
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГДҮГЭЭР БҮЛЭГ

	I

	Петербургийн язгууртан дээд хэсгийн дотор Румянцев, францчууд, Мария Феодоровна, Цесаревич болон ерөөс ордны ажилгүй залхуучуудын хий сүр бадруулан цаг ямагт дэврээж байдаг бусад бүлгийн ээдрээтэй тэмцэлдээн хэзээ хэзээнээс илүү улайрангуй болж байлаа. Амьдралын тусгал, хий үзэгдэлд санаа тавьсан Петербургийн хээнцэр ганган амгалан амьдрал хуучнаараа эргэлдсээр байлаа. Тэр үеийн оросын ард түмний хүнд байдал, аюул ослыг ухааръя гэвэл тэрхүү амьдралын явц дунд их л хүчин чармайлт гаргах хэрэгтэй байлаа. Нөгөө л зугаалга, багт наадам, нөгөө л франц театр, нөгөө л ордныхны эрх ашиг, нөгөө л алба, яс хаялцааны ашиг сонирхол хэвээр байлаа. Жинхэнэ байдлын бэрхшээлийг дурсахын тулд бүр дээд хэсгийн дотор л хүч чармайлт тавьж байлаа. Ийм хүнд нөхцөлд хоёр хатан хаан бие биеэсээ ямар тэс ондоо юм хийснийг шивгэнэн ярилцана. Хатан хаан Мария Феодоровна харьяа асрамжийн ба хүмүүжлийн байгууллагынхаа aж байдлын төлөө санаа тавин тэр бүх байгууллагыг Казань руу нүүлгэх захирамж буулган, тэдний эд хогшлыг эмхлэн зэхжээ. Хатан хаан Елизавета Алексеевна болохоор ямархуу захирамж өгөх сөн бол оо? гэсэн асуултад улсын албан байгууллагууд хаан эзэнд хамаарах тул тэдний талаар захирамж өгч би чадахгүй сэн билээ гэж орос эх оронч зангаараа хариу соёрхжээ. Харин өөрөөсөө хамаарах зүйлийн тухайд гэвэл өөрөө хамгаас сүүлд Петербургээс гарч явна гэж соёрхох сон ажээ.

	Аниа Павловнагийнд Бородиногийн тулалдаан болсон яг тэр өдөр буюу наймдугаар сарын 26-нд үдэшлэг болсонд хутагт гэгээн Сергий бурхны дүрийг хаан эзэнд явуулах үед бичин, тайлбарласан захиаг унших нь үдэшлэгийн гол санаа байв. Захиаг эх оронч үзэл, сүсэг бишрэлийн үүднээс үлгэр дуурайл болохуйцаар уран сайхнаар уншлаа. Уран унших авьяасаараа цуунд гарсан Василий ван захиаг өөрөө унших учиртай байлаа. (Тэр ёсоор ч хатан хааны дэргэд уншжээ). Цочир өргөн хадаах, нам зөөлөн гунганах хоёрын завсар үгийн учир холбогдолтой огт нийцгүйгээр аяс хувирган сольж чанга, аялгуулан уншихыг уран унших гэж тооцдог байлаа. Тийм болохоор утга огт таарахгүй нэг үг дээр өргөлт нь, нөгөө үг дээр гунганах нь таарах жишээтэй. Анна Павловнагийн зохиосон нийт үдэшлэгийн адилаар энэ уншлага бас улс төрийн ач холбогдолтой байлаа. Франц театрт очсонд нь ичээж, эх оронч үзлээр зоригжуулах учиртай байсан эрхэмсэг хэдэн хүн энэ үдэшлэг дээр ирэх ёстой байлаа. Зэгсэн олон хүн цугласан авч ирвэл зохих бүх хүн зочдын дунд хараахан үгүй буйг Анна Павловна харан, тийм болохоор захиа уншихаа азнан, ердийн яриа хөөрөө үүсгэнэ.

	Гүн авхай Безухова өвдсөн нь Петербургт энэ өдрийн сонин байлаа. Гүн ахай хэдэн хоногийн өмнө гэнэт өвдөн, хэд хэдэн цуглаанд ирсэнгүй. Гүн ахай тийм уулзалт цуглааны чимэг нь байдаг байлаа. Гүн ахай хэнийг ч хүлээж авахгүй байгаа, өөрийг нь төлөв эмчилж байсан Петербургийн нэр дуут эмч нарын оронд италийн нэг эмчид итгэн түүгээр эмчлүүлж байгаа, тэр нь ер бусын нэг шинэ аргаар эмчилж байгаа гэж дуулдана.

	Үзэсгэлэн гоо гүн ахай хоёр нөхөртэй зэрэг суух эвгүйгээс болоод өвдсөн, тэр эвгүй байдлыг арилгахад итали эмчийн эмчилгээ нь оршиж байгаа гэдгийг бүгд мэдэхийн цаана сайд мэдэж байлаа. Гэтэл Анна Павловнагийн дэргэд хэн ч тэр тухай бодож зүрхлэхгүйгээр үл барам, үүдийг хэн ч мэдэхгүй байгаа царайлна.

	— Хөөрхий гүн ахайд бие тун базаахгүй гэл үү? Эмч хоолойд бахуу гэсэн гэнэ. Ангина1 аа? Өө, тэр чинь ёстой аймшигтай өвчин! Ангины ачаар өрсөлдөгчид нь эвлэрсэн гэв үү? гэж францаар ярилцав.

	Ангина гэдэг үгийг их л бахдан ярилцана.

	— Хөгшин гүнгийн сэтгэл учиргүй зовж байгаа гэнэ билээ. Осолтой өвчин гэж эмч хэлэхэд жаахан хүүхэд шиг уйлсан гэнэ.

	— Өө, тэгэх юм бол ч том гарз болно шүү. Тийм сайхан хүүхэн гэж тэднийг францаар ярилцаж байтал Анна Павловна хүрч ирээд:

	— Ta бүхэн хөөрхий гүн ахайн тухай ярьж байна уу... Бие нь ямар байгааг мэдүүлэхээр би хүн явуулсан. Овоо дээрдээд байна гэж хэлүүлсэн байна билээ. Яриа юу байх вэ, ертөнцөд хосгүй гоо сайхан хүүхний нэг дээ гээд бахархалтай инээмсэглэснээ, — Бид янз янзын лагерьд багтаж байгаа боловч энэ маань түүнийг зохих ёсоор үнэлэхэд над садаа болохгүй. Хөөрхий их азгүй байгаа хүн дээ гэв.

	Анна Павловна энэ үгээрээ гүн ахайн өвдсөний нууцыг яльгүй сөхлөө гэж бодоод гэнэн залуу нэр цуутай эмч нарыг залсангүй, харин гүн ахайг өөдгүй нэг луйварчин эмчилж байна, тэр этгээд хортой эм өгчхөж ч болзошгүй хэмээн гайхсанаа хэлээд тавьчихав.

	Энэ залуугийн гэнэн, туршлагагүйг хараад Анна Павловна эгдүүтэй хорноор дайран:

	— Таны энэ олж мэдсэн минийхээс ч лавтай байж болох юм шүү. Гэхдээ тэр эмч чинь маш их юм мэддэг, чадалтай хүн гэдгийг би бас лавтай дуулсан юм. Тэр чинь Испанийн хатан хааны дэргэд байдаг эмч юм шүү гэв.

	Анна Павловна тийнхүү нөгөө залуугийн амыг таглан таг суулгаснаа нөгөө нэг хэсэг хүмүүс дунд австрийнхны тухай ярин хошин үг хэлэхээр зэхэж байсан бололтой Билибинд хандаж юм асуув.

	Билибин:

	— Би бол харин их догь хэрэг гэж үзэж байна! хэмээн Петрополийн баатар (Петербургт тэгж нэрлэж байсанчлан) Витгенштейний олзолж авсан Австрийн тугийг Венад явуулахдаа дагалдуулан илгээсэн дипломат бичгийн тухай өгүүлбэл, 

	— Яагаад, яагаад тэр билээ? хэмээн Анна Павловна дугуй бологсдын амыг нээлгэхээр бүгдэд сонстохоор асуув. Бүгдээр тийнхүү дугуй болчихсоныг мэдэж байлаа.

	Билибин өөрийнхөө зохион бичсэн дипломат буухиа цахилгааныхаа үгийг яг тэр хэвээр нь:

	— Жинхэнэ замын хажуугаас олсон, хар буруу санаагүй төөрөлдөж яваа Австрийн тугийг эзэн эгүүлэн илгээв гэж хошин яриагаа дуусгав.

	— Их догь, их догь гэж ван Василий хэлэв.

	Тэр чинь Варшавын зам байсан байж мэднэ хэмээн ван Ипполит чанга, санаандгүй хэлэв. Түүний юу гэж хэлэх гэснийг үл ойлгон бүгд өөр рүү нь эргэн харвал ван Ипполит эргэн тойрноо бас л гайхсан атлаа хөгжилтэй харав. Ипполит хэлсэн үгээ юу гэсэн үг болохыг бусдын адил өөрөө ч бас ойлгосонгүй. Иймэрхүү маягаар гэнэт хэлсэн үг маш цэцэн байдаг гэдгийг Ипполит дипломат алба ажил хийж байх үедээ нэг бус анзаарсан учир тэр бүр амандаа хамгаас түрүүнд орж ирсэн үгийг л хэлж орхидог хүн байлаа. «Маш цэцэн үг болж мэднэ. Болоогүй байдаг юм аа гэхэд тэд учир зүйг нь олж чадна» гэж боддог байлаа. Нээрэн ч, эвгүй байдалд орон бүгд дуугүй болсон яг тэр үеэр Анна Павловнагийн нөгөө ичээж халаахаар хүлээж байсан, эх оронч үзлээр дульхан этгээд нь орж ирэв. Анна Павловна инээмсэглэн Ипполит рүү хуруу занган сэргийлээд, ван Василийг ширээнд урин суулгаснаа хоёр лаа, бичмэл эх авчирч егөөд эхлэхийг хүсэв. Бүгд дугуй боллоо.

	Эрхэм өршөөлт хаан эзэн минь ээ! гэж ван Василий сүртэй эхэлснээ үүнийг эсэргүүцэн юм хэлэх хүн байна уу? гэж асуух байртай цуглагсдыг тойруулан харав. Гэвч хэн ч юу ч дуугарсангүй. «Анхны хаан ширээт хот Москва, Шинэ Иерусалим маань өөрийн Христ бурхнаа» гэснээ өөрийн гэдэг үгийг гэнэт огцом өргөн цохоод, «хичээл зүтгэлт хөвүүдээ төрсөн эх нь тэврэн угтахын адил тосон авч, эзэнт гүрнийхээ гялалзсан алдрыг хөшиглөн буй манан нэвт харан, «Бурхан өршөө, адислан магтмуу! гэж бахдан дуулна» гэхдээ ван Василий сүүлчийн үгсийг уйлагнасан дуугаар аялгуулан хэлэв.

	Билибин хумсаа анхааралтай ажиж, хажуу дахь хүмүүс нь бид юугаараа гэм буруутан болж байна? гэж асуух аятай эмээнгүй сууцгаав. Анна Павловна нүглээ наманчлах эмгэн адил «Айх, зовохоо мартсан Голиаф... хэмээх мөргөлийн үгийг түрүүлэн шивгэнэв.

	Ван Василий цааш залган:

	«Айх, зовохоо мартсан Голиаф үхэл таригч аймшгийг Францын дэвсгэрээс Орос нутагт авчирч л байг яах вэ. Орос Давидын номхон хүлцэнгүй мөргөл, хүчит дүүгүүр сэхлүү Голиафын цусанд шунагч толгойг тас цохино. Манай эх орны сайн сайхны төлөө жөтөөрхөгч эртний бурхан гэгээн хутагт Сергийн ариун дүр эзэн хаан таны сүр хүчнийг тэтгэх болтугай. Өвчин эмгэг, тэнхэл буурч яваа бие маань таны гэгээн царайг харан баясахад саад болж байна. Тэнгэр бурхандаа мөргөлийнхөө дотно үгсийг өргөн сүсэглэж, үнэн хэргийг бүхнээс хүчтэй болгон өргөмжилж, эрхэмсэг таны сайн сайхан хүслэн бүгдийг бүтэхийн ерөөл дэвшүүлье» гэж уншив.

	— Ямар чадалтай, ямар сайхан үгс вэ! гэж уншигч, зохиолчийг магтсан франц үг сонстоно. Энэ захианд зоригжсон Анна Павловнагийн зочид эх орондоо учирсан байдлын тухай дахин удтал ярилцан, удахгүй дахин болох гэж буй тулалдааны шувтарга ямархуу болох тухай янз янзын таамаг хийлээ.

	Маргааш, эзэн хааны төрсөн өдөр бид мэдээ дуулна, та бүгд харж л байгаарай. Над нэг л сайны совин татаад байна гэж Анна Павловна хэлэв.

	II

	Анна Павловнагийн совин үнэхээр ёсоор болов. Маргааш нь, хаан эзний мэндэлсэн өдрийг тохиолдуулан ордонд хийж байсан мөргөлийн үеэр ван Волконскийг сүмээс дуудан гаргаж, ван Кутузовын ирүүлсэн дугтуйтай бичгийг гардуулжээ. Тэр бол Татариновагаас, тулалдаан болсон өдөр Кутузовын бичсэн мэдээ байлаа. Оросууд алхам ч ухарсангүй, францынхан манайхаас хамаагүй илүү хохирол үзлээ, тулалдааны сүүлчийн мэдээг цуглуулж амжилгүй тулалдааны талбараас яаруу мэдээллээ гэж Кутузов бичсэн байлаа. Энэ бол ялалт байсан байжээ. Тэгээд ялалт бүтээгч, хаан эзэнд ялалт хийсэн, тус хүргэсэнд ил талархлаа сүмээс гаралгүй, тэр дороо өргөн дэвшүүлжээ.

	Анна Павловнагийн совин ёсоор болж, хотод өглөөжингөө баяр хөөр болж байлаа. Хүн болгон л яриан байхгүй ялсан гэж зөвшөөрөн, зарим нь бүр Наполеоныг өөрийг нь олзлогдсон, түүнийг хаан ширээнээс нь буулгаж. Францад шинэ тэргүүн сонгосон гэнэ билээ гэж ярилцана.

	Үйл явдал яг болсон янзаараа, бүрэн гүйцэд тусгагдана гэдэг хэрэг явдлаас алсад, ордны амьдралын нөхцөл дунд нэн бэрх. Ерөнхий үйл явдал аяндаа ганц нэг тохиолдлыг тойрон эргэлдэнэ. Тийнхүү одоо ордныхны гол баяр хөөр нь бид ялсан гэдэгтээ биш, ялсан гэдэг мэдээ чухамдаа л хаан эзний мэндэлсэн өдөр ирсэнд байлаа. Энэ бол цагаа олсон сайхан бэлэг адил байлаа. Кутузовын мэдээнд бас Оросын хохирлын тухай, түүний дотор Тучков, Багратион, Кутайсов нарын амь үрэгдсэн тухай өгүүлсэн байжээ. Үйл явдлын энэхүү гунигтай тал энд, Петербургийн ертөнцөд бас л нэг явдлыг Кутайсовын амь үрэгдсэнийг тойрон эргэлдэх ажээ. Түүнийг хүн бүхэн мэддэг, түүнд хаан эзэн хайртай, тэр бээр нас залуу, сонин хүн байлаа. Тэр өдөр тааралдсан хүн болгон:

	— Яаж ингэж таарав аа. Яг мөргөлийн өдөр шүү. Кутайсов амь үрэгдэнэ гэдэг ямар их гарз вэ? Ямар тоогүй вэ! гэлцэнэ

	— Би та нарт Кутузовын тухай юу юу гэж ярьдаг байлаа? Кутузов л ганцхан Наполеоныг ялж чадна гэж би дандаа ярьдаг байсан шүү дээ гэж ван Василий зөн бэлгэч хүний ёсоор бахархаж байв.

	Маргааш өдөр нь их цэргээс мэдээ ирсэнгүйд олны яриа түгшүүртэй болж ирэв. Хаан эзэн сураг чимээгүйд сэтгэл чилээрхэх болсны төлөө ордныхны сэтгэл шанална.

	— Хаан эзэн ямар хэцүү байдалд ороод байна вэ! гэж ордныхон ярилцан уржигдар шигээ Кутузовыг өргөмжлөн магтахаа болиод, хаан эзний сэтгэл зовохын шалтгаан болсон түүнийг зэмлэж байв.

	Ван Василийн өөрийн шүтээн болсон Кутузовыг энэ өдөр магтахаа болиод ерөнхий командлагчийн тухай яриа болсон үед дуу шуугүй болжээ. Түүнээс гадна энэ өдөр юм бүхэн Петербургийн оршин суугчдыг сэтгэлийг түгшээн, зовоох гэсэн аятай нэмэр дээр нэрмээс болон хамжиж, бас нэг аймшигтай мэдээ дуулдлаа. Юу гэвэл гүн ахай Елена Безухова нөгөө хүмүүсийн хачин таатай байсан тэр өвчнөөсөө болоод гэнэт нас барчихжээ. Гүн ахай Безуховаг хоолойн хавдар нь цочир боон багтруулснаас нас баржээ гэж дээгүүр зиндааныхан ярилцах ба харин дотно хэсгийнхний нь дотор болохоор Испанийн хатан хааны шадар эмч зохих нөлөөлөл үзүүлэхийн үүднээс Элсиад нэг эм их бус тунгаар бичиж өгсөн, гэтэл Элсиа хөгшин вангийнхаа хардаж буйд, захиа бичсэний хариуд эр нөхрөө (золгүй тэр завхай Пьер) хариу ирүүлээгүйд сэтгэлийн зовлонгоор унахдаа тэр бичсэн эмийг нь учиргүй их тунгаар уугаад, тусламж үзүүлж болох байсан авч зовж тарчилсаар нас баржээ гэдэг тухай дэлгэрэнгүй ярилцана. Василий ван, хөгшин гүн хоёр итали эмчтэй заргалдтал цаадах нь золгүй талийгаачийн үлдээсэн зурвасыг үзүүлсэнд түүнийг даруй мөрт нь орхисон гэнэ гэж ярилцана.

	Нийтийн яриа хаан эзэн их цэргээс сураг чимээгүйд сэтгэл чилээрхэж буй, Кутайсовын амь үрэгдсэн, Элений нас барсан тухай гунигт гурван явдлыг тойрон төвлөрчээ.

	Кутузовын мэдээ ирсний нөгөөдрийн маргааш Москвагаас нэгэн газрын эзэн Петербургт хүрэлцэн ирсэнд Москваг францынханд тавьж өгсөн тухай мэдээ хотоор нэг тарав. Ай, энэ бол аймаар мэдээ байлаа! Хаан эзэн ямархуу болсон гэж санана! Кутузов бол урвагч байжээ гэлцэнэ. Охиных нь нас барсантай холбогдуулан хүмүүс эмгэнэл илэрхийлэхээр хүрэлцэн ирэх үеэр урьд магтан сайрхдаг байсан Кутузовынхоо тухай ярихдаа харалган сохор, завхарсан өвгөн тэгж л таарна даа гэж ярина. Урьд ярьж байсан юмаа уй гашууныхаа үеэр мартсаныг нь уучилж болохтой байжээ.

	— Орос орны хувь заяаг тийм хүнд даатгаж яаж болдог байна аа, ер. Би бүр гайхах юм гэж шогширно.

	Энэ мэдээ хараахан албан ёсны бус байсан болохоор эргэлзэж болох байлаа. Гэтэл маргааш өдөр нь гүн Растопчиноос доорх мэдээ хүрч ирэв. Үүнд:

	«Ван Кутузовын туслах над захиа авчирч өгсөнд уг захианд их цэргийг Рязаны шар зам руу газарчлан хүргэж өгөх цагдаагийн офицер нар надаас шаарджээ. Кутузов Москваг орхиж байгаа минь харамсалтай байна гэж өгүүлжээ. Хаан эзэн минь! Кутузовын үйлдсэн хэрэг нийслэл ба таны төрийн хувь заяаг шийдэж байна. Орос орны сүр тавилан төвлөрч, та бүгдийн өвөг дээдсийн шарил нойрсож буй хотыг тавьж өгснийг дуулаад Орос орон цочин хэлмэгдэнэ. Би их цэргээ даган хөдөлнө. Би хамаг юмаа явуулчихсан, над эх орныхоо хувь ерөөлийн төлөө хар буун уйлах л үлдээд байна» гэжээ.

	Хаан эзэн энэ мэдээг хүлээж аваад доорх захирамжийг Кутузовыг Ван Волконскийгоор илгээв. Үүнд:

	«Ван Михайл Иларионович! Наймдугаар сарын хорин еснөөс авхуулан танаас ямар ч сураг чимээ алга. Гэтэл та их цэргийнхээ хамт Москваг орхихоор шийдлээ гэсэн гунигт мэдээллийг Ярославкиар дамжуулан Москвагийн ерөнхий командлагчаас би есдүгээр сарын нэгэнд хүлээж авлаа. Таны тэр үйлдэл над ямар сэтгэгдэл төрүүлснийг та өөрөө төсөөлж байгаа биз ээ. Таны сураг чимээгүй байгаа нь миний гайхлыг бүр ч даамжруулж байна. Их цэргийн байдлын тухай, таныг ийм гунигт шийд гаргах болсон учир шалтгааныг мэдүүлэхээр энэхүү захиаг генерал туслах ван Волконовскоор явууллаа» гэжээ.

	III

	Москваг орхисон тухай Кутузовын албан мэдээг авч ирсэн элч Москваг орхисноос ес хоногийн дараа Петербургт хүрэлцэн ирэв. Тэр элч нь орос хэл мэддэггүй франц хүн байлаа. Гэхдээ гадаадын ч гэлээ өөрийнх нь хэлдгээр зүрх сэтгэлээрээ орос хүн юм санжээ.

	Хаан эзэн тэр элчийг Чулуун арлын ордон дахь өрөөндөө хүлээж авлаа. Энэ аян дайн болохоос урьд Москваг ер үзээгүй, орос хэл мэддэггүй байсан Мишо манай эрхэм өршөөлт дээд эзэнд (өөрөө ингэж бичжээ) бараалхан Москвад түймэр гарсан тухай мэдээ дуулгахдаа сэтгэл нь уярсан ажээ. Түймрийн дөл нь түүний ирэх зам турш гэрэлтэн улайрч байжээ.

	Орост хүмүүст төрсөн уй гашууг бодох нь ээ ноён Мишогийн уй гашуу төрсний эх сурвалж нь өөр байх учиртай байсан авч хаан эзний өрөөнд оруулж очиход Мишогийн царай хачин гунигтай байсан учир хаан эзэн даруй түүнээс:

	— Ta над ямар мэдээ авчрав? Муу юу, хурандаа? гэж асуужээ.

	— Маш муу, эрхэм дээдсээ, Москваг орхисон тухай гэж Мишо хариулаад санаа алдан газар шагайв.

	— Миний эртний нийслэлийг тулалдаангүй тавьж өглөө гэж үү? гэж түргэн хэлснээ хаан эзний царай барсхийгээд явчхав.

	Кутузовын уламжлаарай гэж тушаасныг— тухайлбал, Москвагийн дэргэд тулалдахын боломж байгаагүй, тийм болохоор их цэргээ Москватай хоёулыг нь алдах уу, аль эсвэл ганцхан Москваг алдах уу гэдгийг сонгож авах ганцхан зам үлдсэн учраас фельдмаршал сүүлчийнхийг нь сонгож авах ёстой болсон юм гэдгийг Мишо хүндэтгэнгүй уламжлав.

	Мишо өөд харалгүйгээр хаан үзэн дуугүй сонсов.

	— Дайсан хот руу орчихоо юу? гэж хаан эзэн асуувал, 

	— Орчихсон, эрхэм дээдсээ, одоо Москва үнсэн товрог болж хувираад байгаа. Намайг гарахад улаан дөлөнд автчихаад байсан гэж Мишо шийдмэг хэлэв. Тэгээд хаан эзний өөдөөс харснаа болохгүй үг хэлснээ мэдэн хирдхийв. Хаан эзэн уухилан амьсгаадаж, доод уруул нь салганан, гоёхон цэнхэр нүдэнд нь дорхноо нулимс хурж ирэв.

	Гэхдээ энэ ердөө ганц хурам үргэлжлэв. Хаан эзэн өөрийгөө зөөлөн сэтгэл гаргасанд зэмлэх аятай гэнэт хөмсөг зангидсанаа толгой гэдийн, 

	— Хурандаа, болж байгаа бүх зүйлээс үзэхэд, биднээс тэнгэрийн бошго их золио шаардаж байгаа бололтой. Би түүний хүсэл зоригийг дагахад бэлхэн байна. Гэхдээ Мишо, тулалдаангүйгээр эртний нийслэлийг минь орхисон их цэргийн байдал таны гарахад ямархуу байв? Санаа сэтгэлээр унаж байгаа байдал ажиглагдав уу, хэлж өгөөч... гэж Мишогоос францаар эрсхэн асуув.

	Эрхэм өршөөлт дээд эзнийхээ сэтгэл тайвширсныг хараад Мишогийн сэтгэл бас тайвширсан авч шууд хариулт өгөхийг шаардсан хаан эзний ноцтой шууд асуултад хариу хэлж амжсангүй.

	Тэгээд цаг хожихын тулд:

	— Хаан эзэн, байлдагч хүний ёсоор илэн далангүй хэлэхийг зөвшөөрнө үү гэвэл хаан эзэн:

	 

	— Хурандаа, дандаа тэгж байхыг би шаарддаг юм гэв.

	Энэ завсар хариулах үгээ хүндэтгэнгүй, тэгэхдээ яльгүй хошигносон маягаар хэлэхээр зэхэж амжсан Мишо уруул нь үл мэдэг мушилзсанаа:

	— Хаан эзэн! Намайг гарахад их цэрэг маань даргаасаа аваад цэргээ хүртэл тэр энэ гэлгүй бүгд... учиргүй их айж байсан... гэвэл хаан эзэн:

	— Тэр чинь юу гэсэн үг вэ? хэмээн хөмсөг зангидан, үгийг нь таслав... Миний орос цэргүүд бүтэлгүйтлээ гээд санаа сэтгэлээр унаж болно гэж үү... хэзээ ч үгүй!.. гэв.

	Мишо хошигнохын тулд чухамдаа л үүнийг хүлээж байлаа.

	— Хаан эзэнтэн, хэмээн хүндэтгэнгүй атлаа хошигнонгуй:

	— Таныг эелдэг зөөлөн сэтгэлээсээ болоод найрамдал байгуулчих вий дээ гэж тэд эмээж байна. Тэд дахин тулалдаж, амь насаа өргөн байж хир үнэнчээ эрхэм дээдэс танд нотлон харуулах сан гэж тэсэж ядаж байна... гэвэл, 

	— Ta миний дотрыг онгойлголоо гэж хэлэв. Хаан тайвшран, Мишогийн мөрөн дээр гараа тавин баясгалантай болов.

	Тэгснээ бүх биеэ цэхлэн цээж гэдийж, Мишод сүрлэг атал эелдгээр хандан:

	— За одоо ингээд их цэрэг өөд буцагтун. Тэгээд очсон явсан газар бүртээ манай эрэлхэг зоригтнууд, миний бүх албат харьяат нарт: над ганц ч цэрэг байхгүй болдог юм гэлээ ч би эрхэмсэг тайж, сайн эрс, тариачдаа тэргүүлэн мордож, төр улсынхаа сүүлчийн хүчийг шавхаж чадна. Энэ хүч миний дайсны бодож байгаагаас хамаагүй их гэж хэлэгтүн гээд сэтгэл нь хөдлөн гялалзах гоёхон, номхон даруу нүдээрээ тэнгэр өөд харснаа: харин дээд тэнгэрийн тааллаар угсаа залгамжилж миний өвөг дээдсийн хаан ширээг өв залган хаанчлахаа больдог юм бол, эрх мэдэлдээ байгаа бүх хүч хэрэгслийг шавхан дайчилж дуусчхаад, тэгээд ямар их золиос гаргасныг нь би өндрөөр үнэлж чаддаг ард түмэн, эх орондоо шившиг болсон гэрээнд гарын үсэг зурсан дорхноо сахлаа тавил, сүүлчийн тариачныхаа ганц төмсийг гуйж идэхээр явах минь дээр!.. гэж сэтгэл догдлон хэлээд хурж ирсэн нулимсаа Мишогоос нуух гэсэн аятай гэнэт цааш эргэн өрөөнийхөө хоймор руу алхав. Тэнд хэдэн агшин болоод хол хол алхлан Мишо руу эргэн ирээд гарыг нь тохойноос доогуур чанга атгав. Хаан эзний гоёхон, номхон дөлгөөн царай улайж, нүд нь уурласан, зориг шийдсэнээс гялалзан харагдав.

	— Хурандаа Мишо, энд миний танд хэлсэн үгийг битгий мартаарай. Нэгэн цагт бид энэ тухай сэтгэл дүүрэн дурсан санаж ч юуны магад вэ... Наполеон, эсвэл би... Бид хоёр дуг хаанчлаад байж чадахгүй. Би түүний тарыг таньсан, тэр намайг дахиад хуурч чадахгүй... гэж францаар нэмж хэллээ.

	Хаан эзэн хөмсөг зангидан дугуй болов. Мишо энэ үгийг дуулж, хаан эзний харцанд эрс хатуу шийдсэн байдал илэрснийг үзээд хэдийгээр гадаадын хүн ч билээ зүрх сэтгэлээрээ орос болохоор сонссон бүх үгэндээ хожим өөрийнх нь хэлсэнчлэн бишрэн бахдах сэтгэл энэ ёслол төгөлдөр хоромд төрөхийг мэдрэв. Тэгээд өөрийнхөө ч, онц эрхт төлөөлөгч нь гэж өөрийгөө тооцож байсан Оросын ард түмний сэтгэлийг доорх үгээр илэрхийлэн хэлсэн нь:

	— Хаан эзэнтэн минь! Эрхэм дээдэс та энэ хоромд ард түмнийхээ яруу алдар, Европын аврал нь болж байна! гэв.

	Хаан эзэн толгой мэхийн Мишог үдэж гаргав.

	IV

	Орос орны тэн хагас нь эзлэгдэж, Москвагийн оршин суугчид алс нутгийн мужууд руу дүрвэн зугтаж, эх орноо хамгаалахаар журамт цэргийнхэн дараа дараалан босож байсан тэр үед орос хүмүүс хүүхдээсээ аваад хөгшин хөвөөгөө хүртэл бүгд амь насаа өргөн эх орноо аврах уу, аль эсхүл эх орныхоо мөхөлд харамсан уйлах ийм л бодолд автаад байсан юм шигээр тэр үед аж төрж байтаагүй бидэнд өөрийн эрхгүй ухаарагддаг. Тэр үеийн өгүүлэл, тодорхойлсон бичиг бүгд л амиа өгөх, эх орноо хайрлах, уй гашуу, арга барагдах, орос хүмүүсийн зориг баатарлалын тухай өгүүлсэн байдаг. Үнэн хэрэг дээрээ энэ нь тийм байгаагүй билээ. Энэ явдал тэгж санагдаж буйн учир бол бид улиран өнгөрсөн тэр цагаас уг үеийн түүхэн ерөнхий нэг эрх ашгийг нь олж хараад, зон олонд нь байсан амь хувийн, хүн ёсны тэр бүх эрх ашгийг нь олж харахгүй байна. Гэтэл үнэн хэрэг дээрээ уг явдлын амь хувийн эрх ашиг нь нийтийн эрх ашгаас үлэмж дээгүүр ба түүнээс болоод нийтийн эрх ашгийг хэзээ ч үл мэдэх болно (тэр байтугай ерөөс үл анзаарагдана). Тэр цагийн хүмүүсийн ихээхэн хэсэг нь үйл явдлын ерөнхий явцыг огт эс анхааран, ут явдлын гагцхүү амь хувийн эрх ашгийг мөрдлөг болгож байлаа. Тэгээд тэр хүмүүс л тэр цагийн хамгийн ашиг тустай зүтгэлтэн болж байна.

	Үйл явдлын ерөнхий явцыг ойлгох, уг үйл явдалд амь эрсдэн баатарлагаар оролцохыг хүсэж байсан тэр хүмүүс бол нийгмийн хамгийн ашиггүй гишүүд байлаа; тэд юм бүхнийг тонгоруугаар хийж байлаа; ашиг тус болохоор хийж байсан юм болгон нь Оросын тосгодыг дээрэмдэж байсан Пьер, Мамонов нарын хороо шиг, хатагтай нар сэмлэж, тэгээд шархтнуудад хэзээ ч хүрч очиж байгаагүй шархны даавуу шиг үр ашиггүй шал дэмий зүйл болж байлаа. Тэр байтугай их ухаалаг загнан, сэтгэлээ илэрхийлэхийг хүсэж, Орос орны чин үнэнхүү байдлын тухай ярьж байсан тэр хүмүүс ч ярьж хөөрөхдөө өөрийн эрхгүй хуурмаг зан гарган, аль эсхүл уг нь ямар ч гэм зэмгүй байсан атлаа гэмтэй болон зэмлэгдэж байсан хүмүүсийг үр ашиггүй буруушаан, тэдэнд уур унтуугаа гаргаж байлаа. Түүхийн үйл явдалд танин мэдэхүйн модны үр жимсийг хүртэхийг хориглох нь бүхнээс ил байдаг буюу. Гагцхүү ухамсаргүй үйл ажиллагаагаа л үр шим өгч, түүхэн үйл явдалд үүрэг гүйцэтгэж байгаа хүн түүний ач холбогдлыг хэзээ ч ойлгодоггүй. Хэрвээ ойлгохыг хүсвэл үр бүтэлгүй болон шувтардаг байв.

	Тэр үед Орос оронд болж байсан үйл явдалд хүний оролцох оролцоо ойр дөт байх тусмаа уг үйл явдал улам л анзаарагдахгүй байлаа. Петербургт, мөн Москвагаас алслагдсан мужуудад журамт цэргийн хувцас өмссөн эмч, харчуул Орос орон, нийслэлдээ харуусан уйлж, амиа өгөх энэ тэрийн тухай ярилцана. Гэтэл Москвагаас цааш гаран ухарч яваа их цэрэг Москвагийн тухай бараг юу ч эс ярьж бодон, Москвад гарч буй түймрийг харж явахдаа францчуудаас хариугаа авна гэж нэг ч хүн эс андгайлан, дараачийн арав хоногийн цалингийнхаа тухай, дараачийн буудлын тухай, ууш-зуушны тухай гэхчилнийг л бодож явлаа.

	Николай Ростов амиа өргөх гэсэн ямар ч зорилгогүйгээр, ердөө л санаандгүй, алба ажил дээрээ байхад нь дайн болсон учир эх орноо хамгаалахад удаан хугацаагаар ойр дөт оролцжээ. Тийм учраас тэр үед Орос оронд болсон явдлыг арга барагдсан, гуньж гутарсан учирлал дүгнэлтгүйгээр үнэн мөнөөр нь үзжээ. Орос орны одоогийн байдлын тухай юу гэж бодож байна гэж түүнээс асуух юм бол миний хувьд бодож санах юм алга, бодож санавал зохих Кутузов болон өрөөл бусад хүн бий, одоо хороод эмхлэн байгуулж байгаа гэж дуулсан, тэгэхлээр дахиад удтал тулалдаж таарна, одоогийн нөхцөлд нэг, хоёр жилийн дараа өөрөө хороо хүлээж авбал муугүй сэн гэж л хариулах байсан биз ээ.

	Дивизийн агт морьд сэлбэх ажлаар өөрийг нь Воронеж руу томилон илгээж буй тухай мэдээг дуулаад сүүлчийн тулалдаанд оролцох боломжоосоо хагацаж байна гэж харамсалгүйгээр үл барам уг мэдээг сэтгэл туйлын ханамжтай хүлээн авсан, түүнээ нуугаа ч үгүй, нөхөд нь тэр учрыг нэн сайн ойлгосноос үзэхэд Николай Ростов үйл явдлыг чухамдаа л тэгж үзэж байжээ.

	Бородиногийн тулалдаан болохоос хэдхэн хоногийн өмнө Николай мөнгө, бичиг баримт хүлээн авч, хөнгөн морин цэрэг түрүүлж илгээгээд, өөрөө өртөөгөөр Воронеж одов.

	Цэргийн ангиуд агт морины тэжээл, хоол унд ачсан хөсөг тэрэг, эмнэлэг сэлттэйгээ хүрч очсон нутгаас мултран гарч, цэрэг, ачааны бүрхүүлтэй тэрэг, хуаран буудалласан бохир нутаггүй, тариачин эрс, авгай хүүхэнтэй тосгон, газрын эзний байшин, мал бэлчсэн нуга талбай, зүүрмэглэн унтаж буй даамал бүхий өртөө сэлтийг үзээд, Николайн сэтгэл хэрхэн сэргэн баяссаныг цэрэг, дайны амьдралын амьсгал дунд хэдэн сарын турш тасралтгүй байж, түүнийг биеэр амссан хүн л гагцхүү ойлгож болно. Энэ бүхнийг бүр анх удаагаа үзэж буй хүн шигээр сэтгэл тэнийн баясав. Ялангуяа гайхлыг нь удтал төрүүлэн, баясгасан зүйл бол нас бие залуу, бие эрүүл чийрэг хүүхнүүд байлаа. Тэдгээр хүүхэн тус бүрийг бөөн офицер эргүүлсэн зүйлгүй, харин явуулын офицер өөрсөдтэй нь тоглоом тохуу хийсэнд баясан, сэтгэл хангалуун байх ажээ.

	Николай Воронежид зочид буудалд шөнө болсон хойно хачин сайхан задтай хүрч ирээд армид байхдаа удтал барааг нь хараагүй тэр бүгдээ захиалжээ. Маргааш өдөр нь үс сахлаа гөлчийтөл нь хусаад, хавьд өмсөөгүй ёслолын хувцсаа өмсөж, дарга нар дээр очихоор мордов.

	Журамт цэргийн дарга нь цэргийн цол, тушаалдаа таатай байдаг байрын иргэний генерал, настай хүн байлаа. Николайг ууртай ширүүн (үүнд цэргийн хүний чанар оршино гэж бодон) хүлээн авч, тэгэх эрхтэй гэсэн шиг, хэргийн нийт үйл явдлыг үл сайшаан шүүмжлэх аятай Николайг ихэд асууж байцаана. Николай туйлын баясгалантай байсан учраас энэ бүхэн зугаа гаргах төдий санагдана.

	Журамт цэргийн даргынхаас гарч мужийн захирагчийнх өөд явав. Захирагч тун эелдэг, энгийн, хөнгөн шингэн намхан хүн байлаа. Николайд агт морьд олж авч болох морин заводуудыг зааж өгөөд, сайн морьд олонтой, хотод суудаг нэг эзэгтэй, бас хотоос хорин бээр зайтай суух газрын эзэн хоёрынд очигтун гэж зөвлөөд, аль болохоор тусална гэж амлав.

	— Ta гүн Илья Андреевичийн хүү юу? Танай ээж манай авгай хоёр маш дотно байсан юм. Пүрэв гарагт анд нөхөд маань манайхаар ирдэг юм. Өнөөдөр яг пүрэв гараг, манайхаар ёсорхолгүй айлчлан очихыг гуйя гэж үдэж гаргангаа захирагч хэлэв.

	Николай шууд захирагчийнхаас улаа авч, бага дарга дагуулан хорин бээр зайтай орших морин завод дээр газрын эзнийд давхиж хүрлээ. Воронежид байх энэ бүх хугацаа Николайд баясгалантай, ажил үйлс амархан бүтэж байлаа. Тэгээд нүүрийн буян сайтай хүний ажил үйл дандаа тийм байдагчлан юм бүхэн нь бүтэмжтэй, урагштай байлаа.

	Николайн зорьж очсон газрын эзэн урьд морин цэрэг явсан ганц бие эр байлаа. Морийг арван хуруу шигээ сайн мэддэг, ангууч, хивс, зуун наст дармал архи, хуучны унгар дарсны эзэн, гайхалтай санхан хөлөг морьтой хүн байлаа.

	Николай дорхноо наймаа таарч (өөрийнх нь хэлснээр) агтын сэлбээнд үзүүлэх юмтай болохоор зургаан мянган рублиэр арван долоон азарга шилэн худалдаж авав. Ростов маадайтлаа идэж, унгар дарс яльгүй хэтрүүлэн хөнтрөөд, одоо бүр «чи, би» болсон газрын эзэн хоёул тэврэлдэн үнсэлдэж, орой гэхэд амжиж захирагчийнд хүрэхээр улаачийг зогсоо зайгүй шавдуулан сэтгэл хачин баяр хөөртэй, элэг бөөр унам муу замаар эргээд довтолгож гарав.

	Николай хүйтэн усаар толгойгоо булхаж, үнэртэй ус шүршээд хувцсаа сольж өмсөөд, нэлээд хожуу ч гэсэн, оргүйгээс оройтсон нь дээр гэдэг бэлэн үгтэйгээр захирагчийнд хүрч очив.

	Энэ бол багт наадам биш байлаа. Бас бүжиглэнэ ч гэж хэлээгүй байлаа. Гэхдээ Катерина Петровна клавинорд хөгжмөөр вальс, экосез бүжиг дарж, бүжиглэнэ гэдгийг бүгд мэдэж байсан болохоор бүгд багт наадамд очдог ёсоор хувцаслан иржээ.

	1812 онд мужийн амьдрал хэзээ язааных шигээ л байсан агаад ялгаа нь гэвэл Москвагаас олон баян айл нүүж ирсэн учир хотод арай илүү хөл хөгжөөнтэй, Орост тэр үед болж байсны адил юм бүхэн дээр онцгой балгалзан - далай өвдгөөр татна гэгч болж амьдралын юм бүхэн падгүй санагдан, урьд цаг агаар, нийтийн танил нэгнийхээ тухай ярьдаг байсан бол одоо Москвагийн тухай, их цэрэг, Наполеоны тухай ярилцах болсон хүмүүсийн хооронд зайлшгүй байдаг нөгөө явган яриа дэлгэж байна.

	Захирагчийнд цугласан улс Воронежийнхоос дээр хүмүүс байлаа.

	Хатагтай нар олон, Николайн Москвагийн хэдэн танил ч байв. Георгийн одонт, цэргийн агт сэлбэхээр яваа хөнгөн морин цэрэг, сайхан хүмүүжилтэй өссөн, цайлган цагаан Ростовтой эрх биш өрсөлдөж чадах эрчүүл энд огт байсангүй. Эрчүүлийн дотор олзлогдсон нэг итали хүн — францын цэргийн офицер байлаа. Тэгээд энэ олзлогдсон офицер байсан нь орос офицер өөрийнх нь сүр хүчийг улам ч өргөмжилж байгааг Николай мэдэрч байлаа.

	Тэр нь байлдааны олз мэт санагдана. Николай үүнийг мэдэрч итали тэр хүнийг бүгд л тэгж үзэж байх шиг санагдах тул тэр офицерыг Николай биеэ барин, зохих ёсоор энхрийлэн үзнэ.

	Николай үнэртэй ус, дарс ханхлуулсаар хөнгөн морин цэргийн хувцастай орж очоод оргүйгээс оройтсон нь дээр гэж хэлэхэд өөрт нь ч бас тэр үгийг хүмүүс хэд дахин хэлж, зай тавьж өгөн, хүн бүрийн харц өөр рүү нь хандав. Тэгээд удтал гачигдаж дутагдсаны эцэст одоо бүх нийтийн хайр энхрийллийг хүлээх нь сэтгэл мансууруулан ямагт тааламжтай санагдах бөгөөд өөрт нь эн тэнцэх мужид хүрч ирснээ даруй мэдрэв. Өртөө, дэн буудалд төдийгүй хивсний үйлдвэрийн газрын эзнийд анхаарал халамж тавин зулгуйдсан зарц бүсгүй нар байлаа. Гэхдээ энд, захирагчийн үдэшлэг дээр өөрсдийгөө анзаараасай гэж тэсэж ядан хүлээж буй залуухан хатагтай, сайхан хүүхэн зөндөө (Николайд тэгж санагдав) байлаа. Хатагтай, хүүхнүүд өөртэй нь сээтгэнэн, өвгөд эмгэд бүр анхны өдрөөс эхлэн энэ алиа морин цэрэг залууг охинтойгоо гэрлүүлэн, томоожуулах тухай санаа тавьжээ. Тийм хүсэлтэй хүмүүсийн тоонд захирагчийн өөрийнх нь эхнэр орж байлаа. Энэ авгай Ростовыг ойрхны садан шигээ хүлээн авч, түүнийг «чи» «Николас» гэж дуудна.

	Катерина Петровна нээрэн л вальс, экосез тоглож эхэлсэнд бүжиг эхлэн, Николай шалмаг чадамгайгаараа мужийн бүх хүний бишрэлийг төрүүлэв. Тэр байтугай бүжиг хийхдээ ондгой эрээгүй байдлаараа бүхний гайхлыг төрүүлэв. Николай Москвад байхдаа хэзээ ч тэгж бүжиглэж байгаагүй ба бүжиг хийх ийм дэндүү эрээгүй маягийг зохисгүй, ёозгүй зүйл гэж үзэх байсан билээ. Гэтэл энд хүн бүхнийг нэг ер бусын зүйлээр, нийслэлд ердийн зүйл авч хөдөө нутгийнхан бид л мэдэхгүй байна гэж тэд бодохоор зүйлээр гайхлыг нь төрүүлэх хэрэгтэй гэж боджээ.

	Мужийн нэг түшмэлийн эхнэр, тарган, болцгор, хөөрхөн царай, цайвар үс, цэнхэр нүдтэй хүүхнийг Николай бүхэл оройжингоо бусдаас илүү их шохоорхжээ. Зугаацан наргисан залуус хөнгөн хийсвэр үзэл итгэлээрээ бусдын гэргийт өөрсдийнх нь тулд заяагдсан мэтээр бодож, энэ хатагтайн дэргэдээс үл холдон, хэдийгээр тэр тухай ярилцаагүй ч гэсэн тэр хоёр өөрөөр хэлбэл тэр хар хүний эхнэртэй Николай ёстой нэг дүйцнэ гэдгийг мэдэж байгаа бололтой нэлээд хуйвалдаанч маягаар нөхөртэй нь найрсгаар ярилцана. Гэвч нөхөр нь тэр итгэлийг үл зөвшөөрөх бололтой Ростовтой хүйтэн харилцахыг хичээнэ. Гэвч Николай туйлгүй цайлган цагаан хөнгөмсөг загнах учир нөхөр нь Николайн хөөрч баяссан сэтгэлд заримдаа өөрийн эрхгүй автана. Гэхдээ үдэшлэгийн шувтаргаар эхнэрийнх нь царай улайран, хөөрч баясах тусам нөхрийнх нь царай улам гунигтай, баргар болж, баясан хөөрөхийн хувь хэмжээ хоёулд нь ганцхан байсан мэт эхнэрийнх нь баясан хөөрөх хэмжээ ихсэх тусам нөхрийнх нь улам багасах ажээ.

	V

	Николайн нүүрнээс инээмсэглэл үл арилан түшлэгтэй сандал дээрээ яльгүй бөхийн, цайвар үст бүсгүйн дээрээс тонгойн нүүрэнд нь нүүрээ их ойртуулан үлгэр домгийн зусар үгс хэлнэ.

	Шилбээ барьсан нарийхан шуумагтай өмд өмссөн хөлөө байн байн дайчин байдлаар өвдөг зөрүүлэн сольж, үнэртэй ус ханхлуулж, хажууд суугаа хатагтай, бас өөрийгөө, нарийхан шуумагтай хөлийнхөө гоолиг хэлбэрийг шохоорхон, энд, Воронежоос нэг хатагтайг хулгай хийх хүсэлтэй байна гэж дайвар үст хатагтайдаа хэлэх ажээ.

	— Ямар хатагтайг тэр вэ?

	— Үзэсгэлэн гуа, дагина шиг, нүд нь (гээд Николай хажууд суугаа хүүхнээ харан) цэнхэр, уруул нь сувдын өнгөтэй, дал мөр нь... (гээд дал мөрийг нь харснаа) цэвцийсэн дагаан, Диана дагинынх шиг... гэв.

	Энэ үеэр нөхөр нь тэдэн дээр хүрч ирэн юун тухай ярьж байна гэж эхнэрээсээ уруу царайлан асуув.

	— Өө, Никита Иваныч хэмээн Николай хүндлэнгүй босон хэлэв. Тэгээд Никита Ивановичийг тоглоом тохуундаа оролдоосой гэж хүсэх адил цайвар үст нэг хатагтайг хулгай хийх гэсэн хүсэлтэй байгаагаа ярьж эхлэв.

	Нөхөр нь царай барайн, эхнэр нь баясгалантай инээв. Захирагчийн хатагтай эелдэг авгай үл сайшаах байраар Николай дээр хүрч ирэн:

	— Өөртэй чинь Анна Игнатьевна уулзах гэж хүсэж байна, Николас хэмээн Анна Игнатьевна бол их эрхэмсэг хатагтай гэдэг нь одоо Ростовт ойлгогдох өнгөөр тэр нэрийг их цохсон дуугаар хэллээ.

	— Явъя, Николас, чи өөрийгөө ингэж дуудахыг зөвшөөрсөн шүү дээ.

	— Өө, тэгэлгүй яах вэ, эгч ахай минь. Тэр чинь хэн сэн билээ?

	— Анна Игнатьевна Мальвинцева зээ охиноосоо чиний хэрхэн амийг нь аварсныг дуулсан гэнэ... Таньж байна уу?

	— Миний тэнд аль хүнийг аварсныг тэр гэх вэ дээ! гэж Николай хэлэв.

	— Ач охин нохой Болконскаяг нь. Тэр энд Воронежид нагац эгчтэйгээ цуг байгаа. Хөөх, царай чинь улайчихлаа! Аль юу юм уу?..

	— Бодоо ч үгүй, за болоо болоо, эгч ахай минь.

	— За болилоо, болилоо. Өө! Чи чинь ийм хүн юм уу?

	Захирагчийн хатагтай тэгээд түүнийг дагуулан хотын хамгийн эрхэмсэг ихэс дээдэстэй хөзөр тоглоод дөнгөж дуусаж буй цэнхэр даашинзтай өндөр, хачин тарган эмгэн дээр хүрч очив. Энэ бол ноёхой Марьягийн эхийн талын нагац эгч, хүүхэдгүй, их баян бэлэвсэн авгай Мальвинцева гэдэг Воронежид насаар суусан эмгэн байлаа. Ростовыг өөр дээрээ хүрч очиход хөзрийнхөө мөрий алдсаны мөнгө төлөн зогсож байлаа. Эмгэн Ростовыг ихэмсэг, сүртэй онийн харснаа өөрийг нь хожсон генералыг хараасаар суув.

	Тэгээд гар сунгаснаа:

	— Уулзсандаа маш баяртай байна, хүү минь. Манайхаар зочлон очихыг гуйя гэв.

	Ноёхой Марья, өөрөө хайр сэтгэлгүй байсан бололтой талийгаач эцгийнх нь тухай яриад, бас л хайр энхрийллийг нь хүртэж 'байгаагүй бололтой ван Андрейг таньдаг байсан юм уу гэж асуун, өөрийнхөөрөө очоорой гэдэг урилгаа дахин хэлээд ихэмсэг эмгэн Николайг явуулав.

	Николай очно гэж амлаад, эмгэнийг толгой мэхийхэд царай нь дахин улайлаа. Ноёхой Марьягийн тухай дурдахад Ростов өөрөө учрыг эс ойлгох, ичих, тэр байтугай айх сэтгэл төрөв.

	Ростов эмгэнээс холдохдоо бүжиг дээр эргэж очих гэсэн боловч захирагчийн намхан хатагтай Николайн ханцуй дээр цулцгар гараа тавин, өөртэй нь ярих хэрэгтэй байна гээд олбогт сандал бүхий өрөө рүү дагуулж аваачив. Захирагчийн авгайн ярианд саад хийхгүйн тулд тэнд байгсад даруй гарч одлоо.

	Захирагчийн хатагтай эелдэг бяцхан нүүрээ төв болгон:

	— Энэ бол чамд яг таарах бүсгүй байгаа юм даа, хонгор минь, хүсвэл чинь би гэрлүүлээд өгье? гэж хэлэв.

	— Хэнтэй тэр вэ, эгч ахай? гэж Николай асуув, 

	— Ноёхойтой гэрлүүлж өгье. Катерина Петровна чамайг Лилитэй суулгана гэж ярьж байна. Би бол үгүй, ноёхойтой суулгана гээд байгаа юм. Тэгвэл ээж чинь баярлана гэдгийг би баттай мэдэж байна. Нээрээ ямар бүсгүй гэж санана ёстой нэг үзэсгэлэн гуа бүсгүй биз дээ? Ээж нь ч бас тусгүй хүн биш шүү.

	— Тусгүй хүн биш ээ хэмээн Николай гомдох байртай дуугарснаа— Би харин, эгч ахай минь, цэргийн хүний хувьд хаанаа ч гэхгүй, юунаас ч татгалзахгүй хэмээн юу ярьж байгаагаа бодож амжилгүй хэлж орхив.

	— Энэ бол тоглоом биш гэдгийг санаарай.

	— Юуных нь тоглоом байх билээ!

	— Тэгэлгүй яах вэ, тэгэлгүй яах вэ хэмээн захирагчийн хатагтай өөртөө хэлэх адил дуугарснаа, түүнээс гадна, хонгор минь, чи тэр цайвар үст бүсгүйг дэндүү эргүүлж байна шүү, нөхрийг нь өрөвдөх хэрэгтэй, тийм биз... гэж францаар нэмж хэлэв.

	— Үгүй дээ, бид анд найз нар юм гэж үнэн сэтгэлээсээ хэлэв. Өөрийнх нь хувьд цагийг ийм зугаатай өнгөрүүлэх хэн нэг хүний сэтгэлийг гонсойлгох юм гэж ухаан санаанд нь ч орсонгүй.

	«Би ч захирагчийн хатагтайд ямар гэгчийн мангуу юм хэлж орхив оо. Нээрэн л намайг гэрлүүлэх гэнэ дээ. Гэтэл Соня?..» гэж Николай оройн хоолон дээр гэнэт санав. Тэгээд захирагчийн хатагтайтай гар барин салах үед хатагтай инээмсэглэн: «За, битгий мартаарай» гэж дахин хэлэхэд нь авгайг хажуу тийш хөтлөн аваачиж:

	— Эгч ахай, танд үнэнийг хэлэхэд байна аа...

	— Юу, юу гэнэ ээ, хонгор минь, алив тийшээ очиж сууя.

	Тэгтэл бараг хүний энэ авгайд сэтгэлийн бүх бодлоо (ээж, эгч, анд нөхөртөө үл ярих) ярих сан гэсэн хүсэл, ярих хэрэгцээ төрж ирэв. Юуны ч улмаас төрөөгүй юугаар ч эс тайлбарлах илэн далангүй ярих гэсэн сэтгэлийн энэ дэврээгээ хожим санахад, хүмүүст хэзээ ямагт тэгж санагддагчлан) тэнэг мангуу шүлэг тааралдсан юм шиг санагддаг байв. Гэхдээ энэ илэн далангүй ярьсан нь маш чухал үр дүнтэй болжээ. Энэ илэн далангүй ярих гэсэн сэтгэлийн дэврээ нь бусад аахар шаахар үйл явдалтай нийлээд өөрт нь болон өөрийнх нь бүх гэр оронд асар их ач холбогдолтой болжээ.

	— Ингэхэд байна аа, эгч ахай минь. Ээж намайг нэг баян бэртэй суулгах гэж аль дивангарын хүсэж байгаа юм. Гэхдээ мөнгөнөөс болж гэрлэнэ гэдэг ганцхан энэ бодол ч над аягүй байгаа юм.

	— Өө, тэгэлгүй яах вэ, ойлгож байна гэж захирагчийн хатагтай хэлэв.

	Гэхдээ ноёхой Болконская бол өөр хэрэг л дээ, нэгдүгээрт би танд үнэнээ хэлье, ноёхой миний санаанд их нийцэж, над таалагдаж байна. Дараа нь гэхэд, тийм байдалд түүнтэй тийм хачин уулзсанаас хойш энэ бол яриагүй ерөөлтэй учрал гэсэн бодол санаанд минь байн байн орж ирдэг юм. Ээж тэр тухай аль эртний бодож байсан юм. Гэхдээ түүнтэй тэгж уулзах завшаан гарахаас өмнө яагаад ч юм уулзалгүй явж ирсэн юм. Наташа эгчийг ахынх нь дурлалт хүүхэн байх үед ноёхойтой суух тухай би бодож болохгүй байлаа. Наташагийн хурим бүтэлгүй болох чухамдаа яг тэр үед нь би уулзана гэж болох уу, Дараа нь бүх юм... Ийм л байна. Би үүнээ хэнд ч хэлээгүй, хэлэх ч үгүй. Ганцхан танд л хэллээ.

	Захирагчийн авгай талархан тохойноос нь базав.

	— Ta Софя, үеэл дүүг таних уу? Би түүнд хайртай, түүнтэй сууна гэж би ам өгсөн, сууна ч... Тийм учраас тэр тухай яриа ч байж таарахгүй гэдгийг та харж байгаа биз дээ гэж Николай царай улайн байж эв дүйгүй ярив.

	— Хонгор минь, хонгор минь, чи юу ярьж байна вэ? Софяд чинь юу ч байхгүй шүү дээ, аавын чинь ажил үйлс их муу байгаа гэж чи өөрөө ярьсан биз дээ. Ээж чинь яах вэ? Энэ явдал нэгд эхийг чинь сэтгэлээр ална, хоёрт гэхэд хэрэв зээ Софья чинь юм мэддэг хүүхэн юм бол ямар амьдрал болохоо мэддэг юм байгаа биз дээ? Ээж чинь арга барж хамаг хэрэг бүтлээ алдана... Үгүй, хонгор минь, Софья та хоёр үүнийг ойлгох ёстой.

	Николай эс дуугарав. Эдгээр дүгнэлт сонсоход сэтгэлд тааламжтай байлаа.

	Яльгүй дугуй азнаснаа:

	— Гэлээ гэхдээ, эгч ахай минь, тэгж бүтэхгүй гээд санаа алдан: — Ноёхой бас надтай суугаа ч уу, үгүй юу? Дахиад л эмгэнэл болж байгаа. Тэр тухай бодож таарах уу даа? гэв.

	— Би чамайг одоохон гэрлүүлчихнэ гэж чи бодоогүй биз? Алив юманд эв зүй гэж байна шүү дээ гэж захирагчийн хатагтай францаар хэлэв.

	— Ta яасан ухаантай худгуй вэ, эгч ахай минь гэж Николас хэлээд авгайн булцгар гарыг үнсэв.

	VI

	Ноёхой Марья Ростовтой уулзсан дараагаа Москвад хүрч ирэн тэнд ач хүү болон хүмүүжүүлэгч багштай нь уулзан, ван Андрейгаас ирсэн захиаг хүлээж авлаа. Андрей уг захиандаа тэднийг Воронежид нагац эх Мальвинцевагийнд хүрч ирэх замыг зааж өгчээ. Нүүх гэсэн хөөцөлдөөн, ахынхаа төлөө санаа зовох, шинэ байшинд тохинох, шинээр ирсэн хүмүүс, ач хүүгээ хүмүүжүүлэн торниулах энэ бүх ажил төрөл эцгийнх нь нас барсан хойно, өвчтэй байх үед, ялангуяа Ростовтой уулзсанаас хойш хувь заяаг нь туршсан мэт сэтгэлийн зовниог намжааж өгөв. Хүүхэн уйтгар гунигтай байлаа. Эцгээ алдсан сэтгэгдэл нь Орос орны мөхөлтэй зүрхэнд нь хуран нийлээд тайван нөхцөлд өнгөрөөсөн энэ нэгэн сарын дараа одоо улам бүр хурцаар мэдрэгдэнэ. Хүүхэн сэтгэл түгшүүртэй байв. Үүнд: Өөрт нь үлдсэн цорын ганц дотно хүн - ахад нь учирсан аюул сэтгэлийг нь зогсоо зайгүй зовооно. Ач хүүгээ хүмүүжүүлэхээр санаа тавих авч хүмүүжүүлэх чадваргүйгээ байнга ухаарна. Ростовын гарч ирсэнтэй уялдан бий болж эхэлсэн мөрөөдөл, найдвараа унтраах сан гэдэг бодлоос нь үүсвэрлэн сэтгэлийнхээ гүнд өөрөө өөртэйгөө санаа нийлнэ.

	Захирагчийн хатагтай өөрийнхөө хийсэн үдэшлэгийн маргааш нь Мальвенцевагийнд ирж, төлөвлөгөөнийхөө тухай нагац эгчтэйгээ ярилцан (одоогийн нөхцөлд албан ёсоор хуримлах тухай бодож болохгүй ч гэсэн залуу хүмүүсийг уулзуулж, бие биеэ таньж мэдэх бололцоо олгож болно гэдэг тухай учирлан яриад) нагац эгчийнхээ сайшаасан үгийг дуулан, тэгээд ноёхой Марьягийн дэргэд Ростовын тухай ярин түүнийг магтан, ноёхойн тухай дурдахад царай нь улайсан гэдгийг ярив. Гэтэл үүнийг дуулаад ноёхойд баярлах сэтгэл төрсөнгүй. Харин сэтгэл нь эмзэглэв. Санаан дотроо зөвшөөрөх бодол нь нэгэнт арилан, дахиад л хүслэн, эргэлзээ, зэмлэл, найдвар төрнө.

	Энэ мэдээг дуулснаас хойш Ростовын айлчлан ирэх хүртэлх хоёр өдөр ноёхой Марья Ростовын хувьд ямархуу янзтай байх тухай тувт бодлоо. Түүнийг нагац эгч дээрээ хүрч ирэхэд зочдын өрөө рүү гарч очихгүй, гүн гашуудалд дарагдаастай байж зочид хүлээж авах зохисгүй хэрэг гэж нэг бол дотроо шийднэ. Үгүй бол, өөрийг нь ийм их тус хүргэсний хойно тийм зан гаргах бүдүүлэг хэрэг гэж бодно. Эсвэл нагац эгч, захирагчийн хатагтай хоёр Ростов өөр хоёрынх нь хувьд нэг л юм сэм хуйвалдаад байх шиг бодол (тэдний харц, үг яриа тэр таамгийг нь баталж өгч буй шиг санагдана) толгойд нь орж ирнэ. Заримдаа би л шалиг болохоор түүний тухай ингэж бодож болдог байх гэж дотроо бодно. Гашуудлынхаа нөмрөгийг аваагүй байж өөрийнхөө ийм байдалд тийм хурим хийнэ гэдэг бол өөрийгөө ч, эцгийнхээ дурсгалыг ч доромжилсон хэрэг болно гэдгийг тэр ухаарахгүй байж чадахгүй билээ.

	Ноёхой Марья Ростовыг тосон гарч очно гэж төлөвлөхдөө түүний ба өөрийнхөө хэлэх үгийг бодно. Тэдгээр үг нэг бол зүй бус хүйтэн цэвдэг байх, үгүй бол дэндүү их ач холбогдолтой байх юм шит санагдана. Уулзсан даруй ичиж зовон, түүнээ илрэх байх гэж л юу юунаас илүү эмээнэ.

	Ням гарагт үдийн мөргөлийн дараа зарц зочдын өрөөнд орж ирж, гүн Ростов хүрч ирлээ гэж илтгэхэд ноёхой ичиж зовсноо харуулсангүй, хацар нь яльгүй ягаарч ирэн, нүд нь тормолзон гэрэлтэв.

	— Ta түүнтэй уулзсан юм уу, нагац эгч ээ? гэж ноёхой Марья уужуу тайвуу дуугаран асуухдаа гадна өнгөндөө ийм уужуу тайвуу, ердийн байж чадаж буйгаа өөрөө ч мэдэв.

	Ростовыг өрөөнд ирэхэд зочныгоо нагац эгчтэй мэндлэх бололцоо олгоё гэсэн шиг ноёхой агшин зуур уруу харснаа дараа нь Николайг өөртэйгөө мэндлэх тэр үеэр дээш харан тормолзсон харц нь халз тулгарав. Ёс төгс уяя налархай хөдлөн баясгалантай инээмсэглэн суудлаасаа босож шингэл нарийхан цангинам дуугаар анх удаагаа ярьж эхлэв. Зочдын өрөөнд байсан M-Me Bolivienne ноёхой Марья өөд гайхан сонирхож харав. Өөрөө хамгийн овжин сээтэгнүүр хүн гэвч сэтгэлд нь таалагдах хэрэгтэй хүнтэйгээ уулзаад үүн шиг гоц маяглаж чадахгүй сэн билээ.

	«Хар өнгийн хувцас нүүрэнд нь ингэж зохидог юм уу, аль эсхүл ингэтлээ сайхан царай зүс орсныг нь би анзаараагүй байж уу. Гол нь тэгээд энэ ая занг нь тааруулж, хөдөлж барьж байгааг нь ээ» гэж M-Mе Souvienne бодно. 

	Хэрэв ноёхой Марья энэ хоромд юм бодож сэхээрэх тэнхэлтэй байсан бол өөрийнхөө ийнхүү хачин хувирсанд түүнээс ч илүү гайхах байсан буй заа. Энэ эелдэг ялдам, хайр булаасан царайг харсан тэр хурмаас эхлэн амьдралын ямар нэг шинэ хүч өөрийг нь эзэмдэн хүсэл зоргоос нь гадуур ярих, хөдлөх болгожээ. Ростовын орж ирсэн цагаас авхуулан нүүр царай нь гэнэтхэн хувьсав. Хээлэн будаж, сийлсэн дэнлүү дотор гэнэт гэрэл асах үед урьд нь болхи бүдүүн, бүрэнхий, утга учиргүй юм шиг санагдаж байсан уран сийлбэрчийн тэр нарийн, уран бүтээл гадна хана дээрээ ер бусын гайхал төрүүлэм тодордгийн адил ноёхой Марьягийн царай гэв гэнэтхэн хувьсав. Одоо болтол сэтгэлийнх нь дотор болж байсан оюун санааных нь цэвэр нандин бүхэн анх удаагаа гадагшаа илрэн гарчээ. Түүний сэтгэлийн дотоод, өөрийгөө чамласан бодол, сэтгэлийн шаналаан, сайн сайхныг хүсэх эрмэлзээ, дуулгавар, хайр дурлал, юугаа ч хайрлахгүй байх бодол - энэ бүхэн нь одоо энэ цогтой тормолзсон нүд, үл мэдэг инээмсэглэл, булбарай ялдам нүүрнийх нь намба төрх бүрд туяарна.

	Марьягийн бүх амьдралыг мэддэг байсан юм шиг Ростов одоо тэр бүхнийг тов тодхон харж байлаа. Урьд нь зогсож буй энэ хүн эдүгээ болтол өөртэй нь учирч байсан хүмүүсээс тэс ондоо, сайн сайхан, гол нь өөрөөс нь ч илүү сайн сайхан хүн буйг Ростов мэдрэв.

	Яриа туйлын энгийн ердийн болов. Тэд дайны тухай ярилцан, хэн бүхний адилаар энэ үйл явдлын тухай өөр өөрийн харамсал гунигийг хар аяндаа дөвийлгөн, сүүлчийн уулзалтын тухайгаа хөөрөлдөв. Тэгэхдээ Николай яриаг өөр сэдэв рүү хэлбийлгэх гэж хичээн, захирагчийн эелдэг хатагтайн тухай, Николай, ноёхой Марьягийн төрөл садныхны тухай яриа дэлгэв.

	Ноёхой Марья ахынхаа тухай эс ярин, нагац эгч нь Андрейн тухай яриа үүсгэмэгц яриаг өөр сэдэв рүү сатааруулна. Орос орны золгүй явдлын тухай тэр элдэв юм ярьж чадах байсан авч ах нь өр зүрхэнд нь дэндүү ойр дотно байсан учир ахынхаа тухай хальт мөлт ярихыг үл хүснэ, тэгж ярьж ч эс чадах бүлгээ. Николай үүнийг анзааран, ерөөс угийн тийм биш атал энэ удаад маш гярхай ажигч зангаар ноёхой Марьягийн бүх зан төрхийг нэгд нэгэнгүй ажиглав. Тэрхүү ажиглалт нь энэ бүсгүй бол маш онцгой, ер бусын хүн юм байна гэдэг итгэлийг улам бүр лавшруулж өгөв. Николай өөрт нь ноёхойн тухай ярих юм уу тэр байтугай хүүхний тухай, бодохын хамт царай улайн, ичиж зовдог байснаа одоо харин түүнийг дэргэдээ байхад бие сэтгэл туйлын чөлөөтэй байгаагаа мэдрэн, урьдаас зэхсэн тэр үгсээ биш, хэзээ ямагт далимаар санаанд агшин зуур орж ирсэн тэр зүйлсээ л ярьж байлаа.

	Николай эл түр зуурын айлчлалынхаа завсар ван Андрейн бяцхан хүүг өхөөрдөн, хөнгөн морин цэрэг болохгүй юм уу? гэж асууна. Хүүхэд байгаа газар хүн ер нь хэзээний тэгдэг шүү дээ. Хүүг гар дээрээ өргөн, хөгжилтэй эргэлдүүлснээ ноёхой Марья өөд хяламхийн харвал уяран баяссан, аз жаргалтай, мятрамхай харцаар хайрт хүнийхээ гар дээр буй хайртай хөвүүнийхээ хөдөлгөөн бүрийг ажиж байв. Николай тэр харцыг ажсанаа түүний учир утгыг ойлгосон мэт сэтгэл ханасандаа царай улайж, хүүг баяр хөөртэй цайлган цагаанаар үнсэж гарав.

	Ноёхой Марья эмгэнэлийнхээ үеэр ийш тийш юманд явахгүй байсан тул тэднийхээр айлчлахыг Николай эвгүй хэрэг гэж үзэж байлаа. Гэтэл захирагчийн хатагтай энэ хоёрыг гэрлүүлэх гэсэн атлаа үргэлжлүүлэн өөрийнх нь тухай ноёхой Марьягийн хэлсэн тааламжтай үгийг Николайд дуулган, ноёхой Марьяд хайр сэтгэлтэйгээ гаргаж хэлэхийг Николайгаас шахаж шаардана. Сэтгэлийнх нь үгийг ингэж хэлүүлэхийн тулд захирагчийн хатагтай хоёр залууг хамба ламынд үдийн мөргөлийн өмнөхөн уулзуулах ажил зохиожээ.

	Ноёхой Марьяд сэтгэлийн ямар ч үг хэлэхгүй гэж Ростов захирагчийн хатагтайд хэлсэн авч хүрч очно гэж ам өгчээ.

	Хүн бүхний сайн гэж үзсэн юмыг сайн уу муу юу гэж эргэлзэхийн хэрэг юу билээ гэж Тильзитэд байхдаа огт эргэлзээгүйнхээ адилаар Николай одооч гэсэн амьдралынхаа өөрийнхөө ухаанаар зохиох уу, нөхцөл байдлын захиргааны эрхээр хүлцэн зохиох уу гэдэг оролдлогын хооронд түрхэн зуур, тэгэхдээ үнэн голоосоо тээнэгэлзэн, сэтгэл дотроо тэмцэлдсэнээ, сүүлчийнхийг нь сонгон авч, нэг тийш нь дийлдэшгүйгээр (үүнийг өөрөө мэдэрч байлаа) чирч буй тэр захиргаанд биеэ зоргод нь тавьж өгөв. Сонятай сууна гэж амлачхаад, ноёхой Марьяд хайр сэтгэлийн үг хэлнэ гэдэг бол өөрийнх нь хэлдгээр шившиг гэдгийг Ростов мэдэж байлаа. Гэхдээ шившиг тарихгүй гэдгээ ч бас мэдэж байлаа. Нөхцөл байдал, өөрийг нь удирдаж буй хүмүүсийн эрхшээлд автагдахдаа муу юм юу ч хийгээгүйгээр үл барам, амьдралдаа ер хэзээ ч хийж үзээгүй нэг чухал, бүр маш чухал юм хийж байна гэдгээ мөн мэдэж (мэдэх ч гэж дээ, сэтгэлийнхээ гүнд мэдэрч) байлаа.

	Ноёхой Марьятай уулзсанаас хойш амьдралынх нь маяг гадна өнгөндөө хуучин хэвээр үлдсэн боловч урьд сэтгэл ханаж байсан бүх юм нь өнгө жавхаагаа алдан зэвийж, ноёхой Марьягийн тухай үс үе гиюүрэн бодох болчхов. Ноёхой Марьягийн тухай бодохдоо нарт хорвоо дээр тааралдсан бүсгүйчүүлийн тухай тэр нь энэ нь гэж гоцлолгүй боддог байсан шигээ ч биш. Сонягийн тухай нэгэн цагт бахдан биширч удтал бодож байсан шигээ ч биш, ер хэзээ ч тэдэн шигээр бодож байсангүй. Үнэнч шударга бараг бүх харчуулын адил бүсгүйчүүл бүхний тухай бодохдоо Ростов ирээдүйнхээ эхнэр мэтээр бодон, гэрийн цагаан халаад, эхнэрийн сүйх, үр хүүхдүүд, аав ээж, тэд эхнэртэй нь ямархуу харилцаатай байх, эхнэр нь халуун тогоо хэрхэн барих гэхчлэн ханилан суусан үеийн амьдралын бүх нөхцөлийг тэр бүсгүйгээр жишин дүрслэн бодно. Ирээдүйн тэр дүрслэл бодол нь сэтгэлийг бахдуулна. Харин өөртэй нь суулгана гэсэн ноёхой Марьягийн тухай бодохлоор ирээдүйн хань нөхрийн амьдралаас хэзээ ч юу ч ургуулан бодож эс чадна. Хэрэв тэгж ургуулан бодох гэж оролдвол тэр бүгд нь хуурамч, эв дүйгүй дүрслэл болж орхих ажээ. Тиймээс ердөө л айдас хүрнэ.

	VII

	Бородиногийн тулалдааны тухай, манайхаас алагдаж, шархдан учирсан хохирлын тухай аймшигт мэдээ. Москваг алдсан тухай бүр ч аймаар мэдээг Воронежид есдүгээр сарын дундуур хүлээж авчээ. Ноёхой Марья ахынхаа шархтсан тухай мэдээг ердөө л сониноос олж мэдээд, өөр ямар ч чимээ сураг дуулдахгүйд ах ван Андрейгаа эрэхээр явах гэж буйг Николай дуулав. (Бүсгүйн барааг өөрөө харсангүй). 

	Бородиногийн тулалдааны тухай, Москваг дайсанд тавьж өгсөн тухай мэдээг дуулаад Ростовт арга чигдэх, өсөрхөх, уурсаж духалдах болон тэрэрхүү маягийн сэтгэл төрсөнгүй, харин Воронежид юм бүхэн уйтгартай, хуухай халаг, юм бүхэн эвгүй, санаа зовмоор юм шиг санагдаад явчхав. Өөрийнх нь сонссон яриа хөөрөөн болгон хуурамч нялуун санагдана. Энэ бүхнийг дотроо хэрхэн цэгнэхээ эс мэдэн, хороондоо очвол л сая юм болгон дахиад тов тодорхой болно гэдгийг мэдрэх ажээ. Агт морьд худалдан авах ажлаа дуусгахаар яаравчлан зарц, дагуулж яваа морин цэргийн бага түрүүч хоёртоо байн байн учир үндэсгүй уурсан духалдана.

	Ростовыг буцахаас хэд хоногийн урьд Оросын цэрэг ялалт байгуулсантай уялдуулан цогчин дуганд мөргөл үйлдэхээр товлосон учир Николай үдийн мөргөл дээр хүрч очив. Тэнд мужийн захирагчаас нэлээн хойхно, албаны ёс барин зогсож, эсэн бусын юмны тухай эрэгдүүлэн бодсоор мөргөл дуустал тэсэн зогслоо. Мөргөл дууссан хойно захирагчийн хатагтай өөр дээрээ дуудан аваачиж:

	— Чи ноёхойг харж байна уу? гээд жавдант суудлын даана хар хувцастай зогсож байгаа хатагтайг толгойгоороо заан асуув.

	Николай тэгвэл ноёхой Марьяг бүрх малгай дотроос нь харагдах биеийн галбираас нь гэхээсээ илүү өөрийг нь тэр даруй нөмрөн авсан айх, өрөвдөх, хянуурлах сэтгэлээрээ даруй танив. Ноёхой Марья өөрийнхөө бодолд дарагдсан бололтой сүмээс гарахын урьд сүүлчийн удаа загалмайлан залбирч харагдана.

	Бүсгүйн царайг хараад Николай гайхав. Тэр бол нөгөө л урьдынх нь харсан царай бөгөөд дотоод сэтгэл, оюун санааны нарийн бодол, ерөнхий байдал илэрчээ. Гэхдээ огт өөрөөр илэрчээ. Мөргөн бишрэх, найдан горилох, гунин эмгэнэх сэтгэл уярам байдал илэрчээ. Бүсгүйг дэргэдээ байхад хэзээ ямагт тийм байдагчлан Николай захирагчийн хатагтайн зөвлөхийг дэргэд нь оч гэсэн зөвлөгөөнийг эс хүлээн, дэргэд нь хүрч очих сайн уу, муу юу, эвтэй юу, эвгүй юу энэ тэрийг өөрөөсөө эс асуун хүүхэн дээр хүрч очоод, уй гашуудлынх нь тухай дуулснаа, чин сэтгэлийн угаас эмгэнэж байгаагаа хэлэв. Түүний үгийг сонсмогц ноёхойн уйтгар гуниг, баяр баясгалан нэгэн зэрэг гийгүүлэх адил нүүр нь гэнэт туяараад ирэв.

	— Ноёхой танд би нэг л юм хэлэх гэж хүссэн юм. Хэрэв ван Андрей Николаевич насан өөд болсон бол хороон даргынх нь хувьд тэр даруй сонинд зарлана шүү дээ гэдгийг хэлэх гэсэн юм гэж Ростов хэлэв.

	Өөрийнх нь юу хэлснийг эс ойлгон ноёхой өөдөөс нь харснаа Ростовын нүүрэнд өрөвдөн шаналсан байдал илэрч буйг хараад баярлав.

	— Сонинд гар бөмбөгний гэсэн байна билээ, тэгэхлээр хэлтэрхийнээс шархтсан шарх нэг бол тэр дор нь намхаадаг, үгүй бол маш хөнгөн байдаг, би тийм жишээнүүд бишгүйдээ мэднэ. Тийм болохоор сайн талаар эргэсэн гэдэгт найдах хэрэгтэй, би тэгээд итгэж байна гэвэл ноёхой Марья үгийг нь таслан:

	— Өө тэгэх юм бол ямар аймшиг... гээд, сэтгэл үймэрсэндээ үгээ гүйцээж хэлж чадалгүй (өөрийнх нь дэргэд дандаа тэгдэгчлэн) уян налархай хөдлөн толгой мэхийгээд, өөдөөс нь талархангуй харснаа нагад эгчийнхээ хойноос гарч явав.

	Тэр өдрийн орой Николай хаашаа ч айлчлан явсангүй, агт морь худалдагчтай хийх зарим тооцоогоо дуусгахын гулд гэртээ байв. Ажлаа дууссан хойно ийш тийшээ явъя гэхэд нэгэнт оройтсон, бас унтъя гэхэд арай эрт байлаа. Тиймээс хааяа тийм явдал тохиолддогчлон амьдралынхаа тухай тунгаан бодож өрөөн дотуураа ганцаар удтал холхив.

	Ноёхой Марья Смоленскийн дэргэд өөрт нь тааламжтай сэтгэгдэл төрүүлж билээ. Тэр үед тийм онцгой нөхцөлд уулзсан, ханилан суувал ёстой нэг таарах баян бэр гэж ээж нь чухамдаа Марьяг нэг удаа зааж өгсөн зэрэг нь хүүхнийг онцгой анхаарах болгожээ. Воронежид тэднийхээр айлчлан очих үеэр сайхан төдийгүй маш ултай сэтгэгдэл төржээ. Энэ удаа хүүхнээс олж анзаарсан онцгой зан суртахууны хувьд цэвэр гоолиг нь Николайн бишрэлийг төрүүлжээ. Гэхдээ Николай Воронежоос явахаар зэхэн, тийнхүү явснаараа ноёхойн царайг дахин харах завшаанаа алдаж буйгаа харамсах сэтгэл толгойд нь орж ирсэнгүй. Харин сүмд ноёхой Марьятай саяын уулзсан уулзалт өөрийнх нь урьдчилан бодсоноос хамаагүй илүүгээр, сэтгэлээ тайтгаруулахын тулд өөрийнх нь хүссэнээс ч гүнзгийгээр хадагдан үлдэв. Энэ уйтгар гунигтай, цонхигордуу нимгэн царай, энэ гал догтой харц, уян налархай хөдөлгөөн, тэгээд гол нь хүүхний намба төрх бүрийд илэрхийлэгдэх энэхүү дөлгөөн, ултай уй гашуу Ростовын сэтгэлийг түгшээн, өрөвдөх хайрлахыг шаардана. Ростов эрэгтэйчүүдийн царайд оюун санааны дээд хүч илэрхийг хүлцэж чаддаггүй (түүнээс болоод ван Андрейд дургүй байдаг байлаа), тийм занг нь гүн ухаан, хоосон мөрөөсөл гэж жигшингүй үздэг байжээ. Николайн хувьд гаж буруу энэхүү оюун санааны ертөнцийг гүнзгийнх нь хэрээр илэрхийлэн харуулах ноёхой Марьягийн чухамдаа энэхүү уй гашуу нь сэтгэлд харшгүйгээр дур булааж буйг мэдрэх бүлгээ.

	«Гайхалтай сайхан бүсгүй байж таарна! Ёстой ариун шүтээн байх! Би юугаа хийж хүлэгдэж, Сонятай юундаа яаран суув даа ер?» гэж аман дотроо үглэнэ. Нэг нь оюун санааны авьяас чадлаар хомс ядуу, нөгөө нь баян-энэ хоёрын хоорондын жишиг өөрийн эрхгүй санаанд бууж ирнэ. Николай өөрөө оюун санааны авьяас чадваргүй болохоор тийм авьяасыг бүр ч өндрөөр үнэлнэ. Хэрэв хүнтэй суугаагүй байсан бол яах байсан сан бол? Ханилан сууя гэж ямархуу янзаар хэлж, Марья хэрхэн эхнэр нь болох байсан бол? гэдгийг төсөөлөн бодох гэж оролдов. Гэвч тийнхүү төсөөлөн бодож чадахгүй ажээ. Николайн дотор эвгүй оргин, хурд тод ямар ч дүр бууж ирсэнгүй. Сонятай аль дивангарын ирээдүйгээ тоймлосон, бүхнийг бодож боловсруулсан болохоор тэр бүхэн энгийн, тодорхой байлаа. Бас Сонягийн тухай бүгдийг мэдэж байлаа. Харин ноёхой Марьятай суувал ирээдүйн амьдрал нь ямархуу байхыг төсөөлөн бодож боломгүй байлаа. Учир нь түүнийг мэдэхгүй, ердөө л дурласнаас цаашгүй байв.

	Сонягийн тухай мөрөөсөл нь нэг л баясгалантай, зугаатай. Гэтэл ноёхой Марьягийн тухай бодоход хэзээд бэрх, яльгүй аймшигтай байв.

	«Ямар бишрэлтэй мөргөнө вэ! Хамаг зүрх сэтгэл нь мөргөлдөө явчихсан нь илт байна билээ. Нээрэн ч тэгж сүсэглэн мөргөх нь уулыг ч хөдөлгөж чадна. Гэхдээ тэр залбирал бүтэхгүй гэдэгт би лавтай итгэж байна. Над хэрэгтэй юмаа бүтээсэй билээ гэж би юунд эс мөргөнө вэ? гэж санаснаа — Над юу хэрэгтэй вэ? Сонягаас салж, эрх дураар болох хэрэгтэй гэснээ захирагчийн хатагтайн үгийг санан — Нээрэн үнэн юм хэлсэн шүү. Би Марьятай суувал аз жаргалаас өөр юм амсахгүй. Бөөн будилаан, эжий минь зовно... ажил үйлс... будилж гүйцлээ, аймшигтай будилаан! Нээрэн ч би түүнд хайргүй. Түүнд би дурлавал зохих ёсоор дурлаагүй. Бурхан минь! Энэ аймшигтай, мухардмал байдлаас минь гаргаж өгөөч! гэснээ гэнэт залбирч эхлэв. 

	— Нээрэн мөргөл уулыг хөдөлгөнө. Гэхдээ Наташа бид хоёр хүүхдүүдтэй нийлэн цасыг элсэн чихэр болоосой гэж залбиран, цасыг элсэн чихэр болж уу, үгүй юу гэдгийг үзэхээр хашаа руу гүйн очиж байсан шигээр тэгж мөргөж болохгүй, үнэнээсээ сүсэглэн мөргөх хэрэгтэй. Үгүй, би одоо шал дэмий юмны тухай мөргөөгүй байна гэж хэлээд гаансаа буланд тавин, гараа элгэн дээрээ зөрүүлж бурхны хөргийн урд очиж зогсов. Тэгээд ноёхой Марьягийн тухай дурсамжид сэтгэл уярснаасаа болоод аль дивангарын тэгж мөргөөгүйгээрээ сүсэглэн мөргөлөө. Лаврушкаг нэг бичиг аван орж ирэхэд нүдэнд нь нулимс хуран хоолой дээр нь бөөн юм тулж ирээд байлаа.

	Николай байдлаа дорхноо өөрчлөн:

	— Тэнэг минь! Хүн юм асуугаагүй байхад юунд наашаа зүтгээд байсан юм! гэв.

	— Мужийн захирагчаас элч иржээ. Танд захиа авчирсан байна гэж Лаврушка нойрмог дуугаар хэлэв. 

	— За, сайн байна, баярлалаа, яв!

	Николай хоёр захиа авсны нэг нь ээжээс нь, нөгөө нь Сонягаас ирсэн байлаа. Тэдгээрийг гарынх нь үсгээр таньж, эхлээд Сонягийн захиаг задлав. Хэдхэн мөр уншиж амжилгүй царай нь цонхийн, нүд нь айж эмээн, баярлан дүрлийв.

	— Үгүй, тэгж таарахгүй! гэж тодхон хэлэв. Нэг газар сууж эс чадан, захиаг барин уншсаар өрөөн дотуур холхиж эхлэв. Захиаг гүйлгэн уншсанаа, дараа нь хоёр гурав дахин уншсанаа мөрөө хавчин, гараа алдалж, нүд гөлрөн, амаа ангайсаар тасалгааны голд зогсчхов. Сүсэглэн мөргөснийг нь бурхан ёсоор болгож өгнө гэж мөн тун саяхан итгэл дүүрэн залбирч байсан нь ёсоор болжээ. Гэтэл энэ нь ер бусын зүйл байсан бололтой, ингээсэй гэж ерөөс хүлээж байгаагүй юм аятай, энэхүү түргэн болсон явдал саяын залбиран гуйж байсан бурхны тааллаар болоогүй, ердийн нэг тохиолдлоос болсон мэт хирдхийн гайхав.

	Ростовын эрх дураараа, чөлөөтэй байдлыг хүлж байсан, тайлагдамгүй мэт санагдаж байсан зангилаа (Николайд санагдсанчлан) Сонягаас ирэх учиргүй байгаад ирсэн энэ захиагаар тайлагдаж орхив. Соня бичихдээ сүүлчийн золгүй явдал, Ростовынхон Москва дахь хамаг хөрөнгөө бараг дуусан сүйдсэн, Николайг ноёхой Болконскаятай суугаасай гэсэн хүслээ гүн ахай нэг бус удаа илэрхийлж байсан, сүүлийн үед Николай юм хэлэлгүй, хүйтэн хөндий байдаг болсон энэ бүхэн нийлээд түүний амласнаас өөрийг нь няцахад хүргэсэн тухай, тэгээд одоо хэнтэйгээ сууна Николайн хэрэг болсон тухай бичжээ.

	«Над өмөг түшиг болж байсан айлынхаа уй гашуу юм уу хэл амны шалтгаан байж болох юм гэж бодоход над даанч хүнд байлаа. Миний хайр дурлал хайртай хүнээ жаргуулах гэсэн ганцхан чин зорилготой байсан юм. Тийм учраас Николас минь, хэнтэйгээ сууна өөрийн чинь хэрэг, тэгэхдээ харин юу боллоо ч гэсэн Соня шиг чинь чамайг хэн ч тэгж их хайрлан энхрийлэхгүй шүү гэдгийг санаж яваарай даа» гэж бичжээ.

	Хоёр захиаг хоёулыг Тронцаас бичжээ. Хоёр дахь захиа гүн ахайгаас иржээ. Захианд Москвад сүүлчийн өдрүүдэд болсон явдал, нүүдэл суудал, гал түймэр, хамаг хөрөнгө зоорио сүйдсэн тухай бичжээ. Захиандаа гүн ахай юмны далимаар гүн Андрей шархтнуудтай дуг одсон, биеийн байдал туйлын эгзэгтэй байсан, гэхдээ одоо найдвар нь илүү байна гэж доктор хэлсэн. Соня Наташа хоёр асран тордож байгаа гэж бичжээ.

	Николай тэр захиаг аван маргааш нь ноёхой Марьягийнд очив. «Түүнийг Наташа асарч байгаа» гэдэг юу гэсэн үг болох тухай Николай ч, ноёхой Марья ч нэг ч үг дурссангүй. Гэхдээ энэ захианы ачаар Николай ноёхойтой бараг төрөл садны харилцаатай болон ойртож орхив.

	Маргааш нь Ростов ноёхой Марьяг Ярославль руу гаргаж өгөөд, хэд хоногийн дараа өөрөө хороо руугаа мордов.

	VIII

	Николайн залбирлыг ёсоор болгосон тэрхүү захиаг Соня Тронцаас бичсэн байлаа. Захиа бичихийн учир нь гэвэл Николайг баян бэртэй суулгах гэсэн бодол хөгшин гүн ахайд улам ихээр төрдөг болжээ. Үүнд гол саад бологч нь Соня гэдгийг ахай мэднэ. Тэгээд Богучаровт ноёхой Марьятай уулзсан тухайгаа бичсэн Николайн захиаг авснаас хойш ялангуяа Сонягийн амьдрал гүн ахайн гэрт улам бүр хүндэрсээр байлаа. Гүн ахай Соняг басамжлах, хатуу ширүүн үг хэлэх эгзэг бүрийг эс өнгөрөөнө.

	Харин Москвагаас нүүхээс хэдэн хоногийн урьд болж буй бүх явдлаас сэтгэл нь үймрэн, зан нь зөөлөрсөн гүн ахай Соняг дуудан, Николайтай холбоогоо таслан чиний төлөөнөө хийсэн бүхний ачийг өөрийгөө хохироогоод ч хамаагүй хариулаач гэж нулимс асгаруулан гуйжээ. Урьд нь дандаан зэмлэж, шаардаж шахдаг байжээ.

	— Ийм ам өгөхөөс нааш би хэзээ ч амар тайван байж чадахгүй гэв.

	Соня мэгштэл уйлан бахардаж, хүссэн бүгдийг чинь хийе, яахад ч бэлхэн байна гэж енгинэтэл уйлсаар хариулсан авч сална гэсэн шууд ам өчиг эс өгөн, өөрөөс нь шаардсан энэ зүйлийг сэтгэлийнхээ гүнд шийдэж эс чадав.

	Тэжээн тэтгэж хүмүүжүүлсэн энэ айлын аз жаргалын төлөө өөрийгөө хохироох хэрэгтэй байлаа. Энэ айлд байгаа түүний байдал нь өөрийгөө хохироох замаар л хүн чанараа харуулж болох байсан тул өөрийгөө хохироож ч сурсан, тэгэх ч дуртай байлаа. Гэхдээ урьд өөрийгөө золионд гарган тэр бүрий хохирохдоо өөрийнхөө ба өрөөл бусдын нүдэн дээр хүн чанараа улам өргөн, энэ яваа насандаа хамгаас илүү хайрлаж явдаг Николасдаа улам нэр хүндтэй болж байна гэдгээ баясан ухаардаг байлаа. Гэтэл одоо амьдралынх нь хамаг утга агуулга, золиосных нь хамаг шан болж байсан тэр зүйлээсээ няцан хохирох ёстой болжээ. Өөрийг нь шаналаан зовоохын тулд хайр хишиг хүртээж байсан тэр хүмүүст насандаа анх удаа хорсох сэтгэл төрөв. Иймэрхүү зовлон хэзээ ч амсаж үзээгүй, хохирохын хэрэгцээ хэзээ ч гарч байгаагүй, харин бусдыг хохирох болгож байсан, тэгсэн атлаа бүхний хайр булаасаар байдаг Наташад атаархах сэтгэл төрөв.

	Николаст дурлах цэвэр ариун бүрэг дурлалаас нь ёс дүрэм, буянт үйл, шашин бурхны хүрээнээс ч хальж гарсан тачаангуй сэтгэл гэнэт оргилон гарч ирж буйгаа Соня анх удаа мэдрэв. Тэгээд энэ сэтгэлийнхээ нөлөөлөл дор, угаас хараат амьдралынхаа эрхээр, өөрийн эрхгүй нуумгай зантай сурсан учир гүн ахайд ерөнхий үгээр тодорхойгүй хариулаад, дахин түүнтэй ярилцахаас булзааран Николайтай уулзах цагийг хүлээх, тэгэхдээ энэ уулзалтаараа Николайгаас салан түүнийг чөлөөтэй болгох биш, харин ч бүр түүнтэй амьдралаа үүрд холбохоор шийджээ.

	Ростовынхон Москвад хүрч ирнээс уламжлан сүүлийн хоногуудад гарсан бөөн ажил, аймшиг сэлт Соняг шаналааж байсан гунигт бодлыг мартагнуулав. Ажил төрөлдөө толгой өөд татахгүй тэр бодлоосоо ангижрахдаа Соня ч баяртай байлаа. Харин гэрт нь ван Андрей байгааг мэдээд Андрей Наташа хоёрыг хэдий үнэн голоосоо өрөвдөж байсан ч гэсэн Николайгаас намайг салгах гэж бурхан тэнгэр хүсэхгүй л байгаа юм байна даа, яамай гэсэн баяртай, сүсэглэнгүй бодол төрж ирэв. Наташа ганцхан ван Андрейд л хайр сэтгэлтэй байсан, тэр хайр сэтгэл нь хөрөөгүй гэдгийг Соня мэдэж байлаа. Одоо ийм аймшигт нөхцөлд уулзаж учирсан хоёр дахин бие биеэ хайрлан янаглана, тийм болохоор энэ хоёрын дунд садан төрлийн холбоотой Николай ноёхой Марьятай гэрлэж чадахгүй гэдгийг бас мэдэж байлаа. Сүүлийн хоногууд болон аяллын анхны өдөр аймшигтай явдлууд болсон ч гэсэн Соня амины минь юманд дээд тэнгэр оролцон тус болж гэж бодон, ухаарахаас баяр хөөрнө.

	Ростовынхон Тройцын сүм хүрээд аяллынхаа анхны үдлэг хийв.

	Сүмийн зочид буудал Ростовынхонд гурван том өрөө гаргаж өгсний нэгд ван Андрей оров. Шархтны бие энэ өдөр хавьгүй дээрдсэн байлаа. Наташа дэргэд нь сууна. Өнө эртний танил, нэмэр хандив оруулагч нар дээрээ бараалхаж ирсэн хамба ламтай ярилцан зэргэлдээ өрөөнд гүн, гүн ахай хоёр сууна. Энд бас Соня суун, Наташатай ван Андрей юу ярьж байгаа бол мэдэх сэн гэж арга нь барагдана. Тэр хоёрын ярилцах чимээг Соня хаалга нэвт сонсоно. Тэгтэл ван Андрейн өрөөний хаалга онгойн, Наташа тэндээс сэтгэл нь догдлон гарч ирснээ өөдөөс нь тосон босож баруун гарынхаа өргөн ханцуйнаас барьж авсан лам багшийг харалгүй Соня дээр хүрч ирэн гараас нь барьж авав.

	— Наташа, юу болоов? Наашаа ир гэж гүн ахай дуудав.

	Наташа хамба лам дээр хүрч очин адис авбал бурхан тэнгэр, түүний хутагт шавь нарт сүсэглэн мөргөж тусламж гуйхыг зөвлөв.

	Наташа хамба ламыг гарч одмогц найзынхаа гараас хөтлөн сул өрөөнд хүрч очив.

	— Соня, энэ маань эдгэрэх үү? Аа? Соня, би я.:сан их хувьтай хүн бэ, би ямар их азтай вэ! Соня, хонгор минь, — Бүгд урьдынхаараа болно. Ганцхан энэ маань л амьд байдаг юм бол. Энэ маань... тэгэх ёсгүй... яагаад гэвэл... яагаад... гэвэл... гэснээ Наташа асгартал уйлж орхив.

	— Тэгнээ тэр! Би бүр мэдэж байсан юм! Еэ бypхан минь, гялай гялай. Заавал эдгэрнэ! гэж Соня баясан дуугарав.

	Соня найз бүсгүйнхээ айдас, гуниг, өөрийнхөө хэнд ч гаргаж хэлээгүй бодлоос болоод найзаасаа дутахгүй сэтгэл нь хөдөлсөн байлаа. Тэгээд енгинэтэл уйлж, үнсэн үнсэн байж Наташаг тайтгаруулав. «Эдгээсэй л билээ ганцхан» гэж Соня бодно. Хоёр найз дотроо онгойтол баахан уйлж, ярилцсанаа нулимсаа арчаад ван Андрейн өрөө рүү гарч очив. Наташа хаалгыг хянуур онгойлгон өрөө рүү шагайв. Соня дэргэд нь дутуу онгойлгосон хаалганы дэргэд зогсоно.

	Ван Андрей гурван дэрэн дээр цээж өндөр хэвтэнэ. Цонхигор царай нь уужуу тайвуу, нүд нь аниастай байх агаад жигдхэн амьсгалж байгаа харагдана.

	— Хөөе, Наташа! хэмээн Соня гэнэт бараг дуу алдан үеэл эгчийнхээ гараас шүүрч аван, хаалганаас ухрав.

	— Юу вэ, юу вэ? гэж Наташа асуувал Соня царай зэвхий даан уруул нь чичирсээр:

	— Энэ чинь өнөөх, яагаа вэ дээ... гэж дуугарлаа.

	Наташа хаалга сэмээрхэн хаан, юу хэлсэн учрыг эс ойлгосон чигээр Сонятай цонх руу очлоо. 

	— Санаж байна уу чи, би чамайг толинд харж өгөөгүй юу даа, яагаа вэ... Отрядад байхад, ес эхлэх үеэр... би юу үзлээ, санаж байна уу?.. хэмээн Соня айсан, бахадсан царайтай асуув.

	— Тийм, тийм! хэмээн Наташа тэр үед Соня толинд мэргэлэн ван Андрейг хэвтэж байгаагаар харснаа хэлснийг нь бүүр түүр санан нүдээ дүрлийлгэн хэлэв.

	Соня хэлснээ залган:

	— Санаж байна уу? Би тэр үед юу харснаа чамд ч, Дуняд ч, бүгдэд нь хэлсэн шүү дээ. Түүнийг би орон дээр хэвтэж байгаагаар харсан гээгүй дээ гээд үг бүрийнхээ тоолон хуруугаа гозойлгон дохилзуулна.

	— Гэгээд нүд аниастай, яг одоогийнх шиг ягаан хөнжил нөмрөөтэй, гараа цээжин дээрээ зөрүүлээтэй хэвтэж байсан хэмээн саяын харсан зүйлс нь тэр үед толинд мэргэлэн харсантай нь нэгд нэгэнгүй таарч буйгаа бүр итгэн ярив. Тэр үед Соня толинд юу ч хараагүй, харин санаандаа орсон бүгдээ л ярьж байж билээ. Гэхдээ тэр үед санаанаасаа зохиосон зүйлс нь алив дурсамжийн адилаар яг үнэн бодитой байсан мэт бодож байлаа Ван Андрей өөр рүү нь эргэж хараад инээмсэглэсэн, нэг улаан өнгийн юмаар хучаастай хэвтэж байсан гэж тэр үед хэлснээ Соня санахгүй байснаар үл баран, ягаан, чухамдаа л ягаан хөнжлөөр хучаастай, нүд нь аниастай хэвтэж байсныг нь тэр үед харсан, тэгж хэлсэн гэдэгтээ бат нот итгэж байлаа.

	— Тийм, тийм, чухамдаа л ягаан хөнжлөөр гэж Наташа хэлснээ нээрэн л ягаанаар гэж хэлсэн шиг санагдан, урьдчилан зөгнөсний ер бусын, далдын гол учрыг үүнд л байна гэж үзэв.

	— Тэгээд энэ чинь юу гэсэн үг вэ! гэж Наташа бодлогошронгуй асуувал Соня толгойгоо тэврэн авч:

	— Пээ, би ердөө мэдэх юм алга, энэ бүгд ямар жигтэйхэн юм бэ? гэж дуугарав.

	Хэдэн минутын дараа ван Андрей хонх дарсанд Наташа тийшээ орж, Соня сэтгэл нь хөдлөн уярсаар, болсон явдлын ер бусын хачныг эргэцүүлэн бодсоор цонхны дэргэд үлдэв. Сонягийн сэтгэл ингэж учиргүй хөдлөн, уярч байсан нь тоотой.

	Энэ өдөр их цэрэгт захиа бичих завшаан тохиолдсон тул гүн ахай хүүдээ захиа бичлээ.

	Гүн ахай бэр хүүхнээ хажуугаараа өнгөрөхөд хурдхан захиагаа орхин өөдөө болж:

	— Соня, чи Николайд захиа бичихгүй юм уу? гэж бүдэгхэн, чичирсэн хоолойгоор асуувал нүдний шил нэвт харах ядарсан харцаар нь гүн ахай тэр үгээрээ юу хэлэх гэснийг нь бүгдийг мэдэв. Тэрхүү харцанд нь гуйсан, татгалзах бий гэж айсан, гуйх хэрэгтэй болсондоо ичиж зовсон, хэрэв татгалзвал эвлэршгүй үзэн ядах байдал цөм хослон илэрнэ.

	Соня гүн ахайн дэргэд очин өвдөг сөхрөөд гарыг нь үнсэв.

	— Бичнэ ээ, ээж ээ гэж хэлэв.

	Соня энэ өдөр болсон бүх явдлаас, ялангуяа саяын харсан зүйл мэрэг төлөг нь ид шидээр болсныг харсандаа сэтгэл хөдлөн уярч, ер нь зөөлрөөд байлаа. Ван Андрей Наташа хоёрын харилцаа сэргэсэн болохоор Николай ноёхой Марьятай сууж чадахгүй гэдгийг Соня мэдэж байсан болохоор өөрийгөө хохироож сурсан, тэгэх дуртай байдаг тэр урам нь дахин сэргэснээ баяртайяа мэдэрлээ. Уужим сэтгэл гаргаснаа баясгалантай ухааран, нүдэнд нь нулимс хурж ирэн, усгал зөөлөн харцтай хар нүдийг нь бүрхэж ирсэн нулимснаасаа болон хэд дахин тасалдан байж нөгөө Николайн хүлээж аваад учиргүй гайхсан тэр захиаг бичиж гарав.

	IX

	Пьерийг шилжүүлсэн цэргийн шоронд өөрийг нь олзолсон цэрэг дарга нар өөртэй нь дайсагнасан хэр нь хүндэтгэнгүй харилцана. Тэдний харилцаанд бас өөрийг нь юун хүн юм бол (их дээгүүр зиндааны хүн биш байгаа) гэж эргэлзэх, өөртэй нь тун саяхан тэмцэлдсэн учир дайсагнах байдал мөн харагдана.

	Харин маргааш өдөр нь халаа ирвэл өөрийг нь баривчлан авсан цэрэг дарга нарт өөрөө ямар учир холбогдолтой байсан шиг тийм ач холбогдол шинэ харуулын цэрэг дарга нарт нэгэнт үгүй болсныг Пьер мэдэрлээ. Тариачин хувцастай энэ бүдүүн тарган эрийг тэр өдрийн харуулынхан тонуулчин цэрэг, хуяг цэргүүдтэй тэгтлээ зад үзэлцэн, хүүхэд аварсан тухай сүртэй үг хэлсэн нөгөө айхавтар эр гэж үзэхээ нэгэнт болин. дээд дарга нарын тушаалаар баривчлан яагаад ч юм хорьж буй арван долоон оросын л нэг гэхээс цаашгүй байв. Пьерт хэрэв хүнээс онцгой юм байсан бол бодлогошронгуй гиюүрмэл, зүрхтэй байртай, францынхны хувьд францаар гайхалтай сайхан ярьдаг нь л байлаа. Гэлээ ч гэсэн Пьерийг оруулсан тусдаа өрөө нь франц офицерт хэрэгтэй болсон тул мөн өдөр түүнийг олзлогдсон бусад хүнтэй нийлүүлэв.

	Пьертэй хоригдсон тэдгээр орос цөмөөр хамгийн дорд зиндааны хүмүүс байлаа. Пьерийг эзэн хүн гэж мэдээд, тэр дундаа францаар ярьдгаас нь болон тэд цөмөөр түүнээс хөндийрхөнө.

	Эдгээр хоригдогсдыг (өөрийг нь ч бас болзошгүй) галдан шатаасан хэргээр шүүнэ гэдгийг Пьер маргааш өдрийнх нь орой мэдэв. Нөгөөдөр нь Пьерийг бусдын хамт нэг байшинд авч очвол тэнд живэр цагаан сахалтай франц генерал, хоёр хурандаа, гартаа хүзүүний ороолт барьсан бусад франц сууж байв. Яллагдагч этгээдтэй төлөв хэрхэн харилцдаг ёсоор Пьертэй мөн бусдын адил хүний зөөлөн сэтгэлээс давсан хуурмаг ширүүн зангаар хэн гэдэг хүн бэ? хаа байсан бэ? ямар зорилгоор гэхчлэн асуултыг яг таг, тодосгон асууж байцаалаа.

	Эдгээр асуулт ажил төрлийн мөн чанарыг орхигдуулан, уг мөн чанарыг илрүүлэх бололцоо эс олгон шүүх үед тавьдаг бүх асуултын адилаар шүүгдэгчийн хариулт тэр ховилоор урсан урссаар хүссэн зорилгод, өөрөөр хэлбэл яллагдахад хүргээсэй гэж шүүгчийн хүсдэг тэр тосгуур ховил тавих гэсэн ганцхан зорилготой байлаа. Яллах зорилгод нь эс нийцэх юм ярьж эхлэхийн хамт ус нь хаашаа л бол хаашаа урсахаар тосгуур тосож авна. Түүнээс гадна яллагдагчид шүүхийн хурал болгон дээр төрдөг тэр бодол Пьерт төрөх тул энэ бүх асуултыг юунд асууна вэ гэж гайхширна. Тосгуур тавих энэ ов мэхийг хүлцэнгүйн эрхээр буюу эелдэг зангийн үүднээс хэрэглэж байгаа юм шиг Пьерт санагдана. Энэ хүмүүсийн эрхэнд орсон, энэ эрх мэдэл л өөрийг нь нааш авчирсан, гагцхүү эрх мэдэл л асуултад хариулахыг шаардах эрх тэдэнд олгож байна, энэхүү хурлын цор ганц зорилго өөрийг нь яллахад оршиж байна гэдгийг Пьер мэдэж байлаа. Эрх мэдэл байсан, яллах гэсэн хүслэн байсан болохоор ов мэх гаргасан асуулт асууж, шүүж барихын хэрэггүй байлаа. Бүх хариулт гэм буруутай гэдэгт хүргэх ёстой байсан бололтой. Өөрийг нь баривчлах үед юу хийсэн бэ? гэдэг асуултад Пьер гал дотроос аварсан хүүхдийг эцэг эхэд нь аваачиж өгч явсан гэж нэлээд өрөвдөлтэй хариулав. Тонуулч цэргүүдтэй яагаад зодолдсон бэ? гэдэг асуултад эмэгтэй хүнийг өмгөөлсөн, доромжлуулж буй эмэгтэйг хамгаалах нь хүн бүрийн үүрэг... гээд цааш ярих гэтэл зогсоон, энэ нь уг хэрэгт холбогдолгүй гэв. Байшин нь шатаж байгаа хашаанд яах гэж орсон юм, орсныг чинь харсан гэрч нар байна уу гэсэн асуултад Москвад юу болж байгааг харахаар явж байсан юм гэж хариулбал дахин үгийг нь тасалж, хаашаа явж байсныг чинь асуугаагүй, түймрийн дэргэд юунд байж байсан юм? гэж асууж байна гэв. Нэр хэн бэ? гэсэн эхний асуултаа дахин асуухад нь түүнд хариулахыг хүсэхгүй байна гэж байснаа одоо бол үүнийг хэлж чадахгүй гэж хариулжээ.

	— Тэгвэл бичээд өг, хариулахгүй чинь маш муу, тун тусгүй хэрэг дээ гэж живэр цагаан сахал, улаан ягаан холилдсон царайтай генерал ширүүн хэлэв.

	Дөрөв дэх өдөр нь түймэр Зубовын далангийн цаадтай эхлэв.

	Пьерийг өөр арван гурван хүний хамт Крымийн гарамд нэг худалдаачин айлын сүйх тэрэгний саравчинд аваачив. Пьер хотоор нэг түгсэн юм шиг санагдах утаанаас амьсгаа давчидна. Зүг бүрийд түймэр харагдана. Пьер тэр үед Москва шатаж буйн учир холбогдлыг эс ухааран, түймэр гарч буй газар бүрийг хирдхийн харна.

	Крымийн гармын тэндэх айлын сүйхний саравчинд Пьер дөрөв хонож, энд хоригдож байгаа бүх хүн маршлын шийд ирэхийг хүлээж өдөр өнгөрөөж байна гэдгийг франц цэргүүдийн ярианаас олж мэдлээ. Хэн гэдэг маршал болохыг нь цэргүүдээс мэдэж чадсангүй. Цэргүүдийн хувьд маршал гэдэг бол дээд тушаал, тэгэхдээ эрх засгийн нэлээд үл тайлагдах үе шат байв.

	Олзлогдогсдыг хоёр дахь удаагаа байцаалтад аваачив. Есдүгээр сарын найман хүртэлх эхний энэ хэдэн өдөр Пьерт хамгийн хүнд өдрүүд байлаа.

	X

	Харуулынхны машид хүндэтгэн харилцаж буй байдлаас үзэхэд маш өндөр тушаалын бололтой офицер есдүгээр сарын найманд хоригдлууд дээр орж ирэв. Штабын бололтой энэ офицер нэрсийн жагсаалт барьсаар оросуудыг бүгдийг нэрээр нь, Пьерийг нэрээ хэлэх дургүй этгээд гэж дуудав. Олзлогдогсдыг цөмийг эргэн тойрон хайнга, залхуурангуй харснаа, эднийг маршал дээр аваачихаас урьд цэвэр хувцаслуулж, янзал гэж харуулын офицерт тушаав. Цагийн дараа суман цэрэг ирж, Пьерийг бусад арван гурвын хамт Охидын талбай гэдэг дээр аваачив. Бороо орсны дараа тэнгэр цэлмэг, нартай, агаар ер бусын цэвэр сайхан өдөр байлаа. Пьерийг цэргийн шоронгоос гарган Зубовын далан руу аваачсан өдрийнх шиг утаа доош суун түгж байсангүй, харин цэвэр агаарт эгц өөдөө суунаглана. 

	Түймрийн гал хаа ч эс үзэгдэнэ. Гэхдээ зүг бүрээс утаа эгц өөдөө суунаглан, бүх Москва, Пьерийн хараа хүрэх энгээр туждаа цурам болжээ. Хаашаа л харна пийшин яндан нь үлдсэн ором, хаа нэгтэй балгас болсон тоосгон байшин харагдана. Пьер цурмыг эргэн тойрон хараад хотын үл андах хорооллуудаа таньсангүй. Хаа нэгтэй бүтэн үлдсэн сүм харагдана. Эвдрэлгүй бүтэн үлдсэн Кремль цамхаг, Их Иваны дуган гэлтэй алсаас цайрна. Ойролцоохон нь Новодевичийн сүмийн пүнхэр гялталзан, тэндээс мөргөлийн чимээ бүр ч цангинуун сонстоно. Энэхүү мөргөл өнөөдөр ням гараг, эх дагинын мэндэлсний баяр болж буйг Пьерт мэдүүлэв. Гэхдээ тэр баярыг хийх хүн нэг ч үгүй мэт санагдах нь эргэн тойрон цурам болон сүйрч, орос хүмүүс үзэгдэж францынхныг хармагц бултан нуугдах айж хэлмэгдсэн, уранхай нооронхой хувцастай хүмүүс л хаяа нэг үзэгдэнэ.

	Оросын үүрийг хоослон, устгасан бололтой. Орос амьдралын хэв журмыг устгаад энэхүү хоосолсон үүр дээр францынхан өөрийнхөө тэс ондоо, хатуу журмыг тогтоосныг Пьер өөрийн эрхгүй ойлгов. Бусад гэмтэнтэй өөрийг нь туун хуяглаж яваа цэргүүд эгнээ дэгц золбоо сэргэлэн алхалж яваа байдлаар түүнийг мэдлээ. Пьер үүнийг хажуугаар нь зөрөн өнгөрч яваа цэрэг хөтөч бүхий хос морь хөллөсөн сүйхэнд заларч яваа эрхэмсэг франц түшмэлийн байр байцаар мэдрэв. Үүнийг талбайн зүүн захаас цуурайтаж байгаа хорооны хөгжмийн хөгжилтэй аялгаар, бас өнөө өглөө хүрч ирсэн франц офицер олзлогдогсдын нэрс дуудсан тэр жагсаалтаар бүр ч сайн ойлгон, мэдэрч билээ. Пьерийг дан ганц цэргүүд олзлон авч эхлээд нэр, дараа нь өөрийг нь мартаж, бусадтай будилж болох л байлаа. Гэтэл үгүй ээ, байцаалт дээр өгсөн хариу нь: нэрээ хэлэх дургүй хүн гэж өөрийг нь дуудах хэлбэрээр эгж ирэв. Пьерт аймаар санагдах энэ нэртэйгээр нэг тийшээ хүргэгдэж яваа нь Пьер болон бусад олзлогдогсод бол цөмөөрөө нөгөө хэрэгтэй этгээдүүд мөн, тиймээс ч хүргэх ёстой газар нь хүргэхээр явна гэсэн бат итгэл францынхны нүүрэн дээр бэлээхнээ бичээстэй байх бүлгээ.

	Пьер өөрийгөө үл мэдэх авч номоороо ажиллаж байгаа машины дугуй дор орсон өчүүхэн зомгол мэтээр бодно.

	Пьерийг бусад гэмтний хамтаар Охидын талбайн баруун захад, сүмээс холгүй орших том цэцэрлэг бүхий том цагаан байшинд хүргэж ирлээ. Энэ бол гүн Щербатовын байшин байлаа. Пьер урьд эднийхээр олонтой зочлон ирдэг байлаа. Цэргүүдийн ярианаас үзвэл одоо энд маршал, бэйл Экмюльский сууж буй ажээ.

	Тэднийг довжооны дэргэд аваачиж дотогш нэг нэгээр оруулна. Пьер зургаа дахь нь байлаа. Пьерийг түүний эс андах шилэн гудамж, пин, үүдний өрөөгөөр дамжуулан намхан урт өрөөнд оруулав. Үүдний өрөөнд маршлын туслах зогсож байв.

	Даву өрөөний хойморт ширээний ард, нүдний шилээ хамар дээрээ буулган сууж байлаа. Пьер дэргэд нь ойрхон хүрч очив. Даву урдаа буй нэг бичиг магадлан уншиж байгаа бололтой дээш харсангүй. Тэгээд дээшээ хараагүй чигээр:

	— Ta юун хүн билээ? гэж бүдэгхэн асуув.

	Пьер үг дуугарахын тэнхэлгүй байсан учир юм дуугарсангүй. Даву бол Пьерийн хувьд зүгээр нэг францын генерал төдийгүй, харгис хэрцгийгээрээ нэрд гарсан хүн байлаа. Нэг хэсэгтээ хариу хүлээн тэвчих хатуу багш адил Давугийн хүйтэн царайг харан зогсохдоо Пьер удааширсан агшин бүрээ амь насны үнэтэй байж мэдэхийг ухаарав. Гэвч юу хэлэхээ эс мэднэ. Анхны байцаалт дээр хэлсэн зүйлээ хэлж зүрхэлсэнгүй. Хэргэм тушаалаа илчлэн хэлэх аюултай, ичгэвтэр байсан тул Пьер юм эс дуугарна. Пьерийг юу хэлэхээ шийдэж амжаагүй байтал Даву дээш харан, нүдний шилээ духан дээрээ сөхөн нүдээ онийлгон Пьерийг сайтар ажиглав.

	Тэгээд Пьерийг сүрдүүлэх гэсэн бололтой хүйтэн жигд дуугаар:

	— Би энэ хүнийг мэднэ гэж хэлэв. Пьерийн нуруугаар нь хүйт дааж ирснээ одоо толгойг нь бахиар хазсан мэт болоод явчхав.

	— Ta намайг мэдэх учиргүй, генерал, би таныг хэзээ ч хараагүй... гэтэл

	— Энэ бол Оросын тагнуул... гэж Даву үгийг нь таслан, тэнд байгааг нь Пьер огт анзаараагүй өөр нэг генералд хэлэв.

	Тэгээд Давуг нааш эргэж хармагц Пьер тачигнасан дуугаар түргэн түргэн ярьж гарав. Давуг бэйл гэдгийг гэнэт санаад:

	— Үгүй, эрхэм дээдсээ... үгүй, эрхэм дээдэс ээ, та намайг мэдэх учиргүй, Би бол сэргийлэхийн офицер би Москвагаас ер гараагүй хэмээв.

	— Таны нэр хэн бэ? гэж Даву дахин асуулаа.

	— Безухов

	— Таны худал хэлээгүй гэдгийг хэн над нотолж өгөх юм бэ?

	— Эрхэм дээдэс ээ! — хэмээн Пьер гомдсон биш гуйсан өнгөөр дуу алдав.

	Даву дээшээ харан Пьерийг сайтар нягтлан харав. Тэд нэлээн болтол бие биеэ ажиглав. Чухамхүү энэ харц л Пьерийг аварчээ. Энэхүү, харцанд дайны шүүхийн бүх нөхцөлийн зэрэгцээ тэр хоёрын хооронд хүн ёсны харилцаа тогтоох юм байв. Энэхэн хоромд тэр хоёр хоёул тоймгүй олон зүйлийн учрыг бүүр түүр ухааран, хоёулаа л хүний үрс, хоёулаа л ахан дүүс гэдгээ ойлгожээ.

	Нэрсийн жагсаалтаас дөнгөж сая толгойгоо өндийлгөөд байгаа Давугийн анхны харцанд Пьер бол ердөө, нөхцөл байдал байлаа. Уг нэрсийн жагсаалтад хуний амьдрал, ажил үйлсийг дугаарласан байлаа. Даву Пьерийн тусгүй үйлдлийг нинжин сэтгэлээр авч үзээгүй бол түүнийг буудчих байсан билээ. Гэтэл одоо түүнийг хүн гэж үзэж байлаа. Даву агшин зуур бодлого болсноо:

	— Ta хэлсэн үгнийхээ үнэн шударга гэдгийг юугаар нотлох вэ? гэж хүйтнээр асуулаа.

	Пьер Рамбалийг санан хороо, нэр овог, байж байсан байшингийнх нь гудамжийг нэрлэв.

	— Ta яривал зохих юм ярихгүй байна гэж Даву дахиад хэллээ.

	Пьер өгч буй өчгийнхөө үнэн шударгын нотолгоог тасалдан чичгэнэсэн хоолойгоор тоочиж гарав.

	Энэ үеэр туслах нь орж ирэн, Давуд нэг юм илтгэв.

	Даву туслахынхаа илтгэсэн мэдээнд баясан товчоо товчилж гарав. Пьерийг янз нь ор мартсан бололтой.

	Туслах нь олзлогдогчийн тухай дурсахад хөмсөг зангидан, Пьерийн зүг толгой дохиод аваач гэж хэлэв. Гэхдээ өөрийг нь эргээд саравч руу юу, аль охидын талбайгаар гарахад нөхөд нь заан харуулсан цаазлахаар зэхсэн газар руу юу ер хааш нь аваачих учиртай байгааг Пьер эс мэднэ.

	Гэдрэг эргэн харвал туслах нь Давугаас юм лавлан асууж байгааг харлаа.

	— Тийм ээ, тэгэлгүй яах вэ гэж Даву хэлэв. Гэвч тэр «тийм ээ» гэдэг нь юу болохыг Пьер эс мэднэ.

	Хаашаа, хир удаан явснаа Пьер эс мэднэ. Эргэн тойрондоо юу болж байгааг огтхон ч эс харан бүрмөсөн мансууран гиюүрчихсэн бусадтайгаа цуг гэлдэрч явтал нэг мэдэх нь бүгдийг зогсоож, Пьер ч зогслоо.

	Энэ бүх хугацаанд Пьерийн толгойд ганцхан л бодол эргэлдэнэ. Тэр нь хэн намайг цаазлуулахаар ялласан хэрэг вэ? гэдэг л бодол байлаа. Энэ бол комисст байцааж байсан тэр хүмүүс л лав биш, тэдний нэг нь ч тэгэхийг хүсээгүй, бодвол тэгж ч чадахгүй байлаа. Энэ бол түүнийг хүн ёсоор харж байсан Даву биш байлаа. Дахиад ганц хурам болсон бол тэднийг тусгүй юм хийж байна гэдгийг Даву ойлгох байлаа. Гэтэл тэр хоромд туслах нь орж ирээд саад хийж орхив. Тэр туслах лав муу юм хүсээгүй байх, гэхдээ орж ирэхгүй байж болох байсан. Эцэст нь тэгээд хэн Пьерийг хамаг бүх дурсамж эрмэлзэл, найдвар, бодол санаатай нь цуг цаазлах, алах, амь наснаас нь хагацаах гэсэн болж байна аа? Хэн ингэв? гэж бодогдовч хэн ч тэгээгүй юм шиг санагдана.

	Энэ бол ёс журам, нөхцөл байдлын хэв маяг байлаа.

	Ямар нэг дэг журам л Пьерийг алах, амь наснаас нь хагацаах, устгах гэж байлаа.

	XI

	Ван Щербатовын байшингаас олзлогдогсдыг яг Охидын талбай уруудуулан, Охидын гэгдэх сүмээс зүүнтэйгээр дүүжлүүрийн багана байсан ногооны хашаа руу авч одов. Баганын цаахантаа дөнгөж саяхан ухан шороог нь овоолсон том нүх байх агаад багана, нүх тойрон олон хүн цугласан байлаа. Цуглагсдын цөөнх нь орос, олонх нь түр чөлөөтэй яваа герман, итали, франц зэрэг янз бүрийн хувцастай Наполеоны цэрэг байлаа. Баганын баруун зүүн талд улаан цацаг бүхий мундар, ховоо малгай, богино түрийт гутал өмссөн франц цэргүүд эгнэн жагсжээ.

	Хэрэгтэн этгээдүүдийг нэрсийн жагсаалтад байсан зохих дарааллын дагуу (Пьер зургаадугаарт байлаа) зогсоон, багана руу аваачив. Хоёр талаас хэд хэдэн бөмбөр зэрэг нижигнэн энэ чимээ гарахын хамт Пьерт хагас сүнс нь халих шиг санагдаад, бодох, сэтгэх чадвараа алдаж орхив. Гагцхүү юм харж, сонсож л чадах ажээ. Болох учиртай байсан энэ аймшигтай юм шалавхан л болоосой гэдэг ганцхан хүслэн байлаа. Пьер нөхдөө эргэн тойрон харж, ажиглав.

	Хоёр захын хүний үсийг хоригдол маягаар хусжээ. Нэг нь өндөр горзгор, нөгөө нь нармигар хамар, сэгсгэр хар үстэй шөрмөслөг булиа эр байлаа. Гурав дахь нь буурал орж яваа тарган цатгалан, гэрийн зарц байлаа. Дөрөв дэх нь битүү шар сахал, тас хар нүдтэй маш гоолиг тариачин эр байлаа. Тав дахь нь халаад өмссөн, арван найм хир насны шар царайтай туранхай ажилчин хөвүүн байлаа.

	«Нэг нэгээр нь буудах уу, хоёр хоёроор нь буудах уу?» гэж францынхны зөвлөлдөж буйг Пьер сонслоо. «Хоёр хоёроор» гэж ахлах офицер нь амгалан тайвуухан хариуллаа. Цэргүүд эгнээн дотроо сэлгэн, бүгд л яарна. Тэгэхдээ бүхэнд ойлгомжтой юм хийхийн тулд яарах биш, харин чухал, гэхдээ ёозгүй, ухаарамгүй хэргийг дуусгахын тулд яардаг ёсоор яарч байгаа нь анзаарагдаж байлаа.

	Хүзүүний ороолт барьсан франц түшмэл хэрэгтнүүдийн эгнээний баруун захад очин ялын тогтоолыг орос, францаар уншлаа.

	Дараа нь дөрвөн франц хоёр хоёроороо хэрэгтнүүд дээр очин офицерынхоо заалтаар хоёр захад зогсож байгаа хоёр хоригдлыг барьж авлаа. Хоригдлууд багана тийш очиход, шуудай авчрах хооронд буудуулсан араатан ойртон ирж яваа анчныг харах адил эргэн тойрноо дув дугуй харж зогсов. Нэг нь тувт залбиран, нөгөө нь нуруугаа маажин инээх адил уруул нь хөдөлнө. Цэргүүд шалавхан хөдөлж нүдийг нь боон, толгойд нь шуудай углан, баганад хүлж эхлэв.

	Буу барьсан арван хоёр хүн нэгэн жигд алхаагаар хөлөө чанга тавьсаар эгнээн дотроос гарч ирээд, баганаас найман алхмын зайтай зогсов. Болох гэж буй зүйлийг харахгүйн тулд Пьер буруу харав. Гэнэг буун дуу тас няс пижигнээд явчхав. Пьерт тэр нь хамгийн аймшигтай чанга, аянгаас ч илүү хүчтэй дуугарах, шиг санагдав. Тэгээд эргэн харвал утаа манаран, францчууд царай нь зэвхий даачихсан, гар нь салганацгаачихсан, нүхний дэргэд нэг юм хийж байлаа. Өөр бас хоёр хүнийг аваачтал тэд болох гэж байгаа явдалд үл итгэн, түүнийг эс ойлгож буй бололтой өршөөл өмгөөлөл эрэн бүхний өөдөөс айж дүрлийн, дув дугуй харна. Амьдрал гэж юу байсныг тэд л өөрсдөө мэдэх учир болох гэж буй явдалд үл итгэнэ. Тиймээс амь насыг нь хороож болох юм гэдэгт үл итгэн, үл ойлгоно.

	Пьер харахыг үл хүсэн нүд халтиран буруу харав. Дахиад л аймшигтай тэсрэлт аятай чимээ чихийг нь дөжрүүлэн, тэгээд энэ чимээгээр харвал утаа манаран. нэг хүний цус нэлийж, салганасан гараар түлхэлдэн баганын дэргэд юм хийж буй францынхны зэвхий царайг олж харав. Пьер хүндээр амьсгалан, энэ ер нь юу болж байна аа? гэж асуух мэт эргэн тойрноо харвал Пьертэй харц тулгарсан хүн бүхний харцанд бас тийм асуулт илэрч байлаа.

	Өөрийнх нь зүрхэнд хурах айдас, аймшиг, сэтгэлийн доторх тэмцэлдээн орос хүн бүхний харцанд, тэр нь энэ нь гэлтгүй францын бүх дарга цэргийн харцанд илрэхийг олж харлаа. «Эцсийн бүлэгт очиход үүнийг ер нь хэн хийж байна аа? Эд бүгд яг л над шиг шаналж байна. Хэн үүнийг хийж байна вэ? Хэн бэ?» гэсэн бодол дотор нь агшин зуур орж ирэв. 

	Тэгтэл нэг хүн:

	— 86 дугаар хорооны буучид, урагшаа гэж хашхирав. Пьерийн, дэргэд зогсож байсан тав дахь хүнийг ганцаарыг нь авч одов. Пьер өөрийнхөө амь хэлтэрснийг, өөрийг нь болон үлдсэн бусад хүнийг энэхүү цаазлах үеэр байлцуулахын тулд энд авчирсныг ойлгоогүй байлаа. Айдас нь улам бүр ихсэн, баярлах, дотор онгойхын алийг ч эс мэдэн, юу болж байгааг харан зогсоно. Тав дахь хүн бол халаад өмссөн ажилчин байлаа. Түүний биед нь хүрэнгүүт айсандаа огло үсрэн Пьерээс зуурч авсанд Пьер цочсондоо мулт үсрэв. Ажилчин явах тэнхэл байсангүйд сугадан авч чирвэл нэг юм хашхирна. Баганын дэргэд авч гэнэт дуу тасран, нэг юм гэнэт ухаарах аятай болов. Хашхираад нэмэргүй гэдгийг ойлгосон юм уу аль өөрийг нь хүмүүс алах бололцоогүй гэж бодсон юм уу бусдын хамт баганад хүлэхийг хүлээн баганын дэргэд очиж зогсоод: буудуулсан араатан адил дүрлэгэнэсэн нүдээр ийш тийш харна.

	Пьер буруу харж ч, нүдээ аньж ч чадсангүй. Энэхүү тав дахь цаазын үеэр түүний болон цугласан олны сониучирхал, сэтгэлийн үймрээ хоёр дээд цэгтээ тулав. Энэ тав дахь цаазын үеэр нөгөө хүн бусдын адил уужуу тайвуу өнгөрөв. халаадныхаа энгэрийг дэлгэн, нэг талынхаа нүцгэн хөлөөр нөгөө талынхыгаа маажна.

	Нүдийг нь боох үед дагзан дээрээ өвтгөх зангилааг өөрөө засаад, дараа нь цус нөж болсон баганад наалдуулахад хөл алдан дэндүү гэдийв. Тэгснээ ингэж зогсох эвгүй байсан тул биеэ тэгшлэн хөлөө тэнцүүлэн уужуу тайвуу налан зогсов. Пьер түүний хөдлөх бүрийг нүд салгалгүй харна.

	Команд сонстон, түүний дараа найман буу зэрэг нижигнэх дуун сонстсон байх учиртай байсан авч уг чимээг тогтоож авахаар хэчнээн хичээсэн хэр нь буудлагын өчүүхэн ч чимээ сонссонгүй. Харин нөгөө ажилчин уяандаа дүүжлэгдэн доош лаглайж, биеийнх нь хоёр газар цус нэлийж, дүүжлэгдсэн биеийн хүндэд уяа өөрөө тайлагдан, тэгээд ажилчин залуу толгойгоо эвгүй унжуулан хөлөө нугалан сууж орилохыг л харав. Пьер багана руу ухасхийн давхиж очсонд хэн ч хориглосонгүй. Айж, зэвхий царайлсан хүмүүс ажилчны дэргэд юм хийнэ. Сахалтай өвгөн франц уяаг тайлах үедээ, доод эрүү нь чичирч байв. Цогцос тэрийн унатал цэргүүд түүнийг эв дүйгүй, яаруу тэвдүү чирэн баганаас холдуулж нүх рүү түлхэв.

	Эд бол гэмт хэргийнх нь ул мөрийг даруй арилгавал зохих гэмт хэрэгтнүүд байсан гэдгээ тэд бүгдээр яриангүй мэдэж байсан бололтой.

	Пьер нүх рүү шагайвал ажилчин залуу нэг мөр нь нөгөөгөөсөө яльгүй ёрдойн, өвдөг нь толгойдоо хүрэх шахан толгой нь дороо, өвдөг нь дээрээ гарчихсан хэвтэнэ. Ёрдойсон тэр мөр нь татваганан жигдхэн өндөс өндөс гэнэ. Гэтэл шороо хүрздэн бүх биен дээр нь асгав. Цэргийн нэг нь Пьерийг буд гэж хорсолтой, яс хавтайм хашхирав. Гэвч Пьер эс ойлгон шонгийн дэргэд зогссоор бөгөөд түүнийг хэн ч хөөсөнгүй.

	Нүхийг булж гүйцсэн хойно команд сонстов. Пьерийг байранд нь аваачин, баганын хоёр хажуугаар эгнэн зогсож байсан франц цэргүүд хагас эргэн, баганын хажуугаар жигд алхаагаар алхлан өнгөрөв. Суманг хажуугаараа явж өнгөрөхөд тойргийн дунд, буудаж хоосорсон цэнэггүй буугаа барин зогсож байсан буучин хорин дөрвөн хүн эгнээ рүүгээ очиж нийлэв.

	Тойрог дундаас хос хосоор гүйн гарч байгаа эдгээр буучин руу одоо Пьер гөлрөн харна. Буучид нэгээс бусад нь сумантайгаа нийллээ. Гэдрэгээ ойчих гэж буй хоовон өндөр малгайтай, зэвхий цагаан царайт залуу цэрэг буугаа буулган, нүхний өөдөөс харан нөгөө л буудсан газраа зогссоор байлаа. Тэр цэрэг ойчих гэж буй биеэ тэнцүүлэхийн тулд нэг бол урагшаа, үгүй бол хойшоо хэд хэд алхан согтуу хүн шиг гуйвганана. Бага дарга-хөгшин цэрэг эгнээн дотроос гүйж ирээд нөгөө залууг мөрөн дээрээс нь шүүрэн авч суман руугаа чирч аваачив. Цугласан орос, франц олон тарж эхэллээ. Бүгд тэргүүн бөхийлгөн дув дуугүй явна.

	— Энэ явдал тэдэнд түймэрдэхийг сургана гэж францчуудын нэг нь хэлэв. Тэр ярьсан хүн рүү Пьер эргэн харвал хийсэн зүйлд зовсон сэтгэлээ тайтгаруулахыг хүсэвч чадахгүй байгаа цэрэг ажээ. Тэр цэрэг хэлснээ дуусгалгүй гар сэгсрээд яваад өгөв.

	XII

	Хүмүүсийг цаазаар авсны дараа Пьерийг бусад ялтангаас тусгаарлан, хоосорч, буртаглагдсан том биш сүмд ганцаарыг нь үлдээлээ.

	Үдэш болохоос өмнө харуулын бага дарга хоёр цэрэг дагуулсаар сүмд орж ирэв. Пьерийг өршөөгдсөн, одоо цэргийн олзлогдогсдын модон байшинд шилжинэ гэж мэдэгдэв. Пьер өөрт нь юу хэлснийг эс ойлгон босож, цэргүүдтэй цуг явав. Пьерийг шатсан зузаан нимгэн банз, дүнзээр дээд талыг нь барьсан урцнууд руу авчран, нэгэнд нь оруулав. Харанхуй дунд янз янзын байдалтай хорь орчим хүн Пьерийг хүрээлэв. Гэд юун хүмүүс болох, яах гэж буй, өөрөөс нь юу хүсэж буйг эс ойлгон өөдөөс нь харна. Өөртөө хэлсэн үгийг сонсож байвч түүнээс ямар ч дүгнэлт, хавсралт эс хийв. Юу гэвэл учрыг эс ойлгоно. Асуусан юманд нь өөрөө хариулавч хариуг нь хэн сонсож буй, хэрхэн ойлгож байгааг нь эс мэдэх билээ. Хүмүүсийн нүүр царай, дүрс хэлбэрийг харвал бүгд л адилхан утга учиргүй санагдана.

	Яргалахыг хүсээгүй хүмүүсийн хийсэн энэ аймшигт яргалааныг харсан хурмаасаа эхлэн Пьерийн сэтгэлийнх нь дотор хамаг юм тогтон, амьд санагдаж байсан тэр пүршийг нь гэнэт суга татан авч, утга учиргүй хэсэг хог болон бүх юм арилсан мэт санагдах ажээ. Өөрөө түүнээ эс ухааравч дэлхий, хүн ардын тохь тух, өөрийн зүрх сэтгэл, бурхан шүтээнд итгэх итгэл нь үгүй болжээ. Урьд тийнхүү сэтгэл хоосрон гонсойх явдал тохиолдож байсан авч одоогийнх шиг ингэж хэзээ ч айхавтар гонсойж байсан нь үгүй. Урд Пьер иймэрхүү маягаар эргэлзэх үед эргэлзээ нь өөрийнх нь гэм буруугийн эх сурвалж болж байлаа. Тэрхүү арга барагдан цөхрөх, эргэлзэхийг өөртөө аврал гэж Пьер тэр үед сэтгэлийнхээ бүр гүнд мэдэрдэг байлаа. Ертөнц дэлхий харан байтал нь нуран унаж, дан ганд утга учиргүй балгас үлдсэний шалтгаан нь түүний гэм биш гэдгийг одоо өөрөө мэдэрч байлаа. Амьдралд итгэх итгэл эргэж ирэх нь эрх мэдлээсээ хэтэрсэн хэрэг гэдгийг мэдэрч байлаа.

	Харанхуйд эргэн тойронд нь хүмүүс зогсоно. Осолгүй тэд өөрийг нь ихэд сонирхож байх ажээ. Өөрт нь юм ярин, юм асууж шаргаан, дараа нь нэг тийш дагуулж аваачин, эцэст урцны мухарт очвол тэнд зүг бүрээс юм ярин хөхрөлдөх хүмүүсийн дунд орж явчхав.

	— Энэ чинь нөгөө (нөгөө гэдэг үгийг онцгой цохон хэлэв) тунтайж байна, ах дүү нар минь... гэж урдын нөгөө буланд хэлэх нэг хүний дуу гарав.

	Пьер хананы дэргэд сүрэл дээр хөдөлгөөнгүй, дугуй суухдаа нүдээ нэг анин, нэг нээнэ. Тэгээд нүдээ анив уу, үгүй юу нөгөө л аймшигт зүйлс, ялангуяа гэнэн хэнэггүйгээрээ аймшигтай нөгөө фабрикийн ажилчны царай, сэтгэл түгшүүртэйгээрээ ч бүр ч аймшигтай өөрийн мэдэлгүй алуурчдын царай өмнө нь урган тодорч ирнэ. Тэгэхэд нь дахин нүдээ нээж, харанхуйд эргэн тойрноо гиюүрэн харна.

	Дэргэд нь нэг бяцхан хүн бөгцийн сууна. Тэр хүний дэргэд байгааг эхлээд хөлсний дагтаршсан үнэрээр нь мэднэ. Түүний хөдлөх тоолон хөлс ханхийна. Тэр хүн харанхуйд хөлөөрөө оролдон нэг юм хийх ажээ. Түүний царай эс харагдавч өөдөөсөө тувт ширтэн буйг нь мэдэж байлаа. Харанхуйд сайн ширтэн харснаа тэр хүнийг гутлаа тайлж буй учрыг ойлгов. Тэгээд гутлаа яаж шүү тайлж байгааг нь Пьер сонирхов.

	Өрөөсөн хөлийнхөө шилбэний ороолтыг тайлж, нямбайлан эвхсэнээ Пьер өөд ширтсэн чигээр даруй нөгөө хөлийнхөө ороолтыг тайлж эхлэв. Өрөөсөн гараараа ороолт өлгөж байх зуур нөгөө гараараа нөгөө ороолтоо тайлж байв. Тийнхүү яаралгүй нямбайлан зогсоо зайгүй залган хөдөлсөөр ороолт гутлаа тайлж, хоёр гутлаа толгой дээрээ хадсан гадсанд өлгөснөө эвхүүр хутгаа гаргаж ирэн нэг юм огтолсноо хутгаа эвхэж дэрэн дороо хийгээд, нямбайлан сууж авснаа зөрүүлдсэн өвдгөө хоёр гараараа тэвэрч аваад Пьерийг гөлрөн ширтэж гарав. Энэ бүтэлтэй хөдөлгөөн, энэхүү мухарт ая тухтай төвхнөж авсан аж ахуй, тэр байтугай энэ хүний хөлсний үнэрт ч нэг л сэтгэл тайвшруулсан, тааламжтай аятайхан зүйл байна. Тэгээд Пьер ч бас тэр хүнийг нүд салгалгүй харж эхлэв.

	— Ноён та гачигдах дутагдахын зовлонг олон үзсэн үү? гэж жижигхэн хүн маань гэнэт асуув. Тэр хүний аялгуулсан дуунд энгийн хэр нь, энхрийллийг илэрхийлэл сонстсон учир Пьер хариу хэлэхийг хүссэн боловч эрүү нь салганаад болж өгсөнгүй, тэгснээ нулимс хурж ирснээ мэдэв. Бяцхан хүн Пьерт ичиж зовсноо харуулах завдал эс өгөн мөн тэр дорхноо нөгөө л тааламжтай аялгаараа ярьж эхлэв.

	— Шонхрын зулзага минь, бүү гуньхар хэмээн орос настай авгай ярьдаг тэр эелдэг зөөлөн аялгуулсан энхрийллээр ярина.— Анд минь, бүү гуньхар, даг тэвчиж, үүрд амьдардаг гэдэг бус уу! Тэр шиг хонгор минь тэвч, энд амьдраад болоод л байна, бурхан минь, гомдоод байх юм алга. Сайн ч хүн байдаг, муу ч хүн байдаг шүү дээ гэж хэлээд уяхан хөдөлгөөнөөр өвдөг рүүгээ бөхөсхийн босож ханиалгасаар нэг тийшээ явж одов.

	— Пүү, нөгөө мэхт чинь ирлээ! гэх нөгөө эелдэг дуу урцны нөгөө мухарт дуугарахыг Пьер сонсов — Мэхт чинь ирлээ, санаж байгаа юм байна! За, за, ирэг гэснээ цэрэг өөр рүүгээ харайсан гөлгийг хойш түлхэн байрандаа ирж суув. Даавуунд боодолтой нэг юм барьжээ.

	— Ноён та, юм идэж үз хэмээн түрүүчийнхээ хүндлэнгүй өнгөөр хэлээд боодолтой юмаа задлан Пьерт хэдэн ширхэг жигнэсэн төмс гаргаж өгөөд

	— Үдийн хоолонд зутан өгсөн. Харин төмс бол маш чухал эд шүү! гэв.

	Пьер өдөржин юм идээгүй байсан тул жигнэсэн төмсний үнэр ер бусын таатай сайхан санагдан цэрэгт баярласнаа хэлээд идэж гарав.

	— Яаж байна аа? гэж цэрэг инээснээ төмсний нэгийг аван

	— Чи ингэж ид гээд тонгоргоо гаргаж ирэн төмсийг алган дээрээ тавин хоёр тэнцүүхэн хувааж, алчуур дотроос давс аван дээр нь үрснээ Пьерт өгөв.

	— Төмс гэдэг чухал эд шүү — Чи ингээд идээч гэв. Үүнээс амттай юм ер хэзээ ч идэж үзээгүй юм шиг санагдав.

	— Үгүй, над бүгд падгүй гэж Пьер хэлэв

	— Юу боллоо гэж тэр золгүй хүмүүсийг буудаж алав аа!.. Сүүлчийнх нь хорьхон настай.

	— Тс, тц,... гэж бяцхан хүн дуугарав. Нүгэл, нүгэл... гэж түргэн нэмж хэлээд, хэлэх үг нь хэзээд аман дээрээ бэлхэн байдаг, тэгээд санаандгүй амнаас нь гарчих адил цааш залган:

	— Ингэхэд ноён та Москвад үлдчихсэн хэрэг үү? гэж асуув.

	— Эднийг ийм амархан хүрээд ирэх юм гэж бодсонгүй. Санаандгүй үлдсэн юм гэж Пьер хэлэв.

	— Шонхрын зулзага чамайг орон гэрээс чинь яаж баривчилсан хэрэг вэ?

	— Үгүй, би түймэр рүү очсон юм, тэнд тэд намайг барьж аваад, галдан шатаасан гэж ялласан юм.

	— Шүүх байгаа газар худал хуурмаг байдаг юм гэж бяцхан хүн үг хавчуулав.

	— Чи энд ирээд удаж байна уу? гэж Пьер сүүлчийнхээ төмсийг залгих зуур асуулаа.

	— Би юу? Өнгөрдөг ням гарагт намайг Москвад эмнэлгээс баривчилсан юм.

	— Чи чинь юун хүн бэ? цэрэг үү?

	— Апшероны хорооны цэрэг. Халуун хумхаагаар үхэх гэж байсан юм, Бидэнд юу ч хэлээгүй. Манай хориод хүн хэвтэж байсан юм. Ингэнэ гэж бодсон ч үгүй, тааварласан ч үгүй.

	— Энд байх чамд уйтгартай байна уу? гэж Пьер асуулаа.

	— Уйтгартай байлгүй яах вэ дээ, шонхрын зулзага минь. Намайг Платон гэдэг юм. Хоч нь гэвэл Каратаев гэдэг хэмээн Пьерийг өөртэй нь ярьж хөөрөхөд амар байг гэсэн бололтой нэмж хэлэв. — Албаныхан маань намайг шонхрын зулзага гэж дууддаг. Яаж уйдахгүй байх вэ дээ, шонхрын зулзага минь! Москва минь эх болсон хот шүү дээ. Ийм юм хараад яаж уйтгарлаж гунихгүй байх вэ дээ. Өт байцаа залгиут үхдэг гэж өвгөд ярилддаг юм даа хэмээн түргэн нэмж хэлэв.

	— Юу гэнэ ээ, чи юу гэж хэлэв? хэмээн Пьер асуув?

	Каратаев 

	— Би юу? хэмээн асуугаад, 

	— Бидний ухаанаар биш, бурхны шүүхээр болно гэж би хэлж байна аа гэж бодолтой хэлэв. Тэгснээ даруй залган: Ноён танд том газар эзэмшил бий юу? Байшин бас бий юу? Идэх хоолтой, уух унд бүгд бэлэн зэлэн л биз дээ? Гэрийн эзэгтэй бас бий юү? Эцэг эх хөгшчүүл чинь амьд мэнд биз дээ? гэж асуув. Пьер харанхуйд царайг нь эс харавч цэрэг ийнхүү асуухдаа эелдгээр инээмсэглэн уруул нь мушилзаж байгаа гэдгийг мэдэж байлаа. Пьерт эцэг эх, ялангуяа эх байхгүй гэдгийг нь дуулаад харамсав бололтой.

	— Зөвлөх эхнэр, баяр хүргэх хадам ээжтэй юм биз дээ. Харин хайрт хонгор эх чинь байхгүй гэдэг тоогүй! гэснээ — Хүүхдүүд бий юу? хэмээн үргэлжлүүлэн асуув. Пьерийн байхгүй гэсэн хариу дахиад урмыг нь хугалав бололтой, тэгээд ч нас залуу байна, бурхан өршөөж, үр хүүхэд заяалгүй дээ. Гагцхүү зөвлөж зөвшиж аж төрөх л байна... гэж яаран нэмж хэлэв.

	— Өө, одоо бүгд пад алга гэж Пьер өөрийн эрхгүй хэлэв.

	— Ээ, хонгор минь дээ чи гэж Платон бодол зөрөн, 

	— Амьд яваа хүн сайныг ч үзнэ, мууг ч үзнэ, тэгэхгүй гэж хэлдэггүй юм гэснээ ултайхан яриа үүсгэх гэж буй бололтой тухлан сууж авснаа ханиалгав.

	— Эрхэм анд нөхөр минь, би тэгэхэд орон гэртээ байж байлаа хэмээн яриагаа эхлэв.— Газрын эзэн маань их баян, газар зөндөөтэй, тариачид сайхан амь зуудаг байлаа. Манайх ч сайхан амь зууж байлаа, бурхны ерөөл. Эзэн өөрөө хадлангаа хадахаар гарна. Сайхан аж төрж байлаа, ёстой л тариачид байлаа. Тэгтэл гай газар дороос гардаг байгаа... гээд Платон Каратаев хүний төгөл рүү мод авахаар яваад манаачтай таарч баригдан зодуулж, шүүхэд шилжин, цэрэгт өгсөн тухай урт түүх ярив. — Шонхрын зулзага минь, гээд инээснээс өөрчлөгдсөн дуугаар хэлэв. — Тэгээд зовлонд учирлаа гэж бодсон чинь харин ч аз болдог байгаа! Хэрэв зээ над гай таараагүй бол ах минь цэрэгт явах байсан юм. Гэтэл ах маань таван нялзрай хүүхэдтэй хүн. Над бол яах вэ ганц хүү хоцорсон. Уг нь нэг охинтой байсан, тэрний маань цэрэгт явахаас урд бурхан аваад явчихсан. Би хэдийн хэд хоногийн чөлөөгөөр гэртээ харьсан чинь урьдынхаасаа ч сайхан амь зууж байна билээ. Орон гэр маань өндийж, авгай гэртээ, хоёр ах ажил хийж цалин авч байна билээ. Ганц жаахан Михайло хүү л гэртээ. Эзэн маань хэлэхдээ: аль ч хүүхэд ялгаа юу байхав, арван хурууны алийг нь ч хазсан гар өвдөнө гэдэг. Платоныг тэр үед цэрэгт өгөөгүй бол Михайлог татах байсан. Биднийг бүгдийг нь дуудаад (итгэж байна уу) бурхны хөргийн урд суулгадаг юм байна. Михайлог нааш ир, үүний хөлд мөргө, хүүхэн чи ч бас мөрөг, зээ нар ч мөргө, ойлгов уу? гэдэг юм байна- Тэр шиг, эрхэм анд минь, үйлийн үр ямар л бол тийм байдаг. Гэтэл бид тэр нь ч муу, энэ нь ч тусгүй гэж шүүдэг. Анд минь, бидний жаргал гэгч зэргэлээ шиг эд: харахад барин тавин байвч бариад авах гэхээр юу ч үгүй. Ийм л байгаа юм даа гэснээ Платон сүрэл дээрээ сэлгэж суув.

	Платон хэсэг зуур дуугүй байснаа босов.

	— Би ч унтъя даа, чи яамаар байна? гэж хэлээд, түргэн гэгч загалмайлан залбирч эхлэн:

	— Бурхан шүтээн минь, Есүс Христос минь, Никола хутагт минь, Фрол Лавра хоёр, Есүс Христос бурхан минь, Никола хутагт! Фрол Лавра хоёр, Есүс Христос минь биднийгээ өршөөж, авар! гэж мэгзэм уншиж төгсгөөд газар руу мэхийн мөргөөд боссоноо шүүрс алдан сүрэл дээрээ очиж суулаа. Тавтай сайхан нойрсож, сэргэлэн цовоо сэрэх болтугай, бурхан минь гэж амандаа үглээд хэвтэн, шинелиэ өөд татан хучив.

	— Чи ямар мөргөл уншив аа? гэж Пьер асуув.

	— Юу гэнэ ээ? хэмээн Платон амандаа гүвтнэв. (зүүрмэглэж эхэлсэн байжээ). Юу уншив гэж үү? Бурханд залбирсан юм. Чи ч залбирдаггүй хүн юм гэж үү?

	— Үгүй ээ, би ч бас залбирдаг. Гэхдээ чи Фрола Лавра хоёр минь гэж юу яриад байгаа юм бэ? гэж Пьер асуулаа.

	— Адууны баяр байхгүй юу даа гэж Платон дорхноо хариуллаа. Малыг ч гэсэн хайрлах хэрэгтэй гэв. — Муу мэхтийг харав уу, энд хэзээний эвхрээд хэвтэж байна. Муу хөлөг чинь дулаацаад авчээ гэж хэлээд хөлдөө хэвтсэн гөлгийг тэмтэрч үзсэнээ дахин эргэлдээд дорхноо унтаж орхилоо.

	Алсад хаа нэгтээ уйлах, хашхирах чимээ сонстон, урцны ангалаар гал харагдлаа. Гэхдээ урц дотор нам гүм, харанхуй байх ажээ. Пьерийн нойр удтал хүрч өгөхгүй, өөрийнхөө байранд харанхуйд нүд нээлттэй хэвтэн, дэргэдээ хэвтээ Платоны жигдхэн хурхирахыг сонсон, түрүүн буснин сарнисан ертөнц нь нэгэн шинэ, үл хөдлөх тулгуур дээр суурилан одоо шинэ сайхнаар зүрх сэтгэлд нь сүндэрлэн босож ирэв.

	XIII

	Пьерийг оруулсан, дөрвөн долоо хоног суусан тэр урцанд нь олзлогдсон хорин гурван цэрэг, гурван офицер, хоёр түшмэл байлаа.

	Хожим тэд Пьерийн санаанд манан будан дундах шиг бүүр түүр үлдсэн авч харин Платон Каратаев Пьерийн зүрх сэтгэлд хамгийн хүчтэй, үнэт чухаг дурсамж, сайн сайхан, Оросын юм бүхний биелэл болон үүрд хадагдан үлдэж билээ. Маргааш өглөө үүрээр хөршөө хараад, урд шөнө нэг л бөөрөнхий юмны тухай сэтгэгдэл анх төрсөн нь одоо бүрнээ батлагдав. Франц шинелиэ дээсээр бүсэлж, саравчтай малгай, модон шаахай өмссөн биеийн бүх галбир төрх нь толгой нь бүр бөв бөөрөнхий, дал нуруу, цээж, мөр, тэр байтугай дандаан нэг юм тэврэхээр зэхэж байх мэт гар нь хүртэл бөөрөнхий ажээ. Нүдэнд дулаахан инээмсэглэл, эелдэг дөлгөөн хар хүрэн том нүд нь ч дугариг ажээ.

	Аль эртний цэрэг байхын оролцож байсан аян дайных нь тухай ярианаас үзвэл Платон Каратаевын нас сүүдэр тавь гарсан байлтай. Өөрөө харин ч хэдэн настайгаа эс мэдэх ба тодорхойлж огт нь эс чадна. Харин шүд нь дун цагаан, бөх, инээсэн үед (олонтой инээнэ) хоёр дугариг хүрээ болон хамаг шүд нь ил гарна. Шүд нь бүгд сайн, бүрэн бүтэн. Үс сахалд нь ганд ч буурал ороогүй, бүх бие махбод нь уян хатан, ялангуяа тэвчээр хатуужилтай байрын ажээ.

	Жижигхэн дугариг үрчлээтэй ч гэсэн нүүр царайн байдал гэм зэмгүй, залуувтар, дуу нь чихнээ чимэгтэй, аялгуулаг бүлгээ. Харин яриа хөөрөөнийх нь гол онцлог гэвэл шулуун шууд, нийцтэй. Ерөөс юу хэлсэн, юу хэлэх гэж буй тухайгаа ер боддоггүй бололтой. Аялгууных нь энэхүү түргэн, мадаггүй өнгөнд онцгой няцаашгүй үнэмшил байх ажээ.

	Хурдан шаламгай, булиа тэнхэл-тэй нь эцэж, ядрах, өвдөх зовох гэж юу байдгийг ойлгодоггүй хүн шиг олзлогдсон эхний үед санагддаг байлаа. Өдөр болгон өглөөд, мөн орой хэвтэх болгондоо «Тавтай сайхан нойрсож, сэргэлэн цовоо босох болтугай, бурхан минь» гэж үглэнэ. Өглөө нь босоод, дандаа л мөрөө нэг ижил хавчин «хэвтмэгц эвхрээд, босмогц сэргэжээ» гэж хэлнэ. Нээрээ л үхсэн юм шиг нам унтахын тулд хэвтэх, хүүхэд босонгуут тоглоомоо барьж авдаг шиг агшин зуур ч удаашралгүйгээр ажил төрлөө барьж авахын тулд сэргэх хэрэгтэй байлаа. Юм бүхнийг нэг их сайн биш гэх нь, нэг их муу биш хийж чадна. Талх барьж, хоол хийж, юм оёж, мод харуулдаж гутал оёж чадна. Хэзээ ямагт завгүй байж, гагцхүү шөнийн цагаар ярих зав гаргана. Ярьж хөөрөх дуртай. Бас дуунд дуртай. Өөрийг нь сонсож байгаа гэдгийг мэддэг дуучдын адил биш боловч биеэ тэнийлгэн суниалгах нь чухал байдгийн адил дуу чимээ гаргах нь түүнд чухал байдаг ажээ. Шувууд жиргэн донгодохын адилаар дуу дуулна. Дуулах дуу нь хэзээ ямагт нарийн, эелдэг, хүүхэн хүнийхэрхүү шингэн, уйтгар гунигтай, тийнхүү дуулахдаа царай нь маш төлөв хэрсүүлэг байх бүлгээ.

	Олзлогдоод сахал самбай ургаж ирмэгц өөртөө гаж, цэргийн дүр ёс үзүүлсэн бүхнээ орхин хаяж, урьдын тариачны, ардынхаа хэв загварт өөрийн эрхгүй эргэн оржээ.

	— Түр чөлөөтэй яваа энгийн цамцат цэрэг эр байхгүй юу даа гэж өөрийгөө ярина. Гомдол эс тоочивч цэрэг байсан үеийнхээ тухай дуртай дургүй ярина. Харин алба хааж байсан үедээ ганц ч зодуулаагүй гэж байн байн ярина. Юм ярьсан үедээ эрт урьдын, өөртөө нандин чухаг дурсамж болох «тариачны», өөрийнх нь хэлдгээр тариачны ахуй амьдралаас ярина. Яриандаа зөндөө хэрэглэдэг зүйр цэцэн үгс нь цэргүүдийн ярьдаг дийлэнхдээ зохисгүй, их дэлгэрсэн тэр зүйр үг биш, харин эхлээд санахад үл шалих мэт энд тэндээс авсан ардын мэргэн үг байх авч далимыг нь олоод хэлэхээр гэнэт асар их учир холбогдолтой болдог, цэцэн мэргэн үгс байдаг байлаа.

	Төлөв түрүүн ярьж байснаасаа тэс хөндлөн юм ярих авч аль аль нь үнэнч шударга зүйл байна. Ярьж хөөрөх дуртай, яриагаа энхрий, зүйр цэцэн үгсээр гоёж чимэх нь тэр үгсээ санаанаасаа зохиож байх мэт санагдана. Гэхдээ түүний ярианд гарах үйл явдал, хамгийн жирийн, заримдаа Пьерийн анзааралгүй байтал ёс төгөлдөр ариун шинжит явдал болж хувирдаг тийм үйл явдал байдагт ярианых нь гол амт шимт байдаг байлаа. Нэг л цэргийн үдэш орой ярих (цөм нэг л ижил) үлгэрийг Пьер сонсох дуртай байлаа. Гэхдээ жинхэнэ амьдралын тухай яриа сонсох юу юунаас илүү дуртай байлаа. Тийм яриа сонсож суухдаа баяртай инээмсэглэн, үг оруулж, өөртөө ярьж буй ярианы үйл явдлын хир ариун цагааныг магадлах тийш хандуулахаар асуулт тавина. Пьерийн ойлгож байснаар Каратаевт хайр дурлал, нөхөрлөл, дотночлол гэж ер нь юу ч байсангүй. Гэхдээ амьдралын холбож өгсөн бүхэнтэй, ялангуяа хүнтэй, тэгэхдээ таних мэдэх хүнтэй биш, харин ердөө л нүдэндээ харагдсан, дэргэдээ таарсан хүмүүстэй дотно сайн байж, тэдэнд сайн байдаг хүн байлаа. Тэрээр гөлгөндөө хайртай, нөхөд, францчууд, дэргэдээ буй Пьерт цөмд нь сайн байдаг байлаа. Өөрт нь Каратаев эелдэг ялдам байдаг ч гэсэн (тийм байдгаараа Пьерийн оюун санааны амьдралыг зохих ёсоор нь байлгаж өгдөг байлаа) өөрөөс нь салж холдвол хоромхон зуур ч ганьхрахгүй юм байна гэдгийг бас Пьер мэдэрч байлаа. Пьер ч гэсэн Каратаевт тийм сэтгэл төрүүлж эхлэв.

	Платон Каратаев бусад бүх олзлогдогсдын хувьд хамгийн ердийн нэг цэрэг л байдаг байлаа. Түүнийг шонхрын зулзага, эсвэл Платон гэж нэрлэн, цагаан цайлганаар элэг доог хийн юм хүм авчруулахаар зарна. Харин Пьерийн хувьд бол энгийн даруу, үнэн зөв үзэл санааны мөнхийн халдашгүй, цул биелэл шиг анхны шөнө санагдсан тэр чигээрээ л үлджээ.

	Платон Каратаев мөргөлөөсөө өөр юм цээжээр юу ч эс мэднэ. Яриа хөөрөөгөө эхэлсэн үедээ хэрхэн юу гэж дуусгахаа мэдэхгүй байгаа юм шиг санагдана.

	Пьер заримдаа ярьсан ярианых нь утга агуулгад бишрэх, ярьснаа дахиад яриач гэж гуйхад дуулах дуртай дуугаа Пьерт утга санааг нь ярьж өгч чаддаггүй шигээ ганц хормын урд ярьснаа Платон эргэн санаж эс чаддаг байв. Тэнд «хайрт минь, зулзаган хус, над ёозгүй байсан» гэж л лав байсан гэх боловч үгнээс нь утга авцалдаатай юм юу ч эс гарна. Ярианаас салгаж авсан ганц үгний учрыг ойлгож эс чадна. Хэлсэн үг бүр, үйлдэл бүр нь өөрийнх нь амьдрал байсан үл мэдэх үйл ажиллагааны илрэл байлаа. Гэхдээ түүний амьдрал өөрийнх нь үздэгээр салангид амьдралын хувьд утга учиргүй байлаа. Гэвч өөрийнх нь амьдрал бүхэл бүтэн зүйлийн нэг хэсгийн хувьд утга учиртай байлаа. Гэвч өөрийнх нь амьдрал бүхэл бүтэн зүйлийн нэг хэсгийн хувьд утга учиртай байлаа. Бүхэл бүтний нэг хэсэг гэдгийг өөрөө байнга мэдэрч байв. Цэцгээс үнэр гардгийн адил үг, үйлдэл нь өөрөөс нь нэгэн хэм, шууд, зайлшгүй гарна. Салгаж авсан үг, үйлдлийн үнэ цэнэ, учир холбогдлыг ойлгож эс чадна.

	XIV

	Ах нь Ростовтой цуг Ярославльд байгаа гэдэг мэдээг Николайгаас дуулаад ноёхой Марья авга эгчийнхээ ятгалгад үл орон явахаар, тэгэхдээ бүр ганцаар ч биш, ач хүүтэйгээ явахаар зэхэв. Ингэж явах хэцүү юу, үгүй юу, бололцоотой юу, үгүй юу гэдгийг асуусан ч үгүй, мэдэхийг ч хүссэнгүй. Түүний үүрэг бол амьсгал хурааж ч байж мэдэх ахынхаа дэргэд байх ёстойгоор барахгүй, хүүг нь аваачиж харуулахын тулд бололцоотой бүхнийг хийх явдал байлаа. Тиймээс явахаар болов. Нан Андрейд өөрөө мэдэгдээгүйг юм бичих тэнхэлгүй, бие нь муу байсан гэдгээр, эсхүл дүү хүү хоёроо өөр дээрээ хүрч очих алс холын аяллыг дэндүү бэрх, осолтой гэж үзсэн биз ээ гэдгээр тайлбарлаж байлаа.

	Ноёхой Марья замд явах юмаа хэдхэн хоногт төхөөрөө. Түүний хөсөг нь нөгөө Воронежид өөрийнх нь сууж ирсэн вангийн том сүйх, мөн битүү жижиг сүйх, мухлаг тэрэг байлаа. Ноёхой Марьятай цуг m-lle Borvlenne, Николушка хүмүүжүүлэгчтэйгээ асрагч эмгэн, гурван хүүхэн, Тихан, залуу зарц, бас цуг явалцахыг нагац эгчийнх нь зөвшөөрсөн явуулын зарц нар хөдлөв.

	Москва руу ердийн замаар явж болшгүй, тэгж бодохын ч эрхгүй байсан тул ноёхой Марьягийн явах тойруу зам нь Липецк, Рязань, Владимир, Шуй байв. Энэ зам маш урт, хаа сайгүй өртөөний морьд үгүй тул маш бэрхтэй, Рязань хавьд (хүмүүсийн ярих нь) францчууд үзэгдэх тул тэр байтугай осолтой байлаа.

	Энэхүү хэцүү бэрх аяллын үеэр ноёхой Марьягийн санаа сэтгэл, бие туйлын хатуужилтайд m-lle Borvienne, Десаль, зард нар нь гайхан биширчээ. Ноёхой бусдаас хожуу хэвтэж, бусдаас эрт босон, ямар ч бэрхшээл зогсоож үл чадна. Дагуул хүмүүсийн сэтгэлийг хөөрүүлсэн хүүхний ажиллагаа, оргилсон эрчмийн хүчээр тэд хоёр дахь долоо хоногийн адгаар Ярославльд хүрч ирлээ.

	Ноёхой Марья Воронежид байсан сүүлийн хугацаандаа амьдралынхаа хамгийн сайхан аз жаргалыг амссан билээ. Ростовт сэтгэлтэй болсон нь сэтгэлийг нь зовоосон ч үгүй, хөдөлгөсөн ч үгүй. Хүнд хайрлагдаж дурлуулж ч, хайрлаж дурлаж ч байсан гэдгээ өөртөө үгээр хэзээ ч хурц тод хэлж байгаагүй ч гэсэн сүүлийн үед түүндээ ноёхой Марья итгэжээ. Үүнд ах нь Ростовтой цуг байсан гэдгийг мэдэгдэхээр хүрч ирсэн Николайтай уулзсан сүүлчийн уулзалтаараа итгэжээ. Одоо (ван Андрейг эдгэх юм бол) Наташа Андрей хоёрын урдын харилцаа сэргэж болзошгүй гэдгийг Николай ганц ч үгээр цухуйлгаагүй боловч Николай түүнийг мэдэж, бодож байна гэдгийг царайгаар нь харж байлаа. Өөртэй нь харилцах түүний хянуур, эелдэг, янаг харилцаа өөрчлөгдөөгүй ч гэсэн ноёхой Марья Николай хоёрын садан төрлийн холбоо урд Марьягийн заримдаа бодож байсныг бодох нь ээ нөхөрлөл дурлалаа ихээхэн чөлөөтэй илэрхийлэх бололцоог өөрт нь олгож байлаа. Ноёхой Марья амьдралдаа анхны ба сүүлчийн удаа дурлаж байна гэдгээ мэдэж байсан боловч аз жаргалтай, үүний хувьд сэтгэл тайван байлаа.

	Санаа сэтгэлийн өрөөсөн талынх нь энэ аз жаргал ахынхаа төлөө сэтгэл зовних зовуурийг бүхий л хүчээр мэдрэхэд нь саад болоогүйгээр барахгүй, харин ч бүр нэгэн зүйлийн хувьд сэтгэл ийм амгалан буй нь ахаа гэх бодолд бүрнээ автагдах их бололцоо олгож байна. Энэ бодол Воронежоос мордсон эхний хоромд маш хүчтэй байсан учир үдэж гаргагсад хүүхний арга тасран зовж шаналсан царайг хараад түүнийг замдаа гарцаагүй өвдөнө гэж лавтай итгэж байлаа. Гэтэл хүүхний тийм ажилсгаар барьж авсан аяллын чухамдаа тэр бэрхшээл, санаа тавих зүйлс л нэг хэсэгтээ уй гашуунаас аварч хүч өгчээ.

	Аяллын үед хэзээ ямагт тохиолддогчлон ноёхой Марья зорьсон зорилгоо мартан, гагцхүү аян замын тухай бодож байлаа. Гэхдээ Ярославьд ойртож очин, юу хүлээж байж болох нь дахин ухаарагдаж, тэгэх тэгэхдээ бүр олон хоногийн дараа биш, бүр өнөө орой учирна гэж бодохоос сэтгэлийн үймрээ нь дээд цэгтээ тулжээ.

	Ван Андрейн байдал ямар байгааг мэдүүлэхээр Ростовынхны байж байгаа Ярославль рүү түрүүлж явуулсан явуулын зарц заставын дэргэд том сүйх тэргийг тосож очин сүйхний цонхоор цухуйсан ноёхойн аймаар зэвхий даасан царайг хараад хирдхийн айв.

	— Бүгдийг олж мэдлээ, гэгээн дээдсээ. Ростовынхон талбай дээр, худалдаачин Бронниковын байшинд буудаллажээ. Ижил мөрний яг эргээс холгүй гэж явуулын зарц хэлэв.

	— Ван ямар байна? гэж ноёхой асуувал

	— Эрхэм дээдэс бас тэднийд байж байна гэв.

	«Ингэхийг бодоход амьд л байгаа юм байж дээ» гэж ноёхой бодсоноо:

	— Бие нь ямар байна? гэж бүдэгхэн асуулаа.

	— Нөгөө л хэвдээ байгаа гэж ярилцаж байна.

	«Нөгөө л хэвдээ» гэсэн нь юу гэсэн үг болохыг асууж шалгаасангүй, хотын бараа харан баясаж урдаа суугаа долоон настай Николушкаг халтихан, анзаарагдалгүй харснаа тэргүүнээ буулган, хүнд сүйх донсолж тар няр хийн дэндгэнэсээр нэг газар зогсох хүртэл толгойгоо өөд болгосонгүй. Буулгадаг гишгүүр тар няр хийв.

	Хоёр талын хаалга нээгдвэл зүүн талд том мөрөн, баруун талд довжоо харагдав. Довжоон дээр хүмүүс, зарц, бас том хар гэзэг, ягаан царайтай хүүхэн ноёхой Марьяд тэгж санагдсанчлан хачин ёозгүй нялуун инээмсэглэсээр зогсож байгаа харагдана. Тэр хүүхэн бол Соня байлаа. Ноёхой довжоо руу гүйж гарвал хуурмаг инээсэн нөгөө хүүхэн:

	— Ийшээ, ийшээ! гэж хэлэв. Тэгээд заасан зүг үүдний өрөөнд орж очвол дорно дахины маягийн царайтай настай авгай хачин уяран өрөвссөн царайлан урдаас нь тосон түргэн алхалсаар хүрч ирлээ. Энэ бол гүн авхай байлаа. Авхай ноёхой Марьяг тэврэн авч үнсэлж гарав.

	— Хүү минь! Би чамд хайртай, аль эртний мэднэ гэж ам нээв.

	Хэдий сэтгэл их үймэрсэн ч гэсэн ноёхой Марья энэ бол гүн ахай мөн байна, тиймээс эрхбиш ямар нэг юм хэлэлгүй горьгүй гэдгийг ойлголоо. Тэгээд хэрхэн хэлснээ өөрөө ч эс мэдэн гүн ахайн ярьсан мөн тийм аялгаар эелдэг франц үгс хэлээд:

	Ахын бие ямар байна? гэж асуулаа.

	Осол байхгүй гэж эмч хэлэх юм гэж гүн- ахай хэлээд тийнхүү хэлэх зуураа санаа алдан дээш харав. Тэр байдал нь хэлсэн үгтэй нь зөрчилдөж байлаа.

	— Хаа байгаа вэ? Одоо уулзаж болох уу? гэж ноёхой асуулаа.

	— Одоохон, ноёхой, одоохон, хонгор минь. Энэ хүү нь үү? гэж хэлээд Десальтай цуг орж ирсэн Николушка руу хандан асуугаад

	— Ta нарыг бүгдийг чинь багтаана, байшин маань том Өө, ямар хөөргөн хөвүүн бэ! гэв.

	Ноёхойг гүн ахай зочдын өрөөнд оруулав. Соня m-llе Bouylenne-тэй ярилцана. Гүн ахай хөвүүнийг өхөөрдөн энхрийлнэ. Өвгөн өрөөнд орж ирэн ноёхойтой мэндлэв. Сүүлийн удаа харснаас нь хойш өвгөн ван ха_ чин их өөрчлөгджээ. Тэгэхэд шалмаг, баяр хөөртэй, итгэл дүүрэн өвгөн байсан бол эдүгээ өрөвдмөөр болсон шиг санагдав. Өвгөн ноёхойтой ярилцах зуураа хэрэгтэй юм хийж байна уу, хэрэггүй юм хийж байна уу гэж хүн бүхнээс асуух байртай ийш тийш харна.

	Москваг болон өөрийнх нь эдлэнг хоослон цөлмөж, хэвийн амьдралаа алдсанаас хойш өвгөн учир холбогдлоо ухаарахаа болин, амьдралд өөрийнх нь байр суурь гэж үгүй болсон шигээр ухаарах болсон бололтой байв.

	Ахынхаа барааг шалавхан харах гэсэн ганц хүсэлд автан, ахынхаа барааг ганцаархнаа харахыг хүсэж буй энэ хоромд өөрт нь саад болон ач хүүг нь нялууран магтаж буйд арга нь барагдаж байгаа ч гэсэн ноёхой эргэн тойрондоо болж буй бүхнийг анзааран, өөрийнхөө орж ирсэн энэ шинэ зарчимд нэгэн хэсэгтээ захирагдах нь чухал гэдгийг ойлгож байлаа. Энэ бүхэн хэцүү ч гэсэн бүгд чухаг гэдгийг мэдэн, тэр бүхэнд хар буусангүй.

	Өвгөн Соняг танилцуулан

	— Энэ миний зээ охин. Ноёхойг танихгүй юу? гэв.

	Ноёхой түүний зүг эргэн, түүнд дургүй хүрэн оволзож ирсэн сэтгэлээ барин үнсэв. Эргэн тойрон буй хүмүүсийнх нь санаа сэтгэл бодож санаж байснаас нь даанч хол зөрүүтэй байсанд дотор нь аягүй болов.

	— Ах хаа байгаа вэ? гэж ноёхой цөмд нь хандан асуув.

	— Доор байгаа. Наташа цуг байгаа. Би яваад мэдээд ирье.

	— Ноёхой та бодвол их ядарсан байлгүй гэж Соня царай улайн хэлэв.

	Арга барагдсандаа ноёхойн нүдэнд нулимс хурж ирэв. Тэгээд эргэж харан, ах дээр хаагуур явж орох вэ? хэмээн гүн ахайгаас дахин асуух гэтэл хаалганы тэнд хөгжилтэй мэт хөнгөхөн шалмаг алхаа сонстов. Ноёхой эргэн харвал дээр үед Москвад уулзахад санаанд нь нийцээгүй нөгөө Наташа бараг гүйх шахам орж ирж байгааг харлаа.

	Наташагийн царайг ноёхой сайн харж ч амжилгүйгээр энэ бол уй гашууг нь хуваалцсан чин үнэнч нөхөр, тиймээс найз бүсгүй нь юм байна гэдгийг ойлголоо, Тэгээд урдаас нь ухасхийн тэвэрч аваад, мөрөн дээр нь толгойгоо тавин уйлж орхив.

	Ван Андрейн орны толгойн дэргэд сууж байсан Наташа ноёхой Марьягийн хүрч ирснийг дуулмагц өрөөнөөс нь сэмээрхэн гарч, ноёхой Марьяд тэгж санагдсан нөгөө хөгжилтэй мэт алхаагаар түргэн түргэн алхалсаар гүйж ирэв.

	Өрөөнд гүйж орж ирэхэд догдолсон царайд нь Андрейд, Марьяд хайртай, хайрт хүнд нь ойр дотно бүхэнд хайртайн илэрхийлэл, бусдын төлөө зовж, өрөвдсөн царай, Андрейд туслахын тулд бүхнээ өгөх гэсэн хүслэн л гагцхүү илэрч байлаа. Энэ хоромд өөрийнхөө тухай, Андрейтай харилцах харилцааныхаа тухай бодох бодол Наташагийн сэтгэлд ганцхан ч үгүй нь илт байлаа.

	Сонор соргог Марья Наташагийн царайг бүр анх харангуут энэ бүхнийг ойлгон, мөрөн дээр нь толгойгоо тавин мэгштэл уйлан дотор онгойлголоо.

	— Түүн рүү очъё, явъя, Мари гэж Наташа хэлэн өөр өрөөнд авч оров.

	Ноёхой Марья нүүрээ дээш болгон, нүдээ арчаад Наташатай ярьж эхлэв. Наташагаас бүгдийг ойлгож, мэднэ гэдгийг ухаарлаа.

	— Юу... хэмээн асуултаа эхэлснээ гэнэт дугуй болчхов. Үгээр асууж ч, хариулж ч болшгүй гэдгийг мэдрэв. Наташагийн нүүр царай, нүд бүгдийг хурц тодорхой, ултай хэлж өгөх ёстой байлаа.

	Наташа ноёхой өөд харж байвч мэдэж байгаа бүхнээ хэлэх үү, үгүй юу гэж айж, эргэлзэж байгаа байртай байлаа. Тэгээд зүрхнийх нь угт хүртэл нэвт харах мэт энэхүү хурц харцны өмнө үзсэн харсан бүх үнэнээ дөмийг хэлэхгүй байхын аргагүй гэдгийг Наташа мэдрэх шиг болов. Наташагийн уруул гэнэт татвагасхийн, амыг нь тойрон эвгүй үрчлээс үүссэнээ нүүрээ гараараа таглан яраглан уйлав.

	Ноёхой Марья бүгдийг ойлгов.

	Гэлээ гэхдээ найдан, тэгээд итгэхгүй байсан зүйлээ асуув.

	— Шарх нь яаж байна? Ёр нь ямархуу байна даа?

	— Ta, та... нүдээр үзнэ гэж л Наташа хэлж чадав.

	Тэр хоёр уйлахаа болин, уужуу тайвуу царайтай орж очихын тулд хэсэгхэн зуур өрөөнийх нь дэргэд суув.

	— Өвчин нь ямархуу янзтай байв даа? Дордоод их удаж байна уу? Хэдийд ингэсэн юм бэ дээ? гэж ноёхой Марья асуув.

	Эхний үед шархны халуун, зовж шаналсан хоёроосоо болоод осолтой байлаа. Тройцд ирээд тэр аюул арилж, доктор харин цусанд халдвар үүсэхээс л ганцхан айж байлаа. Гэхдээ тэр аюул бас өнгөрсөн. Ярославльд хүрч ирсэн хойно идээлж эхэлсэн (идээлэхтэй холбогдсон бүх аюулыг Наташа мэдэж байлаа) идээлэх нь зөв маягаар явж мэднэ гэж эмч хэлсэн, халуурсан. Тэр халууныг тийм аюултай биш гэж эмч хэлсэн гэж Наташа ярив.

	— Гэхдээ хоёр хоногийн урьд, гэж Наташа эхэлснээ гэнэт энэ явдал болсон... гэснээ яраглахаа арай ядан барив. — Юунаас болсныг би мэдэхгүй, ямар болсныг та нүдээрээ үзнэ.

	— Тамир алдаа юу?.. Турж эцээ юу?.. гэж ноёхой асуув.

	— Үгүй, тэр биш, тэрнээс ч дор. Ta нүдээрээ үзнэ. Ээх, Мари, дэндүү сайн хүн, сэхэж, сэхэж чадахгүй, юу гэвэл...

	XV

	Наташа дадал болсон хөдөлгөөнөөр үүд онгойлгон ноёхойг түрүүлэн оруулахад Марья яраглан уйлахаар зэхэн хоолой руу бөөн хар юм зангирч ирэхийг мэдрэв. Биеэ зөндөө зэхэн, тайвшрах гэж хичээсэн боловч нулимс унагалгүйгээр ахынхаа царайг харж дийлэхгүй нь гэдгийг мэдэж байлаа.

	Наташа: хоёр хоногийн урд энэ явдал болсон юм гэхэд юу хэлж буйг ноёхой Марья ойлгож байлаа. Энэ бол Андрей гэнэт зөөлөрсөн, ингэж зөөлрөн, уярсан гэдэг нь нас барахын шинж мөн гэсэн үг гэдгийг Марья ойлгож байлаа. Тэгээд үүд рүү дөхөн очих үедээ ахынхаа ямархуу царайтай байсныг буюу тоотой цөөхөн тохиолддог эелдэг, номхон, уярангуй, тийм ч учраас өөрт нь хэзээ ямагт их айхавтар нөлөөлдөг байсан хүүхэд байх үедээ мэдэх царайг нь санаандаа ургуулан бодов. Эцэг нь нас барахынхаа өмнө хэлсэн шиг тийм эелдэг үг ах нь бүдэгхэн хэлнэ. Тэр үгэнд нь уяран өөрөө тэсэлгүй цурхиран уйлна гэдгийг мэдэж байлаа. Гэвч эрт орой нэгэн цагт энэ явдал зайлшгүй тохиолдох билээ. Тэгээд Марья өрөө рүү явж орлоо. Харалгандуу нүдээрээ дүрсийг нь улам улам тод ялган, нүүр царайг нь хайж байх зуур хоолой руу нь бөөн хар юм улам бүр тулж ирэн, тэгээд сая царайг нь олж харан харц тулгарав.

	Ах нь дэр тойруулан тавьсан буйдан дээр хэрмийн арьсан халаадтай хэвтэж байлаа. Турж эцэн, царай нь цонхийжээ. Хорчгор цагаан болсон нэг гараараа алчуур барин, нөгөө гарынхаа хуруунуудыг үл мэдэг хөдөлгөн шөрвөгөр шингэн сахлаа имэрч байлаа. Нүд нь орж ирэгсэд өөд чиглэв.

	Ноёхой Марья ахынхаа царайг харж харц тулгармагц алхаагаа саан, нулимс нь гэнэт хатан. мэгшихээ больсныг мэдэв. Нүүр царай, харцных нь байдлыг олж хармагц гэнэт зүрх мятран, өөрийгөө гэм буруутай мэт бодов.

	«Би юун гэм буруутай билээ?» гэж өөрөөсөө асууна. «Чи амьд мэнд явж, амьд яваа хүний тухай бодож байгаагаараа гэм буруутай, гэтэл би!» гэж ахынх нь хүйтэн, ширүүн харц хариулах бүлгээ.

	Дүү, Наташа хоёроо алгуур ээлжлэн харсан гөлрөнгүй гүн харц нь дайсагнасан шахам байлаа.

	Дүүтэйгээ тэдний заншлаар гар зөрүүлэн үнсэв.

	— Сайн байна уу, Мари, чи яаж хүрч ирээ вэ? гэж ах нь харцтайгаа адил хүнийрхүү, жигд дуугаар асуув. Хэрэв арга тасрангуй дуугаар гангинасан бол энэ аялгыг бодох нь ээ Марья их айхгүй байх байсан сан.

	— Николушкаг авчраа юу? хэмээн илт хүч тавин байж санав бололтой мөн л тийм зугуухан, алгуур асуулаа.

	— Таны бие одоо яаж байна? хэмээн өөрийнхөө хэлсэнд өөрөө гайхан ноёхой Марья асуулаа.

	— Дүү минь, үүнийг эмчээс асуух хэрэгтэй хэмээн эелдэг байхын тулд бас дахин хүч гаргав бололтой ам хөдлөх төдий дуугарснаа (юу ярьж байгаагаа ерөөс бодохгүй байгаа бололтой байв). Хүрч ирсэнд чинь баярлалаа, дүү минь хэмээн францаар нэмж хэлэв.

	Марья ахынхаа гарыг атгавал үл мэдэгдэм үрчийв. Ах нь юм эс дуугарах учир юу ярихаа эс мэднэ. Хоёр хоногийн урд юу тохиолдсоныг Марья ойлгов. Ахынх нь үг, аялга, ялангуяа энэ хүйтэн, бараг дайсагнасан харцанд амьд хүн аймаар бүх ертөнцөөс тасран салсан байдал тодорхой. Гэхдээ ойлгох тэнхэл байхгүй болсондоо биш, харин амьд хүн эс ойлгох, ойлгож ч эс чадах өөр зүйл ойлгон, тэр нь хамаг санаа бодлыг нь эзэмшчихээд байсан учраас амьд хүний үгийг ойлгохгүй байгаа бололтой байв. Андрей дугуй байдлыг эвдэн, Наташа өөд заан

	— Хувь заяа биднийг ямар хачин холбож өгөө вэ! Энэ намайг тувт асарч байна гэв.

	Ноёхой Марья сонсож байсан хэр нь, ахынхаа юу ярьж байгааг эс ойлгов. Эелдэг, анхаарал халамжит ван Андрей өөрийнхөө хайртай, өөрт нь хайр сэтгэлтэй бүсгүйн тухай хэрхэн ингэж ярьж болох билээ! Хэрэв амьд мэнд явахыг хүсэж байгаа бол ийм хүйтэн доромж аялгаар ярихгүй сэн билээ. Үхнэ гэдгээ мэдээгүй байсан бол хайрт хүүхнийхээ дэргэд нь ийм үг юунд хэлэх сэн билээ, яахин түүнийг өрөвдөхгүй байх сан билээ! Энэ бол юм бүхэн түүнд падгүй санагдах болж, өөр нэг чухал зүйлийг өөрөө нээснээс бусад бүх юм падгүй болсон хэрэг гэдэг тайлбар л байж болох байлаа.

	Яриа нь хүйтэн, холбоогүй, хурам бүрд тасалдана.

	— Мари Рязанаар дайрч иржээ гэж Наташа хэлэв. Наташа дүү Мари гэж нэрлэснийг ван Андрей анзаарсангүй. Наташа харин өөрийнх нь дэргэд ингэж нэрлээд, анх удаа өөрөө үүнээ анзаарлаа.

	— Тэгээд яагаа вэ? гэж Андрейд хэлэв.

	— Москва цөмөөр, юу ч үгүй... юу шиг шатчихсан гэж Марид ярьсан гэнэ.

	Наташа ярьж болохгүй байсан учир ярихаа болив. Андрей сонсох гэж хүч тавьсан боловч ^адсангүй.

	— Тийм ээ, шатсан гэж ярилцаж байна билээ. Маш харамсалтай хэрэг гэж хэлээд сахлаа хуруунуудаар хайнга илбэн, эгц урагшаа гөлрөн харна.

	— Мари чи, гүн Николайтай уулзав уу? эмээн ван Андрей дүүдээ таатай гом ярих гэсэн бололтой гэнэт асуув. Чамд маш их дурласан гэж нааш нь Николай захиа бичсэн байна билээ хэмээн өөрийнх нь үг амьд хүмүүст эвгүй сонстохыг ойлгох тэнхэлгүй байгаа бололтой яриагаа уужуу тайвуу, энгийн жир үргэлжлүүлнэ.

	— Чи түүнд бас хайр сэтгэлтэй болбол маш сайн сан... тэгээд гэрлэвэл, хэмээн удтал эрснээ эцэст олсон үгэндээ баярлах аятай нэлээд яаруу нэмж хэлэв. Ноёхой Марья ахынхаа үгийг сонссон боловч тэдгээр үг ах нь одоо амьд юм бүхнээс аймшигтай хол байгааг нотлохоос өөр ямар ч утга учир байсангүй.

	— Миний тухай яриад яах вэ дээ! гэж Марья уужуу тайвуу хэлээд, Наташа өөд харвал Наташа тийнхүү харж буйг нь мэдрэн өөдөөс нь харлаа. Дахиад цөмөөр дуугүй болов.

	— Андрей, ах та хэмээн ноёхой Марья гэнэт чичирсэн хоолойгоор эхлэн, Ta Николушкатай уулзах уу? Таны тухай тувт дурсаад байдаг юм.

	Ван Андрей эхний удаад үл мэдэг инээмсэглээд ахынхаа царайг тэгтлээ сайн мэддэг ноёхой Марья энэ бол хүүгээ гэж баярласан, энхрийлсэн инээмсэглэл биш, харин Марьягийн бодлоор ухаан сэхээ оруулах гэж эцсийн аргаа хэрэглэснийг нь битүү, номхон дөлгөөн дооглосон хэрэг гэдгийг хирдхийн ойлгов.

	— Уулзалгүй яах вэ, Николушкагийнхаа барааг харахад маш баяртай байна. Бие нь сайн биз? гэв.

	Эцэг өөдөө айж хирдхийн харавч хэн ч эс уйлах учир уйлахгүй байх Николушкаг ван Андрей дээр авчрахад хүүгээ тэвэрч аван үнссэнээ юу ярих хэлэхээ лав мэдэхгүй байгаа бололтой байлаа.

	Николушкаг авч гарахад ноёхой Марья бас дахин ахынхаа дэргэд очин, ахаа үнсээд биеэ барьж нэгэнт чадахаа больж уйлж орхив.

	Ах нь дүүгээ сайтар харснаа:

	— Чи Николушкагийн төлөө уйлж байна уу? гэж асуулаа.

	Ноёхой Марья уйлсан хэвээр толгой дохив.

	— Мари, чи мэдэх үү, хөлгөн суд... гэснээ гэнэт дуугүй болж орхилоо.

	— Ta юу гэв ээ?

	— Юу ч гээгүй. Энд уйлсны хэрэггүй гэж нөгөө л хүйтэн харцаараа харсаар хэлэв.

	Ноёхой Марья уйлахад Николушкаг эцэггүй үлдэх нь гэж уйлж байна гэдгийг Андрей ойлгов. Гэгээд их хүч гарган байж амьдралд эргэн орохыг хичээн, тэгээд түүний үзэлд шилжив.

	«Нээрэн л эдэнд өрөвдөлтэй санагдах учиртай Гэтэл энэ ямар амархан бэ» гэж Андрей бодов.

	«Тэнгэрийн шувуунд үр тариа тарьдаг ч үгүй, хураадаг ч үгүй, гэтэл таны эцэг тэднийг тэжээдэг» гэж өөртөө болон ноёхойд хэлэхийг хүсэв. «Үгүй хэлээд хэрэггүй, тэд үүнийг өөрсдийнхөөрөө ойлгоно. Эд ойлгохгүй! Эд үүнийг ойлгож чадахгүй. Эдний энэ эрхэмлэн нандигнаж байдаг, эдэнд маш чухал юм шиг санагддаг тэр бүх бодол, санаа бол хэрэггүй эд. Бид бие биеэ ойлгож чадахгүй» гэж бодоод дуугүй болчхов.

	Ван Андрейн бага хүү долоон настай байлаа. Хүү нь дөнгөж уншиж чадах авч юу ч эс мэднэ. Энэ өдрөөс хойш олон юм үзэж, мэдлэг, ажигч зан, туршлага суужээ. Хэрэв хожим олж авсан тэр бүх авьяас чадварыг тэр үед эзэмшиж байсан байлаа ч гэсэн аав, ноёхой Марья, Наташа гурвын дунд болж байгаа тэр явдлын бүх учир холбогдлыг одоогийн ойлгож байгаа шигээс ултай гүнзгий, сайн ойлгож чадахгүй байсан сан билээ. Хүү бүгдийг ойлгон, уйлж унжилгүй өрөөнөөс гаран, араасаа гарч ирсэн Наташа руу дугуй хүрч очин өөдөөс нь бодлого болсон хөөрхөн нүдээрээ бишүүрхэнгүй харав. Дээш цорвойсон ягаан уруул нь татвагасхийснээ толгойгоо цээжинд нь наан уйлж орхив.

	Энэ өдрөөс эхлэн Десалиас, энхрийлж эрхлүүлдэг гүн ахайгаас зайлсхийн зугтаах болж, нэг бол ганцаархнаа суун, үгүй бол ноёхой Марья, Наташа хоёр дээр мятрангуй хүрч очно. Тэдэнд нагац эгчээсээ ч илүү хайртай болсон юм шиг санагдан, тэр хоёрт сэм, бүрэг эрхэлнэ.

	Ноёхой Марья ван Андрей дээрээс гарч ирэн Наташагийн царай бэлээхнээ хэлж өгсөн тэр бүгдийг дөмий нь ойлгов. Ахынхаа амь насыг аврах горьдлогын тухай Наташатай дахиад юм ярьсангүй. Ахынхаа хэвтэж буй буйдангийн дэргэд Наташатай ээлжлэн сууж, дахиад эс уйлах авч нас барах гэж буй хүний дэргэд мэдрэгдэм хүрч ирчхээд буй тэр мөнхийн, хүршгүй зүйлд зүрх сэтгэлээрээ хандан, зогсоо зайгүй мөргөнө.

	XVI

	Ван Андрей өөрийнхөө үхэх гэж буйг мэдэхээр барахгүй үхэж байгаа, биеийнхээ тэн хагасыг үхчхээд буй гэдгийг ойлгож байлаа. Ертөнцийн бүх юмнаас хөндийрөн салж, хачин амар хялбар, баяртай байх бодол төрнө. Тулгаран ирж буй зүйлийг яарч, түгшилгүй хүлээнэ. Байгааг нь амьдралынхаа бүх хугацаанд мэдрэхээ болихгүй байсан тэр догшин, мөнхийн, үл мэдэгдэх, алсын зүйл эдүгээ ойрхны зүйл болж, одоо өөрт нь төрж байсан хачин амар хялбархан бодлоор уг ойртсон зүйл бараг ойлгомжтой, санагдах болжээ.

	Урьд зүйл дуусахын бодлоос айдаг байлаа. Үхэх, дуусахын аймшигт шаналалт бодлыг урд хоёр ч удаа амссан бол одоо түүнийг нэгэнт ойлгохгүй болжээ.

	Гар бөмбөг урд нь ээрүүл шиг эргэлдэн, өөрөө хадсан тарианы талбай, бут сөөг, тэнгэр өөд харан зогсож, урд нь үхэл ирээд байгааг мэдэж байсан тэр үед үхлийн бодол анх төрж билээ. Шархадсаны дараа анх ухаан ороход өөрийг нь дарж байсан амьдралын дарамтаас суларсан мэт сэтгэл зүрхэнд нь гэнэт энэ амьдралаас үл шалтгаалах чөлөөтэй, мөнхийн дурлалын цэцэг дэлгэрэх мэт болж, үхлээс айхаа нэгэнт больж, түүн тухай бодохоо больжээ.

	Шархадсаныхаа дараа шаналгаат ганцаардал, элий балай байдалд өнгөрүүлсэн тэр цагуудад өөртөө нээгдсэн шинэ мөнхийн дурлалын эхлэлийг хэчнээн ихээр эргэцүүлэн бодох тусам өөрөө ч түүнээ эс мэдрэн ертөнцийн амьдралаас улам бүр няцаж байлаа. Бүгдэд дурлан, бүхнийг хайрлан, хайр дурлалын тулд өөрийгөө хэзээ ямагт золионд гаргана гэдэг бол хэнд ч эс дурлан, энэ ертөнцийн амьдралаар амьдрахгүй гэсэн үг болж байлаа. Хайр дурлалын эхлэлд хэчнээн ихээр нэвтрэх тусам амьдралаас төчнөөн няцаж, бидэнд хайр дурлал байхгүй үед үхэл, амьдралын хооронд зогссон байдаг тэр аймшигт хашлагыг төдий чинээ эгнэгт устгаж байлаа. Өөрийгөө үхэх хэрэгтэй байжээ гэдэг тухай бодсон эхний үедээ «за яах вэ, тэр тусмаа сайн» гэж хэлж байлаа.

	Нөгөө хүсэн мөрөөдөж байсан хүн нь элий балай байх үед урд нь хүрч ирэн, тэгээд хүүхний гарыг уруулдаа наан сэмхэн, баясгалантай нулимс асгаруулан уйлсан Мытишид өнгөрүүлсэн тэр шөнөөс хойш нэг л хүүхэнд дурласан хайр зүрхэнд нь сэмхэн гэтэн ирж, дахин амьдралаас аргамжжээ. Тэгээд баясгалан түгшүүр хосолсон бодол толгойд нь орж ирж эхэлжээ. Шарх боох газар Курагиныг олж харсан тэр хурмаа дурсан санахдаа: одоо тэр амьд байгаа болов уу, үгүй юу? гэдэг асуулт сэтгэлийг нь тамлаж байгаа тэр бодолдоо одоо эргэн орохгүй байж эс чадна. Тэгээд үүнийг асууж эс зүрхэлнэ.

	Өвчин өөрийнхөө горимоор явж, тэгээд Наташагийн энэ явдал тохиолдсон юм гэж нэрлэсэн тэр зүйл ноёхой Марьягийн хүрч ирэхээс хоёр хоногийн урд тохиолдсон юм. Энэ бол амьдрал үхлийн хооронд болсон санаа сэтгэлийн эцсийн тэмцэл байлаа. Энэ тэмцэлд үхэл дийлж гарчээ. Энэ бол Наташад дурласан дурлалаар нь төлөөлөгдсөн амьдралаа эрхэмлэн нандигнасаар буйгаа цочир ухаарсан ухаарал, үл мэдэгдэх зүйлээс айсандаа сүүлчийн удаа багтран, түүнд захирагдан дагасан хэрэг байлаа.

	Энэ явдал нэг орой болов. Андрей үдийн хоолны дараах шигээ төлөв яльгүй халуунтай, тэгэхдээ ухаан нь маш саруулхан байлаа. Соня ширээний дэргэд сууж байв. Андрей зүүрмэглэж байснаа аз жаргалын сэрэл дэврэн халгиж ирэв.

	«Өө, Наташа орж ирлээ!» гэж Андрей бодов.

	Нээрээ ч, Сонягийн оронд дөнгөж сая сэмээрхэн орж ирсэн Наташа сууж байлаа.

	Хүүхэн өөрийг нь асарч тордох болсон тэр цагаас авхуул ан түүнийг дэргэдээ байгаа гэсэн бодит сэрэл тувт төрөх бүлгээ. Хүүхэн түшлэгтэй сандал дээр хажуу тийш харан өөрөөс нь лаа халхлан суугаад оймс нэхэж байлаа. (Оймс нэхдэг асрагч эмгэн нар шиг өвчтөнийг сайн асарч торддог хүн нэг ч байхгүй. Оймс нэхэхэд сэтгэл тайвшруулах зүйл байдаг юм гэж ван Андрейг нэг удаа хэлснээс хойш Наташа оймс нэхэж сүрчээ). Нарийн савхан хуруунууд нь үс үе хавиралдах зүүгээ түргэн түргэн хөдөлгөн, бөхийсөн толгойных нь хажуугаас харагдах бодлогошронгуй дүрс тодхон харагдана. Хүүхэн яльгүй хөдөлтөл ороосон бөөрөнхий утас өвдөг дээрээс нь ойчив. Хүүхэн цочин өөр рүү нь харснаа гараараа лаа халхлан хянуур, уяхан ончтой хөдлөн бөхийж, ороосон утсаа авч, урдын хэвдээ суув.

	Андрей хүүхнийг харан, ингэж хөдөлсөн дараагаа хүүхэн цээж дүүрэн амьсгалах хэрэгтэй байсан авч тэгж эс зүрхлэн, амьсгаагаа болгоомжтой гаргахыг хөдлөлгүй хэвтэн харлаа.

	Тэр хоёр Тронцын лааварт өнгөрсөн явдлынхаа тухай ярин, тэгээд хэрэв би сэхдэг юм бол өөртэй нь дахин учруулж өгсөн шархныхаа төлөө бурханд үүрд, баярлаж явах сан гэж хүүхэнд Андрей хэлж билээ. Тэр цагаас хойш тэр хоёр ирээдүйн тухай хэзээ ч яриагүй билээ.

	Одоо тэгээд хүүхнийг харан, ган зүүний хөнгөхөн хавирах чимээг сонсон хэвтэж байхдаа; «Энэ явдал байж болох уу үгүй юу? Намайг дараа нь үхүүлэхийн тулд хувь заяа минь энэ хүнтэй ингэж хачин учруулж өглөө гэж үү дээ? Би хуурмагаар амьдрахын тулд амьдралын чин үнэн над нээгдлээ гэж үү? Энэ дэлхий дээр би энэ хүүхэнд хамгаас илүү хайртай. Хэрэв би хайртай юм бол яах хэрэгтэй вэ?» гэж бодсоноо, зовж энэлж байх үеэрээ дадал болчихсон заншлаараа санаандгүй ёолж орхив.

	Наташа энэ чимээг сонсоод оймсоо тавин, бөхийж гялалзан буй нүдийг нь харснаа зөөлхөн алхалж очив.

	— Ta унтаагүй байна уу?

	— Үгүй, би аль түрүүний өөрийг чинь харж хэвтэнэ. Өөрөөс чинь өөр хэн ч ингэж энэ ертөнцийн сайхан нам гүмийг бий болгож чадахгүй юм. Баярласан сэтгэлээсээ болоод уйлмаар санагдах юм.

	Наташа улам ойртон бөхийв. Царай нь баясан гийнэ.

	— Наташа, би чамд дэндүү хайртай юм. Энэ ертөнц дээр бүхнээс илүүгээр.

	— Тэгвэл би? гэснээ агшин зуур буруу харав. 

	— Яагаад дэндүү байдаг билээ? гэж асуулаа.

	— Яагаад дэндүү вэ гэж үү? Би сэхэх нь үү, үгүй юу, чи юу гэж бодож, зүрх сэтгэлээрээ, бүх санаа бодлоороо юу мэдэрч байна? Өөрт чинь юу гэж санагдаж байна?

	— Сэхнэ гэж би итгэж байна, бүр лав итгэж байна гэж Наташа бараг дуу алдаад, хоёр гарыг нь хачин тэсгэл алдан барьж авав.

	Андрей юм дуугарсангүй.

	— Тэгвэл мөн сайхнаа! гэснээ Андрей хүүхний гарыг авч үнслээ.

	Наташа сэтгэл нь догдолсон, аз жаргалтай байлаа. Гэгснээ ингэж болохгүй, амгалан тайван байлгах хэрэгтэй гэдгийг тэр дорхноо санав.

	— Гэхдээ та унтаагүй байгаа. Унтахыг хичээж үз... гуйя хэмээн хөөрч баяссан сэтгэлээ даран хэлэв.

	Андрей хүүхдийн гарыг атгаснаа тавивал хүүхэн гэдрэг лааны дэргэд очин, түрүүчийн хэвээр суув. Хоёр ч дахин Андрей өөд харвал өөдөөс нь харан нүд нь гялалзсаар л байлаа. Хүүхэн оймсонд анхаарлаа тавин, дуусахаас нааш Андрей өөд харахгүй гэж шийджээ.

	Нээрэн ч түүнээс хойш Андрей түдэлгүй нүдээ анин, унтаж орхив. Гэхдээ удаан унтаж чадсангүй, гэнэт хүйтэн хөлс даан, түгшүүртэй сэрэв.

	Сэрэнгээ нөгөө л энэ бүх хугацаанд тувт бодсоор ирсэн амьдрал, үхлийн тухай бодсоор байв. Тэгэхдээ голдуу үхлийн тухай бодно. Үхэлд ойртож очсоноо ойлгож байв.

	«Дурлал? Дурлал гэж юу вэ? Үхэхэд хайр дурлал саад болно. Хайр дурлал гэдэг бол амьдрал. Би дурлаж байгаа учраас л ойлгож байна. Миний ойлгож байгаа бүхэн хайр дурлал мөн. Бүх юм ганцхан хайр дурлалтай холбоотой. Хайр дурлал бол бурхан мөн. Үхнэ гэдэг бол тэгэхлээр хайр дурлалын нэг хэсэг болсон нэр, ерөнхий, мөнхийн эх сурвалждаа эргэж очно гэсэн үг мөн» гэж бодно.

	Энэ бодол өөрт нь сэтгэл тайтгаруулам санагдана. Гэхдээ энэ бол ердөө бодол байлаа. Түүнд юу ч юм дутан, юу нь ч юм өрөөсгөл амины санагдан, барин тавин юмгүй оюун ухааных байх ажээ. Бас сэтгэл үймрүүлсэн, тодорхой бус зүйл байлаа.

	Өөрийнхөө энэ хэвтэж буй тасалгаанд хэвтэж байна, тэгэхдээ шархдаагүй, эрүүл хэвтэж байна гэж зүүдэлнэ. Ван Андрейн урд олон янзын өөдгүй, хэнэггүй хүмүүсийн царай эрээлжилнэ. Андрей тэдэнтэй ярилцан нэг хэрэггүй юмны тухай маргана. Тэд хаашаа ч юм явахаар зэхнэ. Энэ бүхэн өчүүхэн үл ялих зүйл, санаа тавих өөд чухал ажил бий гэдгийг ван Андрей бүүр түүр санавч цэцэн мөртөө хий хоосон үгс ярин тэдний гайхлыг төрүүлсэн тэдэнтэй ярилцсаар байлаа. Тэдгээр царай бага багаар үл анзаарагдаж арилж эхлэн бүх юм хаалттай хаалганы тухай ганц асуудлаар солигдож эхлэв. Андрей босож, оньс буулган түгжихээр үүд рүү очно. Үүд түгжиж амжих эсэхээс бүх юм хамаарах ажээ. Андрей үүд рүү яван, яарч байвч хөл нь үл хөдөлнө. Тэгээд үүд түгжиж амжихгүй нь гэдгээ мэднэ. Гэхдээ л хамаг хүчээ шүд зуун шавхана. Тэгээд зовуурьтай айдас төрж эхлэв. Энэ айдас бол үхлийн айдас байлаа. Юу гэвэл үхэл үүдний цаана зогсож байлаа. Өөрийг нь тамир тасран үүд рүү эв хавгүй мөлхөж байх зуур энэ аймшигт зүйл нөгөө талаас түлхэн, үүдээр орж ирэхээр зүтгэнэ. Хүний биш нэг зүйл-үхэл үүдээр зүтгэх тул түүнийг барьж тогтоох хэрэгтэй байлаа. Андрей үүднээс барьж аван, сүүлчийн хүчээ шавхсан боловч түгжиж нэгэнт өнгөрөн, дарж ч байж чадахгүй болжээ. Хүч нэгэнт сульдан, шалмаг хөдөлж чадахаа больсны дээр аймшигт юманд түлхэгдсэн үүд нэг нээгдсэнээ дахин хаагдав.

	Нөгөө юм дахиад тэндээс түлхэв. Хүчээ эцсийн удаа хэмээн хүчлэн дайчлавч нэмэр болсонгүй, үүдний хоёр хавтас хоёул дуу шуугүй онгойн нөгөө юм орж ирэв. Тэр бол үхэл байлаа. Тэгээд ван Андрей нас барав.

	Өөрийгөө үхэх яг тэр агшинд ван Андрей унтаж байгаа гэдгээ санан, өөрийгөө яг үхдэг тэр агшинд хүч гаргаж байж сэрэв.

	«Тийм ээ, энэ бол үхэл байлаа. Би үхээд сэрэв. Тийм ээ, үхэл гэдэг бол сэргэлт мөн» хэмээн ухаан санаа цэлмэн үл мэдэгдэх зүйлийг халхалсан хөшиг сөхөгдөн, оюун санааных нь өмнө дэлгэгдэв. Бяр чадлыг нь багласан хүлээс тавигдах шиг, тэр цагаас хойш өөрийг нь орхихгүй байсан хачин хөнгөн хялбар байдал сэргэх шиг санагдав.

	Андрейг хүйтэн хөлс даан сэрж, буйдан дээрээ хөдлөхөд Наташа дэргэд нь хүрч ирж яаж байна гэж асуулаа. Андрей хариу юм эс хэлэв. Тэгээд хүүхний юу хэлснийг эс ойлгон өөдөөс нь гөлрөн харна.

	Энэ бол ноёхой Марьяг хүрч ирэхээс хоёр хоногийн урд тохиолдсон нөгөө зүйл нь байлаа. Эмчийн хэлснээр энэ өдрөөс эхлэн тэнхэл барсан чичрэгээ халуун нь ёозгүй шинжтэй болж эхэлжээ. Гэтэл Наташа эмчийн хэлснийг үл сонирхжээ, Андрейд гэхээсээ өөртөө илүү мадаггүй, санаа сэтгэлийн аймшигт энэ шинжийг тэртэй тэргүй харж байлаа.

	Энэ өдрөөс эхлэн ван Андрейн хувьд нойрноос сэргэхийн хамт амьдралаас сэргэх явдал эхэлжээ. Амьдралын нойрноос сэрэх нь зүүд үргэлжилсэн нойрноос сэрэхээс удаан биш юм шиг санагджээ.

	Энэхүү харьцангуй удаан сэрсэн шиг аймшигтай, эрс юм юу ч байхгүй байлаа.

	Амьдралынх нь сүүлчийн өдөр, цаг ердийн байдлаар, энгийн жир өнгөрчээ. Дэргэдээс нь үл холдох ноёхой Марья Наташа хоёр үүнийг мэдэж байлаа. Тэд эдүгээ түүнийг арчилж тордоогүй, (Андрей нэгэнт байхгүй болсон, тэднээс салан одсон), харин түүний тухай хамгийн дотно дурсамж түүний цогцсыг нь тордож байна гэдгээ өөрсдөө мэдрэн, уйлж унжилгүй, айж чичирсэнгүй. Хоёулынх нь бодол маш хүчтэй байсан учир үхлийн гадаад, аймшигтай тал ер нөлөөлсөнгүй, тэд уй гашуудлаа сэдрээхийн хэрэггүй гэж үзжээ. Ойлгож байсан юмаа үгээр илэрхийлж чадахгүй гэдгээ мэдэрч байлаа.

	Андрей тэднээс холдон нэг тийш улам бүр гүн лав, уужуу тайвуу, алгуур замхран одож буйг хоёул харан, энэ ингэх ёстой, энэ сайн хэрэг гэдгийг мэдэж байлаа.

	Түүний нүглийг наманчлан, хойдхыг нь уншив. Салах ёс гүйцэтгэхээр бүгд хүрч ирэв. Хүүг нь авчрахад, эцгийнхээ шарилд уруулаа хүргэснээ буруу харав. Энэ явдал аягүй, өрөвдөлтэй байсандаа (үүнийг ноёхой Марья, Наташа хоёр ойлгож байлаа) биш, энэ бол өөрөөс нь шаардсан бүх зүйл энэ гэж бодсондоо хүү тэгжээ. Эцгээ адислан залбир гэж хэлэхэд хүү шаардсан зүйлийг хийснээ өөр юм хийх хэрэгтэй юу, үгүй юу гэдгийг асуух байртай тойруулан харлаа.

	Сүнс нь орхиж буй цогцос сүүлчийн удаа татвалзахад ноёхой Марья, Наташа хоёр дэргэд нь байж байлаа.

	— Гүйцлээ?! хэмээн цогцос хүйтрэн, хөдөлгөөнгүй болон хэдэн хурам болсны дараа ноёхой Марья хэлэв. Наташа ойртож очин, үхсэн нүдийг нь харснаа бүтээхээр яарав. Тийнхүү нүдийг нь бүтээснээ, үнссэнгүй, түүний тухай дотно дурсагдаж байсан цогцост нь духаа хүргэв.

	«Сүнс нь хааш одсон бэ? Одоо хаа байгаа вэ?...»

	Рашаанаар угааж ариутган, хувцасласан цогцостой авсыг ширээн дээр тавихад салах ёс гүйцэтгэхээр бүгд дэргэд нь очин, бүгдээр мэлмэрэн уйлав.

	Николушка өр зүрхийг нь зүссэн зовуурь, учир нь эс олох байдлаас болон уйлав. Гүн ахай, Соня хоёр Наташаг өрөвдсөндөө, Андрейг үгүй болон одсонд уйлна. Өвгөн гүн удахгүй өөрөө энэ аймшигт алхам хийнэ гэдгээ мэдрэн уйлна.

	Наташа, ноёхой Марья хоёр бас уйлна. Гэхдээ тэр хоёр өөрсдийнхөө уй гашуунаас болон уйлсангүй. Тэр хоёр өөрсдийнхөө харан байтал нүдний өмнө болсон үхлийн энгийн жир ёслол төгөлдөр увдисыг ухааран зүрх сэтгэлийг нь эзэмдсэн сүслэм уяраанаас болон мэлмэрэн уйлжээ.

	 

	
ХОЁРДУГААР БҮЛЭГ

	I

	Үзэгдэл юмсын учир шалтгааны цогцолбор нь хүний ухаанд үл багтах бүлгээ. Гэхдээ учир шалтгааныг эрж хайх хэрэгцээ хүний зүрх сэтгэлд шингэмэл байдаг. Тус бүрдээ шалтгаан болж санагдах үзэгдэл юмсын нарийн төвөгтэй, тоо томшгүй нөхцөлийг хүний ухаан ухаарч чадахгүй боловч анх тааралдсан, хамгийн ойлгомжтой ойрын юмыг барьж аваад: шалтгаан нь энэ байна гэж хэлдэг. Түүхэн үйл явдалд (хүмүүсийн үйлдлийн мөн чанар, ажиглах зүйл болсон газар) хамгийн анхны ойр зүйл бол бурхны хүсэл зориг, дараа нь түүхийн хамгийн нөлөө бүхий газар байгаа хүмүүс - түүхийн баатруудын хүсэл зориг мөн гэж санагддаг. Гэтэл түүхийн үйл явдал бүрийн мөн чанар, өөрөөр хэлбэл үйл явдалд оролдсон нийт олон түмний үйл ажиллагааны мөн чанарт нэвтэрмэгц түүхийн баатрын хүсэл зориг олон түмний үйл ажиллагааг удирддаггүйгээр барам, харин ч өөрөө байнга удирдуулж байдаг гэдгийг үнэмшинэ. Түүхийн үйл явдлын ач холбогдлыг энэ хоёрын алинаар нь ойлгосон ч ялгалгүй мэт санагдаж болно. Наполеон тэгж хүссэн учраас Өрнөдийн ард түмэн Дорно зүг хөдөлсөн гэж ярьдаг хүн, уг явдал болох ёстой байсан учраас л болсон гэж ярьдаг хүн - энэ хоёрын хоорондын ялгаа нь дэлхий баттай зогсож байна, од гараг түүнийг тойрон хөдөлж байна гэж нотолдог хүмүүс, дэлхий юун дээр тогтож байгааг мэдэхгүй, харин дэлхий ба бусад гарагийн хөдөлгөөнийг жолооддог хууль байдаг гэдгийг мэдэж байна гэж ярьдаг хүмүүсийн хооронд оршиж байсан шиг л тийм ялгаа байна. Бүх учир шалтгаан, шалтгааны цорын ганд шалтгаанаас өөр түүхийн учир гэж байхгүй, байж ч болохгүй. Гэхдээ үйл явдлыг жолооддог, зарим талаар үл мэдэгдэх, зарим талаар бидэнд тэмтрэгдэж буй хуулиуд гэж бий. Дэлхийн тогтворын тухай төсөөллөөс хүмүүс няцсан үед л од гарагийн хөдөлгөөний хуулийг нээх бололцоотой болсны адилаар учир шалтгааныг нэгэн хүний хүсэл зоригоос эрэхээ бүрмөсөн няцсан үед л үйл явдлыг жолоодогч хуулиудыг нээх бололцоотой болсон юм.

	Бородиногийн тулалдаан болж дайсан Москваг эзлэн, түүнийг шатаасны дараа Оросын арми Рязаниас Калугийн зам, мөн Улаан Пахараас цааших жигүүрийн аялал гэм нэрлэгдэх Тарутиний лагерь өөд хөдөлснийг 1812 оны дайны гол явдал гэж түүхчид үздэг. Энэ суут гавьяаны алдрыг түүхчид янз бүрийн хүнд оноон, энэ гавьяа чухамхүү хэнд оногдох талаар маргадаг. Гадаадын, тэр байтугай Францын түүхчид энэхүү жигүүрийн аяллын тухай ярихдаа Оросын цэргийн жанжин нарын суу их гавьяаг зөвшөөрөн хүлээдэг. Гэтэл жигүүрийн энэ аялал бол Орос орныг аварч, Наполеоныг хөнөөсөн, нэг хүний гүн их ухаан бүхий нээлт мөн гэж цэргийн түүхчид, түүнийг даган бүгдээрээ үздэгийн учрыг ойлгоход нэн бэрх юм. Үүнд нэгдүгээрт, энэ хөдөлгөөний гүн ухаан, суут явдал нь юундаа байгааг ойлгоход бэрх юм. Учир нь армийн (түүнийг дайсан дайрч довтлоогүй байх үед) хамгийн шилдэг сайн байрлал бол хоол хүнс их байгаа газар мөн гэдгийг тааварлахад нэг их ухаан гараад байхын хэрэг байхгүй. 1812 онд Москвагаас ухарсны дараа армийн хамгийн ашигтай байрлал бол Калугийн зам байсан гэдгийг арван гурван настай, тэнэг хөвүүн ч билээ тааварлаж ядаад байх юм байхгүй. Ингэхлээр нэгдүгээрт, энэ хээрийн аялалд гүн их ухаан зарсан юм байна гэж түүхчид ямар ухаанаараа дүгнэлт хийж байгааг ойлгоход бэрх байна. Хоёрдугаарт, түүхчид чухамдаа яагаад энэ аялал юугаараа Орост авралтай, Францад хөнөөлтэй байна гэж үзэж байгааг ойлгоход бүр ч бэрх байна. Юу гэвэл бусад, өмнөх, дагалдах, дараачийн нөхцөл байдалд энэ жигүүрийн аялал Оросын цэрэгт хөнөөлтэй Францад авралтай байж болох байлаа. Энэ аялал болсон цагаас хойш Оросын цэргийн байдал сайжирч эхэлсэн үүнээс үндэслээд энэ аялал тэгж сайжрахын үндэс байсан гэж үзэж хэрхэвч таарахгүй.

	Жигүүрийн энэ аялал ямар нэг ашиг өгч чадахгүй байснаар барахгүй, өөр нөхцөл тааралдаагүй болж гэм Оросын армийг хөнөөж ч болох байлаа. Хэрэв Москва шатаагүй байсан бол юу болох байсан бэ? Хэрэв Мюрат Оросын цэргийг бараа сураггүй алдаагүй байсан бол яах байсан бэ? Хэрэв Наполеон зүгээр суугаагүй байсан бол яах байсан бэ? Хэрэв Бенигсен, Барклай нарын зөвлөснөөр Оросын арми Улаан Пахарын дэргэд тулалдсан бол яах байсан бэ? Оросын цэргийг Пахараас цааш явж байхад нь францчууд дайрсан бол яах байсан бэ? Наполеон хэрэв сүүлд нь Тарутин руу хүрч очин, Смоленскийг дайрах үедээ гаргасан эрч хүчнийхээ аравны нэгийг ч билээ гарган оросуудыг дайрсан бол яах байсан бэ? Францчууд Петербург рүү орж ирсэн бол яах байсан бэ? Энэ бүх бодлын үүднээс аваад үзвэл жигүүрийн аялал хөнөөлтэй болж ч мэдэх байлаа.

	Гуравдугаарт жигүүрийн маршийг ганц нэг хүнд оноож болохгүй, хээрийн энэ аялал Фильд ухарсантай адил хэзээ ч, хэнд ч бүхэл бүтэн зүйл болж ухаарагдаагүй, харин алхам алхмаар, үйл явдал явдлаар, агшин агшнаар тоо томшгүй хамгийн янз бүрийн нөхцөлөөс урган гарсан ба гагцхүү уг аялал нэгэнт болж, өнгөрсөн зүйл болсон хойноо л сая бүхэл бүтэн байдлаараа ухаарагдсан гэдгийг хэн ч, хэзээ ч урьдчилан хараагүйг түүх судлагч хүмүүс олж харахыг санаатайгаар хүсэхгүй байгаа нь л хамгийн ойлгомжгүй байна.

	Фильд болсон зөвлөгөөн дээр Оросын цэргийн дарга нарын дотор тэр чигтээ шулуухан гэдрэг, өөрөөр хэлбэл Нижегородын замаар ухрах гэсэн аяндаа ойлгомжтой бодол зонхилж байлаа. Зөвлөл дээр олонх дарга энэ утгаар саналаа өгч, гол нь Зөвлөлийн дараа хүнс хоолны хэрэг эрхлэгч Ланскитэй ерөнхий командлагч ярьсан нөгөө цуунд гарсан ярианы гол санаа ийм байсан нь тэгж ухрах гэсний нотолгоо болж өгчээ. Армид зориулсан хүнсний зүйлийг голчлон Ока мөрний дагуу, Туль, Калуг мужид хуримтлуулсан, хэрэв Нижний тийш ухрах юм бол хүнсний нөөц армиас том мөрөн Окагаар таслагдан, түүгээр гаталгах онгоц гарч барахгүй гэдгийг ерөнхий командлагч Лански илтгэжээ. Энэ бол урьд хамгийн зүй ёсны гэж санагдаж байсан Нижний тийш шууд ухрах чиглэлээс булзаарах нь чухал гэдгийн анхны шинж байлаа. Арми нэлээд урдуур, Рязаны замаар, хоол хүнсний нөөцдөө ойрхон чиг барин ухарч байлаа. Хожим нь францчууд зүгээр суун, тэр байтугай Оросын армийг бараа сураггүй алдсан нь Тулийн заводыг хамгаалах тухай санаа тавих, гол нь хүнс хоолныхоо нөөцөд ойртохын ашигтайн бодол армийг бүр урагшаа, Тулийн зам тийм хазайх болгожээ. Пахараас цааш ажиггүй аялсаар Тулийн зам дээр гарч очоод Оросын армийн цэргийн дарга нар Подольскийд үлдэхээр боджээ. Тиймээс Тарутиний байрлалын тухай санаанд нь ч орсонгүй. Гэтэл үй олон тооны нөхцөл байдал, урд нь Оросын цэргийг хараанаасаа алдсан, Францын цэрэг гарч ирсэн, тулалдааны төсөл, гол нь тэгээд Калугад хоол хүнс элбэг байсан нь манай армийг бүр ч урагшаа хэлбийж, хоол хүнсэндээ хүрэх замын хугас дээр, Тулээс Калугийн зам, Тарутин тийш эргэх болгожээ. Москваг хэдийд орхисон бэ? гэдэг асуултад хариулж болохгүйн адилаар Тарутин тийш эргэхээр чухамдаа хэдийд, хэн шийдсэн юм бэ? гэдэг асуултад хариулж болохгүй. Үй түмэн ялгаварт хүчний улмаас их цэрэг Тарутинд хүрч очсон хойно л сая хүмүүс их цэрэг тийшээ очих гэж хүссэн юм, үүнийг аль эртний урьдчилан шийдсэн байсан юм гэж өөрсдөдөө итгүүлэх болжээ.

	II

	Оросын их цэрэг давшилтын яг урвуу чиглэлээр тувт ухарч байснаа францын давшилт зогсмогц эхлээд чиг авсан зүгээсээ хазайн, араасаа мөрдөн хөөж буй зүйлгүйг үзээд хүнс хоолны элбэг зүгт автагдан тэр зүг аяндаа хазайж эхэллээ.

	Оросын армийн толгойд байсан суут жанждыг төсөөлөн бодохгүй, харин дарга наргүй ердөө ганд арми байлаа гэж төсөөлөөд бодох юм бол тэр арми хүнс хоол их байсан, элбэг дэлбэг идэх уух юмтай нутгийн зүгээс дугуйран Москвагийн зүг хөдлөхөөс өөр юм хийж чадахгүй байх сан билээ.

	Нижегородоос Рязан, Тул, Калугийн зам руу хөдлөх нь зүй ёсны хэрэг байлаа. Юу гэвэл Оросын армийн тонуулчин цэргүүд яг энэ чиглэл рүү гүйлдэн, Кутузовыг их цэргээ яг энэ чиглэл рүү шилжүүл гэж Петербургээс шаардаж байлаа. Тарутинд очоод байхдаа «армийг Рязаны зам руу орууллаа» гэж хаан эзнээс Кутузов бараг л донго хүртжээ. Тэгээд хаан эзэн Калугийн талд очиж байрла гэж заажээ. Гэтэл захиа авах үед Кутузовын цэрэг яг тэнд нь хэдийн хүрчихсэн байлаа.

	Бүх аян дайны үеэр болон Бородиногийн тулалдааны үеэр өгсөн түлхэлтийн чиг дагуу бөмбөрсөн Оросын цэргийн бөмбөлөг түлхэлтийн хүч арилсан үед, дахиад түлхүүлсэнгүй учир өөртөө зүй ёсны тэр байранд оржээ.

	Кутузовын гавьяа нь түүхчдийн нэрлэж байгаачлан стратегийн суут хээрийн аянд байгаа юм биш, харин болж буй явдлын ач холбогдлыг ганцаархнаа ойлгосонд байгаа юм. Францын арми зүгээр сууж буйн учир холбогдлыг Кутузов бүр тэр үед ганцаар ойлгон, Бородиногийн тулалдаан бол ялалт байсан юм гэдгийг ганцаар нотолсоор байлаа. Ерөнхий командлагчийнхаа байр суурины үүднээс давших талыг баримтлах ёстой байсан мэт боловч энэ хүн харин ганцаархнаа үр ашиггүй тулалдаан хийхээс Оросын армийг хориглон зогсоохын тулд хамаг хүчээ дайчилж байлаа.

	Бородиногийн дэргэд хэмх цохисон араатан нь зугтсан анчныхаа орхисон тэр газар хэвтэж байлаа. Гэхдээ тэр араатан нь амьд эсэх, чадал тэнхэлтэй эсэх, аль эсхүл нуугдан хоргодож байгаа юм уу гэдгийг анчин мэдэхгүй байлаа. Тэгтэл тэр араатны гиншин гангинах гэнэт сонстов.

	Тэрхүү шархтсан араатан - Францын армийн ёолоон бөгөөд түүний мөхөж буйг илчилсэн баримт нь Лористоныг найрамдал байгуулахыг хүсэн Кутузовын лагерьд ирүүлсэн явдал байлаа.

	Наполеон сайн юмыг сайн биш, харин толгойдоо орсон болгоныг сайн гэж бат итгэдэг зангаараа толгойдоо анх орж ирсэн, тэгээд ямар ч учир утгагүй үгсийг Кутузовт бичжээ.

	«Ван Кутузов, олон чухал зүйлийн талаар хэлэлдээ хийхийн тулд генерал туслах нарынхаа нэгийг би тан руу явууллаа. Түүний хэлсэн бүгдийг, ялангуяа аль хэдийнээс таныг хүндэтгэн, онцгой биширч байдгийг минь илэрхийлсэн үгийг нь итгэн үнэмшихийг гэгээн дээдэс танаас хүсье. Таныг өөрийн ариун ивээл дор сахин хамгаалмуу хэмээн бурханд залбиран мөргөм үү.

	1812 оны аравдугаар сарын 30.

	Москва Наполеон» гэж бичжээ.

	«Намайг ямар нэг хэлэлцээ хийхийг эхлэн сэдэгч гэж үзэх юм бол намайг хараал идтүгэй. Ард түмний маань хүсэл зориг ийм буюу» гэж Кутузов францаар хариу бичээд, их цэргээ давшилтад оруулахгүй барьж байхын тулд хамаг хүчээ тавьсаар байлаа.

	Москвад францын цэрэг дээрэм хийн, Оросын цэрэг Тарутины дэргэд амгалан тайван байж байсан тэр нэгэн сарын дотор хоёр их цэргийн (санаа сэтгэл, тооны) хүчний харьцаанд өөрчлөлт гаран, түүний улмаас Оросын талд хүчний хувьд давуутай болжээ. Францын цэргийн байр байдал, тоо хэмжээ Оросын цэрэгт мэдэгдэхгүй байсан ч гэсэн түдэлгүй хүчний харьцаа өөрчлөгдөн, тэгээд давшилт хийхийн чухал нь тэр даруй тоо томшгүй олон шинжээр илэрхийлэгдэх боллоо. Тэдгээр шинж гэвэл: Лоринстоныг ирүүлсэн, Тарутинд хоол унд элбэг дэлбэг байгаа, францчууд зүгээр суун, эмх замбараагаа алдаж буй тухай мэдээ тал бүрээс ирж буй, шинэ цэрэг татан манай хороодыг сэлбэн эмхэлж буй, тэнгэр сайхан байгаа, Оросын цэрэг удаан хугацаагаар амарсан, удтал амарсны улмаас цуглуулсан уул зорилгод ажил үйлсээ биелүүлэх сэн гэж цэргүүдийн дунд ёс адил үүссэн тэвчээр алдан тэмүүлэх хүслэн, аль хэдийний бараа сураг тасарсан Францын армид юу болж байгаа бол гэсэн сониучирхал, Тарутин хавьд байсан францчуудыг оросын толгойн сэргийлэх ухасхийн дайраад авсан зориг, тариачин, партизан нар францынхныг амархан дийлсэн тухай сураг чимээ, үүнийг дуулаад төрж ирсэн атаархал, францынхныг Москвад байсан цагт хүн бүрийн сэтгэлийн гүнд байж байгаа өширхөл, тэгээд гол нь одоо хүчний харьцаа өөрчлөгдсөн давуу байдал нь манай талд байна гэдэг ухамсар цэрэг бүрийн зүрх сэтгэлд бүүр түүр ч гэх нь нэгэнт төрж бий болсон явдал байлаа. Хүчний үндсэн харьцаа өөрчлөгдөн, давших нь зайлшгүй чухал боллоо. Зүү яг бүтэн эргэсэн үед ханын цагны харанга алдалгүй дэлдэн дуугардгийн адил хүчний харьцаа үндсээрээ өөрчлөгдсөнтэй нийцэн дээд хэсгийн дотор ханын цагны харанга дэлдэн дуугарах, хөдөлгөөн ширүүсэх нь тусгалаа олжээ.

	III

	Оросын армийг Кутузов, штабтайгаа, бас Петербургээс хаан эзэн удирдана. Москваг орхисон тухай мэдээ хүлээж авахаас бүр өмнө дайны дэлгэрэнгүй бүх төлөвлөгөөг Петербургт зохион, удирдлага болгохоор Кутузовт явуулсан байжээ. Москваг бидний гарт байгаа гэж үзэж байсан үед энэ төлөвлөгөөг зохиосон ч гэсэн түүнийг штаб сайшаан гүйцэтгүүлэхээр баталжээ. Гол цохилт өгөхөөс дайсны хүчийг сатааруулах гэсэн цэргийн хээрийн алсын аян биелүүлэхэд хэзээ ямагт бэрх байдаг гэж л Кутузов хариу бичжээ. Тэгээд учирч буй бэрхшээлийг даван туулахын тулд шинэ шинэ сургамж, Кутузовын ажиллагааг ажин хянаж, тэр тухай мэдээлэх учиртай хүмүүс ирүүлсээр байлаа.

	Түүнээс гадна, одоо Оросын армийн бүх штабыг шинэчлэн өөрчилжээ. Алагдсан Багратион, гомдон зайлсан Барклай нарын орыг тавьжээ. Б-гийн оронд А-г, Д-гийн оронд Б-г тавьсан дээр үү, аль А-гийн оронд Д-г тавьсан дээр үү гэдгийг А, Б нарын сэтгэл хир ханахаас гадна үүнээс өөр юм шалтгаалж болох мэт нэн ч ултай тунгаан боджээ.

	Штабынхаа дарга Бенигсентэй Кутузовын муудалцаж байгаатай, мөн хаан эзний итгэмжлэгдсэн хүн байж байгаа, саяын дурдсан сольж сэлгэх ажил болсонтой уялдаад армийн штабт ердийнхийг бодох нь бүлгүүдийн хооронд адармаатай сэм тэмцэлдээн явагдаж байлаа. Нааш цааш халж солих, эмхлэн томилж болзошгүй явдал гарах бүрий A нь Б-гийнхээ, Б нь С-ийнхээ гэхчлэн бие биеийнхээ доогуур хөндийлөн ухаж байлаа. Ийнхүү нэгнийхээ доогуур хөндийлөн ухах бүрийд энэ бүх хүний удирдан залахаар бодсон цэрэг дайны үйлс нь ихэнхдээ хов жив зөөх, яс хаялцах зүйл нь болж байлаа. Гэхдээ цэрэг дайны үйлс нь тэднээс хамааралгүй, чухамдаа л явдаг ёстой жам ёсоороо, өөрөөр хэлбэл хүмүүсийн бодож санаж байсантай хэзээ ч нийцэшгүйгээр олон түмний харилцааны мөн чанараас үүсвэрлэн явагдаж байлаа. Энэ бүх санаанаасаа зохиосон зүйлс хольж хутгалдан, дээд зиндааныханд болох ёстой юмны гагцхүү үнэн тусгал мэт санагддаг байлаа.

	Тарутиний тулалдааны дараа Кутузовын хүлээж авсан аравдугаар сарын хоёрны захиандаа хаан эзэн бичихдээ: «Ван Михайл Иларионович! Есдүгээр сарын 2-ноос эхлэн Москва дайсны гарт оршиж байна. Ta сүүлчийн мэдээллээ 20-нд бичжээ. Гэтэл энэ бүх хугацааны турш дайсныг эсэргүүцэх, тэргүүн ширээт нийслэл хотоо чөлөөлөхийн тулд юу ч хийгээгүйгээр барахгүй, таны сүүлчийн мэдээллээс үзэхэд та бүр гэдрэг ухарсан байна. Серпуховыг дайсны отряд нэгэнт эзлэн аваад, Тул, армид туйлын чухал алдарт заводынхоо хамт аюулд учраад байна. Генерал Винцингеродегийн мэдээллээс дайсны 10000 хүнтэй корпус Петербургийн замаар ирж явааг би мэдлээ. Хэдэн мянган хүнтэй өөр корпус Дмитров тийш явж байна. Гурав дахь нь Владимирын замаар урагш ахиж явна. Дөрөв дэх, үлэмж олон хүнтэй корпус Руза, Можанскийн хооронд байрлаж байна. Наполеон өөрөө 25-ны өдөр Москвад байж байлаа. Энэ мэдээнээс үзвэл дайсан хүчирхэг отрядынхаа хүчийг бутарган сарниулж, Наполеон өөрөө торгон цэрэгтэйгээ Москвад байж байхад таны урд байгаа дайсны хүч үлэмж байх бололцоотой юу, тийм хүч танд давших боломж өгөхгүй байна гэж үү? Тэд таныг отрядаар юм уу сайндаа л танд даатгаж өгсөн армиас хүчээр хавьгүй сул корпусаар мөрдөн хөөж байгаа юм байна гэж бодож харин ч болмоор байна. Ta ийм нөхцөл байдлыг ашиглан өөрөөсөө хүчээр сул дайсныг ашигтай дайран түүнийг устгах юм уу дор хаяхад ухруулан, эдүгээ дайсны эзэгнэж буй мужийн үлэмж хэсгийг манай гарт сахин хадгалах, тэгснээрээ Тул болон манай дотоодын бусад хотод учрах аюулыг зайлуулж болмоор шиг санагдаж байна. Дайсны олон цэрэг үлдэж эс таарах нийслэл Петербург хотод заналхийлэхийн тулд үлэмж хүчтэй корпус эмхлэн байгуулах юм бол түүний хариуцлага тан дээр бууна. Учир нь та өөртөө даатган өгсөн армийн хүчээр эрс шийдвэртэй, эрчимтэй хөдлөх юм бол дахин золгүй явдал гарахыг зайлуулж чадах бүх хэрэгсэл танд байна. Та Москваг алдсан тул доромжлогдон гомдсон эх орныхоо хариуг авах үүрэгтэйгээ санаарай. Таныг шагнан хөхүүлэхийн хувьд миний гар татдаггүйг та бэлээхнээ мэдэх билээ. Би одоо ч гар татахгүй. Гэхдээ таны оюун ухаан цэргийн авьяас чадвар, таны тэргүүлж буй цэргийн эрэлхэг зоригийг бидэнд урьдчилан зөгнөж буй амжилт, зориг хатуужил, бүхий л хүчин чармайлтыг таны зүгээс гаргахыг би болон Орос орон хүлээх эрхтэй юм» гэжээ.

	Хүчний үндсэн харилцаа өөрчлөгдсөн нь Петербургт ч тусгагдсаныг нотолсон энэ захиа замд явах тэр үеэр Кутузов командалж байсан армиа давшилт хийхээс хориглон барьж чадсангүй, тулалдаан нэгэнт хийдгээ хийжээ.

	Аравдугаар сарын хоёрт Шавовалов эргүүл хийж яваад нэг туулай алж, нөгөөг шархдуулаад, түүнийхээ хойноос туулгаж явснаа ойн гүн рүү орж, урьдчилан болгоомжилсон ямар ч зүйлгүй байж байсан Мюратын армийн зүүн жигүүр дээр орж явчихжээ. Францынханд золтой л олзлогдоогүйгээ инээж хөхрөн байж нөхдөдөө ярьжээ. Энэ яриаг сонссон Хорунжий даргадаа уламжлав.

	Казах эрийг2 дуудаж, асууж шалгаав. Юу гэвэл агт морьд булааж авахын тулд ийм завшаан ашиглахыг казахын дарга нар хүсжээ. Армийн дээд тушаалтантай танил казах даргын нэг нь нөгөө хөгтэй явдлыг штабын генералд уламжилжээ. Сүүлийн үед армийн штабт байдал дээд зэрэг хүнд байлаа. Ермолов үүнээс хэдхэн хоногийн өмнө Бенигсен дээр хүрч ирж, давшилт хийхийн тулд нэр нөлөөгөө ашиглан ерөнхий командлагчийг хөдөлгөөч гэж гуйжээ.

	— Хэрэв зээ би таныг таньж мэддэггүй байсан сан бол таныг үнэнээсээ гуйж байгаа юм байна гэж бодмооргүй байна. Гэгээн дээдэс үүнийг лав эсэргүүцнэ байх гэдгийг танд зөвлөн хэлмээр байна гэж Бенигсен хариулжээ.

	Уг явдлыг магадлуулахаар явуулсан эргүүлийнхний нотолсон үг казахын ярьсан мэдээ хэрэг явдал боловсорч гүйцсэнийг бүрмөсөн нотолжээ. Чангалсан утас тас үсрэн, ханын цаг шуугьж эхлэн харанга дэлдэв. Кутузов бүх эрх мэдлийнхээ хуурамчийг үл хайхран, оюун ухаан, туршлага, хүмүүсийг мэддэгтээ дулдуйдан, хаан эзэнд өөрийнхөө өмнөөс мэдээлэл өргөсөн Бенигсений захиа, бүх генералын илэрхийлж буй нэг ижил хүслэн, тэд хаан эзний хүслийг тухайлж буй, казахын мэдээ зэргийг анхааран, гарцаагүй болох давшилтыг хориглон барьж эс чадаад, өөрийнхөө ашиггүй, хортой гэж үзэж байсан зүйлээ гүйцэтгэх тушаал буулган, болж байгаа явдлыг адислав. 

	IV

	Давшилт хийх нь чухал гэдэг тухай Бенигсений өргөсөн захиа, францын зүүн жигүүр задгай буй тухай казахуудын мэдээ сэлт нь давших тухай тушаал өгөх нь чухал гэдгийн ердөө сүүлчийн шинж тэмдэг байлаа, Тэгээд давшилтыг аравдугаар сарын 5-нд хийхээр товложээ.

	Аравдугаар сарын 4-ний өглөө Кутузов давшилтад орох тушаалд гарын үсэг зурлаа. Толь түүнийг Ермоловт уншиж өгөөд цааш цаашдын захирамж өгөхийг түүнд даалгалаа.

	— За, за, одоо над зав алга гэж хэлээд Ермолов модон байшингаас гарч одов. Толийн үйлдсэн байлдаанд орох төлөвлөгөө год сайн зохиогджээ.

	Германаар биш гэх нь ээ Аустерлицийг байлдааны төлөвлөгөө шигээр «Тийшээ нэгдүгээр цуваа явж байна, тийшээ бас хоёрдугаар цуваа явж байна» гэх мэтээр бичсэн байлаа. Энэ бүх цуваа цаасан дээр товлосон цагт байр байран дээр хүрч ирж, дайсныг устгаж байлаа. Байлдааны бүх төлөвлөгөөний адилаар бүх юмыг гоц сайхан бодож боловсруулсан агаад байлдааны бүх төлөвлөгөөний адилаар нэг ч цуваа цагтаа, байрандаа хүрч ирсэнгүй.

	Байлдааны төлөвлөгөөг зохих тоо ширхгээр бэлхэн болмогц нэг офицер дуудан, уг төлөвлөгөөг гүйцэтгүүлэхээр гардуулж өгөхийн тулд Ермоловт элч заржээ. Кутузовын дагуул, хүнд морин торгон цэргийн залуу офицер өөртөө өгсөн даалгаврын чухагт сэтгэл их додигор Ермоловын өргөө өөд явж одов.

	— Юманд явсан гэж Ермоловын морин жолооч хариулав. Тиймд Ермоловын байн байн очдог генералынхаар хүнд морин цэргийн офицер очив.

	— Байхгүй, яваад өгсөн.

	«Саатуулсан хэрэгт хариуцлага хүлээхгүй юм сан. Ямар гайтай юм бэ!» гэж офицер бодно. Тэгээд бүх хуарангаар хэсэв. Зарим нь Ермоловыг нэг тийшээ бусад генералтай явж байхыг харсан гэнэ, зарим нь түүнийг одоо лав гэртээ харьсан байх гэнэ. Офицер үдийн хоол ч идэлгүй оройн зургаан цаг болтол эрвэл Ермолов хаа ч байсангүй, хаа байгааг нь хэн ч эс мэднэ. Офицер нэг нөхрийндөө юм хам хум идмэр болоод Милорадовичийн толгойн сэргийлэх анги өөд давхив. Милорадович бас гэртээ байсангүй, тэгэхдээ харин генерал Никипийд багт наадам дээр буй, Ермолов ч бас тэнд байж таарна гэж хэлэв.

	— Тэднийх чинь хаа байдаг юм бэ?

	— Тэртээ тэр харагдаж байгаа. Ечкинд байдаг юм гэж казах офицер алсад буй газрын эзний байшинг заан хэлэв.

	— Тэнд, цувааны цаад талд уу?

	— Манай хоёр хороог цуваанд явуулсан юм. Тэнд одоо зантайхан наргиж архидаж байгаа даа, тоогүй яа! хоёр хэсэг хөгжимчин, гурван найрал дуучид байгаа, 

	Офицер цувааны цаад руу Ечкин орохоор явав. Байшинд ойртон очиж явахдаа цэргийн товшуур бүжгийн хөгжилтэй дуу аялцгаахыг холоос сонсов.

	— «Олузод... олузод!...» хэмээн исгэрэн, хоолойгоо эхэр татан дуулах хослон, үе үе хашхиралдан тэр дууг дарах нь сонстоно. Энэ аялга сонсоод офицерын сэтгэл сэргэн хөөрч ирснээ өөртөө даалгасан чухал тушаалыг уламжлалгүй ингэтлээ удаасны гэм буруутайд айдас хүрнэ. Оройн есөн цаг болж байлаа. Мориноосоо буун орос, францын цэргийн хооронд орших, бүтнээрээ үлдсэн, газрын эзний том байшингийн довжоон дээр гарч очлоо. Үүдний өрөө, зуушны өрөөнд архи дарс, идээ, зоог зөөсөн зарц нар үймэлдэнэ. Цонхон дор дуучид зогсжээ. Офицерыг үүдээр оруулсанд армийн эрхэмсэг бүх генерал нэг дор буйн дотор янхир том содон Ермоловыг гэнэт олж харлаа. Генералууд бүгд гадуур цамцныхаа энгэрийг задгайлсан, хөөрч баяссан улаан царайтай, хагас дугуйран зогсоод чанга чанга хөхрөлдөж байх ажээ. Танхимын гол дунд улаан царайтай өндөр бус ганган офицер эрмэг шалмаг бүжиглэн дэвсэлж байв.

	— Ха, ха, ха! Өө-е Николай Иванович! ха, ха ха... гэлцэнэ.

	Офицер энэ хоромд чухал даалгавартай орж очихдоо давхар гэм буруутан болж байна гэдгээ мэдрэн, тэгээд хүлээхээр шийдэв. Тэгтэл генерал нарын нэг өөрийг нь олж харан, яах гэж явааг мэдээд Ермоловт хэлэв. Ермолов царай барайн офицер руу гарч ирээд учрыг дуулан бичгийг юу ч хэлэлгүй авав.

	— Чи түүнийг санаандгүй тийшээ явсан гэж санаж байна уу? хэмээн штабын нэг нөхөр нь хүнд морин цэргийн офицерт тэр орой хэлжээ. — Энэ чинь тэгэхээс тэгж, зориогоор явж байхгүй юу даа. Коновницыныг дөнгөх гэж тэр. Маргааш ямар холион бантан болохыг харж л байгаарай гэв.

	V

	Өтөлж доройтсон Кутузов маргааш нь өглөө эрт босон бурханд мөргөж, хувцасласнаа, өөрийнхөө сайшаагаагүй тулалдааныг удирдах учиртайгаа мэдрэн дотор нь харласаар сүйхэнд сууж, Тарутины ард, таван бээр газар орших Леташевскээс гарч, давшиж буй цуваануудыг цуглуулах учиртай газар тийш хөдөллөө. Кутузов зүүрмэглэж сэрсээр, баруун талд буун дуу гарч байна уу, уг хэрэг эхэлж үү, үгүй юу? гэдгийг чагнасаар явав. Гэвч нам гүм байсан хэвээр байлаа. Намрын чийг даасан бүрхэг өдрийн үүр дөнгөж хаяарч байлаа. Кутузов Тарутинд дөхөж очих үеэрээ өөрийнх нь сүйх тэрэгний яваа зам огтлон агт морьдоо услахаар яваа морин цэргүүдийг анзаарав. Кутузов тэднийг ажин харж, тэргээ зогсоосноо аль хорооныхон бэ? гэж асуулаа, гэтэл морин цэргүүд тэртээ урд отлогод сууж байх учиртай тэр цувааныхан байлаа. «Эндүүрэл биз ээ» гэж өвгөн ерөнхий командлагч бодов. Гэтэл Кутузов нэлээд цааш явснаа буугаа ацлан босгож, дотуур өмдтэйгөө түлээ мод тэврэн, аягатай будаагаа барьсан явган цэргийн хорооныхон байгааг үзээд нүдэнд туссан нэг офицероо дуудав. Тэр офицер хөдлөх тухай ямар ч тушаал аваагүй гэж илтгэв.

	— Юу аваа... хэмээн Кутузов ам нээснээ даруй дугуй болон, ахлах даргаа дуудаж ирүүл гэж тушаалаа. Тэрэгнээсээ буун толгой унжуулан, янцаглан уухилсаар дуугүй хүлээх зуур хойш урагш холхино. Нөгөө шаардсан жанжин штабын офицер Эйхен хүрч ирэв. Тэр офицер алдаа мадгийн гэм буруутан байснаас ч бус, харин цухалдсан уураа гаргаж болохуйц байсан учраас Кутузовын царай чинэрээд явчхав. Өвгөн уухилж, амьсгаадан, чичирч салганасаар, тэгээд багтарсандаа галзуурах дөхөн Эйхенийг дайрч давшлан гар зангидан сүрдүүлж, муу муухай үгээр харааж зүхэж, загнаж гарав. Өөр нэг дайралдсан офицер ахмад Брозин ямар ч гэм буруугүй атлаа мөн тийм гайд өртөв.

	— Энэ ч бас юун монди билээ? Бууд! Новшнууд! хэмээн гар занган, гуйвласаар сөөнгөтөн зандарчээ. Кутузовын бие шархиран өвдөнө. Орос оронд хэн ч, хэзээ ч ийм их эрх мэдэлтэй байгаагүй гэж хүн бүхний үнэмшүүлдэг ерөнхий командлагч, гэгээн дээдэс маань бух армийн өмнө инээд доог болох байдалд оржээ. «Өнөөгийн төлөө шал дэмий тэгтлээ мөргөх гэж дээ. Офицер хөвүүн байсан үед минь бол хэн ч намайг ингэж даажигнан инээж зүрхлэхгүй байсан сан...гэтэл одоо!» гэж өөрийнхөө тухай бодлоо. Зодуулан залхаагдсан мэт хамаг бие нь шархиран өвдөнө. Тэгээд түүнээ цухалдан хилэгнэсэн, зовж зүдэрсэн хашхираанаар илэрхийлэхгүй байхын арга байсангүй. Гэвч түдэлгүй хүч алдран зөндөө тусгүй үг хэлснээ ухааран эргэн эргэн харсаар тэргэндээ суугаад буцаж одлоо.

	Уураа нэгэнт юүлсэн учир дахиад уур хүрсэнгүй, тэгээд нэгэнт өнөөдөр хөдөлж амжаагүйгээс хойш маргааш хөдөлье гэсэн Бенигсен, Коновницын, Толь нарын (Ермолов нөгөөдөр нь болтол хүрч ирсэнгүй) биеэ өмгөөлсөн, өөрсдийгөө зөвтгөсөн, шалж шаардсан үгийг сонсон, нүдээ яльгүй анивчин сууна. Тэгээд дахиад л зөвшөөрөх ёстой болж байлаа.

	VI

	Маргааш өдөр нь цэргүүд оройноос авхуулан товлосон газар цугларан шөнө нь хөдлөв. Хөхөлбөр хар үүл бүрхсэн, гэхдээ бороогүй намрын шөнө байлаа. Газар чийгтэй байсан ч шавар шавхай байсангүй. Цэргүүд чимээ аниргүй явна. Хааяа нэг их буу хар яр хийх дуу бүдэгхэн сонстоно. Чанга ярих, тамхи татах, гол гарахыг хоригложээ. Морьд янцгаах гэвэл аргацаан болиулна. Хийж буй үйлдлийн нууцгай нь улам дур булаана. Хүмүүс хөгжилтэй алхална. Зарим цуваа зогсон, буугаа ацлан тогтоож, хүрэх газраа хүрсэн гэж бодон хүйтэн газар хэвтэцгээнэ. Зарим (олонх) цуваа шөнөжингөө явсан нь очвол зохих газар руугаа очсонгүй бололтой.

	Гүн Орлов-Денисов казахуудтайгаа (бусад бүх отрядаас хамгийн үл ялих нь) ганцаархнаа хүрвэл зохих газраа цагтаа хүрч очжээ. Тэдний отряд ойн хамгийн захын цоорхойд дэргэд Стромиловоос Дмитровск тосгон орох зөрөг дээр буудаллажээ.

	Зүүрмэглэж байсан гүн Орловыг үүрийн туяа тусахын өмнөхөн сэрээлээ. Францын хуарангаас зугтаж ирэгчийг авчирчээ. Тэр нь корпусын бага дарга польш Понятовский байлаа. Бага дарга «намайг албаны хувьд гомдоосон, би уг нь бүхнээс илүү эрэлхэг учраас аль дивангарын офицер байх учиртай юм, тийм болохоор тэднийг хаяж ирлээ, үүгээрээ тэднийг залхаан цээрлүүлэх гэсэн юм» гэж польшоор тайлбарлав. Мюрат эндээс бээр хиртэй газар хоноглож байгаа, хэрэв над зуун хуяг-цэрэг өгөх юм бол Мюратыг амьдаар нь барьж ирнэ гэж хэлэв. Тиймээс гүн Орлов-Денисов нөхөдтэйгөө зөвлөлдөв. Тэр санал татгалзах боломжгүй амттай санал байлаа. Бүгд л явна гэлцэн, оролдоод үзье гэж бүгд л зөвлөнө. Зөндөө их маргаж, санал бодлоо хэлэлдсэний дараа хошууч генерал Греков казахын хоёр хороо аван польш бага даргатай явахаар шийдлээ.

	Бага даргыг явуулахдаа гүн Орлов-Денисов

	— Хэрэв худал хэлсэн байдаг юм бол нохой шиг дүүжилж орхино шүү, үнэн хэлсэн байвал зуун червоноор шагнана гэдгийг санаарай гэж хэлэв.

	Бага дарга үүнд шийдмэг царайлан хариу ганц ч уг хэлсэнгүй, мориндоо мордон, дорхноо бэлхэн болсон Грековтой цуг хөдлөв. Тэд ой руу орон далд оров. Гүн Орлов үүр хаяарч буй өглөөний сэрүүнд бие загзайсхийх, толгой даан ямар хэрэг тарьсандаа сэтгэл үймрэн Грековыг гаргаж өгөөд ойгоос гаран, тэгээд эхэлж буй өглөөний гэгээ, шатаж дуусаж буй галын гэрэлд одоо хуурмаг харагдах дайсны хуаранг ажиж эхлэв. Гүн Орлов-Денисовын баруун гар талд уулын ил бэл дагуу өөрийн цуваанууд гарч ирэх учиртай байлаа. Гүн Орлов тийш бас хялмалзана. Тэд холоос харагдах учиртай байсан авч үл харагдана. Гүн Орловт тэгж санагдсанчлан, ялангуяа туйлын хурц нүдтэй туслахынх нь хэлснээр францын хуаран үймэлдэж эхлэв.

	— Еэ хөөрхий, хожимджээ хэмээн гүн Орлов хуаран өөд харан дуугарав. Бидний итгэдэг боловч эдүгээ эзгүй байгаа хүний хувьд тийм явдал олонтой тохиолддогчлон энэ бага дарга хууран мэхлэгч, тэр этгээд худал залан, хоёр хорооны маань эзгүйд дайралтын хамаг хэргийг баллах гэсэн байна, тэр хоёр хороог маань хааш нь цөлж орхив доо. Ийм түг түмэн цэрэг дундаас ерөнхий командлагчийг нь булаан авч ер барах уу даа? гэсэн бодол гэв гэнэтхэн туйлын тодорхой болоод явчхав.

	— Нээрэн л энэ мэхлээчин худал хэллээ шүү гэж гүн хэлэв.

	Дайсны хуаран өөд харснаа уг үйлдэлд гүн Орлов Денисовын адил үл итгэх сэтгэл төрсөн бараа бологчдын нэг нь:

	— Буцааж ирүүлж болно л доо гэв.

	— Юу гэнэ ээ? Нээрэн үү?... аль тэр чигээр нь орхих уу, эсвэл буцаах уу, та нар юу гэж бодож байна?

	— Буцаа гэж тушаах уу?

	— Буцаа, буцаа! хэмээн гүн Орлов цагаа харснаа гэнэт эрс хэлэв.

	— Хождох нь, гэгээ орчихлоо гэв.

	Тэгээд туслах нь Грековын хойноос он дундуур давхин одов. Грековыг буцаж ирэхэд энэ оролдлого хийхээ больсон, эдүгээ хир нь гарч ирээгүй байгаа явган цэргийн цувааг хий дэмий хүлээсэн, дайсан ойрхон буй (отрядынх нь бүх хүнд мөн л ийм сэтгэл төрж байлаа) зэрэгт сэтгэл нь үймрэн догдолсон гүн Орлов - Денисов давшилтад орохоор шийдэв.

	Тэгээд «Мориндоо!» гэж шивнэн командлаад хүчнээ хуваарилан, загалмайлан мөргөв...

	— Бурхан өршөөх болтугай!

	«Ура аа!» гэх чимээ ойгоор нэг цуурайлан казах морин цэргүүд шиддэг жадаа байлдаанд бэлхэн барин гол гатлан хуаран руу уутнаас асгарсан мэт зуу зуугаараа дараалан ухасхийн дайрав.

	Казахуудыг анх түрүүлэн харсан францчууд арга тасран хирдхийн чарлаж, хуаранд байгсад цөм хувцас хунараа өмсөөгүй, нойрмогоор их буу, зэр зэвсэг, агт морио хаяад, харсан зүгтээ зугтжээ.

	Хэрэв казахууд ардаа болон эргэн тойрондоо юу болж байгааг анзааралгүй францчуудыг тэр чигт нь мөрдөн хөөсөн бол Мюратыг, ерөөс тэнд байсан бүхнийг олзлон авах байсан билээ. Дарга нар уг нь ингэхийг хүсэж байлаа. Гэтэл олз омог, олзлогдогсод дээр орж очсон казахуудыг тэндээс нь цааш хөдөлгөж барахгүй байлаа. Команд сонсох хүн нэг ч байсангүй. Тэнд мянга таван зуун хүн, гучин найман их буу, туг хиур, бас казахуудад хамгийн чухаг агт морь, эмээл, хөнжил, янз бүрийн зүйлс олзлон авчээ. Энэ бүхнийг учрыг, нь олж, их буу, олзлогдогсдыг гартаа оруулж авах, олз омгоо хуваах, хашхиралдаж шуугилдаж, тэр байтугай хоорондоо зодолдох хэрэгтэй байлаа. Энэ бүхнийг казахууд хийж гүйцэтгэлээ.

	Хойноос нь мөрдөн хөөгөөгүйд, францчууд ухаан сэхээ орж, командаар цуглан эргээд буудаж эхлэв. Орлов Денисов бүх цувааг хүлээн цааш давшсангүй.

	Гэтэл «эхний цуваа явж байна» гэх яриа гарав. Байлдааны төлөвлөгөө ёсоор Бенигсен командалж, Толийн удирдаж байсан хожидсон цувааны явган цэргүүд хэзээ язааныхаараа, ёс адил товлосон газартаа биш, өөр газар руу хүрч очжээ. Баяр хөөртэй хөдөлсөн хүмүүс хэзээ язааныхаар саатан зогсож, дургүйцсэн үгс сонстон, төөрч будилснаа ухааран хаашаа ч юм гэдрэгээ хөдөлжээ. Давхилдан ирсэн туслах, генерал нар хашхичиж зандран, уурлаж, маргалдаж, явах зүг рүүгээ огт явалгүй, хождож явна гэж хэлэн, хэн нэгийг нь харааж загнана. Тэгээд эцэст цөхрөнгөө баран цөмөөр гар сэгсрээд нэг л тийшээ явбал барж хэмээн явж одно. «Нэг тийшээ л явж байвал хүрнэ!» нээрэн л хүрч очлоо. Гэхдээ очих газраа хүрсэнгүй. Зарим нь очих газраа хүрч очсон авч хождон, ямар ч ашиггүй хүрч очсонд дайсан тэдэн рүү буудсанаас даашгүй. Аустерлицийн тулалдаанд Вейротерийн гүйцэтгэсэн шиг энэ тулалдаанд тийм үүрэг гүйцэтгэв. Толь нэг газраас нөгөө рүү хичээнгүйлэн давхиж, хаа сайгүй тэс ондоогоор хийгдэж буйг олж үзэв. Үүнд жишээ нь ойд буудалласан Багговутын корпус дээр давхин очиход бүр гэгээ орчихсон байлаа. Гэтэл энэ корпус аль дивангарын Орлов Денисовын тэнд байж байх ёстой байжээ. Энэ хэрэгт нэг хүн заавал гэм буруутай байх учиртай гэж үзэн, бүтэлгүй явдалд хар бууж, сэтгэл үймэрсэн Толь корпусынх нь дарга дээр давхин очиж, энэ хэргийн учир өөрийг чинь буудвал таарна гэж хэлэн, хатуу зэмлэн буруушааж эхлэв. Энэ бүх нөхцөл байдал, будилаан, зөрчлөөс болон бас л үйлээ үзэж гүйцсэн, дайчин уужуу тайвуу, настай генерал Багговут ааш араншнаасаа тэс ондоо зан гарган учиргүй уурлан цухалдаж, Тольд хэлэх хэлэхгүй эвгүй үг хэлсэнд бүгд гайхав.

	— Би хэнээс ч сургамж авахыг хүсэхгүй, цэргүүдтэйгээ цуг хэнээс ч дутахгүй үхэж чадна гэж хэлээд, нэг дивизтэйгээ цуг урагш хөдлөв.

	Сэтгэл үймрэн цухалдсан эрэлхэг зоригт Багговут францынхны буудаж буй талбар руу гарч очин, одоо энэ тулалдаанд орох нь ашигтай юу, ашиггүй юу гэдгийг эс тунгаан ганц дивизтэй шулуухан орж очин, цэргүүдээ буудлагын гал руу оруулчхав. Аюул осол, их бууны бөмбөг, сум - энэ бүхэн уурлаж бухимдан урам хугарсан түүнд энэ үед яг хэрэгтэй зүйл нь байлаа. Эхний сумны нэг тэгээд түүнийг алж, дараа дараачийн сум олон цэргийг цааш харуулав. Тэгээд түүний дивиз ямар ч ашиггүйгээр галын дор хэсэг зуур зогсов.

	VII

	Энэ зуур фронтоос өөр нэг цуваа францынхныг дайрах ёстой байлаа. Гэтэл энэ цувааны дэргэд Кутузов явж байлаа. Өөрийнх нь хүсэл зоригийн эсрэг эхэлсэн энэ тулалдаан будилаан тарихаас өөр ямар ч ашиггүй гэдгийг мэдэж байсан Кутузов эрх мэдлийнхээ хүрээ хэмжээний хэрээр цэргүүдийг хориглон барьж байлаа. Кутузов байрнаасаа хөдөлсөнгүй.

	Кутузов бор морио унан дуу шуугүй гэлдэрч, дайръя гэсэн саналд залхуу хүрсэн мэт хариу өгнө.

	— Ta нарын цөмийн чинь л ярьдаг дайрах. Тэгэхэд бид хэцүүхэн хээрийн аян ч хийж чадахгүй байгааг харж байгаа биз дээ хэмээн урагш хөдөлье гэж гуйсан Милорадовичид хариулав.

	— Өглөө Мюратыг амьдаар нь барьж чадаагүй, газар дээрээ цагт нь очиж чадаагүй хэвтэж: одоо хийх юм юу ч байхгүй! гэж өөр нэгд нь хариулна.

	Францынхны ар талд урд юу ч байгаагүй атал Казахуудын мэдээлж байгаагаар одоо польшийнхны хоёр батальон бий болжээ гэдгийг Кутузовт илтгэхэд Ермолов тийш хяламхийв. (Өчигдрөөс хойш Кутузов түүнтэй үг солиогүй билээ).

	— Давтъя гэж гуйгаад л янз бүрийн төсөл төлөвлөгөө гаргаад л байдаг. Тэгээд яг ажилдаа орох гэхлээр бэлхэн юм юу ч байдаггүй. Тэгээд хар авч үнэр цохисон дайсан арга хэмжээ авч орхидог байна шүү.

	Ермолов энэ үгийг сонсоод нүдээ онийлгон, үл мэдэг инээмсэглэв. Өөрийнх нь толгой дээр хурсан аянга зайлж, Кутузов ийм үг цухуйлгаснаар хязгаарлав гэдгийг ойлголоо.

	— Энэ нөхөр миний мөнгөөр зугаалж байна гэж Ермолов бүдэгхэн хэлээд, дэргэдээ зогсож байсан Раевскийг өвдгөөрөө нудрав.

	Үүний дараахнаа Ермолов Кутузов руу ойртон:

	— Цаг алдаагүй байна, гэгээн дээдсээ, дайсан явчхаагүй байна. Давш гэж тушаавал яана? Эс тэгвэл торгон цэрэг маань дарийн утаа ч үзэхгүй нь гэж хүндэтгэнгүй хэлэв.

	Мюратын цэрэг ухарч байна гэж илтгэхэд Кутузов юу ч хэлсэнгүй, ердөө л давшигтун гэж тушаав.

	Хийсэн бүх тулалдаан нь гэвэл Орлов-Денисовын казахуудын хийсэн зүйл байлаа. Бусад цувааны цэрэг хэдэн зуун хүнээ хий дэмий алдсанаас өөр юмгүй.

	Энэ тулалдааны төлөө Кутузов очир алмас тэмдэг, Бенигсен бас очир алмас тэмдэг, дээр нь зуун мянган рублийн шагнал хүртэж, бусад нь тушаалынхаа зиндаа дагуу мөн л зөндөө сайхан шагнал хүртэж, энэ тулалдааны дараа штабыг сэлгэм өөрчлөх ажил хийжээ.

	«Манайд юм бүхнийг дандаа л ингэж тэс урвуугаар хийдэг юм даа» гэж Тарутинын тулалдааны дараа Оросын офицер, генералууд ярьдаг болсон нь тэнд хэн нэг тэнэг хүн тэс урвуугаар хийж байна, бид бол ингэж хийхгүй байсан юм гэдгийг ойлгуулан одоо ярьдагтай яг л адил ажээ. Ингэж ярьдаг хүмүүс нэг бол ярьж байгаа юмныхаа учрыг мэдэхгүй байна, үгүй бол өөрийгөө санаатайгаар хуурч байна. Алив бүх тулалдаан (Тарутин, Бородино, Аустерлицьш) аль нь ч гэсэн түүнийг захирамжлан хийлгэгсдийн бодож төлөвлөж байснаар явагддаггүй. Энэ бол гол нөхцөл мөн.

	Тоо томшгүй чөлөөт хүчин (учир нь үхэх сэхэхээ үзэж буй тулалдааны үеэрх шиг хүн хэзээ ч тийм чөлөөтэй байдаггүй) тулалдааны чиглэлд нөлөөлдөг, гэтэл энэ чиглэл урьдаас хэзээ ч мэдэгдэж чадахгүй, аль нэг ганц хүчний чиглэлтэй хэзээ ч нийцдэггүй.

	Хэрэв зүг зүг тийшээ чиглэсэн олон хүчин нэг зэрэг ямар нэг биед нөлөөлж байгаа бол энэ биеийн хөдөлгөөний чиглэл тэдгээр хүчний нэгтэй нь ч нийцэхгүй, хэзээ ямагт дундаж, хамгийн богино чиглэл болно. Энэ нь механикт бол хүчний параллелограммын ташуу шугамаар илэрхийлэгдэнэ.

	Түүхчид, ялангуяа Францын түүхчдийн бичсэн зүйлд дайн, тулалдаан урьдаас тодорхойлогдсон төлөвлөгөөгөөр болдог ахул үүнээс бидний хийж болох цорын ганц дүгнэлт бол тэдгээр бичсэн зүйл буруу гэдэгт л оршино.

	Тарутины тулалдаан Толийн зорьж байсан зорилгод хүрээгүй бололтой. Юу гэвэл Толь байлдааны төлөвлөгөөний дагуу цэргүүдийг тулалдаанд дэс дараалан журамтай оруулах, мөн гүн Орловын санаархаж болох тэр зүйл буюу Мюратыг олзлон авах зорилго, эсхүл Бенигсен болон бусад хүний мэдэлд байж болох бүх корпусын хүч агшин зуур дайран устгах, эсхүл уг тулалдаанд оролцон товойж гарахыг хүссэн офицерын зорилго, үгүй бол олж авснаасаа ч илүү их олз омог олж авахыг хүссэн зорилгыг казахууд тавьж байсан биз ээ. Хэрэв үнэхээр болсон тэр зүйл, тэрчлэн тэр үед бүх Орос хүний нийтийн хүслэн байсан зүйл (Францчуудыг Орос орноос үлдэн хөөж, армийг нь устгах тулалдааных нь зорилго байсан бол чухамдаа л түүний нийцгүйн улмаас Тарутины тулалдаан нь аян дайны энэ үед хэрэгтэй, яг тэр зүйл байсан гэдэг нь тов тодорхой хэрэг билээ. Уг тулалдааны шувтарсан шигээс өөр зохистой тийм шувтаргыг бодож олоход бэрх, ерөөс бололцоогүй байсан юм. Туйлын бага хүчдэл гаргаж, асар их будилсан хэр нь хамгийн бага хохирол үзэн бух аян дайны туршид хамгийн их үр дүн олж, ухралтаас давшилтад шилжин, францынхны хүч сулыг илчлэн, Наполеоны цэрэг зугтаж эхлэхдээ хүлээж байсан нөгөө түлхэлтийг нь өгчээ.

	VIII

	Наполеон Москвад гялалзсан ялалт хийсний дараа Москвад орж иржээ. Ялсанд эргэлзэх зүйл байж таарахгүй байлаа. Учир нь тулалдааны талбар францынхны гарт үлдсэн билээ. Оросууд ухран Москваг тавьж өглөө. Хоол хүнс, буу зэвсэг, сум хэрэгсэл дүүрэн байсан, яндашгүй их баялагтай Москва Наполеоны гарт орлоо. Францынхаас хоёр дахин хүч сул Оросын цэрэг бүтэн сарын турш халдан довтлох гэсэн ганц ч оролдлого хийсэнгүй. Наполеоны байдал туйлын өөдрөг байлаа. Хоёр дахин илүү хүчтэйгээр Оросын армийн үлдэгдэл дээр дарж унан, бяц дарах, өөртөө ашигтай найрамдал байгуулахаар хэлэлцэн тохируулах, тэгэхээс татгалздаг юм бол Петербург тийш сүрдүүлэн хөдлөх, тэгж хөдлөхөд бүтэлгүйтдэг юмаа ч гэсэн Смоленск юм уу Вильнад эргэж ирэх, эсхүл Москвад үлдэх, нэг үгээр хэлэхэд Францын цэргийн тэр үеийн гялалзсан өөдрөг байдлыг хэвээр хадгалж байхад онцгой суу ухаан зарахын хэрэггүй юм шиг санагдмаар байлаа. Үүний тулд хамгийн энгийн хялбар юм хийх хэрэгтэй байлаа. Үүнд: цэргүүдээр дээрэм хийлгэхгүй байлгах, бүх армид хүрэлцэх хэмжээний өвлийн хувцас Москвагаас олж бэлтгэх, Москвад байх хагас жилээс дээш хугацаанд их цэрэгт хүрэлцэх (Францын түүхчдийн гэрчлэн өгүүлснээр) хүнс хоолыг зөв зохистой цуглуулах л хэрэгтэй байлаа. Үлэмж суу ухаантай, армийн удирдан жолоодох эрх мэдэл бүхий Наполеон түүхчдийн нотолж байгаачлан ингэхийн тулд юу ч хийсэнгүй.

	Наполеон үүнийг хийгээгүйгээр үл барам харин ч бүр өөртөө тухайлагдаж байсан үйл ажиллагааны бүх замаас хамгийн мулгуу, хөнөөлтэйг нь сонгож авахын тулд эрх мэдлээ ашиглажээ. Москвад өвөлжих, Петербург тийш хөдлөх, Доод Новогород өөд хөдлөх, дараа нь Кутузовын явсан замаас урдуур юм уу хойгуур хөдлөх зэрэг Наполеон хийж болох байсан бүх зүйлээс түүний хийсэн, өөрөөр хэлбэл хотыг цөлбөх бололцоог цэрэгтээ олгон аравдугаар сар хүртэл Москвад үлдэн, дараа нь гуйвж дайвсаар гарнизоноо орхин, Москвагаас гарч, Кутузов руу ойртож очсоноо тулалдаан эс эхлэн баруунтайгаар гарч, Бага Ярославц хүрч, цөмрөх завшаан гарахгүйг дахин мэдэрснээ Кутузовын явсан тэр замаар биш, Смоленскийн хоосорсон замаар Можайск өөд гэдрэг буцсан шиг нь мангуу, цэрэгт нь хөнөөлтэй зүйлийг бодож олж болшгүй байлаа. Тийм мангуу, хөнөөлтэй байсныг үр уршиг нь харуулсан билээ. Наполеоны зорилго бол армиа хөнөөхөд оршиж байсан юм гэж ухаараад хамгийн уран чадамгай стратегичид ч билээ Оросын цэрэг ямархуу үйлдэл хийснээс огт нь хамааралгүйгээр, Наполеоны хийсэн шигээр Францын бүх армийг бүрмөсөн мадаггүй хөнөөхүйцээр өөр бусад үйлдэл санаанаасаа зохиож олог л дээ.

	Суут Наполеон үүнийг хийсэн билээ. Наполеон армиа хөнөөхийг хүссэн буюу маш тэнэг хүн байсан учраас армиа хөнөөсөн гэж хэлэх юм бол Наполеон Москвад их цэргээ хүргэх гэж хүссэн, бас маш их ухаантай, суут хүн байсан учраас ингэж хүргэж чадсан юм гэж хэлэхтэй адил шударга бус хэрэг байх сан билээ.

	Энэ хоёр тохиолдлын алинд нь ч цэрэг тус бүрийн хувийн үйл ажиллагаанаас илүү их хүч чадалтай байгаагүй Наполеоны хувийн үйл ажиллагаа нь уг үзэгдлийн болсон тэрхүү хуультай л нийцэж байлаа.

	Москвад сулран доройтсон Наполеоны хүчийг бидэнд түүхчид огт хуурмагаар (Наполеоны үйл ажиллагааг үр дагавар нь зөвтгөөгүй учраас л) толилуулж байна. Наполеон урд өмнөх, хойнох, арван гурван оныхтойгоо адилаар өөрийнхөө бүх хүч, чадварыг өөртөө болон армидаа хамгийн сайн сайхныг хийж бүтээхэд зориулан хэрэглэсэн билээ. Энэ үеийн Наполеоны үйл ажиллагаа нь Египет, Итали, Австри, Прусс дэх үйл ажиллагаанаас нь дутуугүй гайхалтай билээ. Дөчин зууны турш сүр хүчнийг нь харж ирсэн Египетэд Наполеоны суу ухаан нь хэр зэрэг байсныг бид үнэн зөвөөр мэдэхгүй. Учир нь тэр бүх агуу их гавьяаг нь гагцхүү франц нар л бичиж бидэнд толилуулсан билээ. Австри, Прусст Наполеон хэр их суу ухаантай байсныг бид үнэн зөвөөр цэгнэн үзэж чадахгүй. Учир нь түүний тэндэх үйл ажиллагааны тухай мэдээг франц, герман ном зохиолоос авах ёстой болдог. Корпус тулалдаан хийлгүй олзлогдож, цайз хориглон хамгаалалгүй бууж өгсөн ухааршгүй явдал нь Германд хийсэн дайны цорын ганц тайлбар болсон суут явдлыг зөвшөөрөн хүлээх тийш германчуудыг хэлбийлгэх учиртай. Бид ичгүүрээ нуухын тулд Наполеоны суу ухааныг зөвшөөрөн хүлээлээ гэхэд бурхан минь бидэнд тийм үндэс байхгүй. Уг хэргийг энгийн жир, шулуухан үнэн мөнөөр нь үзэх эрхтэй байхын тулд бид төлдгөө төлчихсөн, тиймээс тэр эрхээ бууж өгөхгүй.

	Москва дахь Наполеоны үйл ажиллагаа хаа сайгүйнхтэй адил гайхалтай, суу лут билээ. Москвад орж очсон цагаас нь авхуулан түүнээс гаран гартал нь Наполеоноос дараа дараалан тушаал, төлөвлөгөө гарсаар байсан билээ. Москвад оршин суугчид байхгүй болж, оршин суугчдын төлөөлөгчид ирээгүй, Москва шатсан зэрэг нь Наполеоны сэтгэлийг үл зовооно. Наполеон армийнхаа ашиг тусыг ч, дайсны үйлдлийг ч, Парис дахь ажил хэргээ удирдахыг ч, байгуулах гэж буй найрамдлын болзлын тухай дипломат бодлоо ч умартсангүй.

	IX

	Цэрэг дайны хувьд Наполеон Москвад орж очмогц Оросын армийн хөдөлгөөнийг ажих тушаалыг генерал Севастианид тушаагаад, янз янзын замаар корпус илгээн, Кутузовыг эрж олохыг Мюратад тушаана. Дараа нь Кремлийг бэхлэх тухай хичээнгүйлэн захирамж буулгана. Дараа нь бүх Орос орны хэмжээгээр хийх ирээдүйн аян дайны суут төлөвлөгөөгөө зохионо. Дипломатын хувьд Москвагаас хэрхэн гарч явахаа мэдэхгүй байгаа дээрэмдүүлэн ноорсон ахмад Яковлевийг Наполеон өөр дээрээ урьж авчран, өөрийн бүх бодлого, уужим сэтгэлтэйгээ дэлгэрэнгүй тайлбарлан, эзэн хаан Александрт захиа бичин, түүндээ Растопчин Москваг тусгүй муу эзэмшин захирч байсныг ах дүү алд нөхөртөө дуулгахыг үүргээ гэж үзээд, Яковлевийг Петербург өөд илгээжээ. Тутолминд бас өөрийн байр байдал, уужим сэтгэлийг дэлгэрэнгүй тайлбарлан яриад, тэр өвгөнийг бас хэлэлцээ хийлгэхээр Петербург рүү явуулжээ.

	Хууль цаазын хувьд, түймэр гармагц гэм буруу этгээдүүдийг олж, цаазаар авах зарлиг буулгажээ. Тэгээд хорлогч Растопчиныг байшингаа шатаа гэж тушаасны учир залхаан цээрлүүлжээ.

	Засаг захиргааны хувьд, Москвад үлдэгсдэд хуулиар хишиг буулгаж, хотын захиргаа байгуулан, доорх зүйлийг тунхаглажээ. Үүнд:

	«Москвагийн оршин суугчид аа!

	Ta бүхний золгүй явдал аймшигтай их боловч эрхэм дээд эзэн хаан ван нар түүний цаашид үргэлжлэхийг зогсоохыг хүсэж байна. Үг дуулахгүй байх, гэмт хэрэг үйлдэхийг хэрхэн гэсгээн цээрлүүлдгийг аймшигт жишээ та бүхэнд сургаж өглөө. Замбараагүй явдлыг таслан зогсоож, нийтийн аюулгүй байдал сэргээн тогтоохын тулд хатуу арга хэмжээ авлаа. Ta бүхнээс өөрсдөөс чинь сонгосон эх орны захиргаа хотын чинь захиргаа болох болно. Тус захиргаа та бүхний гачигдал дутагдал, та бүхний ашиг тус, та бүхний тухай асуудал эрхэлнэ. Түүний гишүүд мөрөн дээгүүрээ зүүсэн улаан тууз, хотын тэргүүн нь түүн дээгүүрээ бүсэлсэн цагаан бүсээрээ ялгагдах болно. Тэд албан ажлын бусад цагт зүүн гартаа улаан тууз зүүнэ.

	Хотын цагдаа урдын дүрэм дагуу байгуулагдсан, тэд дүрэм журмыг сайн сахиулж байна. Засгийн газар хоёр ерөнхий комиссар буюу цагдаагийн газрын дарга, хорин комиссар буюу хувийн цагдах түшмэл томилоон нь эдгээр түшмэл хотын бүх хэсэгт ажиллана. Тэднийг та бүхэн зүүн гартаа зүүсэн дагаан туузаар нь таних болно. Янз янзын мөргөл бүхий хэд хэдэн сүм нээлээ. Тэдгээрт бурхны мөргөл саадгүй үйлдэж байна. Танай хотын иргэд өдөр болгон орон гэртээ эргэж ирсээр байна. Орон гэрт нь золгүй явдал учрагсдад тусламж ивээл үзүүлэх тушаал өглөө. Энэ бол эмх журам сэргээн тогтоож, та бүхний байдлыг хөнгөвчлөхөөр засгийн газраас авч явуулсан арга хэмжээний мөн чанар мөн. Гэхдээ түүнийг хэрэгжүүлэхэд та бүхэн хүчин чармайлтаа хамсруулан, хэрэв арга бололдоо нь байвал учирсан гай гамшгаа мартан, хувь заяагаа сайнаар эргэнэ гэдэг горьдлогод бишрэн, та бүхний гэргий, үлдсэн эд хөрөнгөнд хандаж зүрхлэгдэгсдийг шившигт үхэл гарцаагүй хүлээж байна, цаашдаа таны эд хөрөнгийг бүрэн бүтнээр сахин хамгаална гэдэгт эргэлзэхгүй байх нь чухал юм. Учир нь бүх хаадаас хамгийн суу их, шударга түүний хүсэл зориг тийм буюу. Аливаа үндэстний цэрэг, оршин суугчид аа! Төр улсын аз жаргалын эх сурвалж болсон нийтийн итгэлийг сэргээгтүн. Ахан дүүс адил сууж, харилцан биедээ тусалж, бие биеэ ивээн, хорон санаатны бодлыг тас цохихын тулд нэгдэн нягтарч, цэргийн ба иргэний дарга нарын үгэнд орон захирагдагтун. Тэгвэл та бүхний нулимс урсахаа болих болно» гэжээ.

	Цэргийн хүнс хоолны хувьд Наполеон өөртөө хоол унд зэхэж авахын тулд бүх цэргийг Москвад ээлж дараатай орж, дээрэм хийх, тийм замаар ирээдүйд хүнс хоолоо хангаж авах тушаал өгчээ.

	Шашны хувьд Наполеон хар лам нарыг эргүүлж авчрах, сүмд мөргөл үйлдэхийг сэргээхийг тушаажээ.

	Худалдаа, армийн хүнс хоолны хувьд доорх зарлалыг газар сайгүй өлгөжээ. Үүнд:

	 

	ТУНХАГЛАЛ

	«Золгүй явдлын эрхээр хотоос зайлан одсон Москвагийн амгалан тайван оршин суугчид, учир үндэсгүй аймшгийн улмаас тариалангийн талбайд саатан хоргодсоор буй алмайрсан тариачид та бүхэн сонсогтун! Танай нийслэлд нам тайван байдал сэргэн, эмх замбараа тогтож байна. Тэднийг хүндэтгэж байгааг үзээд нутаг усныхан чинь хоргодсон газраасаа зоригтой гарч ирсээр байна. Тэдний хувьд болон өмч хөрөнгөнийх нь хувьд хүч түрэмгийлсэн алив явдлыг даруй гэсгээн цээрлүүлж байна. Эрхэм дээд эзэн хаан, ван та бүхнийг ивээн, тэгээд үгнээс зөрөгсдөөс бусдыг нь дайснаа гэж үзэхгүй байна. Хаан эзэн ба бүхний золгүй явдлыг зогсоож, та бүгдийг хашаа, байшин, өрх гэртээ эргэж ирээсэй гэж хүсэж байна. Түүний буянт бодлыг даган, айж зовох ямар ч зүйлгүйгээр бидэнд хүрч ирэгтүн. Оршин суугчид аа! Орон гэртээ итгэл дүүрэн эгж ирэгтүн. Ta бүхэн гачигдал дутагдлаа хангах арга л зүйгээ даруй олно. Гар урчууд, хөдөлмөрч уран дархнууд аа! Өөрсдийнхөө үйлийг хийхээр эргэж ирэгтүн. Орон байр, мухлаг, хамгаалах харуул та бүхнийг хүлээж байна. Ta бүхэн хийсэн ажилдаа зохих ёсны хөлс авна! Эцэст, тариачид та бүхэн бас айн хэлмэгдэж бүгсэн ойгоосоо гарч, айж эмээх зүйлгүйгээр, хамгаалан тэтгэнэ гэдэгт бат нот итгэн орон байшиндаа эргэж ирэгтүн. Хотод гурилын дэлгүүр нээсэн тул тариачид нөөцийнхөө илүүдэл, ургамал ногоогоо авчирч өгч болно. Тариачид аа! чөлөөтэй худалдаа арилжаа хийх боломж олгохын тулд засгийн газар дор дурдсан арга хэмжээ авч байна. Үүнд: 1. Москва хавьд оршин суудаг тариачид, газар тариаланчид ямар ч төрлийн хүнсний нөөцөө гурилын хоёр товлосон мухлагт өөрөөр хэлбэл, Мохов, Анчны зах хоёрт элдвээр айн болгоомжлох явдалгүйгээр авчирч болно. 2. Тэдгээр хүнсний зүйлийг худалдан авч өгөлцөгч хоёрын хооронд зөвшин тохиролцсон үнээр худалдан авна. Хэрэв худалдагч нь өөрийн шаардсан зүй ёсны үнийг авч эс чадвал хүнсний зүйлээ тосгондоо буцаан аваачих эрхтэй, үүнд нь хэн ч ямар нэг хэлбэрээр саад хийж зохихгүй. 3. Долоо хоног бүрийн ням, лхагва гараг бүрийг худалдаа арилжааны их өдөр болгохоор товлов. 4. Үүний тулд хотод орж ирэх ачаа хөсгийг хамгаалахын тулд хотоос алс бүх аяны шар зам дагуу мягмар, бямба гарагт ачаа хөсөг, агт морьдтойгоо буцах замд нь саад тотгор учруулахгүйн тулд мөн ийм арга хэмжээ авах болно. 5. Хэвийн худалдаа арилжааг сэргээхийн тулд нэн даруй арга хэмжээ авна. Хот тосгоны оршин суугчид, аль ч үндэстний ажилтан, уран дархнууд аа! Эрхэм дээд эзэн хаан, вангийн эцэг ёсны санаа эрмэлзлийг биелүүлэн, нийтийн энх амгаланд түүнтэй хүч хамсран тус үзүүлэхийг та бүхнээс уриалж байна. Түүний өлмийд сөхрөн хүндэтгэж, итгэж бишрэн, бидэнтэй нэгдэн нийлэхээ бүү удаашрагтун!» гэжээ.

	Цэрэг, ард түмний санаа сэтгэлийг өндөржүүлэхийн хувьд зогсоо зайгүй үзлэг хийн, шагнал түгээж өгсөөр байлаа. Эзэн хаан гудамжаар морьтой яван, оршин суугчдын сэтгэлийг тайвшруулна. Төр улсын хэрэгт санаа тавин зав чөлөөгүй байсан хэр нь өөрийнхөө тушаалаар байгуулсан театрт очиж юм үзнэ.

	Өглөг буяны титэм өмсөгчийн шилдэг гавьяаны хувьд, Наполеон өөрөөсөө шалтгаалах бүхнийг хийнэ. Ядуусыг тэтгэх байгууллагын үүдэнд миний эхийн байшин гэсэн хаяг бичих захирамж буулган, ингэснээрээ хүүгийн энхрий сэтгэлийг хаан төр баригчийн өглөгч буянч сэтгэлийн сүр хүчинтэй хосолжээ. Наполеон өнчин хүүхэд асрах газраар очин, өөрийнхөө аварсан өнчин хүүхдүүдэд хээнцэр цагаан гараа үнсүүлэн; Тутолминтэй эелдэг ялдам ярилцжээ. Дараа нь Тьерийн уран гоё илэрхийлсэн ёсоор, оросуудаар хийлгэсэн хуурамч орос мөнгөөр цэргүүддээ цалин тарааж эхэлжээ. Эдгээр арга хэмжээгээ өөрийнхөө болон францын армийн нэр төрд эн тэнцэхүйц үйлдлээр бэхжүүлэн нэр хүндийг нь өндөржүүлэхийн үүднээс эд хогшил орон гэр нь шатсан хүмүүст эд агуурс гарааж өгөх тушаал өгчээ. Харь газрын, тэгээд ихэнхдээ дайсагнасан хүмүүст хүнсний зүйл тарааж өгнө гэхэд дэндүү хайран байсан учир өөрсдөө аргацаан хүнсний зүйл худалдаж аваг хэмээн мөнгө өгөх нь дээр гэж Наполеон үзжээ. Тэгээд тэр мөнгийг цаасан мөнгөөр үйлдэх тушаал өгчээ» гэж Тьер бичжээ.

	Армийн сахилга батын хувьд гэвэл албан үүргээ биелүүлээгүй буюу тонуул дээрмийг зогсоох тухайд хатуу донгодох тушаал зогсоо зайгүй гардаг байв.

	X

	Гэхдээ иймэрхүү үед нийтэлдэг бусад бүх захирамж сэлтээс ерөөс юугаараа ч дордохгүй тэдгээр захирамж, анхаарал халамж, төлөвлөгөө уг хэргийн мөн чанарыг эс хөндөн, оньсон хүрднээсээ салсан цагны зүү аятай тойргоо үл хамран, учир зорилгогүй, зоргодоо эргэлдэж байсан нь хачин хэрэг юм.

	Цэрэг дайны хувьд Тьерийн хэлсэн ёсоор Наполеоны суу ухаан хэзээ ч үүнээс өөр ултай гүнзгий, уран овжин, гайхамшигтай зохиогоогүй, аравдугаар сарын дөрвөнд биш, 15-нд зохиогдсон байж таарна гэж ноён Фентэй Тьер марган, нотолсон тэр аян дайны суут төлөвлөгөө хэзээ ч байгаагүй, байлаа ч биелж чадахгүй байжээ. Учир нь бодит үнэнд ойролцоо юм юу ч байсангүй. La mesquee-г (Васили Блаженийн сүмийг Наполеон ингэж нэрлэж байлаа) нурааж байж Кремлийг бэхэлсэн нь ямар ч ашиггүй зүйл байлаа. Кремлийн ёроолд мин тавьсан нь Москвагаас гарч явах үед Кремлийг дэлбэлэх, өөрөөр хэлбэл нөгөө нэг хүүхдийн мөргөж үхсэн шалыг дэлбэлэх гэсэн эзэн хаан түүний хүслэнг биелүүлэхэд тус болсноос цаашгүй. Наполеоны санааг тэгтлээ их зовоож байсан. Оросын армийг мөрдөн хөөх нь үзэгдэж дуулдаагүй бэрх үзэгдэл болжээ. Францын цэргийн жанжид жаран мянган хүнтэй Оросын армийг бараа сураггүй алдан, Тьерийн хэлснээр Мюратын ур чадвар, бас л суу ухааны хүчээр л сая тэр өвсөн дотор гээсэн сүлбээр зүү мэт Оросын жаран мянган хүнтэй армийг арайхийн олжээ.

	Дипломатын хувьд Тутолминд ч Яковловт ч Наполеон өөрийгөө сайрхан ярьсан уужим сэтгэлтэй, шударга үнэнч гэдэг бүх учир шалтаг нь, тэгээд шалав унаа хөсөг, шинель олж өгөх талаар тавьсан анхаарал халамж нь үр ашиггүй зүйл болжээ. Учир нь Александр тэдгээр элч төлөөлөгчийг хүлээж авсангүй, элч төлөөлөгчдийнх нь үгэнд хариу өгөөгүй билээ.

	Хууль зүйн хувьд Москваг шатаасан гэж гүтгэгдсэн хүмүүсийг цаазаар авсны дараа Москвагийн үлдсэн хагас нь шатжээ.

	Засаг захиргааны хувьд, хотын захиргаа байгуулсан нь дээрэм тонуулыг зогсоож чадсангүй, харин тэрхүү хотын захиргаанд оролцон, журам сахиулах гэдэг нэрийн дор Москваг цөлбөн дээрэмдсэн буюу өөрийнхөө хөрөнгө хогшлыг дээрэмдлэгээс хамгаалан үлдсэн зарим хүнд л тус болсноос цаашгүй.

	Шашны хувьд, сүмд очиж мөргөл хийх замаар Египетэд тэгтлээ амархан бүтээсэн үйлс энд ямар ч үр дүнд хүргэсэнгүй. Москвагаас олж авсан хоёр юм уу гурван лам Наполеоны хүсэл зоригийг биелүүлэхээр оролдсон авч түүний нэгийг мөргөл хийж байх үеэр нь франц цэрэг хацар руу нь алгадаж нөгөө нэгийнх нь тухай доорх зүйлийг франц түшмэл мэдээлсэн байв. Үүнд: «Би нэг ламыг олж, үдийн мөргөл уншиж өгнө үү гэж гуйсанд сүмээ цэвэрлэчхээд үүдээ түгжиж орхив. Мөн тэр шөнө цоожнуудыг нь хэмхэлж ном судар урах, бусад замбараагүй явдал үйлдэхээр дахин хүрч очлоо» гэжээ.

	Худалдааны хувьд, хөдөлмөрч гар урчуул, бүх тариачинд хандан тунхаглал гаргасны дараа тэд ямар ч хариу өгсөнгүй. Хөдөлмөрч гар урчуул нь хүрч очсонгүй, харин тариачид нь энэ тунхаглал авч хэт алс явсан комиссаруудыг нь барьж аван нухаж орхижээ.

	Ард олон, цэргүүдийг театрт юм үзүүлэн баясгах гэдгийн хувьд, уг хэрэг бас л бүтсэнгүй. Кремль, Позняковын байшин хоёрт байгуулсан театрууд дорхноо хаагджээ. Учир нь эрэгтэй эмэгтэй жүжигчдийг хулжуулжээ.

	Өглөг буян нь ч хүссэн үр дүнгээ өгсөнгүй. Хуурамч, хуурамч биш мөнгөн тэмдэгт Москвагаар дүүрч, ямар ч үнэ ханшгүй байлаа. Олз омог цуглуулагч францчуудад ганцхан алт л хэрэгтэй байлаа. Зовлонд учирсан хүмүүст Наполеоны тэгтлээ өршөөнгүй тараан өгч байсан хуурамч мөнгөн тэмдэгт үнэ ханшгүй байсан төдийгүй, алтаар солих цэвэр мөнгө ч өртөгтөө үл хүрнэ.

	Тэр үед Наполеоны дээд захирамжийн бодит бусын хамгийн гайхалтай үзэгдэл нь дээрэм тонуулыг зогсоож, сахилга журам сэргээх гэсэн түүний оролдлого байлаа.

	Армийн удирдах тушаалтнууд юу, гэж мэдээлж байв гэвэл: «Дээрэм тонуул зогсоох захирамжийг үл хайхран хотод дээрэм тонуул хийсээр байна. Хэв журам сэргээн тогтоогдоогүй, хууль ёсоор худалдаа хийж эхэлсэн нэг ч худалдаачин үгүй байна. Их цэргийн дэргэдэх ууш, зуушны худалдаачид л худалдаа хийж байна, тэгэхдээ төлөв дээрэмдэн авсан зүйлээр наймаалж байна».

	«Зооринд нуугдаж байгаа золгүй оршин суугчдын хомс ядуу хөрөнгө хогшлыг булаан авч байгаадаа сэтгэл үл ханан гуравдугаар корпусын цэргүүд тойргийн маань нэг хэсгийг дээрэмдэн тоносоор байна. Тэгээд бас зогсохгүй, сэлмээр цавчин хүмүүсийг зэрлэг догшноор шархдуулж байгааг би олон удаа нүдээрээ харлаа».

	«Цэргүүд хулгай, дээрэм хийхээс өөр сонин юм юу ч алга. Аравдугаар сарын 9».

	«Хулгай, дээрэм үргэлжилсээр байна. Манай зурваст бүлэг хулгайч байна. Тэдний ажиллагааг хатуу арга хэмжээ аван тас цохих хэрэгтэй байна. Аравдугаар сарын 11».

	«Дээрэм тонуул хийхээ зогсоогтун гэж тушаасаар байтал торгон цэргийн отрядынхан дээрэм тонуул хийгээд Кремль рүү буцаж явааг үзээд эзэн хааны урам ихэд хугарав. Хуучин торгон цэргийн дотор эмх замбараагаа алдан, дээрэм тонуул хийх нь хэзээ хэзээнээс их болж, өчигдөр, урд шөнө, өнөөдөр дахин тийм явдал гарав. Эрхэм түүний биеийг хамгаалахаар томилсон сонгомол цэргүүд захирагдан дагахын үлгэр дуурайл үзүүлэх ёстой байтал армид зориулан нөөцөлсөн дэлгүүр, зоорийг эвдлэн тонох хүртлээ үг дуулахгүй байгааг эзэн хаан үзээд ихэд харамсаж байна. Нөгөө зарим нь харуул манаа болон эргүүлийн офицерын үгэнд эс орон, тэднийг харааж загнан, зодох хүртлээ дорд байдалд оржээ».

	«Хориглон чандалсаар байтал цэргүүд ордон бүрийн харуул руу очин, тэр байтугай эзэн хааны өргөөний цонхон доогуур явж буйд ордны ёслол хариуцагч ахлах түшмэл гомдол гаргаж байна» гэж захирагч бичжээ.

	Зоргод нь орхисон мал өлбөрч үхэхээс аврах өвсөө гишгэлэн талхалдаг шиг энэ их цэрэг задран бутарч, Москвад илүү хонох бүрийн тоолон мөхөн доройтож байлаа.

	Гэтэл тэр их цэрэг хөдлөөгүй байсаар л байлаа.

	Смоленскийн шар замаар явсан ачаа хөсгийг нь булаан авсан, Тарутины тулалдаан болсонд гэнэт ум хумгүй мэгдэн айсан үедээ л сая тэднийхэн зугтааж байлаа. Тарутины тулалдааны тухай тэр мэдээг Наполеон их цэрэгтээ үзлэг хийж байх үеэр цочир хүлээн аваад, Тьерийн хэлснээр оросуудыг гэсгээн цээрлүүлэх хүслэн төрж, тэгээд бүх цэргийнхээ шаардаж байсан хөдлөх тухай тушаалыг өгөв.

	Энэ их цэргийн хүмүүс Москвагаас зугтахдаа цөлмөн дээрэмдсэн бүхнээ хаман авч оджээ. Наполеон ч бас өөрийнхөө эрдэнэсийн санг авч хөдөлжээ. Их цэргийн замаар хөл хөшсөн их ачаа хөсгийг үзээд (Тьерийн хэлснээр) Наполеон хирдхийжээ. Гэвч дайн байлдааны хашир туршлага суусан учир нөгөө Москвад дөхөж ирэх үеэрээ маршлын ачаа хөсгийг шатаасан шигээ загналгүй, илүү бүх ачаа хөсгийг шатаах захирамж эс буулгав. Цэргүүдийнхээ сууж байгаа тэр бүх бүхээгтэй, бүхээггүй тэрэг, сүйхнүүдийг хараад, энэ тун сайн хэрэг, эдгээр хөсөг тэргийг хоол хүнс, өвчтөн, шархтан зөөхөд хэрэглэнэ гэж хэлжээ.

	Бүх цэрэг нь үхэхээ мэдэж байвч юу хийж буйгаа эс мэдэх шархадсан араатны байдалтай л төстэй байлаа. Москвад орж ирсэн цагаас авхуулан энэ цэргийг устгах хүртэлх Наполеоны ба их цэргийнх нь овжин арга саам, зорилгыг судална гэдэг бол үхлүүд шархадсан араатан үхэхийнхээ өмнө харайхыг, амь тавин таталдахыг судлахтай эгээн адил байв. Шархалсан араатан тар няр хийх чимээ сонсоод босон харайж анчны буудах зүг рүү ухасхийн, үхлээ өөрөө түргэсгэх нь олонтой байдаг. Наполеон бүх цэргийнхээ шахалт дор яг ийм юм хийсэн билээ. Тарутины тулалдааны шажигнах чимээ араатныг цочоон, буудах зүг харайн, анчныг хүрээд, дахин гэдрэг буцсанаа, эцэст алив араатан адил хамгийн ашиггүй, осолтой замаар, гэхдээ таньж мэдэх, хуучин жимээрээ гэдрэг зугтав.

	Энэ бүх хөдөлгөөний удирдагч гэж үзэж буй байгаа Наполеон (хөлөг онгоцны хошуун дээр сийлсэн зэрлэг амьтны дүрсийг хөлөг онгоцыг удирдан залах хүч гэж ухаардгийн адил) энэ бүх үйл ажиллагааныхаа туршид сүйх дотор оосорлон уясан хүүхэд тасмаас барьж явахдаа сүйх тэргийг залж явна гэж санаж явдагтай адил байлаа.

	XI

	Пьер аравдугаар сарын зургаанд өглөө эрт модон урцнаас гарч явснаа эргэж ирэн үүдний дэргэд зогсоод дэргэдээ эргэлдэх богинохон майга хөл, урт биетэй саарал гөлөгтэй эрхэлнэ. Тэр гөлөг тэдний урцанд Каратаевын дэргэд унтах ба заримдаа хаашаа ч юм хот руу алга болсноо дахин эргэж ирнэ. Гөлгөнд урд өмнө хэзээ ч эзэн байгаагүй бололтой, одоо ч өмчлөх эзэнгүйн дээр ямар ч нэргүй байлаа. Францчууд гөлгийг Азор гэнэ. Үлгэр яригч цэрэг түүнийг Фемгалк гэх ба Каратаев болон бусад хүн Бор гэх буюу заримдаа ч дэлдэн гэнэ. Харьяалах эзэн, нэр, тэр байтугай үүлдэр угсаа, тодорхой өнгө зүс үгүй нь гөлгөнд огтхон ч бэрхшээл учруулдаггүй бололтой байлаа. Учиргүй хатуу сагсгар сүүл нь дээш дугариглан гозойж, майга дөрвөн хөл нь эзэндээ сайн хүчин зүтгэх учир дөрвүүлийг хэрэглэх гэхгүй гэсэн аятай хойд хөлийнхөө нэгийг эвлэгхэн өргөөд гурван хөлөөрөө эвтэйхэн нь аргагүй хачин хурдан давхиж одох нь олонтой. Юм болгон түүнд баясахын шалтаг болж өгнө. Нэг бол баяссандаа гангинан хөлбөрч, үгүй бол ихэрхүү, бодлогошронгуй байдалтай наранд ээн хэвтэж, эсвэл модны зомгол, сүрлээр тоглон саваагүйтнэ.

	Пьерийн өмсөж зүүх юм гэвэл одоо урьдынх нь хувцаснаас хоцорсон, огло татагдсан хиртэй ор ганц цамц, дулаан байлгах гэж Каратаевын зөвлөснөөр шагай хавиар шидэмсээр зангидсан цэрэг өмд, тариачны малгай, тэрлэг л байлаа. Пьерийн нүүр царай, төрх нь энэ хугацаанд машид өөрчлөгджээ. Удам угсаанаасаа уламжилсан бяр тэнхээлэг, бүдүүн булиа байдал нь тэр хэвээрээ байсан ч гэсэн урьдынх шиг тарган харагдахаа больжээ. Сахал, самбай нь урган, эрүү амыг нь бүрхжээ. Толгойнх нь үс сэгсийн ургаж даахираад бөөс дүүрч малгай дор нь буржийна. Нүднийх нь харц амгалан тайван, ширүүн, хөөрөнгүй бэлхэн янзтай байх ба Пьерийн харц урьд өмнө хэзээ ч ийм янзтай байсангүй. Урьд өмнө харцанд нь илэрч байсан хэнэггүй байдал одоо няцаалт өгөх, оролдлоготой байхад бэлхэн эрчимтэй, нямбай байцаар солигджээ. Гуталгүй хөл нүцгэн байх ажээ.

	Пьер нэг бол өнөө өглөө хөсөг тэрэг, морьтой хүмүүс тархан одсон тал тийш доошоо харан, үгүй бол тэртээ алс голын цаад руу харан, эсхүл тоглоом ч үгүй нээрэн л хөлийг нь хазах гэсэн царай гарган худал архирч буй гөлөг рүү харна. Үгүй бол сэтгэл хангалуунаар янз бүрээр сэлгэн тавьж, шавар шавхай болсон эрхий хуруугаа хөдөлгөн буй нүцгэн хөлөө ширтэнэ. Тэгээд нүцгэн хөлөө харах бүрий сэтгэл маадайн сэргэх мэт инээд тодорч ирнэ. Нүцгэн хөлийнх нь байц өөрийнх нь амсаж өнгөрүүлсэн, энэ завсар ойлгож ухаарсан бүхнийг санагдуулах ба энэ дурсамж сэтгэлд нь өег таатай байлаа.

	Хэдэн өдөр дараалан өглөөгүүр нь яльгүй жавартай, өдөр тийшээ дулаан, налгар, цэлмэг, ёстой л намрын шар нар ээсэн өдрүүд байлаа.

	Агаар тэнгэр, ээвэр газар дулаахан, тэгээд энэ дулаан өглөөний жаврын бие чийрэгжүүлсэн хүйтэнд агаар сэрүү даах нь бүр ч таатай ажээ.

	Алсын, ойрын юм бүхэн усан болрын шидэт өнгөөр гялталзах нь гагцхүү намрын энэ үед л байдаг билээ. Алс тэртээд Болжморын уул, тосгон, сүм дуган, том цагаан байшинтайгаа харагдана. Навчис нь нүцгэрсэн модод, элс, хайрга чулуу, байшингийн дээвэр, сүмийн ногоон ганжир, алсад буй дагаан байшингийн өнцөг булан-энэ бүхэн цэлмэг тунгалаг агаарт ер бусын тов тодхон, сийлсэн мэт тодхон. Энүүхэн ойрхон эзний дутуу шатсан байшингийн танил балгас, хашаан дотор нь хар ногооноороо буй голт борын бутнууд харагдана. Тэр байшинд одоо францчууд сууж байлаа. Тэнгэр муухай үед ёозгүй харагддагаараа эвгүй санагддаг энэ эвдэрч нурсан, бохир байшин одоо цэлмэг өдөр, хөдөлгөөнгүй гялалзаая дунд сэтгэл тайвшруулам гоё харагдана.

	Орон гэртээ буй юм шиг энгэр задгай, амандаа богинохон гаанс зуусан, шовгор малгайтай франц бага дарга урцны өнцөг тойрон гарч ирснээ нөхөрсгөөр нүд ирмээд Пьер дээр хүрч ирэв.

	— Ямар сайхан нар вэ, тийм үү ноён Кирил? (францчууд цөмөөрөө Пьерийг ингэж дууддаг байлаа). Яг л хавар шиг гэснээ үүд түшин зогсоод, урд нь дандаа тамхилах гэдэг, Пьер дандаа татгалздаг гэсэн ч энэ удаа бас л тамхилах гэв.

	— Тэнгэр ийм сайхан байхад аянд л явж баймаар байна гэж франц яриа эхлэв.

	Хөдлөх тухай юм дуулдана уу гэж Пьерийн асуухад бага дарга бараг бүх цэрэг хөдөлж байгаа, одоо олзлогдогсдын тухай тушаал гарах учиртай гэж хэлэв. Пьерийн сууж байсан модон байшинд Соколов гэдэг нэгэн өвчтэй цэрэг үхлүүт байсан тул тэр цэргийн талаар захирамж өгөх хэрэгтэй гэж бага даргад Пьер хэлэв. Бага дарга үүний хариуд Пьерийг сэтгэл зовсны хэрэггүй, өвчтөнийг хэвтүүлэх нүүдлийн байнгын эмнэлэг бий, өвчтөний талаар захирамж өгнө, ерөөс тохиолдож болох бүх зүйлийн талаар дарга нар урьдчилан бодож боловсруулсан гэж хэлэв.

	— Ноён Кирил та, дараа бас үүнээ ахмадад хэлэх нь зүйтэй, та түүнийг мэднэ шүү дээ... Тэр чинь... юу ч мартдаггүй хүн. Түүний эргэж ирэхэд нь хэлээрэй, тэр хүн хэлсэн бүгдийг чинь хийж гүйцэтгэнэ... гэж бага дарга хэлэв.

	Бага даргын хэлсэн тэр ахмад ач санаж Пьертэй байн байн ярилцан, зүсэн зүйлийн энэрэл үзүүлнэ.

	— Ахмад өчигдөр над хэлэхдээ: «Тома, чи байна аа, Кирил гэдэг чинь боловсролтой хүн, францаар ярина. Тэр чинь золгүй явдал тохиолдсон оросын эзэн ноён хүн. Гэхдээ цаадах чинь ёстой хүн шиг хүн шүү. Юмны учир мэддэг хүн... Хэрэв цаадхадаа юм хэрэгтэй гэвэл битгий татгалзаарай» гэсэн. Юмны учрыг бага сага мэдээд ирэхлээр гэгээрэл боловсролд дуртай болж, сайхан хүмүүжилтэй хүнд элэгтэй болдог юм. Энэ үгийг би ноён Кирил таны хувьд хэлж байна. Өчигдөр хэрэв та байгаагүй сэн бол муугаар эргэх байсан шүү гэж бага дарга ярив.

	Тэгээд бага дарга нэлээн удаан баахан дэмий юм ярьснаа яваад өгөв. (Бага даргын дурссан, өчигдөр болсон явдал гэдэг нь олзлогдогсод францчуудын хооронд гарсан зодоон байлаа. Тэр зодооны үеэр Пьер нөхдөө ятган номхотгож чаджээ). Бага даргатай Пьерийн ярилцсан яриаг олзлогдсон хэдэн хүн сонсож байснаа бага дарга, юу гэж хэлэв хэмээн асууж шалгаав. Францын цэргийн хөдөлж эхэлсэн гэдэг тухай бага даргын ярьсныг Пьер нөхдөдөө ярьж байх зуур туранхай шар царайтай, уранхай хувцастай франц цэрэг урцны үүдэнд хүрч ирэв. Хүндэтгэн ёсолж буйн тэмдэг болгож хуруунуудаа түргэн шалмаг, мятрангуй хөдөлгөн духандаа хүргээд, Пьерт хандан, цамц оёх тушаал авсан Платон энэ байшинд суудаг уу гэж асуулаа.

	Хэдэн хоногийн урд францчууд гутлын арьс, бөс даавуу хүлээн авч, түүгээрээ гутал, цамц оёулахаар олзлогдсон орос цэргүүдэд тарааж өгсөн юм байжээ.

	— Бэлхэн, бэлхэн, шонхор минь! хэмээн Каратаев дуугараад, нямбайлан эвхсэн цамц барьсаар гарч очлоо.

	Каратаев гадаа дулаахан байсан мөн ажиллахад эвтэй тухтайг бодон өмд, шороо шиг тас харлаж, огло татагдсан дотуур цамцнаас өөр юмгүй байлаа. Үйлчин дархнуудын адил үсээ чийрсээр зангидсан, бондгор царай нь улам ч бондгор, ялдам дөлгөөн болсон юм шиг санагдана.

	— Бороотой ч гэсэн болзоондоо гэгчээр баасан гарагт гэсэн болохоор тэр л ёсоор хийлээ гэж Платон инээмсэглэн, оёсон цамцаа дэлгэх зуур хэлэв.

	Франц цэрэг тээнэгэлзсэнээ шийдэх аятай эргэн тойруулж тайван бус харснаа мундраа хурдхан тайлж, шинэ цамцыг өмсөв. Франц тэр цэрэг мундар дотуураа цамц өмсөөгүй, нүцгэн шаргал туранхай биедээ цэцгэн хээтэй хир буртаг болсон урт хантааз өмсжээ. Өөрийг нь харж буй олзлогдогсод шоолон инээгүүзэй гэж эмээж зовсон бололтой толгойгоо цамц руу шалавхан шургууллаа. Олзлогдогсдын нэг нь ч ганц ч үг дуугарсангүй.

	— Бүр яг таарч гээч хэмээн Платон цамцны хормойг доош татах зуур хэлэв. Франц цэрэг толгойгоо шургуулан ханцуйлснаа өөр харалгүй өмссөн цамц, оёдол сэлтийг ажиглан харна.

	— Шонхор минь, үүнийг ямар оёдол гэх вэ дээ, жинхэнэ оёх багаж хэрэгсэл нь байхгүй юм чинь, хэрэгсэлтэй бол бөөс ч нухахгүй гэдэг биз дээ гэж хэлэнгээ Платон хийсэн ажилдаа өөрөө баясах бололтой маасайн инээнэ.

	— Сайн байна, сайн байна, баярлалаа. Үлдсэн даавуу нь хаа байна? гэж франц цэрэг асуулаа.

	— Өмссөн хойно биед чинь бүр сайхан таарна. За тэр шүү, сайхан таарч, зохиж байна... хэмээн Каратаев хийсэн зүйлдээ баяссан чигээр өгүүлнэ.

	— Баярлалаа, баярлалаа, хонгор минь, даавууны үлдэгдэл нь хаа байна? Үлдсэнийг нь аль! хэмээн франц дахин инээмсэглэж хэлээд мөнгө гаргаж Каратаевт өгөв.

	Платон франц цэргийн хэлснийг ойлгохыг хүсэхгүй байгааг Пьер харж байлаа. Тэгээд тэдний хэрэгт үл оролцон зогсож байлаа. Мөнгө өгсөнд Каратаев баярласнаа илэрхийлээд, хийсэн ажлаа шохоорхон харсаар байв. Франц үлдсэн даавуугаа нэхэх, хэлснээ орчуулж өгөөч гэж Пьерээс гуйв.

	— Түүнд үлдэгдлийнх нь хэрэг юу билээ? гэж Каратаев хэлэв. — Бидэнд өөдөс ч чухал байна. За яавал яаг, өөрөө мэдэг гэснээ Каратаев гэнэт дуу нь өөрчлөгдөн, царай нь гунигтай болсноо өвөр дотроосоо даавууны эвхсэн өөдөс гаргаж ирээд францад өөдөөс нь харалгүйгээр өгөв.

	— Ээ чааваас даа! гэж хэлээд буцаж одов. Франц цэрэг даавууг харснаа бодол болон, Пьерийн харц өөрт нь юм хэлсэн адил Пьер өөд асуунгуй харав.

	— Платон, хөөе Платон хэмээн франц цэрэг царай нь гэнэт улайн, гонгинуур дуугаар хойноос нь хашхираад — Май ав ав гэж «эхэн хөөв. Каратаев толгой сэгсрэн, 

	— Чи нааш ир. Адислаагүй ч гэсэн сүсэглэх нь бий гэж ярьдаг. Хөлстэй гар өглөгч, хуурай гар харамч гэж өвгөдийн ярьдаг учиртай, өөрөө нүцгэн хэр нь өгч л хэвтэнэ хэмээн бодлогошронгуй инээн өөдөс рүү харсаар хэлснээ хэсэг зуур дугуй болов. Тэгээд -Өөдөс ч билээ бидэндээ маш чухал шүү гээд байшиндаа эргэж орлоо.

	XII

	Пьер олзлогдоод дөрвөн долоо хоног боллоо. Францчууд Пьерийг цэргийнхний байрласан байшингаас офицер нарынхад очиж ор гэсэн боловч анхны өдөр орсон тэр модон байшиндаа үлдэв.

	Пьер хоосорч, шатсан Москвад хүний тэсэн тэвчиж чадах гачигдал дутагдлын бараг туйлыг амсав. Гэхдээ угаас эрүүл чийрэг, хүдэр булиагийн ачаар (тийм сайн биетэй гэдгээ одоо хир нь ухаараагүй явжээ), тэгээд тийнхүү гачигдах дутагдах нь төдийд эхэлсэн гэж хэлж мэдэхээргүй үл мэдэгдэм өнгөрч байсны ачаар өөрийнхөө тэр байдлыг амар хялбар төдийгүй, баяртай тэсэн давж байлаа. Чухамдаа л яг энэ үед өөрийнхөө урд нь цөхрөнгөө бартал хий дэмий эрж байсан уужуу тайвуу, сэтгэл өег ханамал байдлыг олж авав. Пьер энэхүү сэтгэл уужран тавигдсан, өөрөө өөртэйгөө эвлэрэн зохицсон байдлыг амьдралдаа удтал эрж хайсан билээ. Бородиногийн тулалдааны үеэр манайхны цэргүүд чухамдаа л тийм сэтгэл уужран ханасан байдалтай байхыг хараад гайхан биширч билээ. Сэтгэл өег тайвширмал байдлыг Пьер нигүүлсэн өршөөх үзэл, ёс суртахуунаа ариутган боловсруулах үзэл, шашны бус энгийн амьдралыг арилгах, архи тамхи, амь биеэ хайрлахгүй баатарлаг гавьяа, Наташад хайр сэтгэлтэй болсон дэврэнгүй сэтгэл эд бүгдийн аль алинаас эрж хайсан билээ. Пьер түүнийг сэтгэхүйн замаар ч эрж хайсан билээ. Тэгээд энэ бүх эрэл, оролдлого өөрийг нь хууран мэхэлж билээ. Пьер өөрөө бодсон барьсан юмгүйгээр, тэрхүү сэтгэлийн тайвшрал, өөрөө өөртэйгөө эвлэрэн зохицсон байдлыг үхлийн аюул, гачигдал зовлонг амсан байж, Каратаеваас олж ухаарсан зүйлээрээ дамжуулан олж авчээ. Хүмүүсийг цаазаар хороох үеэр амссан аймшигт хормууд урд өөрт нь чухал юм шиг санагдаж байсан түгшүүрт бодол санааг дурсамж, дүрслэн бодохоос нь үүрд арчин хаясан юм шиг болжээ. Пьерийн толгойд Орос орон, дайн дажин, улс төрийн бодлого, Наполеоны аль алиных нь тухай бодол үл орж ирнэ. Энэ бүхэн өөрт нь хамаагүй, түүнд учир холбогдолгүй байсан, тийм учраас тэр бүхний тухай цэглэн бодож чадахгүй гэдэг нь илт байлаа. «Орос хаа хамаатай юм бэ» гэсэн Каратаевын үгийг давтан, тэгээд энэ үг сэтгэлийг нь хачин тайтгаруулна. Наполеоныг алах гэсэн эрмэлзэл, далдын учиртай гэх тоо бодож байсан, Апокалипсисын араатны тухай бодол зэрэг нь одоо ойлгомжгүй, тэр байтугай инээдэмтэй санагдана. Эхнэртээ хороон цухалдсан, өөрийнхөө нэр төрийг гутаах вий гэж сэтгэл түгшсэн зэрэг нь одоо өчүүхэн үл шалих зүйл төдийгүй хөгтэй явдал шиг санагдана. Тэр нэг хүүхэн өөрийнхөө санаанд нийцсэнээр амьдрах гэсэнд над ямар пад байна? Олзлогдсон хүнийх нь нэр гүн Безухов гэдгийг францчууд мэднэ үү, байна уу хүнд, ялангуяа «ад ямар пад байна? гэж бодогдоно.

	Ван Андрейтэй ярилцсан яриагаа Пьер одоо олонтой дурсан санаж, түүнтэй санал бүрнээ нийлнэ. Тэгэхдээ харин ван Андрейн бодлыг яльгүй өөрөөр ойлгоно. Аз жаргал гэдэг гагцхүү урвуу утгаар байдаг гэж ван Андрей бодож, ярьсан, тэгж ярихдаа эгдүүцэж, ёжлох өнгөөр ярьсан билээ. Өнгөн дээрээ ингэж ярихдаа сайн сайхан аз жаргал өөд тэмүүлсэн эрмэлзэлдээ бидний хандивлан оруулсан бүх зүйл маань хэрэгдээг маань эс ханган, биднийг зовоож зүдрээхэд л зориулагддаг гэсэн өөр санааг цаанаа гарган хэлжээ. Гэтэл Пьер үүнийг ямар ч хар бор санаагүйгээр зүйтэй үг гэж зөвшөөрчээ. Зовж зүдрэх юмгүй, хэрэгдээгээ ханган, түүний улмаас эрхлэх ажлаа, өөрөөр хэлбэл амьдралынхаа загварыг чөлөөтэй сонгон авах нь Пьерт хүний дээд, яриагүй жаргал мэт санагдана. Идье гэсэн цагтаа идэж, ууя гэсэн цагтаа ууж, унтъя гэсэн цагтаа унтаж, хүйтэн байвал дулаацаж, яръя гэсэн цагтаа хүнтэй ярьж, хүний дуу сонсож байх гэгч амьдын жаргал мөнийг Пьер гагцхүү энд л анх удаа төгс үнэлэн ухаарчээ. Сайн хоол унд, цэвэр тухлаг, чөлөөтэй зоргоор байдал энэ бүхнээс хагацсан одоо үед тэдгээр хэрэгдээг хангах нь Пьерт дээд жаргал мэт санагдана. Эрхлэх ажлаа, өөрөөр хэлбэл амьдралаа сонгон авах боломж ингэтлээ хязгаарлагдсан үед түүнийг сонгон авах нь маш хялбархан хэрэг шиг санагдан амьдралын тух, хэт балгалзуур байх нь хэрэгцээ хангах бүх жаргалыг устгадаг, эрхлэх ажлаа сонгон авах хэт их чөлөөтэй байх нь, амьдралд нь боловсрол, эд баялаг бий болгон, дээдсийн зиндаанд хүргэсэн тэрхүү эрх чөлөөт байдал нь эрхлэх ажлаа сонгон авах явдлыг шийдвэрлэхийн аргагүй хэцүү болгон, ажил төрөл эрхлэх бололцоо, уг хэрэгцээг устгадаг гэдгийг мартаж байлаа.

	Пьерийн бүх мөрөөдөл сулрах тэр цаг руу л тэмүүлж байлаа. Ер нь гэхэд Пьер хожим нь ч тэр, насан туршдаа ч тэр олзонд байсан энэ нэгэн сарынхаа тухай, тэр үеийн эгж ирэмгүй, баярт айхавтар сэрэл, сэтгэлгээнийхээ тухай, гол нь гагцхүү тэр үед л санаа сэтгэл туйлаас тайвшран, сэтгэлийн дотор туйлын чөлөөтэй байсан тухайгаа сэтгэл бахдан бодож, ярьдаг байлаа.

	Пьер олзлогдсоны маргааш анхны өдөр, өглөө эрт гэгч босон, урцнаас үүрийн туяагаар гадаа гаран эхлээд охидын сүмийн бараантан байх хүнхэр орой, загалмайг харан, тийрэн болсон ногоон дээр буусан жаварт шүүдэр, Болжморын уулын толгод, голын дээгүүр гүрвэлзэн униартах алсад нуугдагч ойт эргийг харан, сэрүү татсан агаар сэнгэнэхийг мэдрэн, Москвагаас тариалангийн талбай дээгүүр алагтуу нисэлдэхийг сонсон, дараа нь дорноос гэнэт туяа цацран, үүлэн цаанаас нар цухуй цухуйсаар ёс төгөлдөр урган гарч ирээд, сүмийн пүнхэр орой, загалмай, шүүдэр, алсын униар, гол бүгд гэрэл гэгээнд умбан баясгалантай наадахад Пьер гэнэт урд өмнө мэдэрч үзээгүй баярлан бахдах, амьдралын хүч сэлбэсэн баярын сэтгэлд умбаад явчхав.

	Энэ сэтгэл олзонд байх бүх хугацаанд арилаагүйгээр үл барам, харин ч бүр өөрийнх нь байр байдал хүндрэхийн хэрээр улам даамжирч байлаа.

	Модон байшинд орсон Даруй тэндэх нөхдийн дотор өөрийнх нь талаар бий болсон өндөр сэтгэгдэл Пьерийн энэ юм бүхэнд бэлхэн байх сэтгэл, зан суртахууны хичээнгүй байдлыг улам ч их дэмжиж өгчээ. Пьер гадаад хэл мэддэг, түүнийг францчууд хүндэтгэн үздэг, модон байшингийн хананд хадаас гараараа түлхэн оруулж бяр чадалтайгаа харуулсан, нөхдийнхөө гуйсан юм бүхнийг (Пьер долоо хоногт офицерын норм гурван рубль авдаг байлаа) өгдөг эгэл жирийн зан, нөхөдтэйгөө ярьж хөөрөх үедээ хачин номхон даруу, юу ч хийлгүй огт хөдөлгөөнгүй удтал суун юм гиюүрэн бодож чаддаг авьяас сэлтээрээ олзлогдсон цэргүүдэд яльгүй ид шидтэй, их юм мэддэг хүн гэж санагджээ. Урд өөрийнх нь аж төрж байсан дээдсийн хүрээлэнд өөрийнх нь хувьд гэм хоргүй ч гэсэн бие барьсан бяр тэнхээтэй, амьдралын алив тохь тухыг ойшоодоггүй, хэнэггүй, энгийн даруу зан нь энд, энэ хүмүүс дотор өөрийг нь бараг баатрын дайтай болгожээ. Пьер үүнийг ойлгож байсан бөгөөд тэдний харц өөрт нь үүрэг хариуцлага онооно.

	XIII

	Аравдугаар сарын зургааны шөнө францчууд хөдөлж эхлэв. Тэд гал зуух, модон байшин сэлтээ хэмхлэн буулгаж, тэргэнд ачин, их цэрэг, ачаа хөсөг хөдлөв.

	Аяны хувцас, хоовон малгай өмсөж, буу зэвсгээ барин, үүргэвчээ Мөрлөн, том шуудайтай юм дэргэдээ тавилсан франц хуягууд модон байшингийн урд зогсон, дараал хутгалдсан хөгжилтэй франц яриа бүх шугамын дагуу цуурайлна.

	Модон байшинд байгсад бүгд бэлхэн болж, хувцас хунар, гутлаа өмсөж, бүсээ бүслэн, гагцхүү гарч очих тушаал л хүлээнэ. Цонхигор царайлан, турж эцсэн, нүд нь эргэн тойрон хөхөрсөн өвчтэй цэрэг Соколов л гав ганцаархнаа гутлаа өмсөж хувцаслаагүй, суудал дээрээ турж эцсэнээс бүлтийн дүрлийсэн нүдээрээ өөрийг нь үл анзаарах нөхөд өөдөө асуунгуй харан, чанга бус нэгэн жигд ёолж сууна. Өвчнөөс шаналсан гэхээсээ (цусан суулга хүрсэн байлаа) ганцаар хоцрох нь гэж айж, гуньсандаа ёолж байгаа бололтой байв.

	Гутлын өсгий хийлгэхээр франц цэргийн авчирсан сэвгээс Каратьевын оёж өгөөд шаахай өмссөн, шидэмсээр дээлээ бүсэлсэн Пьер өвчтөний дэргэд хүрч очин явган суугаад:

	— Соколов, эд ч бүр явж байгаа биш шүү дээ! Энд эдний эмнэлэг бий. Тэнд бидний эндэхээс дээр ч байж мэднэ гэж хэлэв.

	— Ээ, бурхан тэнгэр минь! Ээ, үхэл минь! Еэ, бурхан минь! гэж цэрэг чангаар ёолов.

	— Би одоохон тэднээс асуугаад орхиё гэж Пьер хэлээд босож урцны үүд рүү очлоо. Пьерийг үүд рүү очих яг тэр үеэр өчигдөр нөгөө Пьертэй тамхилсан бага дарга хоёр цэргийн хамт хүрч ирлээ.

	Бага дарга, цэргүүд аяны хувцас өмсөж, үүргэвч мөрлөн, хайрс товруутсан хоовон малгай өмссөн нь тэдний танил царайг их өөр болгожээ.

	Бага дарга дээд даргынхаа тушаалаар үүд нээхээр очлоо. Юу гэвэл олзлогдогсдыг гадагш гаргахын тулд тоолох хэрэгтэй байлаа.

	— «Бага дарга аа, өвчтэй хүнийг яах вэ?» гэж Пьер францаар дуугарснаа өөрийнхөө таньдаг бага дарга мөн үү, биш үү. Аль өөр танихгүй хүн үү гэж тээнэгэлзлээ. Юу гэвэл бага дарга тэр хоромд тун өөр харагдлаа. Түүнээс гадна Пьерийг ярьж эхэлсэн тэр үед гэнэт хоёр талаас бөмбөр нижигнэх сонстжээ. Пьерийн үгийг дуулаад бага дарга хөмөөг зангидан, учир утгагүй хараал тавьснаа үүд тас хаав. Урцанд харанхуйдуу болж, хоёр талаас бөмбөр нижигнэн, өвчтөний ёолох чимээг дарлаа.

	«Нөгөөдөх чинь!... Дахиад өнөөх чинь!» гэж Пьер амандаа үглэснээ нуруу руу нь өөрийн эрхгүй хүйт даагаад явчихлаа. Бага даргын хувирсан царай, түүний дуу аялга, бөмбөрийн сэтгэл түгшээн, дуу чимээ дарсан нижигнээнээс хүмүүс хүсэл зоригоосоо эс шалтгаалан цаазаар авах үеийн хүчинд дарагдах шиг болж, арчаагүй, илбэдүүлмэл байдалтай болохыг Пьер ажиглав. Айж эмээх, тэр хүчнээс бултан зугтах гэж хичээх, тэр хүчний зэвсэг болсон хүмүүсээс гуйж царайчлах, тэднийг царайчлахын аль алин нь ашиггүй байлаа. Үүнийг Пьер одоо мэдэж байлаа. Түүнийг хүлээн тэвчих л хэрэгтэй байлаа. Пьер дахиад өвчтөний дэргэд очсонгүй, түүний зүг харсан ч үгүй, тэгээд царай барайн урцны үүдэнд зогсоно.

	Урцны хаалга нээгдэн олзлогдогсод сүрэг хонь адил бие биесээ шахан үүд рүү зүтгэвэл Пьер урагш зүтгэн гарч, бага даргын үнэмшүүлэн хэлснээр, Пьерийн тусын тулд бүхнийг хийхэд бэлхэн буй нөгөө ахмад руу хүрч очлоо. Ахмад бас аяны хувцастай байх агаад бага даргын үг, бөмбөрийн нижигнээнээс Пьерийн мэдэрсэн бас л «нөгөөх» байдал ахмадын хүйтэн царайнаас тодорно. 

	— Яваач, яваач хэмээн ахмад дуугаран, дэргэдүүрээ шахцалдах олзлогдогсод руу хөмсөг зангидан ширүүн харна. Пьерийн өөрийнхөө оролдлогыг талаар болно гэдгийг мэдэж байсан хэр нь ахмадын дэргэд хүрч очив.

	Офицер өөдөөс нь хүйтнээр харснаа, танихгүй байгаа мэт

	— Өөр юу хэрэгтэй вэ? гэж асуув. Пьер өвчтөний тухай хэлэв.

	— Цаадах чинь явж чадна чөтгөр авмар! Алив яв, яв хэмээн түүн рүү харалгүй шавдуулав. Пьер

	— Үгүй дээ, хариугүй үхэх гэж байна гэж хэлтэл ахмад хөмсөг зангидан хорсолтойгоор... руугаа тонил чи гэж хашхирлаа.

	Бөмбөр «драм да да дам дам дам» гэж нижигнэнэ. Илбэдмэл хүч энэ хүмүүсийг бүгдийг нь эзэмдэн авчээ. Одоо өөр юм яриад ашиггүй гэдгийг Пьер ойлголоо.

	Олзлогдогсдыг цэрэг офицероор нь ялган, дарга нарыг урд нь явагтун гэж тушаалаа. Пьертэй нийлээд гучаад офицер, гурван зуугаад цэрэг байлаа.

	Бусад урдаас гаргасан офицерууд бүгд өөр нутгийн, Пьерийг бодох нь ээ хамаагүй дээр хувцасласан байх ажээ. Тэд Пьерийг, гутлыг нь зожиглонгуй, үл итгэн харна. Пьерээс холгүй, олзлогдсон нөхдийнхөө бүгдийнх нь хүндэтгэлийг хүлээдэг бололтой, алчуур бүсэлж хасаг дээл өмссөн пэмбэгэр, ууртай шар царайтай хошууч явна. Тамхины хүүдий барьсан гараа өвөртөө хийж, нөгөө гараараа гансны соруулаа тулжээ. Яарах юмгүй байхад хүн бүхэн яаран өөрийг нь түлхэж байх шиг, гайхах юм юу ч байхгүй байхад бүгд л нэг юманд гайхаж байх шиг санагдан амьсгаадаж янцаглан, амандаа бувтнан, уурлана. Өөр нэг туранхай офицер хүн бүхэнтэй яриа дэлгэн, өөрсдийг нь одоо хааш аваачиж буй, өнөөдөр хэр хол явж амжих тухай таамаглал хийнэ. Эсгий гутал, комиссар хувцастай түшмэл тал тал тийшээ бүлтэлзэн харж, шатсан Москваг ажин харж, ямар ямар барилга шатаж вэ, Москвагийн энэ харагдаж буй хэсэг урьд нь ямархуу байсан тухай ажиглалтаа чанга чангаар мэдээлнэ. Хэлнийх нь аялгаар бол польш гаралтай гурав дахь офицер комиссар түшмэлтэй марган Москвагийн хороолол тодорхойлохдоо эндүүрч байна гэдгийг нь «отолно.

	— Юу гэж маргаад байгаа юм бэ? гэж хошууч ууртай асуув. Никола ч байна уу, Власа ч байна уу ямар ялгаа байна. Бүгдээр шатсаныг нь харсаар байж, ингээд өнгөрөх нь тэр... Юу гэж түлхээд байгаа юм бэ, зам олдохгүй байна уу гэж ардаа яваа, өөрийг нь огт түлхээгүй хүнийг зандарна.

	— Ай, ай, ай, юу гээч болгоо вэ! хэмээн түймэрдсэнийг ажиглан харсан олзлогдогсдын дуу тал бүрээс сонстоно. — Москва голын цаад талыг ч хар, Зубовыг ч хар, Кремлийг ч хар даа... хар л даа, тэн хагас нь байхгүй болжээ. Москва голын цаад тал ийм болсон гэж би танд хэлээгүй юу гэлцэнэ.

	— Шатчихсан юмны тухай яриад ямар хэрэг байна! гэж хошууч хэлэв.

	Олзлогдогсод Хамовник дундуур (Москвагийн шатаагүй үлдсэн цөөн хорооллын нэг) сүмийн дэргэдүүр өнгөрөхдөө бүгдээр гэнэт гудамжны нэг талд шавааран, ой гутан жигшиж, хирдхийн дуу алдацгаав.

	— Хэ, үхээрүүд чамайг! ёстой л нэг бурхангүй бугууд байна даа! Тийм ээ, үхсэн юм байна. Нэг юмаар будаж гээч гэлцэнэ.

	Хүмүүсийн дуу алдан харж буй сүм рүү Пьер бас ойртож очсоноо сүмийн хайсанд түшээтэй байгаа -нэг юмыг бүүр түүрхэн харав. Тэр нь хайсны дэргэд босгож тавиад, нүүрийг нь хөөгөөр будсан үхсэн хүний хүүр гэдгийг сайн харсан нөхдийнхөө үгнээс Пьер мэдэв.

	— Яв! яв... чөтгөр, шулмууд... гэх хуягууд хараал тавих сонстон, үхсэн хүнийг харж бөөгнөрөн зогссон олзлогдогсдыг франц цэргүүд илд далайн сүрдүүлж хорсож эгдүүцэн тараан хөөж цааш туун одлоо.

	XIV

	Олзлогдогсод Хамовниковын нарийн гудамжаар дан ганц хуяг нартайгаа цуван, хуяг нарын хөсөг, тэрэг араас нь дагаж явлаа. Харин хүнсний дэлгүүр рүү гарч орчсоноо хувийн хөсөг тэрэгтэй хутгалдан, шахцалдан хөвөрч яваа их бууны хөсөг дунд орж явчихлаа.

	Яг гүүрний дэргэд очоод, урдаа явагсдын хөдлөхийг хүлээн бүгд зогсоов. Гүүр дээр гараад харвал олзлогдогсдын урд нь ч, ард нь ч бусад хөсөг тэрэг эцэс төгсгөлгүй хөвөрч байх ажээ. Калугийн зам Уйтгаргүйн дэргэдүүр эргэдэг дээр, баруун талд эцэс төгсгөлгүй цэрэг, хөсөг хөврөн алсад замхран одно. Энэ бол бүгдээс түрүүлж гарсан Богарлегийн корпусын цэрэг байлаа. Ард, голын эргээр болон Чулуун гүүрээр Нейн цэрэг, хөсөг хөвөрнө.

	Олзлогдогсдын хамаарагдаж байсан Давугийн цэрэг Крымийн гармаар гаран, нэг хэсэг нь Калугийн гудамж руу орж явна. Гэхдээ ачаа хөсөг нь учиргүй цуварсан тул Богарнегийн сүүлчийн хөсөг тэрэг Москвагаас Калугийн гудамж руу ороогүй, явлаа. Харин Нейн түрүүчийн цэрэг Их Ордынкээс гарч явлаа.

	Олзлогдогсод Крымийн гармаар гаран хэд алхаад л зогсох болж, ачаа хөсөг, хүн зүг бүрээс улам улам шахна. Гүүрнээс Калугийн гудамж хүртэл хэдхэн зуун алхам газрыг цаг гаруй хугацаанд явж өнгөрөн, Москва голын чанадах гудамжнууд Калугийнхтай нийлдэг талбай хүрээд шахагдан хумьсан олзлогдогсод зогсон уг зөрлөг дээр хэдэн цагийн турш зогслоо. Зүг бүрээс далайн давлагаа адил тэрэгний дугуй, хөлийн дуу үл тасрах чимээ, бас дуу тасрахгүй хараал, хашхичаан сонстоно. Пьер шатсан байшингийн хананд шахагдан зогсонгоо бөмбөрийн дуутай нийлэн сонстох мэт салагдах энэ чимээг чагнаж байв.

	Орчноо сайн харахын тулд хэдэн офицер дэргэд нь Пьерийн зогсож байсан шатсан байшингийн туурган дээр гарч зогслоо.

	— Ардуудыг ээ! Пээ, энэ ардуудыг ээ!... их буун дээр бас овоорчхож! Хараа, нэхий... Новшнуудыг, хараа, дээрэмдэж орхилоо... Тэр ард нь, тэргэн дээр явааг... тэр чинь бурхны хөрөг байхгүй юу даа, еэ бурхан минь... тэд чинь германчууд байж таарна. Манай тариачин эр бас, еэ бурхан зүг орой дээр. Пээ, бузруудыг хараа!.. тэр ачсаныг нь хараа, хүчээр нэг юм явж байна! тэр хөнгөн тэргийг бас хараа, түүнийг бас булааж авлаа!... Үгүй бүр авдар дээр нь суучхаж гээч Бурхан минь дээ!.., Зодолдож гарлаа!... гэж офицерууд ам уралдана.

	— Түүнийг самалдаг дундуур нь, самалдаг дундуур нь өгчилгөж байна!... Тэгсэн юм ч орой болохыг хүлээж барахгүй дээ. Хар аа, хар аа хөөе... энэ ч лав Наполеонд өөрийнх нь байх шүү. Ямар сайхан морьд вэ? харж бавна уу! Толгойн эвхмэл үсэг бүхий титэмтэй юм. Энэ чинь эвхдэг байшин. Шуудайтай юм унагачхаад хардаггүй шүү. Дахиад зодолдлоо... хүүхэдтэй хүүхэн ч муугүй хүүхэн байна шүү. Чамайг яалаа гэж тийш нь оруулах юм бэ... хар даа, эцэс төгсгөл гэж алгаа ер. Орос охид, бурхан минь охид! Сүйхэнд яасан тухтай сууж аваа вэ? гэлцэнэ.

	Хамовникийн тэндэх сүмийн дэргэдэх шиг дахиад л нийтээрээ шохоорхон түрж, олзлогдогсдыг цөмийг зам руу шахсанд олзлогдогсдыг юу тэгж шохоорхох болгосныг Пьер өндрийнхөө хүчинд бусдын толгой дээгүүр өлийн харж чадлаа. Их бууны сумны хайрцаг дунд будилан бантсан гурван сүйх тэрэг дотор хурц өнгийн гоёлын хувцастай, оо энгэсэг болсон хүүхнүүд бие биедээ шахцалдан суугаад нэг юм хашхиран чарлалдана.

	Нууцлаг далдын нэгэн хүч бий болсныг мэдэрсэн хурмаас авхуулан саваагүйтэж хөөгөөр будсан үхсэн хүний хүүр ч, нэг тийшээ яарч яваа энэ хүүхнүүд ч, Москва шатсан байдал ч ерөөс юу ч аймшигтай юм уу хачин санагдах үгүй болжээ. Пьерт одоо харагдаж байгаа бүхэн бараг ямар ч сэтгэгдэл үл төрүүлэн, зүрх сэтгэл нь хүнд бэрх тэмцэлд зэхэх адил өөрийг нь зөөлрүүлж болох сэтгэгдэл хүлээж авахаас няцжээ.

	Хүүхнүүдийн суусан сүйх явж өнгөрлөө. Тэдний араас дахиад л тэрэг, цэрэг, ачааны бүрхүүлтэй тэрэг, цэрэг, сүйх, хайрцаг ачсан тэрэг, цэрэг, хааяа хүүхнүүд цуварна.

	Пьер хүмүүсийг салангид нь оноож эс харан, нэг л бөөн цувраа харагдана.

	Энэ бүх хүн, морьдыг үл харагдах нэгэн хүч тууж байх шиг санагдана. Тэд цөм Пьерийн ажиглаж байх шиг санагдана. Тэд цөм Пьерийн ажиглаж байх бүтэн цагийн турш бушуухан явж өнгөрөх юм сан гэсэн ганцхан хүслэнтэй зүг бүрийн гудамжнаас хөврөн гарч иржээ. Тэд цөм л адилхан бусадтайгаа мөргөлдөн, уурлаж цухалдаж эхэлснээ зодолдоно. Цагаан шүдээ гарган ярзайж, хөмсөг зангидан, нэг л ижил хараалын үгс урсган, өглөө бөмбөрийн дуунаар бага даргын царай тийм болон Пьерийн гайхлыг төрүүлсэн шиг хүн бүхний царай цөм нэг л ижил гүжирмэг зоримог, хүйтэн цэвдэг байх ажээ.

	Үдэш болохын өмнөхөн хуягуудын ахлагч нь бүх командаа цуглуулан, харааж, маргалдсаар ачаа хөсгөө хумин, тэгээд тал бүрээсээ хүрээлэгдсэн олзлогдогсод Калугийн зам руу гарч очлоо.

	Амарч зогсолгүй маш хурдан алхалсаар нар жаргаж эхлэх үед л сая буудаллав. Хөсөг тэрэг шил шилээ дэрлэн зогсож, хүмүүс хоноглоход бэлтгэв. Хүн болгон л ууртай уцаартай, сэтгэл дундуур юм шиг байх ажээ. Хараал зүхэл, хорссон хашхичаа, зодоон цуугиан тал бүрээс удтал сонстов. Хуяг нарын мухлаг тэрэгний ард явсан сүйх араас түрж ирэн мухлагийг арлаараа цөм цохив. Зүг зүгээс хэдэн цэрэг мухлаг тэрэг дээр гүйж ирж, зарим нь сүйхэнд хөллөсөн морьдын толгой дундуур ороолгон, гэдрэг эргүүлж, зарим нь хоорондоо зодолдоно. Тэгээд нэг германыг толгой дундуур нь илдээр дэлсэн хүндээр шархдуулахыг Пьер харлаа.

	Намрын оройн хүйтэн жаварт хээр буудалласан энэ хүмүүс одоо бүгд анх хөдлөх үедээ ум хумгүй яаран нэг тийш ухаан зулаггүй уухирдсанаас төрсөн нэг л ижил ёозгүй бодолдоо дахин автах шиг санагдана. Хаашаа ч явж байгаа юм, замд нь хэчнээн ч бэрхшээл зовлон учрах юм бүү мэд гэдгийг буудалламагц л бүгд ойлгох шиг болов.

	Энэ буудал дээр хуягууд олзлогдогсодтой хөдлөх үеийнхээс бүр ч дор ширүүн дориун харилцлаа. Энэ буудал дээр олзлогдогсдын хоолонд анх удаа адууны мах өгөв.

	Урдын найрсаг харилцаа гэнэтхэн солигдож олзлогдогсод бүрийг амь хувиараа өсөрхөн хорсож байгаа юм шиг болсон нь францын офицероос аваад сүүлчийн цэрэгт нь хүртэл илд байлаа.

	Москвагаас гарахад хөл үймээн болж байх үеэр нэг орос цэрэг гэдэс өвдсөн хүн болж маяглаж байгаад зугтсан нь олзлогдогсдыг тоолох үеэр мэдэгдсэнд тэр хорсол бүр ч гаргуундаа гарав. Орос цэргийг замаас их хөндийрлөө гэж франц цэрэг учиргүй зодож байгааг Пьер харан, орос цэргийн зугтсаны төлөө бага даргыг үхтэл зэмлэн, шүүхэд өгнө гэж нөгөө анд ахмадынхаа заналхийлж байгааг сонсов. Тэр цэрэг өвчтэй, явж чадахгүй байсан гэж бага даргын тайлбар тавихад хоцорсон бүхнийг буудах тушаал өгсөн шүү дээ гэж офицер хариу хэлэв. Хүмүүсийг цаазаар хороох үеэр өөрийг нь үнгэсэн олзолгоонд байх үеэр анзаарагдахгүй байсан гайтай хүч амь насыг нь дахиад л эзэгнээд авав. Аймшиггүй санагдана. Гай түйтэй хүч өөрийг нь няц дарахаар чармайхын хирээр сэтгэлийнх нь гүнд уг хүчнээс хараат бус амьдралын хүч урган бэхжиж байгааг мэдэрч байлаа.

	Пьер оройн хоолонд адууны махтай хөх тарианы зутан ууж, нөхөдтэйгөө ярилцаж суув.

	Пьер ч нөхөд нь ч Москвад үзсэн зүйлийнхээ тухай, францчуудын догшин ширүүн харилцааны тухай, өөрсдөдөө дуулгасан буудах тушаалын тухай юу ч эр ярилцав. Дордсон байдалдаа няцаалт өгөх адил бүгд л онцгой хөгжил баясгалантай байцгаав. Хувийнхаа дурсамж, аяны үеэр харсан хөгтэй явдлын тухай ярилцан, одоогийнхоо байдлын тухай яриаг дүйвүүлнэ.

	Нар аль эртний жаргажээ. Тэнгэрт хаа нэг хурц одод түгжээ. Дорноос гарч ирсэн арван тавны тэргэл саран түймэр адил улаан туяа тэнгэрийн хаяагаар цацруулан, аварга том улаан бөмбөлөг зэгэлдүү манан дунд дайвалзана. Гэгээтэй болж эхэллээ. Үдэш өнгөрсөн боловч шөнө хараахан эхлээгүй байлаа. Пьер шинэ нөхдийнхөө дэргэдээс босож, олзлогдсон цэргүүд байгаа гэж хэлсэн замын нөгөө тал руу түүдэг галын завсраар явж хүрэв. Тэдэнтэй ярилцмаар санагджээ. Зам дээр франц эргүүл зогсоогоод, буц гэж хэлэв.

	Пьер буцсан авч түүдэг гал, нөхөд рүүгээ биш, хажууд нь хүнгүй, буулгасан мухлагт тэрэг тийш очин, дугуйных нь дэргэд хүйтэн шороон дээр хөлөө нугалж толгой бөхийлгөн удтал хөдөлгөөнгүй суугаад юм бодон гиюүрэв. Пьерийг хэн ч үймүүлсэнгүй. Тэгснээ гэнэтхэн хүдэр, цайлган дуугаар тачигнатал хөхөрсөнд энэхүү хачин, үзтэл ганцаар хөхөрсөн хүн рүү хүмүүс гайхан зүг бүрээс эргэж харцгаав.

	— Ха, ха, ха! хэмээн Пьер хөхөрнө. Тэгээд амандаа 

	— Намайг цэрэг явуулалгүй, барьж аваад түгжиж орхилоо. Олзлон барьж байна. Намайг гэж хэнийг вэ? Намайг уу? Намайг - үхэшгүй сүнсийг минь! Ха, ха, ха!... ха, ха, ха!... хэмээн нүдэндээ нулимс хуртал хөхөрнө.

	Энэ хачин бүдүүн хүн юу гэж ганцаар хөхрөөд байгааг үзэхээр нэг хүн босож очвол Пьер инээхээ зогсоод, босож, шохоорхогчоос холдон, эргэн тойрноо харав.

	Хүмүүс дүнгэнэлдэн ярьж, түүдэг гал тас нясхийн дүрэлзэн асаж байсан хээрийн буудал одоо нам гүм болжээ. Галын улаан цог бүүдийн унтарч байлаа. Саруулхан тэнгэрт тэртээ дээр тэргэл сар гийнэ. Хуарангийн байрлалаас гадагш байгч, урд нь харагдахгүй байсан ой, тариалангийн талбай одоо алсад бараантан тодорчээ. Тэр ой мод, тариалангийн талбайгаас бүр цааш гэгээ татан дайвалзсан өөр рүүгээ дуудсан эцэс төгсгөлгүй алс харагдана. Пьер тэнгэр өөд, тэнгэрийн гүнд анивалзан жиргэнэх оддыг харан «Энэ бүхэн минийх, энэ бүхэн надад өгөгдсөн зүйл, энэ бүхэн би гэсэн үг. Тэгээд энэ бүхнийг баривчлан авч, хайсаар хашсан модон байшинд хорьж орхилоо!» гэж бодон инээмсэглэснээ, нөхөд дээрээ очиж унтахаар явав.

	XV

	— Аравдугаар сарын шинэдээр Наполеоны элч найрамдал байгуулах санал бүхий Москвагаас гэж худал хаягласан түүний захиаг авч Кутузов дээр ирэв. Гэтэл тэр үед Наполеон Кутузовын тэрүүхэн өмнө Калугийн хуучин зам дээр байж байлаа. Кутузов энэ захианд Лористоноор ирүүлсэн анхны захианд нь хариулсан шигээ: найрамдах тухай яриа байж болохгүй гэж хариулжээ. 

	Фаминд Францын цэрэг үзэгдлээ, тэр нь Брусьегийн цэргээс бүрдэж байна, энэ дивиз бусад цэргээсээ салангид байгаа учраас амархан устгаж болно гэж Тарутинаас зүүнтээгүүр явсан Дороховын партизаны отрядаас уг захиа ирсний хойхно мэдээлжээ. Цэрэг, дарга дахиад л байлдахыг шаардав. Штабын офицерууд Тарутины дэргэд дайсныг амархан ялсныг дурсан, Дороховын саналыг хэрэгжүүлье гэж Кутузовоос шаардана. Кутузов ямар ч давшилт хийгээд хэрэггүй гэж үзэв. Тэгээд болох ёстой юмны дундын юм болов. Үүнд Брусьегийн дивизийг дайруулахаар Фомин руу их биш отряд илгээлээ.

	Хожим нь тийм болсончлон энэ хамгийн хүнд, хамгийн чухал даалгаврыг хачин тохиолдлоор Дохтуров хүлээж авчээ. Хороодын түрүүнд давхин, дайсны их бууны багийг сүйд хийгч, тулалдааны төлөвлөгөө зохиогчид түүний тухай бидэнд юу ч өгүүлээгүй нөгөө даруу, бяцхан, зориг зүрхгүй, хэрсүү биш гэж тооцож байсан, францчуудтай Оросын хийсэн бүх дайны үеэр, Аустерлицээс аван арван гурван оныг хүртэл байдал хүнд байсан газар бүр цэрэг удирдаж байсан тэр Дохтуровт уг даалгаврыг өгчээ. Аустерлицэд Дохтуров нэг ч генерал байхгүй, бүгд зугтан, мөхөж байхад хороодыг эмхлэн, аварч болох бүгдийг аварч билээ. Дохтуров өвчтэй, халуунтай байсан хэр нь Наполеоны бүх цэргийн эсрэг хорин мянган хүнтэйгээр хотыг хамгаалахаар Смоленск орж билээ. Смоленскт очоод учиргүй халууран Малоховын дааман хаалганы тэнд үүргэлэв үү, үгүй юу Смоленск руу дайсан их буугаар гал нээн сэрээж тэгээд Смоленскийг бүтэн өдөр тэсэн хамгаалав. Бородиногийн тулалдаанд Багратион алагдаж, манай зүүн жигүүрийн цэрэг ес нэгийн харьцаатайгаар дийлэгдэн, францын их бууны бүх хүч жигүүр өөд чиглэсэн үед өөр хүнийг биш, чухамдаа л шийдмэг биш, хэрсүү бус Дохтуровыг явуулан, Кутузов тийш нь өөр хүнийг явуулах гэж байсан алдаагаа засаж залруулахаар яаравчилжээ, Бяцхан дуу шуугүй Дохтуровыг тийш нь явуулж, Бородинод Оросын цэргийн шилдэг яруу алдрыг мандуулав. Шүлэг, үргэлжилсэн үгийн зохиолд олон баатрын тухай өгүүлсэн авч Дохтуровын тухай бараг ганц ч үг дурссангүй.

	Дохтуровыг Фомин өөд дахиад л явуулж. тэндээс Бага Ярославец өөд илгээжээ. Тэнд францчуудтай сүүлчийн удаа тулалдаан болсон нь тэндээс францынхны мөхөл эхэлсэн бололтой. Тэгээд суу ухаантан, баатар олон хүний тухай аян дайны энэ үе бидэнд өгүүлэх авч Дохтуровын тухай ганц ч үг дурсаагүй буюу үгүй бол маш цөөн үг, эсхүл эргэлзээтэй үгс дурсжээ. Дохтуровын тухай юм дурсахгүй, дуугүй байсан нь түүний сүр хүчийг юу юунаас илүү бат нотолж байна.

	Машин техникийн ажиллагаа мэддэггүй хүн түүний ажиллаж байгааг нь хараад машин дотор санаандгүй орчхоод ажиллахад нь саад болон үсчиж буй зомголыг тэр машины хамгийн чухал хэсэг нь юм байх гэж санадаг нь эгээн зүй. Машины бүтэц мэддэггүй хүн ажилд нь саад болон гэмтээж байгаа зомгол биш, харин дуу нь сонстохгүй эргэлдэж байгаа дамжуулах араа бол уг машины гол нэг эд анги гэдгийг ойлгож чадахгүй.

	Дохтуров замынхаа тэн хагаст орж, өгсөн тушаалыг ёсчлон биелүүлэхээр зэхнэ. Аристов тосгонд буудалласан яг тэр үе буюу аравдугаар сарын есөнд францын бүх цэрэг санд мэнд аялсаар Мюратын байрлал хүрч, тулалдаан хийх нь үү гэтэл гэнэт ямар ч учир шалтгаангүй зүүн тийш Шинэ Калугийн зам руу эргэж, урд нь ганцхан Брусьягийн дивиз байсан Фомин орж ирэв. Тэр үед Дохтуровт Дороховынхоос гадна Фигнер Сеславин хоёрын багашаархан хоёр отряд байлаа.

	Сеславин аравдугаар сарын арван нэгний орой Аристовод олзлон баривчилсан франц торгон цэрэгтэй цуг дарга нар дээрээ хүрч ирлээ. Тэрхүү олзлогдсон цэрэг ярихдаа, Фоминд одоо ирсэн цэрэг бол бүх том армийн толгойн анги мөн, Наполеон бас тэнд байсан, арми Москвагаас гараад тав унтаж байна гэв. Мөн тэр орой Боровоос хүрч ирсэн гэрийн зард нэг хүн хотод үй түмэн цэрэг орж ирэхийг харсан гэж ярив. Боров орох замаар яваа францын торгон цэргийг харлаа гэж Дороховын отрядын казахууд мэдээлжээ. Ганцхан дивизтэй тааралдана гэж бодож байсан уул газар одоо Москвагаас санаандгүй чиглэл - Калугийн хуучин замаар явж байсан францын бүх арми байж байгаа нь тэр бүх мэдээнээс тодорхой боллоо. Одоо өөрийнхөө үүрэг юу болохыг тодорхой мэдэхгүй байсан Дохтуров юу ч хийхийг хүссэнгүй. Уг нь Фоминыг дайрах тушаал түүнд өгсөн байжээ. Гэтэл Фоминд урд нь ганц Брусьегийн дивиз байсан бол одоо Францын бүх арми байлаа. Ермолов өөрийнхөө үзэмжээр ажиллахыг хүссэн авч Дохтуров харин гэгээн дээдсээс тушаал авна гэж зүтгэж байлаа. Тэгээд штабт мэдээ хүргэхээр шийджээ.

	Үүний тул ухаалаг офицер Болховитиновыг сонгож авсал нь бичгийг хүргэж өгөхөөс гадна хамаг учрыг амаар илтгэх учиртай байлаа. Болховитинов дугтуйтай бичиг, ам тушаал аваад шөнийн арван хоёр цагт казах дагуулан хөтөлгөө морьтой жанжид штаб руу довтолгон одлоо.

	 

	XVI

	Намрын дулаахан тас харанхуй шөнө байлаа. Бороо дөрөв дэх хоногоо зүсэрч байлаа. Болховитинов унаа морио хоёр ч удаа сэлгэн шавар шавхай болсон лаг замаар бүтэн хагас цаг довтолгон гучин бээр газар туулж, шөнийн хоёр цаг гэхэд Леташевкт хүрч очлоо. Сүлжмэл хайснаас нь «жанжин штаб» гэсэн хаяг өлгөсөн модон байшингийн дэргэд мориноосоо үсрэн бууж морио орхиод харанхуй пинд явж оров.

	— Жижүүрийн генералыг бушуухан, маш чухал хэрэгтэй ирлээ! хэмээн харанхуй пин дотор шуухитнан босож буй нэг хүнд хэлэв.

	— Оройноос хойш бие нь маш муу байгаа, гурав дахь шөнөө унтаагүй. Ta эхлээд ахмадыг сэрээнэ үү хэмээн морин жолооч нь өмгөөлөнгүй шивнэв.

	— Маш чухал хэрэг гараад байна, генерал Дохтуров явууллаа гэж онгорхой хаалгаар тэмтрэн орох зуур хэлэв. Морин жолооч өөрөөс нь түрүүлэн орж, нэг хүнийг

	— Эрхэм дээдэс ээ, эрхэм дээдэс ээ, элч ирлээ хэмээн сэрээв.

	— Юү гэнэ ээ, юу гэнэ ээ? хэнээсээ? гэх нойрмог дуу гарлаа.

	— Дохтуровоос, Алексей Петровичоос, Наполеон Фоминд орж ирээд байна хэмээн Болховитинов өөрөөс нь хэн асууж байгааг харанхуйд харалгүй, гэхдээ дууных нь өнгөөр Коновницын л лав биш байна гэдгийг таамаглан хэлэв.

	Сэрсэн хүн эвшээлгэн суниав.

	— Түүнийг сэрээмээргүй л байна. Болховитинов! Цуурхал юм биш биз дээ! хэмээн нэг юм тэмтрэнгээ хэлэв.

	— Мэдээ нь энэ байна. Одоохон жижүүрийн генералд өгөөрэй гэж тушаасан юм гэж Болховитинов хэлэв.

	— Хүлээж бай, гэгээ гаргаад орхиё. Шидэл чи дандаан хааш нь хийж орхидог юм бэ? хэмээн суниасан хүн морин жолоочоос асуулаа. Энэ бол Коновницын туслах Щербинин байлаа. Тэр:

	— Оллоо, оллоо гэх сонстов.

	Морин жолооч хэт цохин гал гаргасанд Щербинин лааны тавиур тэмтрэн оллоо.

	— Пүү, булай золиг вэ хэмээн Щербинин ой гутан хэллээ.

	Болховитинов дөлний гэгээнд лаа барьсан Щербининий залуухан царайг, бас урд буланд унтаж буй хүнийг олж харлаа. Унтаж байгаа нь Коновницын байлаа.

	Хүхэртэй уул эхлээд хөх, дараа нь улаан оч гаран асахад Щербинин тосон дэн асаавал тосгуурын дээр шаван тос мэрж байсан жоомнууд бут үсрэн гүйлдлээ. Тэгээд Щербинин гэгээ гарсан хойно мэдээ хүргэж ирэгчийг ажин харлаа. Болховитинов нэл шавар шавхай болчихсон, ханцуйгаараа нүүрээ арчаад бас будаж орхив.

	— Хэн мэдээлж байгаа юм бэ? хэмээн Щербинин дугтуйтай бичиг авангаа асуулаа.

	— Яриагүй үнэн мэдээ. Олзлогдогсод, казахууд, тагнуулууд бүгд нэг л ижилхэн гэрчилж байгаа юм гэж Болховитинов хэллээ.

	— Сэрээхээс өөр зам алга гэж хэлээд Щербинин босож, шөнийн хоовон малгай өмсөн, шинель нөмрөн хэвтэж буй хүн дээр очоод:

	— Петр Петрович! гэж дуудлаа. Коновницын үл хөдөлнө. 

	— Жанжин штабт! хэмээн энэ үг түүнийг лав сэрээнэ гэж мэдэн инээмсэглэсээр хэлбэл нээрэн л шөнийн хоовон малгайтай хүн тэр дороо өндийж ирлээ. Халууран улайсан хадар бүхий Коновницыний гоолиг, эршүүд царайд унтахыг мөрөөссөн жинхэнэ төрхөөс тэс ондоо байдал тэрхэн зуур хэвээр үлдсэнээ, дараа нь гэнэт давхийн ердийн уужуу тайвуу, шийдмэг царайтай болчхов.

	— За юу болоо вэ? хэн явуулав? гэж яарч тэвдэнгүй боловч тэр дорхноо, дэнгийн гэрэлд нүд анивчсаар асуулаа. Коновницын офицерынхоо илтгэлийг сонсох зуур дугтуйг задлан бичгийг уншлаа. Тэгээд уншиж дуусмагц ноосон оймстой хөлөө газар буулган гутлаа өмсөж эхлэв, дараа нь хоовон малгайгаа авч, санчгийнхаа үсийг самнаад саравчтай малгайгаа өмслөө.

	— Чи хэр хурдан хүрч ирэв? Гэгээн дээдэс рүү очъё. 

	Авчирсан мэдээ маш чухал, удаашруулж болохгүй гэдгийг Коновницын дорхноо ойлгожээ. Гэгээн дээдэс дээр орох сайн уу, муу юу гэдгийн ч бодсонгүй, эргэцүүлэн тунгаасан ч үгүй. Дайны бүх үйлсийг ухаан санаагаараа тунгаан үздэггүй, өөр нэг жигнүүрээр цэгнэдэг байлаа. Сэтгэлийнх нь гүнд гадагш нь гаргаж хэлээгүй, бүх юм сайн сайхнаар эргэнэ гэсэн гүн итгэл байлаа. Гэхдээ хүнд үнэмшихийн хэрэггүй, тэр тусмаа түүнийг ярихын хэрэггүй, ердөө л өөрийнхөө хийдгийг хийх хэрэгтэй гэж бодно. Тэгээд нээрэн, өөрийнхөө хийдгийг хийн, түүнд бүх хүч чадлаа зориулав.

	Гагцхүү ёсыг бодох адил 12 оны баатрууд гэгдэх Барклаев, Раевский, Ермолов, Платов, Милорадович нарын нэрсийн жагсаалтад оруулсан Петр Петрович Коновницын бас л Дохтуровын адил нэн ч хязгаарлагдмал нэр хүнд, мэдлэгтэй хүн гэсэн нэр хүлээж, байлдаан тулалдааны төсөл хэзээ ч эс зохиовч хүнд бэрх газар хэзээ ямагт байж байдаг байлаа. Жижүүрийн генералаар томилогдсон цагаасаа авхуулан үүдээ хэзээ ямагт онгорхой унтан, элч ирэх тоолон өөрийгөө сэрээж байгтун гэж тушаан тулалдааны үед хэзээ ямагт галын дор байж байх тул Кутузов түүнийх нь төлөө зэмлэн, тулалдаанд явуулахаас эмээнэ. Тэгээд Дохтуровын адил тачигнаж, шуугилгүй эргэлдэн, машины хамгийн чухал хэсэг нь бологч үл анзаарагдах дамжуулах араа болж байлаа.

	Коновыницын чийгтэй харанхуй шөнө байшингаас гарч ирэн зарим талаар толгойны өвчин улам ихсэж буйгаас, зарим талаар энэ мэдээг дуулаад штабын энэ бүх үүр, нөлөө бүхий хүмүүс, Тарутины дараагаар Кутузовтой түнжин хагараад байсан Бенигсен ялангуяа одоо хэрхэн сүйд майд болон үймэлдэж байгаа бол гэсэн ёозгүй бодол төрснөөс үрчийв. Тэд тэгье, ингэе гэж, маргаж, тушааж, тушааснаа хүчингүй болгож дээ, ер яах бол одоо гэж бодогдоно. Ингэхгүйгээр өнгөрч болшгүй гэдгийг мэдэвч энэ урдаас төрсөн бодол нь аягүй санагдана.

	Нээрэн л энэ шинэ мэдээг уламжлахаар орж очин Толь өөрийнхөө бодлыг цуг байсан генералдаа тэр дорхноо тайлбарлаж эхэлбэл, уг яриаг дув дуугүй, залхуутай сонсож байсан Коновницын, гэгээн дээдэс рүү очих хэрэгтэй гэдгийг түүнд сануулав.

	XVII

	Кутузов настай бүх хүний адилаар шөнө нь тойвтой унтаж үл чадна. Тэгээд өдөр нь байн байн зүүрмэглэнэ.

	Харин шөнө болохоор орон дээрээ бүхлээрээ хэвтэн төлөв унталгүй, юм бодно.

	Одоо ч мөн данхар, хүнд, үзэмж муутай толгойгоо булцгар гараараа тулан орон дээрээ хэвтэн, өрөөсөн нүд нь харанхуй руу ширтэн, юм бодон хэвтэж байлаа.

	Хаан эзэнтэй захиагаар харилцан, штабт бусдаас илүү хүч нөлөөтэй байсан Бенигсен өөртэй нь уулзахаас булзаарах болсон цагаас авхуулан Кутузов үр ашиггүй давших тулалдаанд цэргийг нь дахин оролцуулах гэхгүй гэж бодохоос үүний хувьд санаа амар байлаа. Тарутины тулалдааны, мөн түүний өмнөх үеийн сургамж ой муутай над бас нөлөөлөх учиртай гэж Кутузов бодно.

	«Бид давших л юм бол дийлэхээс цаашгүй гэдгийг тэд ойлгох ёстой. Тэвчээр, цаг хугацаа л хэрэгтэй, дайчин баатар цэргүүд минь» гэж Кутузов бодно. Алимыг ногоон байхад нь таслахын хэрэггүй, харин бол гүйцэхээрээ өөрөө унаад ирнэ, ногоон байхад нь тасалбал алимыг ч, модыг ч муутган, ам заваарахаас цаашгүй гэдгийг мэдэж байлаа. Уг араатан шархадсан, тэгэхдээ Оросын бүх хүчнийг шархдуулж чадахын хирээр шархдуулсан, харин үхлүүд шархтсан уу, үгүй юү гэдэг бол тайлбарлагдаагүй асуудал гэдгийг Кутузов хашир анчны хувьд мэдэж байлаа. Одоо харин Лористон Бертенеми нарын илгээлт, партизан нарын мэдээллээр дайсан үхлүүд шархтсан гэдгийг Кутузов бараг мэдэж байлаа. Гэхдээ дахиад нотолгоо хэрэгтэй, хүлээх хэрэгтэй байлаа.

	«Араатнаа хэрхэн алснаа очиж үзэх сэн гэж тэд хүсэж байна. Хүлээж бай, заяандаа үзнэ. Бүгд л хөдөлж, бүгд л давших гэх юм. Юунд тэр вэ? Бүгд л товойж тодрохын үүднээс зодолдоход зугаатай юм байгаа юм шиг л байх юм. Ер бүтэлтэй юм хийхгүй мөртөө болсон явдлаараа зодолдож чадна гэдгээ бүгд л нотлох гэж оролддог хүүхдүүд аятай байх юм.

	Тэгээд бүгд л над ямар овжин арга саам заана вэ! Тэд ганц хоёр санаандгүй явдал санаанаасаа зохиож олмогц (Петербургээс ирүүлсэн ерөнхий төлөвлөгөөний тухай санав) бүгдийг бодоод олчихсон юм шиг бодоцгоох юм. Гэтэл эд цөмд нь болох бүтэх юм алга! гэж Кутузов бодно.

	Бородинод шархдуулсан шарх үхлийн байсан уу, үгүй юү гэдэг тайлагдаагүй асуудал бүтэн сарын турш Кутузовын толгойд эргэлдэв. Нэг талаас, францчууд Москваг эзэлсэн. Нөгөө талаас, Оросын бүх хүн ардтай цуг хүч чадлаа хөвчлөн байж дэлссэн тэр цохилт үхлүүд шархдуулсан байж таарна гэдгийг Кутузов бүхий л зүрх сэтгэлээрээ яриагүй мэдэрч байлаа. Гэхдээ ямар ч байлаа гэсэн нотолгоо хэрэгтэй байсан тул түүнийг бүтэл сарын турш хүлээн, цаг хугацаа өнгөрөх тусам тэвчээр улам бүр алдарч байлаа. Нойр хулжсан шөнөө орондоо сэрүүн хэвтэн, тийм юм хийлээ гэж өөрийнхөө зэмлэдэг нөгөө нас залуу, дус шингэд генералуудынхаа хийдэг юмыг л хийдэг байлаа. Залуусын адилаар болох болохгүй зүсэл зүйлийн тохиолдлыг санаанаасаа зохионо. Тэднээс ялгаатай нь гэвэл тэр таамагтаа тулгуурлан юу ч эс хийх ба залуус шиг ганц хоёрхон тохиолдол биш, мянга түмэн тохиолдол бодож олно. Тэгээд бодох тусам улам олныг төсөөлөн бодож олно. Наполеоны армийн хөдөлж мэдэх зүг бүрийн зам чиг, бүх армиараа юм уу, нэг хэсэг нь Петербург өөд, өөр рүү нь хөдлөх буюу тойрон гарч болзошгүй чиг замыг санаанаасаа зохионо. Наполеон өөрийнх нь эсрэг зэр зэвсгээр тулалдаж эхлэн (үүнээс л юу юунаас илүү их айж байлаа), өөрийг нь хүлээн Москвад үлдэж болзошгүй тохиолдлыг бас санаанаасаа зохионо. Тэрчлэн Наполеоны арми эргээд Медынь, Юхнов одож болзошгүй гэдгийг бодно. Харин нэг л зүйлийг урьдчилан харж чадаагүй нь яг болсон тэр зүйлийг буюу Москвагаас хөдөлсөн эхний арван нэг хоногийнхоо турш Наполеоны цэрэг ухаан зулаггүй ийш тийшээ займчин үсчсэнийг урьдчилан харж чадаагүй байлаа. Тийнхүү үсчсэн нь Кутузовын тэр үед бодож зүрхлээгүй зүйл буюу францчуудыг бүрмөсөн устган дарах боломжтойг мэдэгдэж байлаа. Брусьегийн дивизийн тухай Дороховын мэдээлэл, Наполеоны арми сүйрч буй тухай партизан нарын мэдээ, Москвагаас хөдлөхөөр бөөгнөрч буй тухай сураг энэ бүхэн Францын арми бут цохигдоод, зугтахаар зэхэж буй тухай урьдчилсан таамгийг бататган өгч байлаа. Тэхдээ энэ бол залуучуулд чухал санагдахаас бус, Кутузовт чухал санагдахгүй урьдчилсан таамаг л байлаа. Энэ бүхний бүгдийг цуурхал гэж үзэх хэрэгтэй гэдгийг жаран жил оймс элээсэн туршлагаараа мэдэж байлаа. Хүн нэг юм хүсэхлээрээ бүх сураг мэдээ хүссэн юмыг нь бататгаж байгаа мэтээр тэдгээрийг эмхлэн бүрдүүлэмхий байдгийг, тийм хүмүүс зөрчилдсөн үх юмыг уухайн тас орхигдуулдгийг бэлээхнээ мэдэж байлаа. Кутузов тэгж хүсэх тусмаа улам бүр бага итгэх болно. Энэ асуудал сэтгэлийнх нь хамаг хүчийг эзэмдэнэ. Бусад бүх юм түүний хувьд амьдралын дадал болсон биелэл байлаа. Штабынхантай ярилцах, Тарутинээс Стаэл хатагтайд захиа бичих, роман зохиол унших, шагнал тараах, Петербургтэй захидлаар харилцах сэлт нь амьдралын ердийн биелэл, түүнд захирагдсан хэрэг байлаа. Харан ганцхан өөрийнх нь урьдчилан харсан францынхны мөхөл чин сэтгэлийнх нь орь ганц хүслэн байлаа.

	Аравдугаар сарын 11-ний шөнө Кутузов шанаагаа тулан хэвтэхдээ энэ тухай л бодож байлаа.

	Хажуугийн өрөөнд чимээ анир гаран Толь, Коновницын, Болховитнов нарын алхлах сонстлоо.

	— Хөөе тэнд хэн бэ? Орооч, ор ор! шинэ сонин юу байна? гэж фельдмаршал дуудав.

	Зардлаа асааж байх хоорондуур Толь мэдээний агуулгыг ярив.

	— Хэн авчраа вэ? хэмээн Кутузов лаа асах үес Толийг хирдхийлгэсэн хүйтэн ширүүн харцаар асуулаа.

	— Эргэлзээ байж таарахгүй, гэгээн дээдэс ээ.

	— Түүнийг нааш нь дууд, дууд!

	Кутузов өрөөсөн хөлөө орон дээрээс буулган, нөгөө нугалсан хөлөө бүдүүн цүндгэр гэдсээрээ даран сууж байлаа. Ирсэн элчийн царайнаас өөрийнхөө бодол болсон зүйлийг олж харах гэсэн мэт түүнийг сайн харахаар Кутузов хараатай нүдээ онийлгожээ.

	Болховитиновт хандан

	— Хэл, хэл, хонгор минь хэмээн өвгөн хүний бүдэг хоолойгоор дуугараад хэнхдэг нь онгорхой байсан цамцаа хумхив. — Наашаа ойрт, ойрт. Чи над ямар гэгчийн мэдээ авчрав даа? Аа? Наполеон Мосвагаас яваа юу? Нээрэн тийм үү? Аа?

	Болховитинов өөртөө тушаасан бүгдийг эхлээд дэлгэрэнгүй илтгэлээ.

	— Ярь, ярь, бушуухан ярь сэтгэл бүү чилээгээд бай! гэж Кутузов үгийг нь таслан хэлэв.

	Болховитинов бүгдийг ярьж дуусаад, тушаал хүлээн дугуй боллоо. Толь наг зүйл ярьж эхэлбэл Кутузов болиулаад нэг юм хэлэх гэснээ, нүүр нь гэнэт үрчийн нүдээ онийлголоо. Тэгснээ Толь тийш гар сэгсрээд, бурхны зураг харлан байх хоймор руу буруу харлаа.

	— Бурхан, бүтээгч минь! Бидний мөргөлийг чи дуулжээ... хэмээн гараа элгэн дээрээ зөрүүлэн чичирсэн хоолойгоор хэлэв.

	— Орос орон аврагджээ. Баярлалаа чамдаа, бурхан тэнгэр минь! гэснээ уйлж эхлэв.

	XVIII

	Москвагаас францчууд гарсан сураг дуулдсан цагаас авхуулан аян дайныг дуустал Кутузовын бүх үйл ажиллагаа нь мөхөж байгаа дайсантай ашиггүй мөргөлдөх, давшилт хийх, аялал хийхээс цэргээ эрх мэдэл, арга саам, гуйвар дайвар ашиглан зогсоох гэдэгт л гагцхүү оршиж байлаа. Дохтуров Бага Ярославец өөд хөдөлсөн авч Кутузов бүх армитайгаа хөдлөхөөс алгуурлан, Калугийг суллах тушаал өгчээ. Юу гэвэл түүнээс цааш ухарч гарах тун ч болзошгүй гэж түүнд санагджээ.

	Кутузов хаа сайгүй ухрах авч дайсан түүний ухрахыг хүлээлгүй нөгөө тийшээ буцаж зугтана.

	Түүхчид Тарутино, Бага Ярославец тийш хийсэн Наполеоны аяллыг овжин аялал гэж тодорхойлон бичээд, хэрэв Наполеон хагас үдийн газар орших баян губернүүдэд нэвтрэн орж амжсан бол юу болох байсан бэ? гэж таамаг хийдэг.

	Хагас үдийн газар орших тэдгээр губерин ороход Наполеонд юу ч саад болоогүй тухай (учир нь Оросын арми түүнд зам тавьж өгч байлаа) бүр ярилтгүй гэхэд Наполеоны арми өөрийгөө юугаар ч аварч чадахгүй байсан гэдгийг түүхчид мартаж байв. Учир нь түүний арми гарцаагүй мөхөх нөхцөлийг өөртөө агуулж явлаа. Москвад арвин хүнс хоол олон, түүнээ гартаа барин хадгалж байж чадалгүй улан дороо гишгэлсэн энэ арми, Смоленд ирээд хүнс хоолоо цөмийг цэгцлэн хурааж авалгүй дээрэмдсэн энэ арми Москвагийн адил орос хүмүүс суусан Калуг губернид тэнхрэн өөдөлж, нөгөө л шатаадаг зангаараа яагаад шатаан түймэрдсэнгүй вэ?

	Арми хэзээ ч өөдлөн тэнхэрч чадсангүй. Бородиногийн тулалдаан, Москваг цөлбөн дээрэмдсэн цагаасаа авхуулан хувилахуй ухааны нөхцөл адил задран бутрах нөхцөлийг өөртөө агуулсаар явлаа.

	Энэхүү армид байгсад өөрсдийнхөө орсон мухардмал байдлаас нь аль болохоор шалавхан гарах сан гэж ганцхан юм (Наполеон ч, цэрэг тус бүрдээ ч) хувь хувьдаа хүссэн, хаашаа гэдгээ өөрсдөө эс мэдэн тэргүүлэгчтэйгээ цуг хандсан бүртээ зугтаж билээ. Тийм мухардмал байдалд орон орооцолдсоноо бүүр түүр ч гэх нь ээ бүгд ухаарч байлаа.

	Тийм ч учраас Бага Ярославецад зөвлөл хуралдах үеэр генералууд зөвлөлдөж байгаа царай гарган янз янзын санал хэлэхдээ аль болох шалавхан зайлан гарч одох хэрэгтэй гэж бүгдийн бодож байсан саналыг цайлган сэтгэлт цэрэг Мутоны хамгийн сүүлд хэлэхэд бүгдийн ухаарч буй энэ чин үнэний эсрэг цөмөөр, тэр байтугай Наполеон ч юу ч эс дуугаран бүгд амаа хамхиж билээ.

	Зайлан одох хэрэгтэй гэдгийг бүгдээр мэдэж байсан авч зугтах хэрэгтэй гэдгээс ичих ухаарал үлдээд байжээ. Тэгээд тэр ичгүүрийг давж гарах гаднын түлхэц хэрэгтэй байлаа. Энэ түлхэц нь хэрэгтэй цагтаа гарч иржээ. Энэ нь эзэн хааны ура гэж францынхны нэрлэдэг тэр зүйл байлаа.

	Зөвлөл хуралдсаны маргааш нь Наполеон өглөө эрт өнгөрсөн ба ирээдүйн тулалдааны талбарыг үзэх, их цэрэгт үзлэг хийх нэрийдлээр маршал, хуяг сэлт бараа бологчдоо дагалдуулан их цэргийнхээ байрласан шугам дундуур явав. Олз омгийн хавиар өлбөлзөж байсан казахууд эзэн хаантай улаан халз мөргөлдчихөөд түүнийг золтой л баривчилсангүй. Казахууд Наполеоныг энэ удаа баривчилсангүй нь францчуудыг хөнөөж байсан тэр зүйл харин Наполеоныг аврав. Юу гэвэл казахууд Тарутинод ч, энд ч хүмүүсийг орхин олз руу дайрч байлаа. Казахууд Наполеоныг эс анзааран олз руу улайран дайрсан учир Наполеон тэр зуур зайлан одож амжжээ.

	Эзэн хаан өөрийг нь армийн дунд Донын хөвүүд баривчлан авч чадах байснаас үзвэл, ойрын танил замаар аль болох шалавхан зугтахаас өөр юу ч хийж эс чадах нь тодорхой байна. Дөчин насан дээрээ цүндгэр гэдэслэсэн Наполеон урдын эрмэг шалмаг, эр зориг нь нэгэнт амтагдахаа болиод тэрхүү зугтахын дохиог ойлгов. Казахуудаас төрсөн айдсынхаа нөлөөн дор Мутонтой тэр дорхноо санал нийлэн, түүхчдийн хэлж буйгаар Смолены зам руу гэдрэг ухрах тушаал өгчээ.

	Мутонтой Наполеон санал нийлж, их цэрэг гэдрэг буцсан нь Наполеон тийм тушаал өгсөн гэдгийг нотолж байгаа юм биш ээ. Харин Можайскийн замаар хөдөлгөсөн тэр хүч бүх армид нь нөлөөлж бас Наполеонд нөлөөлсөн ажээ.

	XIX

	Хүн явж байх үедээ тийнхүү явж буйнхаа зорилгыг цаг ямагт бодож олдог. Мянган бээр газар явахын тулд энэ мянган бээрийн цаад талд нэг сайн юм бий гэж бодох нь чухал билээ. Явах хүч тэнхэлтэй байхын тулд зорьсон нутгийнхаа тухай төсөөлөлтэй байх хэрэгтэй.

	Францчуудын давшиж байх үед зорьсон газар нь Москва, ухрах үед эх орон нь байлаа. Гэтэл эх орон нь даанч алс тэртээ байсан учир мянган бээр газар яваа хүн эцсийн зорилгоо умартан: «Би одоо дөчин бээр яваад амрах, хоноглох газраа хүрнэ» гэж өөртөө заавал хэлэх хэрэгтэй байв. Тэгээд амрах газраа анх хүрч ирэх нь эцсийн зорилгыг халхлан, хамаг хүсэл, найдвараа өөртөө төвлөрүүлдэг ажээ. Хүн тус бүрд илэрхийлэгддэг эрмэлзэл олон хүнийх болмогц тувт даамжирдаг.

	Смоленскийн хуучин замаар буцаж яваа францчуудад эцсийн зорилго болсон эх орон нь дэндүү холдож, үй олны дотор асар ихээр даамжирч, хамаг хүсэл, найдвар нь тэмүүлсэн тэр ойрын зорилго нь Смолен байлаа. Смоленд хүнс, хоол, шинэ сэргэг цэрэг элбэг дэлбэг бий гэж хүмүүс мэдэж байсандаа биш, тэнд тийм юм бий гэж тэдэнд ярьснаас биш (харин ч бүр тэнд хүнс хоол бага бий гэдгийг армийн дээд тушаалтан нар, Наполеон өөртөө ч мэдэж байлаа) гагцхүү энэ бодол л тэдэнд явах жинхэнэ гачигдал дутагдлыг тэсэн давах хуч өгч байснаас л тэгж тэмүүлжээ. Тэнд юу байсныг мэдэж байсан нэг нь ч, мэдэхгүй байсан нэг нь ч адилхан өөрсдийгөө хууран, зорьсон газар болох Смолен өөд тэмүүлж байлаа.

	Францчууд их замд орж, өөрсдөө санаанаасаа зохиосон зорилго өөдөө гайхалтай эрчимтэй, үзэгдэж дуулдаагүй хурдан шалмаг алхалж байлаа. Үүнээс гадна тэднийг нэгэн бүхэл бүтэн болгон холбож, тэдэнд зарим нэг эрч хүч олгосон нийтийн энэ эрмэлзлээс гадна тэднийг холбосон өөр бас шалтгаан байлаа. Энэ шалтгаан нь тэдний тоонд оршиж байлаа. Тэр үй олон хүн бодис зүйн таталцах хууль адил хүмүүсийн салангид атомыг биедээ татаж байлаа. Зуун мянган хүн бүхэл улс адил багшран явж байлаа.

	Тэдний хүн тус бүр нь олзлогдон, хамаг аймшиг, золгүй явдлаас ангижрах сан гэсэн ганцхан зүйл хүсэж байлаа. Гэхдээ нэг талаас зорьсон зорилго болсон Смолен өөд нийтээр тэмүүлэх хүч нь хүн бүрийг ч чиглэл рүү хандуулж байлаа. Нөгөө талаас, бие биеэсээ салж, өчүүхэн төдий аятай шалтаг гармагц олзлогдохын тулд францчууд аливаа зохистой шалтаг бүрийг ашиглаж байсан авч корпус цэрэг суман цэрэгт олзлогдож боломгүй байлаа. Бас тэр шалтаг нь тэр бүрий эс тохиолдоно. Цэргийн тоо, нягт, түргэн аялал нь тэдэнд тийм бололцоо эс олгон, францын үй түмэн хүний эрч хүч чиглэгдэж байсан энэ хөдөлгөөнийг зогсоох явдлыг оросуудад хүнд болгоод зогсоогүй, бололцоогүй болгож байлаа. Биеийг хар аяндаа таслах нь задарч байгаа явцыг зохих хүрээ хэмжээнээс цааш хурдасгаж чадахгүй билээ.

	Бөөн цасыг агшин зуур хайлуулж барахгүй. Урд нь дулааны ямар ч хүч хайлуулж чадаагүй тэр цасыг хайлуулах цаг хугацааны зохих зааг байдаг. Харин ч бүр дулаан ихсэх тусам үлдсэн цас бөхжин тэсэх нь ч байдаг.

	Оросын цэргийн жанждын дотроос Кутузовоос өөр хэн ч үүнийг ойлгоогүй. Францын арми Смолен орох замаар зугтсан нь тодорхой болмогц аравдугаар сарын арван нэгний шөнө Коновницыний урьдчилан харсан зүйл биелж эхэллээ. Армийн бүх эрхтэн тушаалтан товойн гарах, францчуудын замыг таслан, угтаж аваад, олзлон авах, ховх цохихыг хүсэн, бүгд давшихыг шаардаж гарлаа.

	Давшихыг болиулахын тулд ганцхан Кутузов л хамаг хүчээ (ерөнхий командлагч бүрд энэ хүч тун их биш ээ) хэрэглэж байлаа.

	Тулалдах, замыг нь хаах өөрсдийнхөө хүнийг гарздах, золгүй тэр дайсанд өгч хүний үнэргүй сүйд хийхийн хэрэг юу байна? Дайсны энэ их цэргийн гуравны нэг нь Москвагаас Вязьма хүртэлх замд тулалдаангүйгээр хорогдчихоод байхад энэ бүхний хэрэг юу юм бэ? гэж одоо бидний ярьж буй зүйлийг тэр үед Кутузов тэдэнд хэлж болохгүй байжээ. Гэвч Кутузов хөгшин хүний мэргэн ухаанаасаа зөрөн, тэр үгийг тэдний ойлгож чадахуйцаар хэлэн, алтан гүүрний тухай хэлэхэд нь тэд доог тохуу хийн, өөрийг нь гүтгэж, алагдсан араатныг тасар татан, дээш нь шидэж, дээр нь эргэлдэж байлаа.

	Еремолов, Милорадович, Платов болон бусад жанжин францынхны хариугүй дэргэд Вязьмад байж байхдаа францын хоёр корпусын замыг таслан ховх цохих гэсэн хүслээсээ няцаж чадсангүй. Тэд өөрсдийнхөө энэ бодлыг Кутузовт мэдэгдэхдээ илтгэл бичгийн оронд дугтуйд хоосон цагаан цаас хийж илгээжээ.

	Кутузов их цэргээ довтлохыг нь болиулах гэж хэчнээн хичээсэн боловч их цэрэг дайсны замыг хаахыг хичээн дайран довтолжээ. Хүмүүсийн ярьж буйгаар, явган цэргийн хороод хөгжим үлээн, бөмбөр нижигнүүлсээр дайралтад орж, дайсныг цохин, олон мянган хүнээ гарздаж байлаа.

	Гэтэл хэний ч замыг тасалж, хэнийг ч ховх цохиж чадсангүй. Францын цэрэг аюул ослоос болж улам ч бөх бат нягтран Смолен тийш нөгөө л сүйрэлт замаараа зүтгэсээр байлаа.

	 

	
ГУРАВДУГААР БҮЛЭГ

	I

	Бородиногийн тулалдаан, түүний дараагаар Францчууд Москваг эзлэн авсан, улмаар шинэ тулалдаан хийлгүйгээр зугтан буцсан нь цөм түүхийн хамгийн сургамжтай үзэгдлийн нэг мөн.

	Улс, ард түмний гадаад үйл ажиллагаа тэдний хоорондын мөргөлдөөн нь дайнаар илэрхийлэгддэг; дайнд их бага ямар амжилт олсны хэрээр улс, ард түмний улс төрийн хүч шууд ихсэх юм уу багасдаг гэдгийн хувьд түүхчид бүгд санал нийлдэг билээ.

	Аль нэг ван юм уу хаан эзэн өөр ван, хаад эзэнтэй марган муудалдаад их цэргээ цуглуулан, дайсны их цэрэгтэй тулалдан, ялж, гурав, тав, арван мянган хүнийг нь хядаж, түүний улмаас хэдэн сая хүн амтай улс, ард түмнийг байлдан дагуулсан тухай бичсэн түүхийн тодорхойлолт хачин байлаа ч гэсэн, нэг арми буюу ард түмний бүх хүчний зууны нэг нь ялагдсанаар нийт ард түмэн нь дагаар орох болдог ойлгомжгүй ч гэсэн нөгөө ард түмний их цэргийн эсрэг дайнд нэг ард түмний хүч ихсэх багасахын шалтгааны мөн чанар буюу дор хаяхад ултай шинж тэмдэг болдгийн шударгыг баталж байна. Их цэрэг ялахад ялагдсанаа хохироох замаар ялсан ард түмний эрх тэр дорхноо ихэсдэг. Их цэрэг ялагдал хүлээмэгц тэрхүү ялагдлын хэрээр ард түмэн нь эрхээ алдаж, их цэрэг нь бүрмөсөн ялагдвал бүрмөсөн дагаар орон захирагддаг.

	Эрт дээр цагаас эдүгээ хүртэл (түүхийн ёсоор) ийм байсан. Наполеоны хийсэн бүх дайн энэ дүрмийн баталгаа болж өгч байна. Австрийн цэргийн ялагдсаны хэрээр Австри эрхээ алдан Францын эрх, сур хүч ихэсжээ. Францчууд Иен, Аусерштетийн дэргэд ялсан нь Пруссийн бие даан орших явдлыг устгажээ.

	Гэтэл францчууд 1812 онд Москвагийн дэргэд ялж, Москваг эзлэн авч, тэгээд түүний дараачаар шинээр тулалдаан хийлгүйгээр Орос оршин тогтнохоо больсонгүй, харин зургаан зуун мянган хүнтэй дайсны арми, дараа нь Наполеоны Франц оршин тогтнохоо болив. Баримт явдлыг түүхийн дүрэм болгон, Бородиногийн тулалдааны талбар оросын талд үлдэж, Москва эзлэгдсэний дараа тулалдаан болж Наполеоны армийг устгасан гэж хэлж болохгүй.

	Бородинод францчууд ялсны дараа томоор барахгүй овоо зэгсэн ч гэхээр тулалдаан нэг ч болоогүй авч Францын арми оршин тогтнохоо больсон билээ. Энэ юу гэсэн үг вэ? Хэрэв энэ явдал хятадын түүхийн жишээ байсан бол «энэ нь түүхийн үзэгдэл биш» (түүхчдийн хэмжүүрт нь таарахгүй болохоор тэд алгасаад явчихдаг) гэж бид хэлж болох сон. Хэрэв цөөн тооны цэрэг оролцсон удаан биш хугацааны мөргөлдөөний тухай бол бид энэ үзэгдлийг этгээд тохиолдол гэж үзэж болох сон. Гэтэл энэ үйл явдал бидний эцэг өвгөдийн нүдний өмнө болж, тэдний хувь эх орных нь мөхөл, сэхлийн асуудал шийдэгдэж байлаа. Тэгээд тэр дайн бол цуунд гарсан бүх дайнаас хамгийн агуу лут нь байлаа...

	Ялж дийлсэн тулалдаан бас байлдан эзлэхийн шалтгаан биш, тэр байтугай байлдан эзлэхийн байнгын шинж тэмдэг биш гэдгийг Бородиногийн тулалдаанаас францчуудыг хөөж гаргах хүртэлх 1812 оны аян дайн нотлон харуулав. Бас ард түмний хувь заяаг шийдвэрлэгч хүч байлдан дагуулагчдад тэр байтугай арми, тулалдаанд байдаггүй, харин өөр юманд оршиж байдаг гэдгийг нотолж өглөө.

	Францын түүхчид Москвагаас хөдлөхийн өмнөх францын цэргийн байдлыг тодорхойлон бичихдээ их армид морин анги, их бууны анги, ачаа хөсгөөс бусдад нь юм бүхэн ёсоороо байсан, бас агт морьд, шар үхэрт өвс тэжээл байгаагүй, орчин хавийн тариачид өвсөө шатаан францчуудад юу ч өгөхгүй байсан учраас ут гамшгийг зогсооход юу ч тус болж чадаагүй гэж баталж байна.

	Ялсан тулалдаан ердийн үр дүнгээ өгсөнгүй. Учир нь Москвад францчуудыг орж ирсний дараа Карп, Власын тариачид хотыг цөлбөн дээрэмдэхээр хөсөг тэрэгтэй орж ирэн, ерөөс хувийн баатарлаг зориг эс гарган, тэгээд тэр тоогүй олон тариачин их мөнгө амлалаа гээд ч өвс авчирч өгсөнгүй, түүнээ харин шатааж орхижээ.

	Туялзуур жадны эрдмийн бүх дүрэм ёсоор үзэлцэхээр жад барьсан хоёр хүн гарч ирж гэж бодъё. Үзэлцээн зэгсэн удаан үргэлжлэн, тэгтэл үзэлцэгчийн нэг шархадсанаа мэдэрч, энэ бол тоглоом биш, амь яасных нь хэрэг юм байна гэдгийг ойлгоод жадаа хаян, гартаа тааралдсан муна шүүрч аваад эргэлдүүлж эхэлж дээ. Гэтэл зорьсондоо хүрэхийн тулд энгийн, шилдэг хэрэгслийг тийм ухаалгаар хэрэглэж, баатар эрсийн домогт зоригжоон байсан тэр хүн маань уг хэргийн учрыг нуухыг хүсэн, жадлах эрдмийн бүх Дүрмээр ялсан гэж зүтгэлээ гэж бодъё. Туялзуур жадны тэмцээнийг ингэж бичих юм бол ямар их будилаан, тодорхойгүй явдал үүсэхийг ухаарч болно.

	Туялзуур жадны дүрмээр үзэлцэхийг шаардсан үзэлцээч нь франц жадаа хаяад, муна шүүрч авсан эерэг этгээд нь оросууд байлаа. Жадлах эрдмийн дүрмийг тайлбарлаж өгөхийг хичээсэн хүмүүс нь энэ үйл явдлын тухай бичсэн түүхчид байлаа.

	Смолен шатсанаас хойш дайны урдын бүх домогтой үл таарах дайн эхэлжээ. Хот, тосгоныг шатаан тулалдааны дараа ухарсан, Бородинод дохилт өгөн, дахин ухарсан, Москва шатсан, дээрэмч цэргүүдийг баривчилсан, хөсөг тээвэр булааж авсан, партизаны дайн хийсэн зэрэг нь дүрмээс гажсан хэрэг байлаа.

	Наполеон үүнийг ойлгон Москвад жадлах зөв байрлалаар зогсон, эсрэг этгээд нь жадны оронд муна далайсныг үзсэн тэр цагаасаа авхуулан дайны бүх дүрмээс (хүнийг алж хядахын тулд дүрэм байдаг мэт) гажууд хийж байна гэж Кутузов, эзэн хаан Александр нарт зогсоо зайгүй гомдол гаргаж байлаа. Дүрэм биелүүлэхгүй байна гэж францчууд гомдол тоочин, мунаар зодолдох нь эрх тушаал дээгүүр орос хүмүүст ичгэвтэр юм шиг санагдан, бүх дүрмийн дагуу дөрөв, гуравдугаар байрлалд зогсон, нэгдүгээр байрлал руу урнаар довтлохыг хүссэн боловч ардын дайны шийдэм өөрийн бүхий л догшин сүрлэг хүчээ/р далайж, хэний ч дур сонирхол, дүрэм горимыг эс асуун, юуг ч эс ялгаж салган туйлын энгийн мулгуу мангараар тэгэхдээ ончтой далайн буулгасаар, бүх довтолгоог нь сүйртэл францчуудыг салам балбажээ.

	Тулалдах эрдмийн бүх дүрмээр жадаа өргөн ёсолж, бариул талаар нь эргүүлэн, уужим сэтгэлт ялагчдаа нахилзан ёсолж, ёсорхуу гардуулан өгсөн 1813 оны франц шиг ард түмэн буянтай биш, өөрийн шалгалтын хоромд бусад ард түмэн ямар янзтай хандах байсан бэ гэдгийг эс асуун тэр хоромдоо анх тааралдсан шийдмийг энгийн хялбархнаар шүүрэн авч, доромжлогдсон, өширхсөн сэтгэлээ жигшин, өрөвдөх сэтгэлээр солигдох хүртэл дайснаа салам балбасан тэр ард түмэн буянтай билээ.

	II

	Бөөгнөрөн хурсан хүмүүсийн эсрэг саланги бутархай хүмүүсийн хийж буй үйлдэл бол дайны дүрэм гэгчээс хамгийн мэдэгдэм, ашигтайгаар ухран хазайсны нэг нь юм. Ардын шинжтэй болсон дайнд иймэрхүү маягийн үйлдэл хэзээ ямагт гарч ирдэг. Энэ үйлдэл бол бөөн хүний өөдөөс бөөгнөрөн хурахын оронд салж бутран, ганц нэгээр дайран, тэгээд өөрсдийг нь их хүчээр дайрмагц зугтан, бололцоо завшаан гарсан үед эргээд дахин дайрдаг. Испанид гвериляс нар ингэж байсан; Кавказад уулынхан тэгдэг байсан. 1812 онд Оросууд бас ингэжээ.

	Иймэрхүү маягийн дайныг партизаны гэж нэрлэн, тэгж нэрлэснээрээ учир холбогдлыг нь тайлбарлачихлаа гэж бодож байлаа. Гэтэл иймэрхүү маягийн юм ямар ч дүрэм горимд таарахгүйгээр барахгүй, тактикийн эндэгдэлгүй гэж цуунд гарсан, тэгж зөвшөөрөн хүлээсэн дүрэмд ч шууд харшилдаг юм. Энэ дүрмийн ёсоор тулалдааны үед дайснаасаа хүчирхэг байхын тулд дайрагч тал нь цэргээ бөөгнөрүүлэх ёстой юм.

	(Түүх харуулсанчлан хэзээ ямагт амжилттай байдаг) партизаны дайн энэ дүрэмд шууд харшилдаг юм.

	Цэргийн шинжлэх ухаан цэргийн хүч чадлыг тоотой нь адилтган үздэгээс зөрчил гарч байна. Цэрэг олон байх тусам хүч их байдаг. Том армийн талд зөв нь хэзээ ямагт байдаг гэж цэргийн шинжлэх ухаан үздэг.

	Цэргийн шинжлэх ухаан ингэж үзэхдээ хөдлөгч биеийг түүний цултай нь харьцуулан авч үзэхэд тулгуурлан түүний хүч нь хоорондоо тэнцүү буюу тэнцүү бус, учир нь тэдгээрийн цул тэнцүү буюу тэнцүү бус гэж хэлэх механизмтай адил буюу.

	Хүч (хөдөлгөөний тоо) бол цулыг хурдаар үржүүлсэн үржвэр Мөн.

	Цэргийн эрдэм, цэргийн хүч бол мөн л цулыг өөр нэг, үл мэдэгдэх Х-ээр үржүүлсэн үржвэр юм.

	Цэргийн шинжлэх ухаан цэргийн цул хүчтэйгээ тохирдоггүй, бага отряд ихийгээ ялдгийн үй түмэн жишээг түүнээс үзээд энэ үл мэдэгдэх үржүүлэгч оршиж байгааг бүүр түүр зөвшөөрөн хүлээж, түүнийг нэг бол геометрийн байгууллаас, үгүй бол зэр зэвсэглэлээс, эсхүл (хамгийн ердийн) цэргийн үржвэрийн учир холбогдлыг сольж тавих нь түүхийн баримттай нийцэх үр дүнд хүргэдэггүй.

	Гэтэл дайны үеийн дээд дарга нарын захирамжийн бодит үнэнийг үзэх баатруудын тусын тулд тогтсон хуурамч үзлээс няцмагц бид тэр үл мэдэгдэх «X»ийг олдог.

	Тэр «х» бол цэргүүдийн санаа сэтгэл, өөрөөр хэлбэл хүмүүс суу ухаантны команд дор уу, суу ухаангүй хүний команд дор уу, хоёр юм уу гурван шугам дээр үү, мод шийдмээр үү, минутад гуч бууддаг буугаар тулалдаж байна уу гэдгээс огт үл шалтгаалан их цэргийг бүрдүүлж буй бүх хүнийг аюул осолд учруулах, тулалдах гэсэн их бага хүслэн юм. Тулалдах гэсэн хамгийн их хүслэнтэй хүмүүс өөрсдийгөө тулалдахад хамгийн ашигтай нөхцөлд оруулдаг.

	Цэргийн санаа сэтгэл бол хүчний үржвэрийг бий болгогч цулаар үржүүлэгч юм. Энэ үл мэдэгдэгч үржүүлэгч болсон цэргийн санаа сэтгэлийн ач холбогдлыг тодорхойлох, илэрхийлэх нь шинжлэх ухааны зорилт мөн.

	Үл мэдэгдэх бүх х-гийн ач холбогдлын оронд хүчний гарч ирдэг нөхцөлийг дураараа сольж тавихаа болин, жанжны захирамж, зэвсэглэл зэргийг үржүүлэгчийн ач холбогдол гэж үзэн, тэр үл мэдэгдэгчийг бүхэлд нь, өөрөөр хэлбэл тулалдан аюул осолд уяруулах гэсэн их бага хүслэнг хүлээн зөвшөөрсөн цагт л тэр зорилт шийдвэрлэгдэх боломжтой юм. Тэгвэл түүхэн тодорхой баримтыг тэгшитгэлээр илэрхийлэн тэрхүү үл мэдэгдэх зүйлийн харьцангуй ач холбогдолтой жишиг уг үл мэдэгдэх зүйлийг тодорхойлохоор найдаж болно.

	Арван хүн батальон юм уу дивиз, арван таван хүн батальон юм уу дивизтэй тулалдан арван таваа ялж, өөрөөр хэлбэл алж юм уу олзлон бүгдийг нь зүйл дуусган, өөрсдөө дөрвөн хүнээ алджээ. Ингэхлээр нэг талаас дөрөв, нөгөө талаас арван таван хүн устгагджээ. Тэгэхлээр дөрвөн хүн арван тавтай тэнцүү, тэгэхлээр бас 4хх=15ху болж байна. Тэгэхлээр х:у=15:4 ажээ. Энэ тэгшитгэл үл мэдэгдэхийн ач холбогдлыг мэдэгдүүлэхгүй байна. Гэхдээ хоёр үл мэдэгдэх юмны хоорондын харилцааг мэдэгдүүлж байна. Түүхийн хувьд харилцан адилгүйгээр авсан нэгж (тулалдаан, аян дайн, дайны үе)-ийг ийм тэгшитгэлд оруулбал хэд хэдэн тоо гарч ирнэ. Тэдгээр тоонд хуулиуд орших ба тэдгээрээс хуулиуд нээн олж болно.

	Давших үед цул бүхлээрээ, ухрах үед саланги, бутархай байх хэрэгтэй гэдэг тухай тактикийн дүрэм нь цэргийн хүч нь санаа сэтгэлээсээ шалтгаалдаг гэдэг гагцхүү тэр чин үнэнийг хар сохроор баталж байна. Хүмүүсийг асгарах сум, бөмбөг дор оруулахад дайран довтлогчоос зайлуулахыг бодох нь ээ илүү их сахилга хэрэгтэй. Тийм сахилга олон түмний хөдөлгөөнөөр гүйлдэнэ. Гэхдээ цэргийн санаа сэтгэлийг умартдаг энэ дүрэм ямагт буруу байдаг. Ялангуяа цэргийн санаа сэтгэл их оргилон гарах буюу унадаг тэр газар ардын бүх дайнд бодит байдалтай этгээд харшилдаг.

	Францчууд 1812 онд ухрахдаа уг нь тактикийн ёсоор салж бутран биеэ хамгаалах ёстой байсан атал бөөгнөрөн шавааралджээ. Юу гэвэл цэргийн санаа сэтгэл унан, гагцхүү үй олон байсандаа цэргүүд нэг дор байлаа. Уг нь тактикийн ёсоор бөөнөөр дайрах ёстой байсан атал хэрэг дээр салж бутардаг. Учир нь цэргийн санаа сэтгэл оргилон дэвэрч, гагц нэг хүн хүртэл тушаалгүйгээр францчуудыг цохин, өөрийгөө хүнд бэрх, аюул осолд оруулахад шахалт шаардлага хэрэглэхгүй байлаа. 

	III

	Дайсныг Смолен орж очмогц партизаны дайн гэгч эхлэв.

	Манай засгийн газар партизаны дайныг албан ёсоор зөвшөөрөхөөс өмнө дайсны армийн мянга түмэн хүн-дээрэм тонуулчин цэрэг, бордоочин, хоцрогдсон хүмүүсийг казах, тариачин цааш харуулж байлаа. Үүнд тэнэмэл галзуу нохойг эрүүл ноход хар аяндаа дайран урж тастдагийн адил казах, тариачин нар тэднийг хар аяндаа зодож балбадаг байлаа. Денис Давыдов энэхүү аймшигт зэвсгийн ач холбогдлыг орос хүний зөнгөөрөө хамгаас түрүүнд ойлгон, цэргийн эрдмийн горимыг үл хайхран франц нарыг устгаж эхэлжээ. Дайны энэ арга барилыг хууль ёсны болгосон анхны алхам хийсний алдар түүнд оногддог.

	Наймдугаар сарын 24-нд Давыдовын партизаны анхны отряд байгуулагдаж, түүний отрядын дараагаар бусад отряд байгуулагдаж эхэллээ. Аян дайн цаашлах тусам тэдгээр отрядын тоо олширч байлаа.

	Партизанууд их армийг анги ангиар устгаж байлаа. Тэд хатаж өгөрч буй мод-францын цэргээс хар аяндаа тасран унаж байсан навчсыг хамж аван, заримдаа тэр модыг сэгсчиж байв. Аравдугаар сард, францчуудыг Смолен өөд зугтсан үед янз бүрийн хэмжээ дамжаа, шинж чанар бүхий зуугаад отряд байж байв. Явган цэрэг, их буу, штаб, амьдралын бүх тохь тух бүхий армийн бүхий л барилыг олоон отряд ч байлаа. Дан ганц казахын морин цэргийн отряд ч байлаа. Жижигхэн, шигшмэл, явган, морин отрядууд ч байлаа. Хэнд ч үл мэдэгдэх тариачдын, газрын эздийн отряд ч байв. Хэдэн зуун францыг олзолсон лам отрядын дарга ч байв.

	Аравдугаар сарын адгаар партизаны дайн ид өрнөжээ. Партизанууд зүрх зоригтоо өөрсдөө ч гайхаж, францчуудад баригдах, бүслэгдэхээс агшин бүрий эмээн мориныхоо эмээлийг эс аван, морин дээрээсээ бараг буулгүй ой модонд бүгэн хойноосоо хөөж ирэх бий хэмээн хором бүрий хүлээж байсан партизаны дайны эхний тэр үе нэгэнт өнгөрөв. Одоо энэ дайн нэгэнт тодорхойлогдож, францчуудыг хэрхэж болох вэ, болохгүй вэ гэдэг нь хэн бүхэнд тодорхой болжээ. Эдүгээ штабтайгаа дүрмийн дагуу, франц дараас алс холуур явж байсан отрядын тэр дарга нар л олон зүйлийг бололцоогүй гэж үзэж байлаа. Францчуудтай тулалдаж эхэлсэн, франц, нарыг ойрхноос ажиж байсан партизаны жижиг отрядууд бол том отрядын дарга нарын бодож ч зүрхлээгүй байсан зүйлийг бололцоотой гэж үзэж байлаа.

	Партизаны нэг байсан Денисов аравдугаар сарын 22-нд партизан нарын хорхой яг буцалж байсан тэр газар отрядтайгаа байж байлаа. Бусад цэргээсээ салангид, их хүчээр хамгаалуулан цувж байгаа морин цэргийн эд агуурс ачсан хөсөг тээвэр, олзлогдсон орос цэргийн том цувааг шар замтай залгасан ойг ажин дагаж байлаа. Тийм их хүчээр хамгаалуулан яваа гэдгийг Смолен өөд илгээсэн тагнуул болон олзлогдогсдоос мэдэж байлаа. Энэ хөсөг тээврийн тухай Денисов, түүний ойролцоо яваа Долохов ч мөн их биш отрядтай партизан нараар барахгүй, штаб бүхий том отрядын дарга нар мэдэж байлаа. Энэ хөсөг тээврийн тухай бүгд мэдэн, Денисовын хэлж байснаар шүд зуун анаж байлаа. Эдгээр там отрядын хоёрынх нь дарга-нэг нь польш, нөгөө нь герман дарга тэрхүү хөсөг тээврийг дайрахын тулд отряддаа ирж нийлээч гэсэн уриалгыг Денисовт нэг зэрэг өгчээ.

	— Үгүй дээ, хонгор минь бид амьд хүн байна аргаа олох байлгүй хэмээн Денисов тэр захиаг уншиж үзээд хэлснээ нэр цуут, яруу алдарт генералын удирдлага дор алба хаах сан гэсэн чин сэтгэлийн хүслэн төрөвч энэ азаа орхих ёстой, юу гэвэл польш генералын захиргаанд орчихсон билээ гэж хариу бичлээ. Польш генералд нь болохоор герман генералын удирдлагад орчихсон гэж мэдэгдээд түрүүчийнх шиг нөгөө л үгээ бичив.

	Денисов иймэрхүү маягаар аргацаагаад, тэр тухай дээд дарга нарт илтгэлгүйгээр Долоховтой цуг дайран, өөрийн их биш хүчээр тэр хөсгийг гартаа оруулж авахаар зорьжээ. Тэр хөсөг аравдугаар сарын 22-нд Микулин тосгоноос Шамшев тосгоны зүг явж байлаа. Микулинээс Шамшев орох замын зүүн талаас их биш ой түрсэн нь үе үе замд яг тулж ирэн, үе үе бүтэн бээр, түүнээс ч илүү холдоно. Денисов отрядтайгаа энэ ой дундуур нэг ойн гүн рүү лавшран орж, нэг ойн зах руу гарч очин, францын цуваанаас нүд салгалгүй өдөржин дагаж явжээ. Өглөөгүүр Микулинээс холгүй, ой замд ойрхон тулж ирдэг газар Денисовын отрядын казахууд морины эмээл ачсан бүхээгтэй хоёр тэрэг шаварт суусныг булаан авч, ойн гүн рүү аваачжээ. Тэр цагаасаа авхуулан бүр орой болтол францчуудад халдалгүй цувааг ажин дагасаар явав. Тэднийг айлгалгүй Шамшев хүртэл уужуу тайвуу явуулаад, оройдоо ойн харуул дээр (Шамшеваас нэг бээр зайтай) зөвлөлдөхөөр хүрч ирэх учиртай Долоховтой нэгдэн, үүрээр тэнгэрээс унаж ирсэн мэт хоёр талаас нь дайран цохиж, бүх юмыг нь хуу хамж авах хэрэгтэй байлаа.

	Микулинээс хоёр бээр зайтай, ой яг замд тулж очдог газрын ард зургаан казах үлдээсэн нь францын шинэ цуваанууд харагдмагц тэр дор нь мэдээлэх учиртай байлаа.

	Шамшев хүрэхээс наана Долохов бас францын бусад цэрэг хэр зайтай оршиж байна гэдгийг мэдэхийн тулд урдах замаа туршин шинжлэх хэрэгтэй байлаа. Хөсгийн дэргэд нэг мянга таван зуугаад хүн байна гэж багцаалав. Денисов хоёр зуун хүнтэй, Долоховт мөн тэр хэрийн хүн байж болох байлаа. Гэхдээ дайсны тооны илүү нь Денисовын хүслийг болиулсангүй. Харин хөсгийн дэргэд яваа нь чухамхүү ямар төрлийн цэрэг юм гэдэг нэг л зүйлийг мэдэх хэрэгтэй байлаа. Үүний тул Денисовт хэл (өөрөөр хэлбэл дайсны цуваанаас хүн олзлох) хэрэгтэй байлаа. Өглөөгүүр бүхээгтэй тэргийг хачин яаруу тэвдүү дайран олзолж авсан учир бүхээгтэй тэрэгний дэргэд байсан, францчуудыг цөмийг нударч орхин, бөмбөрчин ганц хөвүүнийг амьдаар барьж авсан нь хоцрогдмол, цуваанд ямар төрлийн цэрэг явааг хэлж огтхон ч мэдэхгүй байлаа.

	Бүх цувааг дүрвүүлэхгүйн үүднээс Денисов дараа дайрахыг осолтой гэж үзэж байлаа. Тийм учраас отряддаа явсан тариачин Тихон Изербатыг их хөсгийнхөндөө орон байр олохоор түрүүлэн яваа хүмүүсээс болж өгвөл нэгийг нь ч болох нь ээ барьж ир гэж илгээв.

	 


IV

	Намрын, бороотой дулаахан өдөр байлаа. Тэнгэр тэнгэрийн хаяа хоёр хоёулаа адилхан булингартай усны өнгөтэй байлаа. Бороо нэг бол манан адил бууж, үгүй бол гэнэтхэн том том дусалтай усан бороогоор ташуурдана.

	Денисов бөөр нь хонхойн шивхэрсэн сайн үүлдрийн угсааны туранхай морь унаж явна. Нөмөрсөн хэвнэг, өмссөн үстэй гозгор малгайнаас нь ус гоожно.

	Денисов чихээ хулмайлган толгойгоо далжийсан морь шигээ жишүү ороолгох борооноос үрчийн, урагшаа бодлогошронгуй ширтэнэ. Богинохон өтгөн хар сахал самбай болсон туранхай нүүр нь ууртай юм шиг харагдана.

	Денисовын дэргэд дон үүлдрийн тарган цатгалан, том морь унасан казах засуул - Денисовын туслах бас л үстэй өндөр малгай өмсөн, нөмрөг нөмрөн явна.

	Мөн л үстэй өндөр малгай өмсөж, нөмрөг нөмөрсөн, банз шиг хавчиг, өндөр биетэй, цагаан царай, цайвар үс, онигор тунгалаг нүдтэй, нүүр царай, намба төрх нь амгалан - хангалуун байрын гурав дахь хүн бол засуул Ловайский байлаа. Унасан эзэд, морьдынх нь онцлог юунд оршиж байсныг хэлж болохгүй боловч Денисов хувцас хунар нь норж, эвгүй байгаа, Денисов бол осолгүй л морь унасан хүн байлаа. Тэгвэл засуулыг нь харвал хэзээ язааныхаараа аятай таатай, амар жимэр байгаа, бас зүгээр л нэг морь унасан хүн биш, харин морьтойгоо цуг, хоёр дахин хүч орсон нэгэн бүхэл зүйлийг бүрдүүлж байгаа гэдэг нь харагдаж байлаа.

	Тэдний яльгүй өмнө саарал тэрлэг, цагаан овоодой малгайтай голдоо ортол нэвт норсон замчин - тариачин явна.

	Тэдний ардхан туранхай хавчиг бие, саглагар дэл сүүлтэй, уруул нь огло татагдан цус болсон киргиз морь унасан залуу офицер франц хөх шинельтэй явна.

	Түүний дэргэд франц уранхай мундар, хөх овоодойтой хөвүүн сундалсан торгон цэрэг явна. Хөвүүн даарсандаа улайсан гараараа торгон цэргийн суганаас барин нүцгэн хөлөө дулаацуулах гэж хавчина. Тэгээд хөмсөг өргөн эргэн тойрныг гайхан харна. Энэ бол өглөө олзолж авсан франц бөмбөрчин хүү байлаа.

	Тэдний араас ойн нарийхан, шавар шавхай лагасан хэрмэл замаар торгон цэргүүд, залгаад зарим нь үстэй өндөр малтай, зарим нь франц шинельтэй, зарим нь толгой дээгүүрээ морины нөмрөг нөмөрсөн казахууд гурваараа дөрвөөрөө цувна. Улаан буурал, хээр морьд үснээсээ гоожих борооны уснаас болоод бүгд л хилэн хар юм шиг харагдана. Морьдын хүзүү норсон дэлээсээ болоод хачин нарийхан юм шиг үзэгдэнэ. Морьдоос уур савсана. Хувцас хунар, эмээл жолоо бүгд норж, замаар битүү зулан унасан навч, шавар шавхай шиг шалзгар, хөөмөл байлаа. Хүмүүс нэгэнт биедээ хүрэн нэвтэрсэн усыг биеийнхээ дулаанаар бүлээцүүлэх, суудал дор, хүзүү, өвдөг даган урсах хүйтэн усыг дотогш бие рүүгээ оруулахгүйн тулд хөдлөхгүйг хичээн эмээл дээрээ цомцойн сууж явна. Казахуудын хөвөрсөн цувааны дунд хэрд казах морьдод франц эмээл тохон хөллөсөн бүхээгтэй хоёр тэрэг модны хажуул, гишүү мөчир дээгүүр тас няс хийлгэн гарч, замын ховилд дүүрсэн усан дундуур пал пул хийлгэн гэлдэрнэ.

	Денисовын морь замын хонхорт нэлийн тогтсон усыг тойрч гарахдаа дэндүү хажуу тийш даялан Денисовын өвдгийг модонд шударч орхив.

	— Өө, чөтгөр чамайг! гэж Денисов хорсон дуу алдаж, шүд зуун морио хоёр, гурав ороолгоод автал морь нь ухасхийхдээ шавхай үсчүүлэн эзнийгээ ч, хавийн нөхдийг нь будаж орхилоо. Денисов асгарах борооноос ч, гэдэс өлсгөлөндөө ч (өглөөнөөс хойш хэлэн дээр юу ч тавиагүй байлаа), гол нь Долоховоос одоо болтол хэл чимээгүй, бас хэл олзлохоор явуулсан хүн нь эргэж ирээгүйд цухалдана.

	«Энэ хөсгийг дайрах одоогийнх шиг сайхан завшаан гардаг нь ер юу л бол доо. Ганцаар дайрна гэхэд дэндүү осолтой, маргааш нөгөөдөр болгон хойшлуулна гэхэд энэ их олзыг хамар дороос маань партизаны том отрядынхны нэг нь булаагаад авчихна» гэж бодон Долоховоос хүлээж буй элчийн бараа харах гэж урагшаа тувт ширтэн явна.

	Тэртээ баруун тийших зүйлс ил харагдах ойн давчуу зам дээр гарч ирэн Денисов зогсов.

	— Нэг хүн ирж явна гэж Денисов дуугарав.

	Денисовын заасан зүг засуул нь харснаа:

	— Офицер казах хоёр айсуй. Хурандаа өөрөө байж боломгүй хэмээн казахуудын үл мэдэх үгс хэрэглэх дуртай хариу хэлжээ.

	Айсуй яваа морьтнууд уул руу буун хэсэг далд орсноо хэдэн хормын дараа дахин ил гарч ирлээ. Түрүүнд нь нэвт норон навшдаг болсон, өмднийх нь шуумаг өвдөгнөөс дээш болон огшсон офицер бөндгө бөндгө цогиулна. Түүний ард дөрөөн дээрээ зогссон казах хатируулна. Өргөн палигар ягаан царай, түргэн анивалзах баясгалантай нүдтэй. Хөвүүнээрээ шахуу залуухан офицер давхиж ирснээ Денисовт норсон дугтуйтай бичгээ өглөө.

	— Генерал явуулсан юм... жаахан норчихжээ, уучлаарай.... гэж тэр офицер хэлэв.

	Денисов хөмсөг зангидан дугтуйтай бичгийг задаллаа.

	Өөрийнхөө өгсөн дугтуйтай бичгийг Денисовын уншиж байх хоорондуур засуулд хандан офицер залуу:

	— Бүгд л осолтой, осолтой гээд байсан. Тэгээд Комаров (гээд казахыг заан) бид хоёр ч яггүй зэхсэн. Бид хоёр хоёр гар буу... гэснээ франц бөмбөрчин хүүг харан энэ чинь юу вэ? Олзлогдсон юм уу? гэж асуулаа. Ta нар чинь бүр тулалдаж орхио юу? Түүнтэй ярьж болох уу? гэлээ.

	Энэ завсар Денисов бичгийг гүйлгэн уншиж дуусаад:

	Ростов! Петя! гэж дуу алдав.

	— Чи яагаад өөрийнхөө хэн гэдгийг хэлсэнгүй вэ? гэснээ инээмсэглэн эргэж хараад офицер өөд гараа сунгав.

	Тэр офицер бол Петя Ростов байлаа.

	Урдын танил тал гэдгээ үл цухуйлган том даргын хувьд нь Денисовтой хэрхэн ярилцах тухай Петя зам турш бодон бэлдэж иржээ. Гэтэл Денисовыг инээмсэглэмэгц Петя баярласандаа царай нь гийж, нөгөө урдаас бэлдсэн албархуу зангаа мартаад францчуудын дэргэдүүр хэрхэн тарч ирснээ, өөртөө ийм даалгавар өгсөнд баяртай байгаагаа, Вязьмагийн дэргэд тулалдаанд оролцсоноо, тэнд нэг торгон цэрэг их тодорсон тухай ярьж гарлаа.

	— Би чамтай уулзсандаа баяртай байна гэж Денисов үгийг нь таслаад царай нь дахин бодлогошронгуй болоод явчихлаа.

	— Михайл Феоклитыч! хэмээн засуулдаа хандан дахиад л нөгөө германаас ирүүлжээ. Энэ офицер түүний захиргаанд ажилладаг юм байна. Энэ авчирсан захианы утга нь хөсөг тээврийг дайрахын тулд нэгдье гэж герман генерал дахин шаарджээ гэдгийг хэлж өгөв. Тэгээд:

	— Хэрэв бид маргааш энэ хөсгийг булааж авдаггүй юм бол бидний хамар дороос маань булааж авах нь гэж хэллээ.

	Денисовыг засуултайгаа ярьж байх хоорондуур Денисовын ярианы хүйтэн аялгад сэтгэл зовнисон Петя ийм хүйтэн аялгатай болсны шалтгаан нь өмднийхөө шуумагт байх шиг байна гэж бодоод шуумгаа шинель дороо хэн ч анзаарахааргүй сэмхэн засаад, аль болох дайчин царайтай байхыг хичээлээ.

	— Эрхэм дээдэс та ямар тушаал өгөх сөн болоо? хэмээн гараа саравчиндаа хүргэн ёсолж Денисовт хандан, дахиад нөгөө генерал, туслах болгон өргөмжлөхөөр урдаас бэлдсэн хуурмаг байдалдаа эргэж орон асууснаа — Аль эсхүл би эрхэм дээдэс таны дэргэд үлдэх учиртай юу? гэж асуулаа.

	Денисов бодлогошронгуй

	— Тушаал уу?... Чи маргааш болтол үлдэж болохгүй юу? гэж асуув.

	— Тэр бололгүй яах вэ... таны дэргэд үлдэж болох уу? хэмээн Петя чангаар ёсорхуу асуулаа.

	— Генерал чинь чамайг мөн одоохон эргэж ир гэж тушаасан байна шүү дээ?

	Петягийн царай улайж орхилоо.

	— Над юу ч тушаагаагүй. Би болно байх гэж бодож байна? гэж асуусан маягтай өгүүлэв.

	— За тэгвэл яах вэ гэж Денисов хэлээд, захирагдагсад нартаа хандан, отрядаа ойн харуулын дэргэдэх товлосон газар очиж амрагтун, киргиз морьтой офицерыг (тэр офицер туслахын үүрэг гүйцэтгэж байлаа) явж Долоховыг эрж олоод, хаа байгааг нь, орой ирэх эсэхийг нь мэдэж ирэгтүн гэсэн захирамж буулгав. Денисов өөрөө Петя, засуул гурвуул явж, маргаашийн довтолгоо хийх учиртай францынхны байрлах тэр газрыг нүдээр үзэхийн тулд Шамшев тосгон руу тулж очсон ойн зах хүрэх гэж боджээ.

	Тэгээд замч тариачинд хандаж — За сахал минь, Шамшев хүргэж аль гэв. Денисов, Петя, засуул гурав хэд хэдэн казах, мөн олзлогдсон хүүг авч яваа торгон цэргийг дагуулан жалганы зүүн зах барин ойн зах руу хөдөллөө.

	V

	Бороо өнгөрч, модны мөчир дээр тогтсон борооны ус, манангийн ус л ойчно. Денисов, Петя, засуул гурав овоодой өмссөн тариачны араас даган дуугүй явна. Тариачин модон шаахай өмссөн, булгарсан хөлөөрөө үндэс, ногоон навч дээр чимээ аниргүй хөнгөхөн гишгэлсээр ойн зах руу дагуулан одно.

	Тариачин эр ташлаг дээр гарч очин эргэн тойрныг харж хэсэг зогссоноо шингэрсэн эгнээ хэсэг модод өөд зүглэв. Навчаа сэгсэрч гүйцээгүй царс модны дэргэд очин зогссоноо гараараа дохин сэмхэн дуудлаа.

	Түүн дээр Денисов Петя хоёр хүрч очвол тариачны зогоож байгаа тэр газраас францчууд харагдаж байлаа. Ойн энэ захаас цааш доворхуу газраар зусах тариалан залган уруудах ажээ. Баруун талд эгц эрэг бүхий ганганы цаадтай багашаархан тосгон, нурсан дээвэр бүхий эзний байшин харагдана. Энэ жижиг тосгон, эзний байшинд, бүх дов дээгүүр, цэцэрлэг дотор худаг, цөөрмийн дэргэд, гүүрнээс аваад тосгон хүртэлх толгой өөд гарсан бүх зам дагуу дөрвөн зуугаад алхмын цаадтай газар манан дунд үй олон хүн язганалдан харагдана. Толгой өөд зүтгэх тэргэнд хөллөсөн морьдоо хөөн хашхирах, бие биедээ туслаач гэж орилолдох орос бус үг, хашхиралдаан тодхон сонстоно.

	Денисов францчуудыг нүд салгалгүй ажих зуур

	— Олзлогдсон хүүг нааш нь авчир гэж аяархан хэллээ.

	Казах мориноосоо бууж, хөвүүнийг тэврэн буулгаснаа дагуулан Денисов дээр хүрч очвол Денисов францчуудыг зaан

	— Ямар ямар төрлийн цэрэг вэ? гэж хөвүүнээс асууж гарлаа. Хүү бээрсэн гараа халаасандаа шургуулан хөмсөг өргөн Денисов өөд эмээнгүй харснаа мэдэж байгаа юмаа бүгдийг хэлэх гэсэн хүслэн илт байвч ээрч будилан хариулж, Денисовын асуусныг ам даган тийм гэж батлахаас цаашгүй. Денисов хөмсөг зангидан буруу харснаа засуулдаа хандан бодлоо ярьж гарлаа. 

	Петя толгойгоо түргэн түргэн эргэлдүүлэн бөмбөрчин хүү, Денисов, засуул, тосгонд буй францчууд, зам сэлтийг ээлжлэн харж, чухал юм анзааралгүй өнгөрчихгүйг хичээнэ.

	— Долоховын ирсэн ирээгүй авах л хэрэгтэй!... - Ямар вэ? гэж Денисовын нүд цогтой гялалзан асууна.

	— Газар нь их тохиромжтой юм гэж засуул харуулав.

	— Явган цэргээ доогуур, намаг дундуур явуулна. Тэд цэцэрлэг рүү мөлхөж хүрнэ. Ta казахуудтай цуг тэндээс орж ир хэмээн Денисов тосгоны цаадтаах ойг заалаа.

	— Би торгон цэргүүдээ аваад эндээс нь дайръя. Буун дуунаар дайрах юм шүү... 

	— Тэр хотгороор болохгүй. Бамбалзууртай, морьд шигдэнэ. Арай зүүгээр тойрох хэрэгтэй гэж засуул хэлэв.

	Тэднийг ийнхүү шивнэлдэн ярьж байх үеэр тэр дор, цөөрмийн тэндэх хотгорт буун дуу гарч, дахиад бас дуугарснаа утаа цайран, довцог дээр байсан францчуудын баясгалантай мэт олон зуун хүний хашхиралдаад сонсогдлоо. Денисов засуул хоёр эхлээд гэдрэг болов. Тэр хоёр их ойрхон байсан тул тэрхүү буудлага, хашхиралдааны шалтгаан болох шиг санагдлаа. Гэвч энэ явдал тэдэнд хамаагүй байжээ. Тэр доогуур, намаг дундуур нэг улаан хувцастай хүн зугтан, францчууд, түүний хойноос буудан, хашхиралдаж байгаа бололтой ажээ.

	— Тэр чинь манай Тихон байна шүү дээ гэж засуул хэлэв.

	— Мөн байна, яг мөн!

	— Ээ, үхээр чамайг даа гэж Денисов хэлэв.

	— Мултарна! гэж засуул нүдээ онийлгон хэлэв.

	Тэдний Тихон байна гэсэн хүн гол руу гүйж очин, пүлхийтэл үсэрч ортол ус дээш цацагдан, агшин зуур алга болсноо салам норон пад хар болсон юм дөрвөн хөллөсөөр цаад эрэг дээр нь гарч цааш зугтлаа. Хойноос нь туулгаж байсан францчууд зогсов.

	— Самбаатай золиг л доо гэж засуул дуугарав.

	— Зальхай шидэл өдий болтол юу хийж явсан хэрэг вэ? гэж Денисов нөгөө л арга барагдсан өнгөөрөө хэллээ.

	— Юун хүн юм бэ? гэж Петя асуув.

	— Манай ангуучин. Хэл олзлуулахаар би явуулсан юм.

	— Өө тийм юм бий хэмээн Петя Денисовын үг дуугармагц толгой дохин, уг нь ганц ч үг ойлгосонгүй хэр нь бүгдийг ойлгосон мэт дуугарав.

	Тихон Щербатый отрядад хамгийн чухаг хүний нэг байлаа. Уг нь Гжатийн дэргэдэх Покров тосгоны хүн байлаа. Денисов Покровд хүрч ирээд францчуудын тухай мэдэж байгаа юм байна уу гэж асуувал бүх ахлагч нарын хариулдгийн адилаар хамгаалах аятай мэдэх юм юу ч алга, илчлээд байх юм алга гэж ахлагч хариулжээ. Денисов өөрийгөө францчуудыг цохих бодолтой яваа гэдгээ тайлбарлан, үүгээр францчууд хэсэж ирээгүй биз гэж асуувал тонуулч цэргүүд явах нь яриангүй явсан, гэхдээ манай тосгоныхон дотроос энэ асуудлаар ганцхан Тишка Щербатый л хөөдөлдсөн гэж ахлагч хариулжээ. Денисов тэгээд тэр Тихоныг дуудаж авчруулан, түүний ажиллагааг магтан хаан, эх орондоо үнэнч байж, францчуудыг үзэн ядсан байна гэж ахлагчийн дэргэд магтаад, ийм үнэнч байдлыг эх орны хөвүүд бүр сахих ёстой гэж хэлжээ.

	Денисовын энэ үгийг дуулаад Тихон зүрх алдав бололтой:

	— Бид Франц нарт муу юм хийгээгүй, бид залуустай зугаацан жаахан зүггүйтсэнээс цаашгүй. Тонуулчин хориод цэргийг бид занчих нь занчсан, харин муу юм хийгээгүй... гэж хэлжээ. Маргааш өдөр нь Денисов тэр тариачин эрийн тухай ор тас мартаад Покров тосгоноос гарч явтал Тихон гэдэг хүн отрядаас салахгүй, отряддаа аваач гэж гуйж байна гэдгийг илтгэжээ. Денисов тэр хүнийг отряддаа ав гэж тушаав. 

	Тихон эхлээд гал түлэх, ус зөөх, адуу өвчих зэрэг хар бор ажил хийж байснаа партизаны дайнд их дуртай, авьяас чадвартайгаа харуулжээ. Шөнө болохоор олз хайхаар яван, явах бүр францын хувцас хунар, буу зэвсэг олж ирдэг, тушаасан цагт хүн олзлон ирдэг байлаа. Тиймээс Денисов түүнийг ажил хийлгэхээ болиулж, хайгуулд гарахдаа дагуулдаг казахуудын тоонд оруулжээ.

	Тихон унаатай явах дургүй, тувт явган явж, гэхдээ морин цэргүүдээс үл хоцорно. Буу зэвсэг нь бялтат буу ажээ. Түүнээ төлөв инээд хөөр болгохоор авч явна. Бас жад, сүхтэй байсан нь чонон шүд ямар байдаг билээ түүн шиг зэр зэвсэг гоц чадамгай эзэмшин жадаараа ноосон дотроос нохой бөөс хатган авч, сүхээрээ бүдүүн яс мөлжинө. Тихон сүхээр дүнзийг ганцхан цавчаад яг ижилхэн хоёр хуваан цуу татаж, сүхнийхээ онгин талаас барин модон халбага, нарийн гадас зорно. Денисовын отрядад Тихон онцгой, эрх дарх бүхий байр сууртай байв. Онцгой бэрх, муухай ажил хийхэд өөрөөр хэлбэл шавар дотроос хөсөг тэрэг мөрлөн өргөж гаргах, намгаас адуу сүүлдэн чирч гаргах, адуу өвчих, францчуудын яг дунд нь явж орох, тавин бээр газар явах болоход бүгд л инээлдэж хөхрөн Тихоныг заана.

	— Ийм булиа үхээр хийхгүй яадаг юм гэж түүний тухай бусад нь ярилцана.

	Нэг удаа Тихон нэг францыг олзлон барьж автал цаадах нь гар буугаар далыг нь хавжээ. Тихон шархаа гадна дотно талаас нь гагцхүү архиар эмчлэн эдгээсэн тул отрядаар нэг туйлын зугаатай тоглоом тохуу хийх сэдэв болж, түүнд нь Тихон дуртай ч байдаг байлаа.

	— За өвгөн минь одоо барих уу? Аль хаширсан уу? хэмээн казахууд хөхрөлдөн хэлэхэд Тихон зориуд уурлаж буй царай гарган үрчийж францчуудыг хамгийн хөгийн үгээр хараана. Энэ явдал Тихонд яльгүй нөлөө үзүүлсэн нь шархадсанаас хойш дайсан олзолж ирэх нь цөөрчээ.

	Тихон отряддаа хамгийн ашигтай, хамгийн зоригтой хүн байлаа. Францчуудыг түүн шиг олон дайрч, түүн шиг олныг олзлон барьсан, түүн шиг олон францыг тонилгосон нь үгүй. Үүний улмаас бүх казах, торгон цэргийн алиа салбадай нь байж, энэ нэр хочиндоо дуртай ч байдаг байлаа. Энэ удаа Тихоныг Шамшев тосгон руу хэл олзолж ирүүлэхээр Денисов урд шөнө илгээсэн байлаа. Ганц францыг бариад сэтгэл нь ханаагүй юм уу, аль шөнө нь унтаж орхиод өдөр нь бутан дотуур мөлхсөөр яг францчуудын дунд нь орж явчихсан юм уу, Денисовын сая уулан дээрээс харсанчлан францчуудад илэрч орхижээ.

	VI

	Францчуудыг одоо ийнхүү ойрхноос хараад бүрмөсөн шийдэх шиг болсон маргаашийн довтолгооны тухай засуултай дахиад хэдэн хором ярилцсанаа Денисов мориныхоо амыг эргүүлэн гэдрэг буцав.

	— За өвгөн минь, одоо буцаж хувцас хунараа хатааж үзье гэж Петяд хэллээ.

	Денисов ойн бяцхан харуул руу дөхөж очсоноо ойг ажин хэсэг зогслоо. Урт доёгор хөл, санжганасан урт гартай, буу мөрлөж, сүх бүсэндээ хавчуулсан, хөвөнтэй хантааз, модон шаахай, казах бүрх өмссөн хүн ой дотуур моддын завсраар хол хол хөнгөхөн алхлан яваа харагдана. Тэр хүн Денисовыг харснаа нэг юм бутан дотор яаран чулуудсанаа хүрээ нь унжсан нойтон бүрх малгайгаа авч, дарга дээрээ хүрч ирлээ. Тэр бол Тихон байлаа. Цагаан бурхан туурснаас хонхорхой тогтож, үрчлээс болсон нүүр нь сэтгэл өег баясгалантай байх ажээ. Бяцхан онигор нүд бүхий толгойгоо инээдээ барьж ядаж буй мэт учиргүй гэдийн Денисовыг ширтэв.

	— Хаашаа алга болж орхив? гэж Денисов асуув.

	— Хаашаа алга болчхов оо гэнэ үү? францчуудын хойноос яваад гэж Тихон сөөнгөдүү авч хүнгэнэсэн баргил дуугаар зоримог, яаруу хариулав.

	— Яах гэж чи өдөр зүтгээ вэ? Мал минь! Тэгээд бариа юу?

	— Барих нь ч яах вэ барьсан л даа гэж Тихон хэлэв.

	— Хаа байна, тэр чинь?

	Тихон модон шаахайтай булгарсан хөлөө хол алцайн зогсоод

	— Би эхлээд нэгийг бүр үүрээр барьж, ойд аваачсан юм. Тэгээд харсан чинь санаанд таарсангүй. Дахиж яваад өөр арай зэгсэн юм барьж ирье гэж бодсон юм гэж ярив.

	— Үхээр чамайг, тэгж л таарна л даа. Түүнээ чи тэгээд яагаад авчирсангүй вэ? гэж Денисов засуулдаа хэлэв.

	— Түүнийг авчрахын хэрэг юу билээ? Таарахгүй юмыг чинь. Танд ямар хэл хэрэгтэйг би ямар эс мэдэх биш гэж Тихон ууртай, яаруу хэлэв.

	— Зальхай хар үхээр!... Тэгээд?...

	— Өөрийг барихаар явсан юм. Би иймэрхүү байдлаар ойд мөлхөж очоод хэвтэж гарлаа гэснээ Тихон гэнэтхэн сэв хийтэл түрүүлгээ харан хэвтэж, хэрхэн хийснээ харуулав. — Тэгээд нэг этгээд ойртоод ирэхлээр нь би ийм маягаар тэвэрч авлаа шүү гээд сэвхийтэл хурдан босон харайв. — Алив явъя, хурандаа дээр очъё гэлээ. Тэгтэл шуугилдаж эхлэн дөрвөн хүн хүрээд ирлээ шүү. Сэлэм далайн над руу дайрцгаалаа. Би тэгэхлээр нь сүхээ далайн — Ta нар яаж байна, бурхан минь гэлээ гээд түүнээ дуурайн хашхирч, гараа далайн, догшин баргар царайлан, хэнхдэг түрэн зогсов.

	— Чамайг шалбааг дундуур сүүлээ хавчаад зугтаж байхыг чинь бид уулан дээрээс харсан л даа хэмээн засуул цогтой гялалзах нүдээ онийлгон хэлэв.

	Петягийн инээд хачин их хүрч байсан авч бүгд инээдээ барьж байгааг харлаа. Энэ бүгд ямар учиртайг эс ойлгон Тихоны нүүрийг харж байснаа засуул. Денисов хоёр шалавхан эргэж харлаа.

	— Чи битгий тэнэгтээд бай. Эхнийхийг нь яагаад авч ирсэнгүй вэ? гэж Денисов ханиалгасаар ууртай асуув.

	Тихон нэг гараараа нуруугаа, нөгөөгөөр толгойгоо маажиж байснаа гэнэт маасайтлаа инээвэл онгорхой шүд нь (түүнээс болоод онгорхой гэж нэр авсан билээ) харагдав. Тэгтэл Денисов инээмсэглэн, Петя хөгжилтэйгөөр хөхөрвөл Тихон бас даган хөхрөв.

	— Тун өөдгүй амьтан. Хувцас гэж хариугүй, тийм амьтныг авчраад яах вэ дээ? Тэгээд бас бүдүүлэг гэж жигтэйхэн, эрхэм дээдэс минь. Би өөрөө Анаралтийн хүү, явахгүй гэж хэлэх юмыг чинь би яах вэ дээ гэж Тихон хэлэв.

	— Ээ, мал аа! Над юм асуух хэрэг байна шүү дээ... гэж Денисов хэлэв.

	— Би түүнээс асуусан л даа. Сайн мэдэхгүй гэж хэлж байна билээ. Манайхан их олон янз, тэгээд цөмөөр муу, гагцхан нэрээс цаашгүй Ахните л овоо зэгсэн нь гэж байна билээ. Бүгдийг нь эзлээд авна л даа гэж Тихон дүгнээд, Денисовын өөдөөс баясгалантай, шийдмэг харлаа.

	— Би гайгүй ээ, зуу ороолгоод өгөмз, тэгсэн цагт чи тэнэг царайлаад байж байгаарай гэж Денисов ширүүн хэллээ.

	— Уурлахын хэрэг юу билээ. Би тэр францчуудыг чинь ямар үзээгүй биш. Харин харанхуй болтол хүлээж азна, би гурвыг ч болов, дуртайг чинь авчраад өгье? гэж Тихон хэллээ, 

	— За, явцгаая гэж хэлээд Денисов харуул хүрэн хүртэл хөмсөг зангидан ууртай царайлан юм дуугаралгүй явлаа.

	Тихон араас хүрч ирэхэд бутанд хаясан гутлынх нь тухай казахууд түүнтэй ярин, түүнийг даажигнан хөхрөлдөхийг Петя сонслоо.

	Тихоныг үг хэлэх, инээх бүрийн тоолон хөхрөлдөөн болж байснаа сая намдахад энэ Тихон нэг хүн алсан, түүнээсээ болоод дотор нь аягүйцэж байгаа учрыг Петя агшин зуур ойлгов. Тэгээд олзлогдсон бөмбөрчин хүү өөд харснаа зүрхээр нь хатгах шиг болоод явчихлаа. Гэхдээ энэ аягүйцээн доорхноо ариллаа. Толгой гэдгэр, сэргэлэн цовоо байж, өөрийнхөө байгаа хүмүүсийн дунд эн тэнцэхүйц байхын тулд маргаашийн тулалдааны тухай буурь суурьтай байдлаар засуулаас асууж лавлах нь чухал гэдгийг ойлгов.

	Явуулсан офицер Денисовыг тосож зам дээр уулзаад, Долохов одоо өөрөө хүрч ирнэ, түүний талаас бүх юм ёсоор бүтнэ гэж мэдэгдэв.

	Денисов гэнэт хөөрөн баясаж, Петяг дуудаад 

	— Алив чи өөрийнхөө тухай яриач гэж хэлэв.

	VII

	Петя Москвагаас явахдаа ах дүү садан төрлийнхнөө орхин, хороондоо нийлж түдэлгүй том отряд командалсан генералын бие хамгаалагч болжээ. Офицер болж, ялангуяа байлдаж байгаа армид орон Вязьмагийн тулалдаанд оролцсон цараасаа авхуулан эрийн цээнд хүрсэн том хүн болсон гэж бодон баясан хөөрсөн байнгын урам зоригтой байж, жинхэнэ баатарлаг гавьяа байгуулах алив завшааныг алдчих вий гэж тувт сэтгэл хөөрөн яарна. Армид ирээд үзсэн харсан, амссан бүхэндээ туйлаас баяртай байхын зэрэгцээ өөрийнх нь байхгүй байгаа яг тэр газар л ёстой жинхэнэ баатарлаг явдал болж байгаа шиг ямагт санагдана. Тэгээд өөрийнхөө байхгүй байгаа тэр газар амжиж хүрэхээр яаравчилна.

	Аравдугаар сарын 21-нд генерал нь Денисовын отрядад нэг хүн явуулмаар байна гэж хэлэхэд Петя намайг явуулж өгөөч гэж хачин өрөвдмөөр царайчлан гуйсан тул генерал нь татгалзаж чадсангүй. Гэхдээ генерал нь Петяг илгээхдээ Вязьмагийн тулалдаанд тэр ухаалаг бус загнан илгээсэн зүг явахын оронд францын гал дор давхиж орон гар буугаараа хоёр дахин буудсаныг нь сануулаад, Денисовын тэнд ямар ч тулалдаанд оролдож болохгүй гэж чухамдаа хоригложээ. Эндээ үлдэж болох уу гэж Денисовын асуухад Петя түүнээс болоод л царай улайн, бантсан юм байжээ. Петя ойн зах руу очин очтолоо өөрийнхөө үүргийг хатуу биелүүлэн мөн одоо даруй буцах хэрэгтэй гэж тооцож явлаа. Харин францчуудын барааг харж, Тихоныг харж, өнөө шөнө заавал дайрна гэдгийг дуулмагцаа нэг үзлээс нөгөө рүү доорхноо гулсан ордог залуу хүмүүсийн гуйвамтгай зангаар өөрийнхөө одоо болтол туйлаас хүндэтгэж байсан генералыг өөдгүй муу герман, харин Денисов, засуул, Тихон нар бол баатар эрс, тэдний ийм хүнд хоромд нь яваад өгөх юм бол ичгэвтэр хэрэг гэж дотроо шийджээ.

	Денисовыг Петя, засуул нартай харуул дээр хүрч ирэхэд үдшийн цагаан гэгээ тасарч байлаа. Харуй бүрийд эмээлтэй морьд, ойн цоорхойд майхнаа шаан, (францчуудад утаа харагдуулахгүйн тулд) ойн ганга дотор гал асаан цогшуулж буй казах торгон цэргүүд харагдана. Бяцхан модон байшингийн пинд нэг казах ханцуй шамлачихсан хонь гаргаж байлаа. Модон байшинд нь Денисовын отрядын гурван офицер хаалганы модоор ширээ засаж байх ажээ. Петя норсон хувцсаа тайчин хатаалгахаар өгөөд ширээ засахад нь офицер нарт туслахаар даруй орж явчихлаа.

	Арван минутын дараа алчуураар бүтээсэн ширээ бэлхэн боллоо. Ширээн дээр архи, дашмагтай ром, цагаан талх, хонины шарсан мах тавив. Махан дээр давс үржээ.

	Петя офицеруудтай цуг ширээнд сууж, гарын салаа даган тос нь гоожих хонины тарган мах гараараа тастан идэж байхдаа хүн бүхнийг бишрэн хайрлах хүүхдийн сэтгэл, уярангуй ялдам сэтгэлд автан, түүнийхээ улмаас бас бусад хүн өөрийг нь хайрлаж байгаа байх гэж бодогдоно.

	Тэгээд Денисов өөд эргэн:

	— Би та нартай нэг өдөр үлдвэл ямар вэ, та юу гэж бодож байна. Василий Федорович? гэж асууснаа хариу хэлэхийг үл хүлээн 

	— Намайг мэдээд ир л гэсэн, одоо би мэддэгээ мэдлээ... гэж өөрөө өөртөө хариулав. — Ta бүхэн намайг хамгийн... гол юмандаа оролцуулаач. Над шагналын хэрэггүй... Би харин яамаар байна... гээд шүдээ зуун, эргэн тойрныг харж, тэрийсэн толгойгоо татавхийлгэн гараа даллалаа.

	— Хамгийн гол юманд... гэж Денисов инээмсэглэн давтаж хэллээ.

	— Харин надаар командлуулахын тулд над командаа бүр өгчих л дөө, танд юухан байх вэ дээ? Өө, танд хутга хэрэгтэй юу? хэмээн мах огтлох гэсэн офицероос асуун тонгоргоо өгөв.

	Офицер хутгыг нь магтав.

	Бүр ав л даа. Над зөндөө ийм... бий хэмээн Петя царай улайн хэлээд — Хөөе? та минь! Би бүр мартаж орхижээ гэж гэнэт дуу алдав. Над ясгүй, хачин гоё үзэм бий. Манайх шинэ худалдагчтай болсон, ямар гоё юмтай гэж санана. Би арван фунтийг худалдаж авсан юм. Би амттай юм идээд сурчихсан юм. Идэх үү та минь?.. гэснээ пинд байгаа казах дээр гүйж очин таван фунт үзэм байсан хүүдийгээ авчирлаа. — Идэцгээ, ноёд оо, идэцгээ.

	— Танд кофе цай чанадаг гүц хэрэггүй биз? гэж засуулаас Петя асуугаад — Би өөрийнхөө худалдагчаас худалдаж авсан юм, хачин гоё гүн! Манай худалдагч их сайхан эд бараатай шүү. Тэгээд шударгыг нь яана. Энэ бол хамгийн гол нь. Би танай энэ рүү түүнийг заавал явууламз. Ta нарын цахиур чинь элэгдээгүй биз. Алийг тэр гэх вэ. Над яваа, тэнд бий... гээд хүүдийгээ заалаа. — Зуун цахиур бий. Би маш хямдхан авсан юм. Хэдийг л бол хэдийг авцгаа, эс тэгвэл чинь бүгд... гэснээ худал хэлчхээгүй байгаа гэж айн царай нь улайн дугуй болчихлоо.

	Тэгээд тэнэг мангуу загнаагүй байгаа гэдгээ санаж эхлэв. Тийнхүү өнөөдрийнхөө явдлуудыг эргэцүүлэн санасаар бөмбөрчин франц хүүгийнхээ тухай дурсамж дээр бодол нь тогтов. «Бид ч яах вэ сайхан л байна, тэр хүү ямархуу байгаа бол? Хааш нь хийгээ бол?. Хоол унд өгөө болов уу? Гомдоогоогүй байгаа?» гэж бодов. Гэхдээ цахиурын тухай залснаа анхаараад дотроо айж бантана.

	«Асуух ч асууж болно л доо» Тэгэхлээр «Өөрөө хүүхэд болохоор хүүхдийг өрөвджээ» гэж эд хэлнэ байх. Ямархуу хүүхэд болохоо маргааш би эдэнд харуулна! Би асуувал ичгэвтэр хэрэг болох болов уу? За... яадаг юм!» гэж Петя бодсоноо царай нь доорхноо улайн, тэдний царайд дооглосон байц байна уу гэдгийг ажин офицеруудын царайг эмээнгүй харлаа.

	— Тэр олзолсон хүүг дуудаж болохгүй юу? Идэх юм өгч болохгүй юу... юу магад...

	— Тийм ээ, хөөрхөн хүү... хэмээн Денисов ийнхүү сануулсанд ичгэвтэр юм ер үгүй гэж үзэж буй бололтой өгүүлэв.

	— Нааш нь дууд. Венсан Босс гэдэг юм. Дуудаад ир гэв.

	— Би дуудаад орхиё гэж Петя хэлэв.

	— Дууд, дууд, хөөрхий хүүг гэж Денисов дахин хэлэв.

	Денисовыг ингэж хэлэхэд Петя үүдэн дээр зогсож байлаа. Петя офицеруудын дундуур шурган, Денисовын дэргэд хүрч очлоо.

	— Хонгор минь, таныг үнсье. Пээ, ямар догь вэ! Ямар сайн хэрэг вэ! гээд Денисовыг үнсээд гадагш гуйж гарав.

	Петя хаалганы дэргэд зогсоод

	— Босс Венсан! гэж хашхирав.

	— Танд хэн хэрэгтэй вэ, ноёнтоон? гэх дуу харанхуйгаас сонстлоо. Петя өнөөдөр олзолсон франц хөвүүн хэрэгтэй байна гэж хариулав.

	— Өө! Весениний3 юу? гэж казах хэлэв.

	Венсан гэдэг нэрийг казахууд хувирган Весенним болгож, цэрэг, тариачид Висеня болгожээ. Энэ хоёр гуйвуулсны аль алинд хаврын тухай энэ дурсамж цэл залуугаараа хөвүүний тухай төсөөлөлтэй таарчээ.

	— Тэнд галын дэргэд ээж байсан. Хөөе, Висеня! Висеня! Весенний! хэмээн харанхуйд уламжлан дуудах дуу, инээд хөхрөөн сонстов.

	Петягийн дэргэд зогсож байсан торгон цэрэг:

	— Сэргэлэн хүү дээ. Бид түүнийг саяхан хооллуулж ундлуулаад байна. Харин их өлссөн байсан юм гэв.

	Харанхуйд хөлийн чимээ гарч, шавхай дундуур нүцгэн хөлөөрөө шал пал хийлгэн бөмбөрчин үүдний дэргэд хүрч ирлээ.

	— Өө, энэ ч та юу? Юм идмээр байна уу? Битгий ан, муу юм юу ч хийхгүй гэж Петя гарт нь мятрангуй эелдгээр хүрэн нэмж хэлээд, 

	— Ор, ор гэв.

	— Баярлалаа, ноёнтон гэж бөмбөрчин хүүхдийн шахуу чичирсэн хоолойгоор дуугараад, шавхайтай хөлөө босгонд үрж эхэллээ. Бөмбөрчинд Петя олон юм хэлмээр байсан авч хэлж зүрхэлсэнгүй. Хөвүүн пинд хөлөө сэлгэн дэргэд нь зогсож байлаа. Дараа нь харанхуйд хөвүүний гараас барин атгав.

	Тэгээд:

	— Ор, ор гэж эелдгээр дахин шивнэв.

	Петя хаалга онгойлгон хөвүүдийг хажуугаараа оруулахдаа «Би энэ хөвүүнд ямар тус болох сон билээ» гэж дотроо бодлоо.

	Бөмбөрчнийг байшинд орсон хойно Петя түүнээс хол суув. Түүнд анхаарал тавих нь өөрийнх нь хувьд дорд байдал гэж үзжээ. Харин халаасан дотроо мөнгө тэмтрэн, бөмбөрчинд өгвөл ичгэвтэр хэрэг болох болов уу гэж эргэлзэж байлаа.

	VIII

	Денисовын тушаасан ёсоор архи, хонины мах өгсөн бөмбөрчин хүүгээс Петягийн анхаарал Долоховыг хүрч ирснээр хөндийрлөө. Денисов бас бөмбөрчин хүүг олзлогдогсодтой цуг явуулалгүй, отрядад үлдээхийн тулд түүнд тэрлэг өмсгөгтүн гэсэн захирамж өгчээ. Долохов бол ер бусын эрэлхэг зоригтой, францчуудтай харилцахдаа зэрлэг догшин авирладаг гэдэг тухай олон яриаг Петя армиас сонссон тул Долоховыг орж ирсэн дагаас авхуулан Петя түүнийг нүд салгалгүй ширтэн, Долохов шиг хүнээс ч дутуугүй байхын тулд толгой гэдгэр суун улам бүр сэргэлэн цовоолог байдалтай болж байлаа.

	Долоховын гаднах байдал энгийн жир нь Петягийн гайхлыг хачин их төрүүлэв.

	Денисов тэрлэг өмсөж, сахал тавин, ид шидийг бүтээгч Николай бурхны хөргийг цээжиндээ зүүн, өөрийн онцгой байр байдлыг яриа хөөрөө, намба төрх бүрдээ харуулах гэнэ. Долохов бол урд Москвад байхдаа перс хувцас өмсөж байснаа болиод одоо хамгийн гоёмсог торгон цэргийн байртай болжээ. Сахлаа цэмбийтэл хусаж торгон цэргийн хөвөнтэй цамц, энгийн саравчтай малгай өмсөн, георгийн петлиц хаджээ. Норсон нөмрөгөө тайлан буланд тавьж, Денисовын хажууд суугаад хэнтэй ч мэндлэлгүй шулуухан ажил төрлийн тухай асууж, лавлаж эхлэв. Денисов том отрядууд ачаа хөсгийг булааж авах гэсэн ямар бодолтой байсан, Петяг элч зарж ирүүлсэн, хоёр генералд ямар хариу өгсөн зэргээ ярив.

	Дараа нь францын отрядын байр байдлын тухай мэдэж байгаа бүхнээ ярилаа.

	— Энэ ч яах вэ тийм байж, харин ямар төрлийн хэчнээн цэрэг байгааг мэдэх хэрэгтэй. Тэгэхлээр тийш явах хэрэгтэй. хэчнээн цэрэг байгааг яг мэдэлгүйгээр хөдөлж зохихгүй. Би юмыг нягт нямбай хийх дуртай хүн. Ноёд та нараас тэдний буудалласан хуаран өөд явах хүсэлтэй хүн байна уу? Би мундар ч авч яваа гэж Долохов хэлбэл Петя:

	— Би, би... би тантай явъя гэж дуу алдав.

	Денисов Долоховт хандан

	— Чи явсны огт хэрэггүй. Энэ Петяг юу боллоо ч явуулахгүй гэвэл

	— Их сайхан! гэж Петя дуу алдаад — би явж болохгүй нь юу билээ?... гэв.

	— Явах хэрэг байхгүйгээс.

	— Гэхдээ та намайг уучлаарай, юу гэвэл,... юу гэвэл би би явахаа л явна. Тэгээд л гүйцээ гэснээ Долоховт хандан

	— Ta намайг авч явах уу? гэж асуулаа.

	— Болохгүй нь юу билээ... хэмээн Долохов франц бөмбөрчин хүүг ширтэх зуур хайнга дуугарав.

	— Энэ залуу чиний дэргэд удаж байна уу? хэмээн Денисовоос асуув.

	— Өнөөдөр олзолж авсан юм. Тэгэхдээ мэдэх юм юу ч байхгүй. Би дэргэдээ үлдээсэн юм.

	— Бусдыг нь чи хааш хийдэг юм? гэж Долохов асуулаа.

	— Юу хааш нь гэж? үсэг зураад явуулахгүй юу? хэмээн Денисов гэнэт царай нь улайн дуугарав. Миний мэдэл дор нэг ч хүн байхгүй гэдгийг зоригтой хэлье. Чамд шулуухан хэлэхэд цэргийн нэр төрийг гутааж байснаас гуч ч юм уу, гурван зуун хүнийг хуягаар харгалзуулан илгээх чамд хүнд байх гэж үү.

	— Ийм нялуун үг ярихад арван зургаан настай гүн хүүд аятайхан байдаг юм байгаа биз. Чамд бол харин ийм үг хэлэхээ болих цаг болсон гэж Долохов хүйтнээр инээмсэглэн хэлэв.

	— Яах вэ, би юу ч ярихгүй, би тантай заавал явна гэдгээ л ганцхан ярьж байна гэж Петя мятрангуй хэлэв.

	— Ta бид ийм нялуун үг ярихаа болих даг болсон хэмээн Долохов Денисовын дургүйг хүргэсэн энэ зүйлийн тухай ярих онцгой таатай байгаа юм шиг ахин дахин хэлэв. — Чи үүнийг яах гэж авсан юм бэ? хэмээн толгой сэгсрэн асуугаад — Яах гэж тэр вэ, чи үүнийг өрөвдөө юу? Бид чиний тэр гарын үсэг гэдгийг чинь мэднэ. Би зуун хүн явууллаа гэхэд гучин хүн хүрч ирдэг. Өлсгөлөнгөөр үхэх буюу зодож балбаад алчихдаг. тэгэхлээр олзолсон олзлоогүй ямар ялгаа байна.

	Засуул тунгалаг нүдээ онийлгон сайшаан толгой дохино.

	— Ялгаа алга, тэнд яриад байх юм алга. Би өөрөө хариуцан авч болохгүй. Чи үхнэ гэж ярьж байна. За яах вэ, тийм байг. Миний энд л үхээгүй бол өөрөө мэдэг гэж Денисов хэлтэл Долохов инээд алдлаа.

	— Намайг хорь дахин барь гэж хэн тэдэнд хэлээгүй юм? Намайг ч, чамайг ч, чиний эрэлхэг зоригтой чинь цуг барина шүү дээ. Тэртэй тэргүй дүүжилж орхино гээд дуугүй болсноо — Гэхдээ хийх юмаа хийх хэрэгтэй. Миний казахыг ачаатай нь илгээх хэрэгтэй?.. Над франц хоёр мундар бий гэснээ Петягаас 

	— За яах вэ, надтай явах уу? гэж асуув.

	— Би юу? Явна, явна бүр заавал хэмээн Петя Денисов өөд харан нулимс гартлаа улайн дуу алдлаа.

	Долохов хоригдлуудыг хэрхэх тухай Денисовтой маргалдаж байх хоорондуур Петя дахин эвгүйцэн, яарах сэтгэл төрөв. Тэгээд тэдний юу ярьж байгааг ойлгож амжсангүй. «Нэр цуунд гарсан том хүмүүс ингэж ярьж байхыг бодоход ингэх л хэрэгтэй юм байлгүй, тэгэх нь сайн л юм байлгүй. Гол нь Денисов намайг үгэндээ орж байна гэж битгий бодоосой билээ, тэгвэл намайг командлан захирч эхэлнэ. Долоховтой цуг Францын хуаран руу заавал явъя. Энэ хүн чадна, би ч чадна» гэж Петя бодно.

	Битгий яв гэсэн Денисовын бүх ятгалгад Петя юм бүхнийг бас нягт нямбай хийж сурсан, хам хум хийж чаддаггүй, аюулын тухай хэзээ ч боддоггүй гэж хариулна.

	— Тэнд хэчнээн цэрэг байгааг үнэн зөв мэдэхгүй юм бол бидний амь насанд осолтой, тийм биз дээ, тэнд хэдэн зуун хүн ч байгаа юм бил үү, бид гэтэл цөөхүүл байж байдаг. Дээр нь бас би явах сан гэж учиргүй хүсэж байна, би заавал, бүр заавал явна, чи намайг бүү хориглогтун. Тэгвэл муу юм болохоос цаашгүй... гэж Петя үглэнэ.

	IX

	Петя франц шинель, хоовон малгай өмсөн Долоховтой цуг хуаранг Денисовын харсан нөгөө цавчил өөд одлоо. Пад харанхуй болсон хойно ойгоос гаран хотгор руу буулаа. Долохов дор бууж очсон хойноо дагалдан явагсдаа эндээ хүлээж бай гэж хэлээд замаар орон гүүр өөд хар хурдаараа давхив. Петя сэтгэл нь хөдөлсөндөө зүрх догдлон хажууд нь давхина.

	— Хэрэв баригдвал амьдаараа бууж өгөхгүй, над гар буу бий гэж Петя шивгэнэнэ.

	— Оросоор бүү үг ярь гэж Долохов түргэн шивнэтэл яг тэр агшинд харанхуйд «Юун хүн явж байна?» гэх дуу францаар сонстон, буу дуугарав.

	Петягийн нүүр өөд цус ойн, гар буунаасаа шүүрлээ.

	— Зургаадугаар хорооны морин цэргүүд явж байна гэж Долохов мориныхоо хурдыг нэмэх ч үгүй, хасах ч үгүй давхисан чигээр хариулав. Харуулын хар дүрс гүүр дээр сүүдийн зогсоно.

	— Нууц нэр хэн бэ? гэж харуулын хүн асуухад Долохов мориныхоо амыг татан, алхлуулав.

	— Хурандаа Жерар энд үү? гэж Долохов асуувал харуул зам таглан хариу хэлэлгүйгээр

	— Нууц нэр? гэж дахин асуулаа.

	— Офицер нь байрлалаа эргэж байхад харуулын хүн нууц нэрийг нь асуудаггүй юм. Хурандаа энд үү? гэж би асууж байна шүү хэмээн Долоховын уур гэнэт дүрсхийн харуул руу морио тулгаж очоод зандрав.

	Хажуу тийш болсон харуулын хажуугаар Долохов хариу хүлээлгүй толгой өөд алхлуулан одов.

	Зам хөндлөн хар сүүдэр татан өнгөрөх нэг хүнийг Долохов зогсоогоод дарга, офицер нар хаа байна? гэж асуулаа. Шуудай үүрсэн тэр цэрэг зогсоод Долоховын морины дэргэд тулж ирэн зогсоод, гар хүрснээ дарга, офицер нар толгойн орой дээр, баруун талд нь фермийн хашаанд (ноёны эдлэнг тэгж нэрлэв) байгаа гэдгийг энгийн, нөхөрсгөөр ярив.

	Хоёр талд түүдэг галын дэргэдээс франц яриа хөөрөө сонстох замаар хэсэг явснаа Долохов ноёны байшингийн хашаа тийш эргэлээ. Хашааны хаалгаар орж мориноосоо бууж, асаж буй том түүдэг гал руу хүрч очвол дэргэд нь хэдэн хүн чанга чанга ярилцан сууж байх ажээ. Тогооны ирмэгт нэг юм буцалж байх агаад хөх шинель, овоодой өмссөн цэрэг өвдөг сөхрөн суугаад хурц гэрэлд сүмбээрээ тогоон доторхыг хутгаж байлаа. Галын нөгөө захад сүүдэрт суугаа офицерын нэг:

	— Энэ чөтгөртэй нийлэхгүй гэж дуугарахад нөгөө нь: — Энэ түүнийг авна гэж хөхрөн хэлэв. Морьдоо хөтлөн гал руу дөхөж ирж байгаа Долохов Петя хоёрын хөлийн чимээтээр тэр хоёр харанхуй өөд харан дуугүй болчихлоо.

	— Сайн байна уу, ноёд оо! гэж Долохов Францаар чанга, тодхон хэлэв.

	Галын сүүдэр талд суугаа офицер нар хөдлөн, гоонон хүзүү бүхий өндөр офицер нь босож гал тойрон Долохов дээр хүрч ирлээ.

	— Энэ ч Клеман чи юу? Хаанаас гараад хэрэв, чөтгөр... гэж хэлснээ андуурснаа мэдээд үгээ дуусгалгүй орхин хөмсөг яльгүй зангидан танихгүй хүний ёсоор Долоховтой мэндлэн хэрэг зориг юу вэ гэдгийг асуулаа. Долохов нөхрийнхөө хамт хороогоо гүйцэхээр явж байна гэж яриад, ерөөс бүгдэд нь хандаж офицер та бүгд зургаадугаар хорооны тухай юм мэдээгүй биз? хэмээн асуув. Мэдэх хүн нэг ч байсангүй. Тэгээд офицер нар Долохов Петя хоёрыг дайсагнангуй, сэрдэнгүй ширтэж эхлэх шиг Петяд санагдаад явчхав. Хэдэн агшин бүгд юм дуугарсангүй. — Хэрэв та бүгд оройн хоол иднэ гэж горьдож байгаа бол өнгөрсөн шүү гэж инээдээ барьсхийсэн дуу галын цаанаас гарав.

	Долохов цатгалан явна, өнөө шөнөдөө цааш явалгүй горьгүй гэж хариуллаа.

	Тэгээд морио тогоон дотор юм хутгаж байгаа цэрэгт бариулаад галын дэргэд гоонон хүзүүт офицертой зэрэгцэн явган суулаа. Тэр офицер Долоховоос нүд салгалгүй ширтэж байснаа: аль хорооных вэ? гэж дахин асуув. Долохов дуулаагүй царайлан хариу эс дуугаран, халааснаасаа гаргаж ирсэн франц гаансаар тамхи нэрэн, явах зам дагуу казахууд хир осолтой тухай офицеруудаас асуув.

	— Тэр дээрэмчид бүр газар сайгүй бий шүү гэж галын цаанаас нэг офицер хариулав.

	Долохов казахууд бид хоёр шиг хоцорч яваа хүмүүст л осолтой, харин том отрядад халдаж зүрхэлдэггүй байхаа гэж асуух байртай нэмж хэлэв. Хариу хэн ч хэлсэнгүй.

	«За одоо явах байх» гэж Петя галын урд зогсон яриа сонсож байхдаа үргэлж бодож суув.

	Гэтэл Долохов тасарсан яриаг дахин залгаж батальондоо хэчнээн хүнтэй, хэчнээн батальон бий вэ, хэчнээн хүн олзолсон бэ? гэдгийг шулуухан асууж шаргааж гарав. Тэдний отрядад байсан олзлогдсон оросуудын тухай асуухдаа Долохов 

	— Тэр хүүрүүдийг чирч явах гэж заваан ажил, тэр новшнуудыг дор дор нь буудаад цааш харуулж орхисон нь дээр гэж хэлээд, хуурч мэхэлж буйг нь францчууд одоо л мэдэж орхино гэж Петяд санагдтал хачнаар тас тас хөхрөв. Долоховын энэ үг инээд хоёрт хэн ч хариулсангүй, үзэгдэхгүй байсан франц офицер (шинелиэр хучин хэвтэж байжээ) өндийн нөхөртөө нэг юм шивнэв. Долохов босож морь барьж байсан франц цэргийг дуудав.

	Петя Долохов тийш дөхөж очихдоо «Морийг нь өгөх нь үү, үгүй?» гэж өөрийн эрхгүй бодлоо.

	— Баяртай, ноёд оо гэж Долохов хэлэв.

	Петя баяртай гэж хэлэх гэсэн авч үг дуугарч эс чадах ажээ. Офицерууд хоорондоо нэг юм шивнэлдэнэ. Долохов тогтож ядан байх мориндоо алгуурхан мордож, дараа нь алхлуулсаар хаалгаар гарч одлоо. Петя зэрэгцэн явахдаа араасаа францчууд гүйлдэж байна уу, үгүй юу гэдгийг эргэж харах сан гэж хүсэвч зүрх нь үл хүрнэ.

	Долохов зам дээр гарч очсондоо гэдрэг тариалангийн талбай руу биш, тосгон дагуу явав. Нэг газар чимээ чагнан түр зогсов.

	— Дуулж байна уу? гэж асуулаа.

	Петя орос хүмүүсийн ярих чимээг дуулан, түүдэг галын дэргэд олзлогдсон орос хүмүүс харлан сүүтгэнэхийг олж харлаа. Доош гүүр рүү бууж очин, нэг ч үг дуугаралгүй баргар царайлан гүүр дээгүүр холхих харуулыг тойрон гараад, казахуудын хүлээж байсан хотгор руу гарч очлоо.

	— За одоо баяртай. Үүрийн туяагаар анхны буун дуугаар хөдөлнө гэж Денисовт хэлээрэй гэж хэлээд Долоховыг явах гэвэл Петя гараас нь барьж авав.

	— Үгүй! Ta ёстой баатар хүн юм. Пээ, ямар лут вэ! Би танд үнэнээсээ хайртай боллоо гэж Петя дуу алдав.

	— За яамай, яамай гэж Долохов хэлээд Петя гарыг нь тавилгүй, өөр рүү нь бөхийн буйг харанхуйд харав. Петя үнсүүлэхийг хүсжээ. Долохов Петяг үнсээд хөхөрснөө, мориныхоо амыг эргүүлэн харанхуйд давхин одов.

	X

	Петя харуул дээр эргэж ирээд, Денисовтой ой дотор тааралдав. Петяг явуулсандаа Денисов сэтгэл зовон үймэрч, арга барагдан хүлээж байжээ.

	— За яамай даа, бурхан минь! за яамай, бурхан зүг орой дээр! хэмээн Петягийн сэтгэл хөөрсөн яриаг сонсон дуу алдана... Чөтгөр авмар чамайг, чамаас болоод нойр хүрдэггүй шүү! За яамай даа, бурхан минь, одоо унтаж үз. Өглөө болтол дуг хийгээд явъя гэж Денисов хэлэв.

	— За... үгүй. Унтахын хүслэн алга. Би бас өөрийгөө мэднэ, нэг л унтах юм бол өнгөрөх нь тэр. Тэгээд ер нь би тулалдааны өмнө унтаж дадаагүй гэж Петя хэллээ.

	Петя саяынхаа аяллыг нэгд нэгэнгүй баяртай санан, маргааш юу болохоо ургуулан бодсоор байшинд баахан суулаа. Дараа нь Денисовын унтсаныг хараад босож гадаа гарлаа.

	Гадаа харанхуй хэвээр байлаа. Бороо өнгөрсөн авч модон дээрээс дусаал дуссаар. Харуулын ойролцоо казах майхнууд, холбож уясан морьд харлана. Байшингийн ард бүхээгтэй хоёр тэрэг харлах ба дэргэд нь морьд зогсоно. Ганган дотор шатан дуусаж буй галын цог улайна. Казах, торгон цэргийнхэн бүгд унтаагүй, энд тэнд пад пад хийн модноос унах дусаалын чимээний хамт ойрхон морьдын хивэх, хүмүүсийн шивнэх адил бүдэгхэн яриа хөөрөө сонстоно.

	Петя пингээс гарч, харанхуйд нүдээ дасган эргэн тойрон харснаа бүхээгтэй тэргүүд тийш хүрч очлоо. Тэргэн доор нэг хүн хурхирах ба эргэн тойронд нь овьёос хивэн эмээлтэй морьд зогсоно. Петя бага Оросын хөлөг ч гэсэн Карабах гэж нэрлэдэг өөрийнхөө морийг харанхуйд танил, дэргэд нь хүрч очлоо.

	Мориныхоо хамрыг үнэрлэн үнссэнээ 

	— За, Карабах минь маргааш эзэндээ зүтгэхийг үзүүлнэ шүү дээ гэж дуугарвал тэргэн дор сууж байсан казах

	— Эзэнтэн, утаагүй л байна уу? гэж асуулаа.

	— Үгүй, өө... өөрийг чинь Вихачев гэдэг байх аа? Би дөнгөж сая хүрч ирээд байна. Бид францчууд дээр очоод ирлээ гээд тэр казахад Петя өөрийнхөө аялал төдийгүй, яагаад тийшээ явсан тухайгаа хам хум юм хийсэн доорхноо амь насаараа аз эзээ үзсэн нь дээр гэж ярилаа.

	— За унтах уу даа гэж казах хэлэв.

	— Үгүй дээ, би унталгүй ингээд сурчихсан юм гэснээ— Гар бууны чинь цахиур элэгдээгүй биз? Над яваа шүү, хэрэггүй юу? Чи ав л даа гэв.

	Петяг ойрхноос сайн харахын тулд казах тэргэн дороос цухуйв.

	— Би юм болгоныг нягт нямбай хийж сурчихсан болоод тэр. Зарим хүн хам хум гэсэн болоод бэлдэлгүй байж байгаад дараа нь амаа барьдаг. Би тэгэх дургүй гэж Петя догирхов.

	— Тэр ч тийм шүү гэж казах хэлэв.

	— Ингэхэд байна аа, хонгор минь, чи миний сэлмийг ирлээд өгөөч. Мохож орхи... (гэснээ худал хэлэхээсээ зовон) ерөөс ирлээгүй байсан юм. Болох уу?

	— Болохгүй нь юу байх вэ, болно болно.

	Лихачев босож, ачаан дотроосоо юм эрснээ түдэлгүй ган билүү хоёрын хавирах эрэмгий дууг Петя сонслоо. Петя тэрэгний бүхээг рүү шурган, ирмэг дээр нь суулаа. Казах тэргэн дор сэлэм ирлэнэ.

	— Залуучуул унтаж байгаа юу? гэж Петя асуувал, 

	— Унтах нь унтаж, ингэх нь ингээд л сууж байгаа гэв.

	— Нөгөө хөвүүн?

	— Весенний юу? Тэнд пин дотор өнхрөөд өгсөн. Айсандаа унтаж байгаа. Уг нь ч баяртай л байсан юм.

	Үүний дараа Петя удтал дугуй болон чимээ чагнан суулаа. Харанхуйд хөлийн чимээ сонстсоноо, хар дүрс сүүтгэнэв:

	Тэр хүн тэрэгний дэргэд хүрч ирэн:

	— Юу ирлээ вэ? гэж асуулаа.

	— Энэ ноёны сэлэм ирлэж байна.

	— Сайн хэрэг хэмээн Петяд торгон цэрэг шиг санагдсан тэр хүн хэлэв.

	— Танд аяга маяганы юм үлдээгүй биз?

	— Тэнд тэрэгний дэргэд байгаа. Торгон цэрэг аягыг авав.

	— Удахгүй гэгээ орох нь ээ гэж дуугараад эвшээлгэсээр нэг тийшээ явж одлоо.

	Петя өөрийгөө ойд, Денисовын отрядад, замаас бээр хэртэй газар, францынхнаас булааж авсан бүхээгтэй тэргэн дотор сууж байгаа, тэрэгний дэргэд морьд уяатай байгаа, тэргэн дор казах Лихачев суун, сэлмийг нь ирлэж байгаа, баруун талд харагдах том хар юм бол харуулын байшин, зүүн дор харагдах хурц улаан толбо бол шатаад дуусаж буй гал, аяга авахаар хүрч ирсэн хүн бол цай уух гэсэн торгон цэрэг гэдгийг мэдэж байх ёстой байсан боловч мэдэх юм юу ч байхгүй, мэдэхийг ч хүсэхгүй байлаа. Петя бодит байдалтай төстэй юм юу ч үгүй, ид шидийн хаанчлалд байгаа мэт байлаа. Том хар толбо нээрэн харуулын байшин байсан ч байж мэднэ, газрын гүн рүү орох агуй ч байсан байж мэднэ. Улаан толбо галын цог ч байсан байж мэднэ, аварга том мангасын нүд байсан ч байж мэднэ. Өөрөө одоо бүхээгтэй тэргэн дотор сууж байсан ч байж мэднэ, аймшигтай өндөр цамхаг цайз дээр сууж байсан ч байж мэднэ. Хэрэв тэр цамхаг дээрээс ойчих юм бол газар хүртэл өдөржин, бүтэн сар нисээд нисээд хэзээ ч хүрэхгүй байж ч мэднэ. Тэргэн дор ердөө л казах Лихачев ч сууж байж мэднэ, эсхүл хамгийн эелдэг сайн, эрэлхэг, хамгийн гайхалтай, ертөнцөд хамгийн хосгүй хүн сууж ч байж тун болзошгүй. Тэгтэл түүнийг хэн ч мэдэхгүй байж мэднэ. Нээрэн л торгон цэрэг ус авахаар хотгор руу явсан байж ч мэднэ, тэр хүн алга болон бүрмөсөн замхран арилсан, ерөөс байгаагүй байж ч мэднэ.

	Петя одоо юу үзэж харлаа ч гэсэн юу ч гайхлыг нь төрүүлэхгүй байлаа. Юу гэвэл ид шидэт хаанчлалд ороод байсан нь түүнд болохгүй бүтэхгүй юм гэж үгүй байлаа. 

	Петя тэнгэр өөд харвал газартай адил мөн тийм ид шидийн байлаа. Тэнгэрт үүл арилан, моддын орой дээгүүр үүл одот тэнгэрийг яран харуулах гэсэн аятай их түргэн нүүнэ. Тэнгэр цэлмэн, цэлмэг, падан хар тэнгэр харагдаж буй шиг заримдаа санагдана. Тэр хар толбонууд заримдаа үүл ч шиг санагдана.

	Заримдаа тэнгэр тэртээ дээр, алсад байгаа ч юм шиг санагдана. Заримдаа тэнгэр учиргүй доошлон гар сарвайхад хүрч болмоор санагдана.

	Петя нүдээ анивалзан дайвалзах шиг боллоо.

	Дусаал дусна. Хүмүүс бүдэгхэн ярилцана. Морьд янцгаан, тангаралдана. Нэг хүн хурхирна.

	Билүүдэж буй сэлэм «Ожиг, жиг, ожиг, жиг...» гэж дуугарна. Тэгтэл гэнэт үл мэдэх, ёслол төгөлдөр сүлд дуулал тоглох хөгжмийн дуун чихнээ чимэгтэй сайхан аялгуу сонстоод явчихлаа. Петя бол Наташа шиг, Николайгаас ч илүү хөгжимд авьяаслаг хүүхэд байсан боловч хэзээ ч хөгжим сураагүй, хөгжмийн тухай боддог ч үгүй байлаа. Тиймээс толгойд нь орж ирсэн тэр аялгуу өөрийнх нь хувьд онцгой шинэ, дур булаам байв. Хөгжим улам улам чангаран тодсож, ая нь улам цариусан, аялга нь нэгээс нөгөөд шилжинэ. Фуг4 гэж юу болох тухай Петя хумсын чинээ ч ойлголтгүй байсан авч фуг гэж нэрлэх тэр зүйл болж байлаа. Нэг бол хийл, үгүй бол нарийн бүрээтэй төстэй хөгжим тус бүр, гэхдээ хийл, нарийн бүрээнээс ч дэвэр тунгалаг сайхнаар тус бүрдээ өөр өөрийнхөө аяыг тоглон, тэгээд нэгэн ая тоглож гүйцэлгүйгээр, мөн яг тийм ая тоглож буй хоёр, гурав, дөрөв дэх өөр хөгжимтэйгөө нийлэн, тийнхүү бүгд нэгэн аялга болон нийлснээ дахин салж, тэгээд дахиад нийлж нэг бол мөргөлийн ёслол төгөлдөр ая, үгүй бол ялгуусан дайчин хурц ая болон, нэгсэх ажээ.

	Петя гэнэт урагш тонгойсхийснээ «Өө, энэ чинь би нойрондоо л ингэж байгаа юм байна. Толгойд маань ингэж сонстох шиг болж буй юм байна: магадгүй, миний зохиол хөгжим ч юм уу. Бас дахиад л хөгжим минь, тонилж үз! Алив!» гэж аман дотроо хэлэв.

	Тэгээд нүдээ анивал, зүг бүрээс нь, тэртээ алсаас бололтой аялгуу чичгэнэн, эмхрэн цэгцэрч, салж, нийлж, дахиад бүгд нийлэн нөгөө чихнээ чимэгтэй, ёс төгөлдөр сүлд дуулал болж нэгдэнэ. «Пээ, энэ ч ямар гоё юм бэ! Учиргүй их, ямар их хүснэ вэ» гэж Петя амандаа хэлэв. Тэгээд энэ аварга том найрал хөгжмийг удирдан залахаар оролдоод үзэв.

	«Алив, нам болооч, намдаач, одоо таг чимээгүй болооч» гэвэл аялгуу үгэнд нь оров. «За одоо, ирмүүсэн чангараач, алив бүр бадируун болооч» гэвэл үл мэдэгдэх гүн дотроос цариусан чангарах, ёс төгөлдөр аялга бадрав. «Алив, дагаад дуулаач!» гэж Петя тушаалаа. Тэгвэл эхлээд алсаас эрэгтэй хүний дараа нь эмэгтэй хүний хоолой сонстоно. Тэр дуу жигдхэн, ёслол төгөлдөр байдлаар зугуухан чангарна. Тэдгээр хоолойны ер бусын сайханд Петя баясахын хамт айдас нь хүрнэ.

	Ёслолын ялгуусан марштай дуу нийлж, дусал дусаж, сэлэм билүүдэх жиг, жиг жиг... хэмээх чимээ гарч, морьд янцгаан тангаралдах нь найрал дууг эвдэх биш, харин түүн дотор багтах мэт.

	Энэ явдал хэр удаан үргэлжилснийг мэдсэнгүй. Петя цэнгэн баясаж, тийнхүү цэнгэн баясаж байгаадаа тувт гайхан түүнээ хуваалцах хүн огтгүйд харамсана. Өөрийг нь Лихачевийн эелдэг ялдам дуу сэрээв.

	— Бэлхэн боллоо, эр, хэм дээдэс ээ, францчуудыг таллаж гарна биз дээ гэв.

	Петя сэрээд:

	— Гэгээ орчихжээ, нээрэн гэгээ орж байна гэж дуу алдав.

	Урд харагдахгүй байсан морьд сүүл толгой нь хүртэл бүгд харагдан, нүцгэрсэн мөчрүүд завсраар усан манан татсан гэгээ тусжээ. Петя сэргэн босон харайж, халааснаасаа нэг целков гарган Лихачевт өгөөд, сэлмээ хий цавчин ирнийх нь хурцыг үзээд хуйнд нь хийлээ. Казахууд морьдоо уяанаас- нь тайлан, олом жирмээ чангална.

	— Дарга ч гараад ирлээ гэж Лихачев хэлэв.

	Харуулын байшингаас Денисов гарч ирэн Петяг дуудаж, хөдлөхөөр зэхэгтүн гэж тушаалаа.

	XI

	Харуй бүрийд морьдоо түргэн тайлан авч, олом жирмийг нь чангалаад, командаар эмхрэн цэгцрэв. Денисов сүүлчийн тушаал өгөн харуулын байшингийн дэргэд зогсох ажээ. Явган цэргийн отрядын олон зуун хүний хөл шавар шавхай шал палхийлгэн замаар түрүүлэн хөдөлж, үүр цайхын өмнөх мананд моддын завсраар орон түдэлгүй далд орлоо. Засуул казах нарт нэг юм тушаана. Петя морины цулбуураас барин, мориндоо мордох тушаалыг тэсэж ядан хүлээнэ. Хүйтэн усаар угаасан нүүр нь гялалзан, ялангуяа нүд нь гал цогтой гялалзан, нуруугаар нь хүйт даан, хамаг бие нь нэгэн жигд дагжин чичирнэ.

	— За таны бүх юм бэлхэн болсон уу? Алив морь авчирч аль гэж Денисов хэлэв.

	Морийг нь авчирч өгвөл олом жирэм нь сулхан байна гэж казахдаа уурлан, харааснаа мориндоо мордлоо. Петя дөрөөгөө дөрөөлтөл морь нь сурсан зангаараа хөлөөс нь хазах гэхэд хүндээ эс мэдрэн эмээлдээ сэвхийтэл хурдан мордож, харанхуйд араасаа хөдөлж буй торгон цэргүүдийг эргэн харснаа Денисовын дэргэд хүрч очлоо. 

	— Василий Федорович, та над ямар нэг даалгавар өгөхгүй юм уу? Өг л дөө... тэг л дээ гайгүй... гэж Петя хэлэв. Денисов Петягийн байгааг ор тас мартсан адил өөр рүү нь эргэн харлаа.

	— Чамаас нэг л юм гуйя, миний үгэнд орж, хаашаа ч зүтгэхгүй байж үзээрэй гэж Денисов ширүүн хэлэв.

	Денисов зам турш Петятай дахиад ганцхан ч үг солилгүй дуу шуугүй явлаа. Ойн захад хүрч очих үес талд мэдэгдэм гэгээ орсон байлаа. Денисов засуултайгаа нэг юм шивнэн ярилдаж казахууд Петя, Денисов хоёрын дэргэдүүр өнгөрч эхэллээ. Тэднийг бүгд яваад өнгөрсөн хойно Денисов хөдлөн толгой руу бууж очлоо. Морьд хойд хөл дээрээ суун гулссаар унасан эзэдтэйгээ цуг хотгор руу орж очлоо. Петя Денисовтой зэрэгцэн явж байлаа. Хамаг биеийнх нь дагжин чичрэх улам ихэснэ. Гэгээ улам бүр орж, гагцхүү алсын юмс манан буданд халхлагдана. Денисов дор орж очоод эргэн харснаа дэргэдээ зогсож байсан казахад толгой дохиод:

	— Дохио! гэж хэллээ.

	Казах гараа өргөн буун дуу тасхийлээ. Яг тэр агшинд урд талд давхилдаж байгаа морьдын төвөргөөн, зүг бүрээс уухайлан хашхирах, буудах дуу сонстлоо.

	Морьдын төвөргөөн, хүмүүс уухайлан хашхирах анхны чимээ гарсан тэр агшинд Петя морио ташуурдан жолоогоо суллаад, араасаа хашхирах Денисовын үгэнд оролгүйгээр урагш харваж орхилоо. Буун дуу сонстсон тэр хоромд гэгээн цагаан өдөр шиг хурц гэгээ орчих шиг Петяд санагджээ. Петя гүүр зүглэн давхина. Урд нь замаар казахууд давхилдана. Хоцорч яваа казахуудтай гүүр дээр тааралдан, түрүүлж цааш давхивал урд нь хүмүүс замын баруун талаас зүүн тал руу гүйлдэх нь францчууд байж таарав. Нэг нь Петягийн морины хөлд шавар дотор ойчлоо.

	Нэг модон байшингийн дэргэд казахууд бөөгнөрөн нэг юм хийнэ. Бөөгнөрөгсөд дундаас аймшигтай орилоон сонстоно. Петя тэр бөөгнөрсөн хүмүүс дээр давхин хүрч хамгийн түрүүнд харсан юм нь гэвэл өөр рүү нь чиглүүлсэн жадны ишнээс зууран доод уруул нь чичирч зэвхий царайлсан франц байлаа.

	— Ура!... хүүхдүүд ээ... манай... гэж хашхиран Петя амаа булаан давхих мориныхоо жолоог зоргод нь тавиад гудамж уруудан урагш давхилаа.

	Урд буун дуу гарна. Казах, торгон цэрэг, замын хоёр талаас гүйлдэн ирсэн уранхай ноорхой олзлогдсон оросууд нэг юм улам улам чанга эв нийцгүй хашхиралдана. Баргар улаан царайтай, малгайгүй, хөх шинель бүхий залуухан франц торгон цэргүүдийг жадаар няцаан үзэлцэнэ. Петяг давхин хүрч очиход тэр франц унадгаа уначхаад байлаа. Дахиад хождож орхилоо гэсэн бодол Петягийн дотор зурсхийн орж ирснээ үргэлжилсэн буудлага сонстож байгаа зүг тийш давхин одлоо. Буун дуу урд шөнө Долоховтой цуг орж очсон нөгөө эзний байшингийн хашаан дотроос гарч байлаа. Францчууд сүлжмэл хашааны цаана, цэцэрлэгийн өтгөн ургасан бут дотор нуугдан хэвтээд, дааман хаалган дээр бөөгнөрөх казахуудыг буудаж байлаа. Петя дааман хаалганд очоод, зэвхий ногоовтор царайлан, хүмүүст хашхиран зогсож байгаа Долоховыг дарийн утаан дотроос олж харлаа. «Тойроод! явган цэргийг хүлээ! хэмээн Долохов Петяг дэргэдээ очих үед хашхирч байлаа.

	— Хүлээх ий?... Ура!... гэж хашхиран Петя ганц ч хором удаашралгүйгээр буун дуу гаран, дарийн утаа өтгөн хөшиглөж буй зүг харвав. Буун дуу зэрэг нирхийгээд, юм оноогүй сумнууд нэг юм долоогоод хий шунгиналдан өнгөрлөө. Долохов болон казахууд Петягийн араас байшингийн үүд рүү давхилдан хүрч ирлээ. Францчууд дайвалзсан өтгөн утаан дунд зарим нь буугаа хаян, бутан дотроос казахуудын өөдөөс гүйлдэн, зарим нь толгойн уруу цөөрөм рүү зугтана. Петя эзний байшин даган давхиж, жолоо цулбуураа барихын оронд хоёр гараа түргэн түргэн эвгүй савчин эмээлийнхээ нэг тал руу улам бүр холбирон цааш давхина. Морь нь өглөөний гэгээнд цогшин улайх түүдэг гал дээр тулж очоод зог тусвал Петя нойтон газар пидхийн уналаа. Толгой нь огт эс хөдлөх атал гар, хөл нь учиргүй түргэн татваганахыг казахууд үзэв. Сум толгойг нь зад цохижээ.

	Жадандаа алчуур өлгөн байшингийн араас гарч ирж, бууж өгч байна гэдгээ мэдэгдсэн франц офицертой ярилцаад Долохов мориноосоо буун, гараа дэлгэн хөдөлгөөнгүй тэрийн хэвтэж байгаа Петя дээр хүрч очоод:

	— Өнгөрчээ хэмээн хөмсөг зангидан хэлээд өөр рүүгээ ирж яваа Денисовын өөдөөс хашааны хаалга руу алхав.

	Денисов амьгүй болсон нь мадаггүй тэрийн хэвтэх Петягийн танил цогцсыг холоос хараад

	— Алагдчихаа юу? гэж дуу алдлаа.

	— Өнгөрсөн хэмээн Долохов хэлж буй үг нь өөрийг нь бахардуулах адил хэлээд улангассан казахуудын шаван зогсож байгаа олзлогдогсод руу шалавхан очиж — Олзлохгүй шүү! гэж Денисовт хашхирав.

	Денисов хариу хэлсэнгүй, Петя дээр хүрч очин, мориноосоо буун, Петягийн шавар шавхай цус болж, хонхийж дайж амжсан нүүрийг салганасан гараар өөр рүүгээ эргүүлэв.

	«Би амттай юм идэж дасчихсан юм. Сайхан үзэм шүү, бүгдийг авцгаа» гэж байсан үг нь санаанд орж ирлээ. Денисов нохой хуцах шиг дуугаран түргэн эргэж, сүлжмэл хашаа руу очин түүнээс зуурч авлаа. Тэр хачин дуу гарахад казахууд бүгд гайхан эргэж харав.

	Денисов, Долохов нарын булаан салгаж авсан орос олзлогдогсдын дотор Пьер Безухов байлаа.

	XII

	Пьерийн явсан олзлогдогсдын отряд Москвагаас гарснаас хойш франц дарга нараас нэг ч удаа ямар нэг шинэ захирамж хүлээж авсангүй. Аравдугаар сарын 22 гэхэд энэ отрядад Москвагаас анх гарсан тэр үеийн цэрэг, ачаа хөсөг нэгэнт үгүй болсон байлаа. Тэдний араас явсан хатсан талх ачсан ачаа хөсгийн талыг эхний буудаллах үед казахууд булаан авч, үлдсэн нөгөө хагас нь түрүүлэн оджээ. Урд явган явсан морин ангийнхнаас нэг ч хүнгүй болж, бүгд алга болжээ. Урд талд анх буудаллаж буй нь харагдсан их бууны ангийнхан эдүгээ маршал Жюногийн асар том ачаа хөсгөөр солигджээ. Тэр ачаа хөсгийг вестфальчууд харгалзан хамгаалж явлаа. Олзлогдогсдын ард морин цэргийнхний эд агуурс ачсан ачаа хөсөг явж байлаа.

	Түрүүнд нь гурван цуваагаар явж байсан Францын цэрэг Вязьмагаас цааш одоо ганц цуваа болон бөөнөөрөө явж байлаа. Москвагаас гараад анх буудаллах үед Пьерийн анзаарсан тэр эмх замбараагүй шинж одоо бүр дээд цэгтээ тулжээ.

	Тэдний яваа замын хоёр талаар үхсэн морьдын сэг овоорно. Янз бүрийн командаас хоцорсон уранхай ноорхой хувцастай хүмүүс зогсоо зайгүй ээлжлэн нэг нийлснээ цуваанаас дахин хоцорно.

	Аяллын үеэр хэд дахин хуурамч түгшээн болж, хуяг цэргүүд буугаа дээш харуулан буудаж, хар хурдаараа гүйлдэн бие биеэ харааж зүхнэ.

	Морин цэргийн нөөц, олзлогдогсод, Жюногийн ачаа хөсөг-нэг дор яваа энэ гурван бөөгнөрлийн алин нь ч их түргэн шингэрч байсан боловч гурвуул нийлээд нэг тусдаа, бүхэл зүйлийг бий болгож байлаа.

	Морин цэргийн хөсөгт эхлээд зуун хорин тэрэг явснаа одоо жар хүрэхгүй болжээ. Бусад нь булаагдах нь булаагдаж, хаягдах нь хаягджээ. Жюногийн хөсгөөс бас ийлээд нь хаягдаж, булаагджээ. Гурван тэргийг Давугийн корпусаас хоцорсон цэргүүд дайрч дээрэмджээ. Энэ ачаа хөсөгт олзлогдогсдынхоос ч олон харгалзагч хуяг тавьсан, герман нөхдийнх нь нэгнээс маршлын мөнгөн халбага гарсан учир маршлын өөрийнх нь тушаалаар буудаж алсан тухайг Пьер германчуудын ярианаас сонсжээ.

	Энэ гурван бөөгнөрлөөс олзлогдогсдын отряд бусдаас их шингэрч байлаа. Москвагаас гарахад байсан гурван зуун гучин хүнээс одоо зуу хүрэхгүй хүн үлджээ. Морин цэргийн нөөцийн эмээл, Жюногийн ачаа хөсгийг бодох нь ээ олзлогдогсод хуяг цэргүүдэд бүр их дарамт болно. Эмээл хазаар, Жюногийн халбага хэрэг болж мэднэ гэдгийг хуяг цэргүүд ойлгох ба харин өөрсөд шиг нь өлсгөлөн хоосон даарч хөрсөн, замаар. нэг хоцрон, өлбөрч үхэж байгаа оросуудыг харж, манахын хэрэг юу билээ гэдэг хуягуудад ойлгомжгүйгээр барахгүй, ой гутам байлаа. Замаар хоцорсон олзлогдогсдыг буудан цааш харуулах тушаалтай байлаа. Хуяг цэргүүд өөрсдийнхөө ороод байсан гунигтай байдлаас болоод олзлогдогсдыг өрөвдөх сэтгэлдээ автан, тэгснээрээ өөрсдийнхөө байдлыг бүр дортгохоос айх адил олзлогдогсодтой бүр ч ширүүн дориун харилцана.

	Дорогобужд хуяг цэргүүд олзлогдогсдыг морины саравчинд хийж түгжээд, өөрсдийнхөө дэлгүүрийг дээрэмдэхээр явсан хойгуур олзлогдсон хэдэн цэрэг ханан доогуур нь ухан зугтсан авч францчууд барьж буудан хороожээ.

	Олзлогдсон офицер нарыг цэргээс нь саланги явуулахаар Москвагаас гарах үед анх тогтоосон журам аль дивангарын устжээ. Явж чадахтай нэг нь бүгд дуг яван, Пьер гурав дахь өдөржийн газраас эхлэн Каратаев, майга хөлт хөхөлбөр гөлөгтэй нийлжээ. Гөлөг эдүгээ Каратаевыг эзнээ гэж сонгон авчээ.

	Москвагаас гарсны нөгөөдөр Каратаев халуурч эхлэв. Каратаев бүр Москвад эмнэлэгт тийнхүү халуурч байсан юм. Тэгээд Каратаевын биеийг сульдах тусам Пьер хөндийрч байлаа. Каратаевын бие сульдах тусам Пьер, уг нь биеэ барин түүнд ойртох учиртай байсан атал тэгээгүйнхээ учрыг ойлгоно. Тэгээд буудалласан газар бүр Каратаев төлөв хэвтэхэд бүдэгхэн ёолох чимээг нь сонсож, түүнээс үнэртэх үнэр одоо улам ихэссэнийг мэдэрмэгц Пьер түүнээс өөрийн эрхгүй холдон, түүний тухай эс бодох болжээ.

	Хүн гэдэг жаргахын тулд заяагдсан бөгөөд хүний зүй ёсны хэрэгцээг хангахад жаргал нь оршдог, дутагдаж гачигдахаас биш, элбэг дэлбэг байхаас жаргал эдэлдэг гэдгийг Пьер олзолгоонд модон урцанд сууж байхдаа оюун ухаанаараа биш, хамаг бие махбодоороо, амьдралаараа ухаарч мэдсэн билээ. Одоо аяллын энэ сүүлчийн гурван долоо хоногт сэтгэл тайвшруулсан өөр нэг шинэ юм олж мэдсэн нь ертөнц дээр аймшигтай юм юу ч байхгүй гэдгийг мэдэж авчээ.

	Хүн туйлаас аз жаргалтай, төгс эрх чөлөөтэй байх нь ертөнц дээр үгүйн адил туйлаас жаргалгүй, огт эрх чөлөөгүй байх байдал гэж бас үгүйг олж мэджээ. Зовж зүдрэхэд хэмжээ зааг гэж байдаг, эрх чөлөөнд бас хэмжээ зааг гэж бий, тэр хоёрын зааг маш ойрхон байдгийг мэджээ. Мяндсан зөөлөн дэвсгэрт нь ганц навч ороход хэрхэн нухаж өвддөг байсан шиг одоо нүцгэн, нойтон газар хэвтэн нэг бөөрөөрөө хэвтэн дулаацуулахад нөгөө нь дааран зовж байлаа. Багт наадмын нарийн шуумагт өмдөө өмсөхөд зовлонгоо эдэлдэг байсан шиг одоо шалбарч гүйцсэн нүцгэн (гутал нь аль дивангарын ямбий болжээ) хөлөөрөө газар хороон үйлээ үзэж явлаа. Уг нь өөрийнхөө л хүсэл зоригоор суусан мэт санагдах авч эхнэртэйгээ сууж байсан тэр үед урд шөнө морины саравчинд түгжүүлэн унтсанаас ч дор эрх чөлөөгүй хавчигдмал байснаа мэдлээ. Тэр үедээ бараг мэдрээгүй, харин хожим нь зовлон гэж нэрлэсэн тэр зүйлээс хамгийн үйлтэй нь шархны товх болж үлдсэн нүцгэн хөл байлаа. (Адууны мах амттай тэжээлтэй, давсны оронд хэрэглэдэг дарийн догшин шүү харин ч аятайхан байлаа. Их даарсан зүйл ергүй, өдөр нь явахаар тувт халууцан, шөнө нь түүдэг гал түлнэ. Хамаг биеийг нь бөөс идэх тул загатнуулан хавьчилснаас дулаацна). Эхний үед нэг л хэцүү юм байсан нь хөл байлаа.

	Хоёр дахь өдөржийн газар Пьер түүдэг галын дэргэд хөлийнхөө шарх шалбархайг үзээд газар гишгэхийн нөхцөл өнгөрчээ гэж бодож байлаа. Харин бүгд босон хөдлөхөд догонцсоор даган хөдөлснөө дараа нь дулаацсан хойно өвдөхөө больж эхэлжээ. Уг нь орой тийшээ хөл нь харахын бүр ч эцэсгүй болсон байсан ч яваад л байлаа. Гэхдээ хөлөө эс харан, өөр юмны тухай бодсоор явна.

	Пьер хүний амьдрах хүч чадал, анхаарлаа сэлгэн шилжүүлэх хүнд шингэсэн аврагч хүчнийг сая л ойлголоо. Энэхүү аврагч хүч нь зохих хэмжээнээс нягтралаа хэтэрмэгц илүү хийгээ гадагш гаргадаг уурын тэрэгний аврагч хавхагтай адил ажээ.

	Зуу гаруй хүн нь ингэж хорогдсон боловч хоцрогсдыг хэрхэн буудан унагаж буйг Пьер сонссон ч үгүй, харсан ч үгүй. Өдөр ирэх тутам бие нь улам сульдан, удахгүй хороогдох хувь тавилан хүлээж буй Каратаевын тухай эс бодно. Пьер өөрийнхөө тухай бүр ч бага бодно. Өөрийнхөө байдлыг хүнд болох тусам, ирээдүйгээ аймшигтай байх тусам орсон байдлаасаа улам бүр хамаарагдахгүй болж, тэгээд сэтгэл тайвшруулсан баяртай бодол, дурсамж, төсөөлөл толгойд нь орж ирнэ.

	XIII

	Пьер 22-ны өдөр, үд дундын үед шавхай шавар болсон халтиргаатай замаар хөлөө, бас замын энхэл донхлыг харан толгой өөд өгсөж явлаа. Өөрийгөө хүрээлсэн танил болсон олныг хааяа эргүүлж тойруулан харснаа дахиад л хөлөө харна. Дэргэд нь яваа олон нь ч, хөл нь ч адилхан танил, өөриймсөг санагдана. Майжгий хөлт Бор хэмээгдэх саарал гөлөг замын хажуугаар баясгалантай шогшин, хурдан шалмаг цатгалан яваагаа нотлох гэсэн шиг үе үе хойд хөлөө хавирч, гурван хөллөн зогссоноо сэг дээр суугаа хэрээ рүү ухасхийн хуцан дайрна. Гөлөг Москвад байснаасаа сэргэлэн, гөлчгөр болжээ. Эргэн тойрон үхсэн хүнийхээс өгсүүлээд адууны зэрэг янз бүрийн амьтны мах, өмхийрч ялзарсан, шинээрээ янз янзаараа хэвтэнэ. Хүмүүс зогсолтгүй цувах учир чоно ойртож ирэх нь үгүй. Тийм болохоор гөлөг зоргодоо идэж болох ажээ.

	Бороо өглөөний зүсэрч байснаа одоо л нэг зогсож тэнгэр цэлмэх нь үү гэтэл түр зогссоноо харин бүр ч ширүүсэн цутгав. Борооны усанд ханасан замын ус үл шингэх тул замын хоёр хажуугийн ховдлоор горхилон урсана. Пьер замын хоёр хажууг ээлжлэн харсаар алхаагаа гурав гурваар тоолон хуруугаа дарна. Бороонд хандан дотроо: алив, дахиад, дахиад нэм гэж хэлнэ.

	Юу ч бодоогүй яваа мэт санагдавч сэтгэлдээ тэртээ гүн, алсад дотор онгойлгосон чухал юм бодно. Энэ нь өчигдөр Каратаевтай ярилцсан ярианаасаа гаргаж авсан маш нарийн нандин зүйл байлаа.

	Өчигдөр шөнө буудалласан газраа Пьер унтарч буй галын дэргэд суусаар бээрснээ босож, ойрхон дүрэлзэн буй гал руу очвол тэнд Платон шинелиэрээ жанч аятай толгойгоо ороон суугаад, намбатай сайхан боловч сульдангуй, бүдэгхэн дуугаар Пьерийн мэдэх болсон явдлыг цэргүүдэд ярьж байлаа. Шөнө дунд өнгөрөөд байлаа. Өдий үед Каратаевын халуурснаасаа чичрэх нь намдан бие сэргэн онцгой яриа хөөрөөтэй байдаг байлаа. Түүдэг галын дэргэд очин галын гэрэлд тодхон гэрэлтсэн Платоны өрөвдөлтэй царайг харан бүдэг сульдмал дууг нь сонсмогц зүрх нь аягүй оргиод явчихлаа. Энэ хүнийг өрөвдөж байгаадаа дотор нь палхийн буцаад явмаар санагдсан авч өөр асаж буй гал үгүй тул Платоны нүүр өөд харахгүйг хичээн галын дэргэд суулаа.

	— За, бие чинь яаж байна даа? гэж Пьер асуулаа.

	— Бие үү? Өвчиндөө гоморхвол бурхан нөгөө ертөнц рүү явуулахгүй гэж хэлээд Каратаев эхэлсэн яриандаа эргэж орлоо.

	— ... За тэгээд байна аа, өвгөн минь, хэмээн туранхай, цонхигор Платоны инээмсэглэн, нүд нь онцгой баяр цогтой гялалзан яриагаа үргэлжлүүлэв.

	Пьер энэ явдлыг аль дивангарын мэдэх ба Каратаев энэ явдлыг Пьерт зургаан ч удаа ярьж өгчээ. Тэгээд ярьж өгөх тоолонгоо онцгой баяртай ярина. Пьер энэ явдлыг хэдий сайн мэдэх ч гэсэн шинэ зүйл мэт анхааралтай сонсон, түүний яриандаа битүүхэн бахдан хөөрөх сэтгэл Пьерт халдварлав. Энэ явдал гэр бүлтэйгээ ёс журам бүхий, бурхнаас эмээн аж төрж байгаад нэг удаа баян худалдаачин нөхөдтэйгөө Макарь өөд явсан өвгөн худалдаачинд тохиолджээ.

	Хоёр худалдаачин буурчийн газар хоноод өглөө бостол худалдаачин нөхрийг нь хутгалж алаад, дээрэмдэж орхисон байжээ. Цус нөж болсон хутга нь өвгөн худалдаачны дэрэн дороос олджээ. Худалдаачинд ял оноон, шавхуурдан занчиж, журам ёсоор хамрынх нь нүхийг сэтлээд цөллөгт явуулж дээ хэмээн Каратаев ярина.

	— За, тэгээд өвгөн минь (энэ үеэс Пьер сонсож эхэлжээ) уг хэргээс хойш арав ч юм уу түүнээс олон жил өнгөрч гэнэ дээ. Тэгээд зохих ёсоор нь хий гэсэн юмыг нь хийгээд л, муу юм хийлгүй номхон хүлцэнгүй яваад байж. Бурхнаас үхэл л ганцхан гуйдаг байж. Тэгээд нэг шөнө яах вэ дээ, мөн л бидэн шиг ингээд л цуглаж, өвгөн ч бас л оролцож дээ. Тэгснээ хэн хэн яагаад ингэж үйлээ үзэж байгаа, бурхны өмнө яагаад буруутсан тухай яриа гарчээ. Зарим нь хүний амь сүйтгэсэн гэж, зарим нь хоёрыг ч сүйтгэсэн л гэж, зарим нь гал түймэр тавьсан л гэж, зарим нь ч оргож боссон л юм байх. Зарим нь гэмгүй хилсэдсэн л гэж. Тэгээд өвгөний ээлж ирж: За, өвгөн чи яагаад ингэж үйлээ эдэлж байгаа билээ л? гэж гэнэ. Би яах вэ дээ, нөхөд минь, хүний ч, өөрийнхөө ч, нүглийг эдэлж байгаа хүн дээ. Тэгэхдээ би хүний амь нас ч бусниулаагүй, хүний ч юм аваагүй, харин ч бүр ядууст буян хишиг түгээж явсан хүн дээ. Би уг нь худалдаачин хүн, нөхөд минь, баян тарган ч гэж учиргүй явлаа. Ингэж, тэгж явлаа энэ тэрээ гэж ярьж дээ. Тэгээд уг болсон явдал яг дэс дараагаар нь нэгд нэгэнгүй ярьж гэнэ. Би энэ муу хар биеийнхээ төлөө гуньхрах юм алга аа. Намайг яах вэ бурхан гэсгээн цээрлүүлсэн юм. Хэдэн муу хүүхэд, хөгшин чавганцаа өрөвдөх юм гэснээ өвгөн асгартлаа уйлж орхижээ. Гэтэл нөгөө худалдаачныг алсан хүн нь тэдний дотор байжээ. Өвгөн гуай, хаа алсан хэрэг вэ? Хэзээ, аль сард тэр вэ? гэж нөгөө хүн бүгдийг нь асууж дээ, өвгөнийг өрөвдөж ч гэнэ. Өвгөний дэргэд туйлаас гэмшсэн царайтай очоод: өвгөн чи надаас болж баларч яваа хүн юм байна. Чи яриагүй үнэн ярьж байна. Гэмгүй хөөрхий энэ хүн болоод үр хүүхэд нь зовж зүдэрч байгаа юм байна. Би тэр хүнийг чинь нухчхаад, хутгаа унтаж байгаа хүний дэрэн доогуур шургуулж орхисон юм. Өвгөн минь чи, бурхныг бодож намайг өршөө гэж гуйж дээ.

	Каратаев дугуй болон гал руу харан баясгалантай инээмсэглэснээ хэрчим мод галд хийлээ.

	— Тэгтэл өвгөн, бурхан чамайг өршөөнө. Бид цөмөөрөө л бурхны өмнө нүгэлтэй улс, би өөрийнхөө нүглийн төлөө үйлээ эдэлж байна гээд асгартал уйлж орхижээ. гэснээ -Шонхор минь юу гэж бодож байна дээ гээд Каратаев одоо ярих гэж буй юманд нь ярианы хамаг амт, хамаг учир холбогдол байгаа мэт бахдан баяссан инээмсэглэл нүүрэнд нь улам бүр гийн бадарч ирэв. Шонхор минь, тэр яргачин дарга нар дээр очсон гэж санаж байна уу. Тэр яргачин: би зургаан хүн цааш харуулсан хүн (муухай бузар амьтан байжээ) гэхдээ хамгаас өрөвдөлтэй нь энэ өвгөн байна. Энэ өвгөн миний төлөө бүү уйлаг гэж хэлээд учир явдлаа тодорхой бичсэн бичгийг зохих ёсоор үйлдээд дээш нь өргөжээ. Газар хол, шүүх хэргийн учрыг шүүж дарга нартаа бичиг цаас явуулах энээ тэрээ гэсээр их уджээ. Тэг тэгсээр хааны мутарт хүрч дээ. Худалдаачныг суллаж, эдэлсэн Ялын хэмжээгээр шагнал хүртээх зарлиг хүрч иртэл бас л зөндөө ч удаж дээ. Хааны зарлиг бичиг ирж, өвгөнийг эрж эхэлжээ. Гэмгүй мөрт зовж байгаа тэр өвгөн хаана байна вэ? Хааны зарлиг бичиг ирсэн энээ тэрээ гээд эрж сурч гарчээ гэснээ Каратаевын доод эрүү чичгэнэв. Гэтэл өвгөнийг бурхан аль дивангарын өршөөгөөд насан эцэс болчихсон байжээ. Ийм л байна даа, шонхор минь хэмээн Каратаев яриагаа дуусгаад удтал дуугүй инээмсэглэн, гөлрөн ширтлээ.

	Уг яриа нь биш, түүний нууцгай далд утга, яриаг ярих үедээ Каратаевын нүүрэнд гийж байсан бахдангуй баясаан, тийнхүү баясаж буйн нууц далд учир нь л одоо Пьерийн зүрх сэтгэлийг бүүр түүр, баясгалантайгаар эзэмдэх бөлгөө.

	XIV

	— Байр, байрандаа! гэх дуу гэнэт гарлаа.

	Олзлогдогсод, хуяг нар бүгд аз дайрсан баяртай зүйлийг хүлээн баясгалантай үймэлдлээ. Команд хашхирах чимээ тал талаас сонстон, аргамаг хөлөг унаж, сайт хан хувцасласан морин цэргүүд зүүн талаас гарч ирснээ олзлогдогсдыг тойрон хатируулав. Дээд том дарга нарыг ирэх үед хүмүүсийн царай ямар болдогчлон хүн бүгдийн царай хянуур төв байх ажээ. Олзлогдогсод бөөгнөрөн шавааралдвал замаас түлхэн гаргаад хуягууд жагсав.

	— Эзэн хаан! Эзэн хаан! Маршал! Гүн! гэлцэн цатгалан хуягуудыг өнгөрмөгц цайвар морьд цувруулан хөллөсөн сүйх тэрэг тачигнуулан гарч ирлээ. Гурвалжин бүрх бүхий уужуу тайвуу, гоёмсог махлаг дагаан царайтай хүнийг Пьер халтихан харлаа. Тэр бол маршлуудын нэг байлаа. Маршал тэгээд содон булиа Пьерийг анзааран олж хараад хөмсөг зангидан буруу харвал өрөвдөх сэтгэл төрөн түүнээ нуух шиг санагдлаа.

	Отрядыг авч явсан айж улайсан царайтай генерал туранхай морио давиран сүйхний хойноос давхив. Хэдэн офицер уулзвал цэргүүд тэднийг хүрээлэн шавлаа. Хүн бүгдийн царай сэтгэл догдлон түгшжээ.

	— Юу гэж хэлсэн бэ? юу гэв ээ? Юу гэв? гэх нь Пьерт дуулдлаа.

	Маршалыг явж өнгөрөх үеэр олзлогдогсод нэг дор шавааран, өнөө өглөөний олж хараагүй байсан Каратаевын барааг Пьер олж харлаа. Каратаев хус түшин шинельтэйгээ сууж байлаа. Гэм буруугүй худалдаачны тухай ярих үедээ сэтгэл уяран баясаж байсан өчигдрийн царайнаас нь гадна цог жавхлан нь битүүхэн бадарч байгаа харагдана.

	Каратаев эелдэг дугариг нүдээрээ Пьер өөд харж байлаа. Нүдэнд нь нулимс гүйлгэнэн, өөрийг нь дуудан нэг юм хэлэх гэж байгаа янзтай байлаа. Гэвч Пьер өөрийнхөө өмнөөс дэндүү айх ажээ. Тэгээд түүнийг хараагүй царай гарган бушуухан зайлан одлоо.

	Олзлогдогсдыг дахин хөдлөхөд Пьер эргэн харвал Каратаев замын хажууд хусны дэргэд суун, түүнд хоёр франц юм хэлж байгаа харагдана. Пьер дахиад эргэж харсангүй, доголсоор толгой өөд гэлдэрлээ.

	Ард, Каратаевын сууж байсан газраас буун дуу сонстлоо. Энэ буун дууг Пьер тодхон сонсон, Смолен хүртэл хэчнээн өдөржийн газар үлдсэнийг маршлын өнгөрөхийн өмнө тоолоод дуусаагүй байснаа саналаа. Тэгээд тоолж эхэллээ. Нэг нь утаа уугьсан буу барьсан франц хоёр цэрэг Пьерийн дэргэдүүр гүйж гарлаа. Тэр хоёрын царай хоёул зэвхий даан, нэг нь Пьер өөд мятрангуй харвал нөгөө нь хэдийн цаазлах үеийн залуу цэргийнхтэй адил царайлсан байлаа. Пьер нөгөө цэрэг өөд харан тэр цэрэг урждар гал дээр цамцаа ээн хатааж байгаад шатааж орхисонд нөхөд нь хэрхэн шоолон инээж байсныг саналаа.

	Каратаевын сууж байсан тэр газраас нохой улих сонстлоо. «Тэнэг монди минь юу гэж улина вэ дээ?» гэж Пьер бодлоо.

	Пьертэй цуг явсан цэрэг нөхөд нь буун дуу гарсны дараа нохой ульсан газар руу өөрийнх нь адил эргэж харсангүй, хүн бүгдийн царай хүрлийн дүнсийнэ.

	XV

	Отряд, олзлогдогсод, маршлын ачаа хөсөг Шамшев тосгонд буудаллаа. Бүгд галын дэргэд шавна. Пьер галын дэргэд хүрч очин, адууны тарган мах идэн, далаа галд ээн хэвтсэнээ дорхноо нам унтаж орхилоо. Бородиногийн дараа Можай ирэн унтсан шигээ бөх унтаж орхисон байлаа.

	Үнэн бодитой болсон явдал дахин зүүдтэй нь хутгалдан Можайд өөрт нь хэлж байсан тэр санааг өөрөө ч юм уу, өөр хүн ч юм уу осолгүй л нэг хүн хэлэх ажээ.

	«Амьдрал гэдэг бол юм бүхэн мөн. Амьдрал гэдэг бол бурхан мөн. Бүгд холилдон, хөдөлж байдаг. Энэ хөдөлгөөн бол бурхан мөн. Амьд явсан цагт бурхныг ухаарах цэнгэл бий. Амьдралыг, бурхныг хайрлах хэрэгтэй. Гэм зэмгүй энэлж шаналан байж энэ амьдралыг хайрлахаас өөр хүнд хэцүү, таалалтай юм байхгүй».

	«Каратаев!» гэсэн бодол Пьерт орж ирлээ.

	Швейцарт байхад өөрт нь газар зүйн хичээл зааж байсан аль эртний мартагдсан номхон өвгөн багш нь яг амьд байгаа юм шиг гэнэт Пьерийн санаанд бууж ирлээ. «Хүлээж бай» гэж өвгөн хэллээ. Тэгээд Пьерт бөмбөлгийн дүрс үзүүллээ. Тэр дүрс нь хэмжээ дамжаагүй, дайвалзсан амьд бөмбөлөг байх ажээ.

	Бөмбөлгийн бүх гадар нь бие биедээ нягт шахсан дуслуудаас бүрджээ. Тэр дуслууд цөм хөдлөн, хутгалдаж, нэг бол хэд хэд нь нийлэн нэг болж, үгүй бол нэгээс олон болон бутрах ажээ. Дусал бүр гоожих, хамгаас их зай эзлэхээр тэмүүлэхэд нөгөөдүүл нь бас тэгэхийг эрмэлзэн түүнийг шахаж, заримдаа нөгөөгөө устган, заримдаа түүнтэй нийлнэ.

	— Амьдрал гэдэг энэ дээ гэж өвгөн багш өгүүлэв.

	«Энэ ямар энгийн, тодорхой вэ. Урд нь би яагаад үүнийг мэдэхгүй байв» гэж Пьер бодлоо.

	— Дунд нь бурхан, дусаал бүр хамгийн их хэмжээгээр бурхныг тусгахын тулд тэлэхийг хичээнэ. Тэгээд томоож, нийлж, шахцалдаж, бөмбөлгийн гадарга дээр устан, гүн рүү нь орсноо дахин хөвөн гарч ирнэ. За энэ Каратаев асгаран, алга боллоо. Чи ойлгож байна уу? хэмээн сүүлчийн өгүүлбэрийг багш францаар хэллээ.

	— Чи ойлгож байна уу, үгүй юу чөтгөр авмар гэж тэр хашхирахад Пьер сэрж орхилоо.

	Пьер өндийн суув. Дөнгөж сая орос цэргийг түлхэн хойшлуулсан франц галын дэргэд суугаад сүмбэд мах шорлон шарж байлаа. Богинохон хуруунуудтай үс болсон, судас гүрийсэн улаан гараараа сүмбийг сурмаг эргэлдүүлнэ. Ханцуйгаа хойш шуужээ. Хөмсөг зангидсан баргар бор царай нь цогийн гэрэлд тодхон харагдана.

	Тэр франц ардаа зогсож байгаа цэрэг тийш түргэн эргэн

	— Түүнд ялгаа байхгүй... муу дээрэмчин, тийшээ! гэж бувтнав.

	— Тэгээд тэр цэрэг сүмбээ эргүүлэн Пьер өөд дүнсийн харвал Пьер буруу харан, сүүдэр ширтлээ. Нөгөө францын хойш түлхсэн олзлогдсон орос цэрэг галын дэргэд суун, нэг юм илбэнэ. Пьер ойртон харвал саарал гөлөг сүүлээ шарвагануулан тэр цэргийн дэргэд хэвтэж буйг танилаа.

	— Өө, хүрээд ирээ юу? Тэгвэл Пла... гэж хэлснээ Пьер үгээ гүйцээсэнгүй. Модны дор суун өөрийнх нь өөдөөс харж байсан Платоны харц, тэр газар буун дуу гарсан, нохой ульсан, дэргэдүүр нь гүйж гарсан хоёр францын ялт царай, гартаа барьсан буунаас нь утаа уугьж байсан, буудалласан энэ газар Каратаев байхгүй байгаа зэргийн тухай дурсамж нэг зэрэг, хоорондоо хутгалдан санаанд нь гэнэт орж ирэн, Каратаевын алагдсан гэдгийг хариугүй ойлгодгийн даваан дээр санаанд хаанаас орж ирсэн юм бэ, бүү мэд, Киевийн байшингийн тагт дээр нэг зун гоё польш хүүхэнтэй өнгөрүүлсэн нэгэн оройн дурсамж санаанд нь орж ирлээ. Өнөөдрийн дурсамжуудаа хооронд нь эс холбон, тэдгээрийн тухай дүгнэлт хийлгүйгээр Пьер нүдээ анивалзан зуны байгалийн дүр зураг, усанд орсон тухай, дайвалзагч шингэн бөмбөлгийн тухай дурсамжтай хутгалдан ус толгой дээгүүр нь давсан учир усанд умбаад явчих шиг бодогдлоо.

	Нар гарахын өмнө байн байн чанга буудах, хашхиралдах чимээ Пьерийг сэрээлээ. Пьерийн дэргэдүүр францчууд гүйлдэнэ.

	Тэдний нэг нь:

	— Казахууд! гэж хашхиран хормын дараа Пьерийг бөөн орос шавж авлаа.

	Пьер юу болсон учрыг удтал ухаарсангүй. Нөхдийнхөө баярлан шуугилдах чимээг зүг бүрээс сонсоно.

	— Ахан дүүс нар минь! Хонгор нөхөд минь! хэмээн хөгжин цэргүүд казах, торгон цэргүүдийг тэврэн уйлан хайлан хашхиралдана. Олзлогдогсдыг казах, торгон цэргүүд шаван, зарим нь дээл хувцас, зарим нь гутал, зарим нь талх сандчин өгнө. Пьер тэдний дунд суун яраглан уйлж ганц ч үг хэлж үл чадна. Тэгээд түрүүлж ирсэн цэргийг тэврэн уйлсаар үнслээ.

	Долохов эвдэрхий байшингийн үүдэнд зогсоод, зэвсгийг нь хурааж авсан баахан францыг дэргэдүүрээ өнгөрүүлнэ. Болсон бүх явдалд үймэрсэн францчууд хоорондоо чанга чанга ярилцана. Гутлаа ташуурынхаа сураар зөөлхөн ороолгон, өөдөөс нь сайн юм юу ч эс амлах заналхийлсэн хүйтэн..харцаар харах Долоховын дэргэдүүр өнгөрөхдөө яриа нь тасрав. Нөгөө талд нь Долоховын казах зогсон олзлогдсон францчуудыг тоолон зуу болохын хамт хаалган дээр шохойгоор зуран тэмдэглэнэ.

	Олзлогдогсдыг тоолсон казахаас Долохов

	— Хэд болов? гэж асуулаа.

	— Хоёр дахь зуу дээрээ ороод явж байна гэж казах хариуллаа.

	— Яваад, яваад! гэж Долохов францчуудаас сурсан үгээ хэлэн, хажуугаараа өнгөрөх олзлогдсон францчуудтай харц тулгарахдаа харц нь догшрон дүрэлзэнэ.

	Денисов цэцэрлэгт ухсан нүхэнд хийхээр Петя Ростовын цогцсыг авч яваа казахуудын араас царай хүрлийн малгайгаа барин алхана.

	XVI

	Хүйтэрч эхэлсэн аравдугаар сарын 28-наас эхлэн францчуудын зугтах нь улам ч эмгэнэлтэй шинж олон, үхтлээ осгон галын дэргэд бээвийж, эзэн хаан, ван, гүн нарынхаа дээрэмдэж авсан эд хөрөнгийг ачин үстэй дээл өмсөн, тэргэнд суун цувна. Гэхдээ Москвагаас гарсан дагаас хойш францынхны зугтах, задрах явцын уг мөн чанар огтхон ч өөрчлөгдсөнгүй.

	Торгон цэргийг нь (дайн бүх үеийн турш дээрэм хийхээс өөр юу ч хийгээгүй) оролцуулахгүй Францын далан гурван мянган хүнтэй армиас Москвагаас Вязьма хүрэх замд гучин зургаан мянга нь (үүнээс таван мянга хүрэхтэй үгүйтэй нь тулалдаанд оролцжээ) үлджээ. Дараах зүйлийг тооны хувьд үнэн зөв тодорхойлдог дэвшлийн анхны гишүүн гэвэл энэ байна. Хүйтний эрч их бага ямар байснаас эс шалтгаалан хүйтэн, мөрдлөг, зам хааж боох болон нөхцөлөөс болж Францын арми Москвагаас Вязьма, Вязьмагаас Смолен хүртэл Березинаас Вильна хүртэл яг тэр харьцаагаараа уусан хорж, устгагдаж байлаа. Вязьмагийн дараа францын цэрэг гурван цуваагаа болиод нэг бөөн юм болж, эцсээ хүртэл тэр чигээрээ явжээ. Бертье хаан эзэндээ бичихдээ: (армийн байр байдлыг дарга нар үнэнээс зөрүү бичдэгчлэн) «Аяллын үеэр миний үзлэг хийсэн корпусын байдал сүүлийн гурав хоногт ямар байгаа тухай хаан эзэн танд айлтгахыг би үүргээ гэж үзэж байна, Тэд бүр бутарч гүйцэх шахжээ. Ердөө дөрөвний нэг цэрэг нь тугийн дэргэд явж, бусад нь идэх уух юм олох, алба үүргээсээ ангижрахыг хичээн янз янзын чиглэлээр өөрсдөө дур мэдэн явж байна. Бүгд л Смолены тухай бодол болон тэнд очоод амрахыг горилж байна. Сүүлийн хоногуудад олон цэрэг буу, сумаа хаяжээ. Таны цааш цаашдын бодол ямар ч байлаа гэсэн корпусыг Смоленд цуглуулан эмхэлж, тэднээс явгарсан морин цэрэг, буу зэвсэггүй цэрэг нарыг мөн ачаа хөсөг, их бууны талыг салгахыг эрхэм дээдэс таны алба үүргийн ашиг тус шаардаж байна. Учир нь ачаа хөсөг, их буу цэргийн тоотой нийцэхгүй байна. Хэдэн өдөр амруулах, хоол ундаар хангах нь чухал байна. Цэргүүд өлсөж, ундаасаж, ядран сульджээ. Сүүлийн хоногт олон хүн замдаа болон хээрийн буудалд үхэж хорогджээ. Ийм аймшигтай байдал зогсолтгүй даамжирч байгаа нь хорт үйлийг урьдчилан зогсоох арга хэмжээ үтэр түргэн авахгүй бол тулалдаан болохын цагт мэдэлдээ удахгүй ганц ч цэрэггүй зогсож байж болзошгүй болоод байна.

	Арван нэгдүгээр сарын 9. Смоленээс гучин бээр газар» гэжээ.

	Францчууд мөрөөдөлт газраа гэж санагдсан Смолен хүрээд хоол унднаас болж бие биеэ алан, өөрсдийнхөө дэлгүүрийг дээрэмдэн, тэгээд цөмийг цөлбөн дээрэмдэж дууссан хойноо цааш зугтжээ.

	Хаашаа, яах гэж яваагаа үл мэдэн бүгд л яваад л байлаа, яваад л байлаа. Үүнийг суут Наполеон бусдаас бүр ч бага мэдэж байлаа. Учир нь өөрт нь хэн ч тушааж байсангүй. Гэлээ гэхдээ Наполеон болон түүний шадар хүмүүс эртний дадлаа даган мөрдөж, тушаал, мэдээлэл, захиа, өдрийн хуваарь бичин, бие биеэ «Гэгээн дээдэс, анд минь, хунтайж Экмюльский, Неополитаны ван» гэх мэтчилэн дуудсаар байлаа. Гэхдээ тушаал, мэдээлэл цаасан дээр хоцорч тэдгээрийг биелүүлж байгаа хүн гэж нэг ч үгүй, юу Гэвэл биелж чадахгүй байлаа. Бие биеэ эрхэм дээдэс, гэгээн дээдэс, үеэл ах гэж дуудалцавч их нүгэл лай үйлдсэн, түүний гайг амсах учиртай арчаагүй, муухай хүмүүс гэдгээ бүгд мэдэрч байлаа. Армийн төлөө санаа тавьж байгаа царай үзүүлэх авч хүн болгон гагцхүү хар амиа бодон, яаж бушуухан харьж, аврагдах вэ гэдгийг л бодох бүлгээ.

	XVII

	Москвагаас Неман хүртэлх буцах аян дайны үеийн ороо, францын цэргийн үйлдэл нь эрхэлж буй хоёр хүн нүдээ боож, барих хүндээ дохио өгөхийн тулд хааяа хааяа хонхоо дуугаргадаг тоглоомтой адил буюу барьж байгаа хүн нь дайснаасаа үл айн хонхоо дуугаргаад байх ба харин өөрийнх нь эрэл бүтэлгүйтээд ирэхлээр дуулдахгүй сэмээрхэн явахыг хичээн дайснаасаа зугтаж байна гэж санаад дайсныхаа яг гарт нь орж очих нь олонтоо билээ.

	Наполеоны цэрэг эхлээд Калугийн замаар явах эхний үедээ өөрийгөө мэдэгдүүлж байснаа дараа нь Смолены зам дээр гарч очоод хонхныхоо хэлийг гараараа барин зугтаж эхэлжээ. Тэгээд холдон зайлж байна гэж бодоод шулуухан оросууд дээр яваад орчих нь олонтоо байлаа.

	Францынхан хурдан зугтааж, оросууд хойноос нь хөөн, агт морьд сульдсаны улмаас дайсан өөрийнхөө ороод байгаа байдлыг мэдэх гол хэрэглүүр болсон морин цэргийн эргүүл байсангүй. Түүнээс гадна хоёр армийн байдал байн байн түргэн хувирч байсны улмаас болоод ямар ч мэдээ байлаа гэсэн цагтаа амжин хүрч чадахгүй байлаа. Нэгний өдөр дайсан тэнд байна гэсэн мэдээ хоёр өдрийн дараа үзвэл гуравны өдөр ямар нэг юм хийж болох байсан атал тэр арми хоёр өдөржийн газар яваад огт өөр байдалд байж байх жишээтэй байлаа.

	Нэг арми нь зугтан, нөгөө нь хөөж байлаа. Смоленоос цааш францынхны явах зам олон салаалжээ. Смолен хотод тэд дөрөв хоног байхдаа дайснаа хаа байгааг мэдээд ямар нэг сүйхээтэй юм бодож олон шинээр юм хийж болмоор мэт байлаа. гэтэл дөрөв хоног бууж амарсны дараа тэд -баруун тийшээ ч, зүүм тийшээ Ч биш, ямар ч ухаан бодол; арга саамгүйгээр Улаан, Орш хоёрын зүг хуучин муу замаар, жим гарсан мөрөөр дахин зугтжээ.

	Францчууд дайснаа урдаасаа биш, араасаа ирэхийг хүлээн бие биеэсээ харин дөрвөн цагийн зайтай салан сунажээ. Бүгдийн түрүүнд эзэн хаан, дараа нь ван, дараачаар нь гүнгүүд зугтааж явлаа. Оросын арми Наполеоныг Днеприйн баруун эрэг барин явах байх гэж бодсонд нэг ухаалаг зүйл байсан ба тэгээд бас баруун эрэг барин, Улаан орох их зам дээр гарч иржээ. Тэгтэл нөгөө нүд боож тоглодог тоглоомынх шиг францчууд манай армийн толгойн сэргийлэх анги дээр буучихжээ. Францчууд дайснаа гэнэт хараад балмагдан бантаж, айсандаа гэнэт зогсон, тэгснээ ардаа явсан нөхдөө хаяад дахин зугтжээ. Тэд Оросын цэргийн эгнээн дундуур аятай гурав хоног явж өнгөрөн анги ангиар, нэг нэгнийхээ хойноос, эхлээд дэд ван, дараа нь Даву, дараа нь Нейгийнхэн цувжээ. Тэд бүгд бие биеэ хаян, хамаг хүнд юм, их буугаа, хүнийхээ талыг хаян, оросуудыг дугуйран баруугаар нь тойрч гагцхүү шөнийн цагаар зугтлаа.

	Хамгийн сүүлд явсан Ней (өөрийн золгүй байдал, тухайлбал өөрийнхөө гэмтээсэн шалыг хэмх цохихыг хүссэн авч) хэнд ч саад гай болоогүй Смолены хэрмийг дэлбэлээд арван мянган хүнтэй корпустайгаа хамгийн сүүлд явснаа, Оршид Наполеон дээр ердөө мянгахан хүнтэй хүрч иржээ. Замдаа хамаг хүн, бүх их буугаа хаяад шөнөөр ой дундуур нуугдан явсаар Днеприйг гаталжээ.

	Оршоос цааш мордож байгаа армитайгаа яг л нүд боох тоглоом тоглох аятай замаар Вильна тийш зугтжээ. Березинд дахиад л бантагнан олон хүн усанд живэн, олон хүн бууж өгөн, мөрнийг гаталсан хэсэг нь цааш зугтжээ. Тэдний ерөнхий дарга нь үстэй дээл өмсөн чарганд сууж нөхдөө хаяад ганцаар давхин оджээ. Явж чадах нэг нь бас явж, явж чадахгүй нэг нь бууж өгсөн буюу үхжээ.

	XVIII

	Францынхны зугтах энэ аяны үеэр тэд өөрсдийгөө хөнөөхийн тулд болох бүгдээ хийсэн мэт ажээ. Калугийн зам руу эргэн армийнх нь дарга зугтах хүртэл энэ бөөн олны ганц ч хөдөлгөөнд өчүүхэн төдий ч утга учир байхгүй байлаа. Олон түмний үйлдлийг ганц хүний хүсэл зориг гэж бичдэг түүхчид аян дайны энэ үеийн ухралтыг утга учиртай гэж бичих бололцоогүй мэт байна. Гэтэл тийм биш. Энэ аяны тухай түүхчид уул овоо шиг олон ном бичсэн ба тэдгээр номд хаа сайгүй Наполеоны захирамж, гүн бодолт төлөвлөгөө - арга мэх, их цэрэг удирдсан маршлуудынх нь суут захирамжийн тухай бичсэн байдаг.

	Элбэг дэлбэг юмтай нутаг өөд зам нээгдэж, түүнийг дараа нь Кутузовын мөрдөн хөөсөн зэрэгцээ зам нээгдсэн үед Бага Ярославцаас эзгүйрч хоосорсон замаар хэрэггүй ухарсныг нь бидэнд түүхчид янз янзын гүн их бодол болгон тайлбарлаж байна. Смоленоос Орш руу ухарсныг нь бас тийм гүн их бодол гэж тайлбарлан бичиж байна. Дараа нь Улааны дэргэд Наполеон тулалдаан хийж, тулалдааныг өөрөө командлахаар зэхэн хусан таяг тулан явж

	— Би эзэн хаан ханатлаа байлаа, одоо генерал болох цаг болсон гэж хэлж байсныг баатарлагаар бичжээ. Гэвч дорхноо цааш зугтан ардаа яваа салж бутарсан армиа хувь заяанд нь даатган орхисон билээ.

	Дараа нь маршлуудыг нь, ялангуяа Нейг агуу их гэж бичиж байна. Тэр агуу их гэдэг нь шөнө ой дундуур тойрон Днеприйг гаталж, туг, их буугүйгээр, цэргийнхээ аравны есөн хувийг орхиж Оршид хүрч ирсэнд л оршиж байлаа.

	Эцэст нь, баатарлаг армиасаа агуу их эзэн хаан салж явсан сүүлчийн явдлыг бидэнд түүхчид агуу их, суут үйл болгон бичиж байна. Хүн төрөлхтний хэлээр гутамшигт явдлын сүүлчийн шат гэж нэрлэдэг, хүүхэд бүр ичиж зовж сурдаг тэрхүү зугтсан сүүлчийн явдлыг ч болов түүхчид зөвтгөдөг ажээ.

	Түүхийн цэгнэл бодлын мяндсан зөөлөн утсыг цааш сунган татах боломжгүй, бүх хүн төрөлхтний сайн үйл, шударга ёс гэж нэрлэдэг зүйлд уг үйлдэл барин тавин харшилж байхад түүхчид агуу ихийн тухай аврагч ойлголт болж байдаг. Агуу их гэдэг сайн, муугийн хэмжүүр байх бололцоог үгүйсгэж байгаа мэтээр бичиж байна. Агуу их хүнд муу юм байдаггүй, агуу их хүнд гэм буруу гэж байхын аймшиг байдаггүй юм шиг бичиж байна.

	«Агуу их хүн!» гэж түүхчид ярьж байна. Агуу их л бол сайн, агуу их биш бол муу гэсэн үг энэ дээ. Агуу их гэдэг бол тэдний баатар гэж нэрлэдэг, тэдний ойлголтоор онцгой бие махбодын чанар ажээ. Наполеон үстэй дулаан дээл өмсөн үхэж мөхөж буй нөхдөө төдийгүй, (өөрийнх нь бодлоор) нааш авчирсан хүмүүсээ хаян орон гэр рүүгээ зугтаахдаа суу, ихээ мэдэрч, сэтгэл нь амар тайван байжээ.

	«Агуу их үйлээс (өөртөө нэг л агуу их зүйл байна гэж үзэж байлаа) инээдэмт явдал хүртэл ганцхан алхам» гэж Наполеон хэлжээ. Тэгээд дэлхий дахин «Агуу их! Суут их! Агуу их Наполеон! Агуу их үйлээс инээдэмт явдал хүртэл ганц алхам!» гэж тавин жил давтан өгүүлжээ. Сайн, муугийн хосгүй хэмжүүр болсон агуу ихийг зөвшөөрөн хүлээх нь өөрийнхөө өчүүхэн дорд, цаглашгүй доройг л зөвшөөрөн хүлээсэн хэрэг мөн гэсэн бодол хэний ч толгойд орж ирсэнгүй.

	Бурхан багшаас сайн, муугийн хэмжүүртэйгээ заяагдсан бидний хувьд гэвэл хоогүй юм гэж байхгүй, энгийн ёс, сайн үйл, үнэн зөв байгаа газар агуу их юм гэж байхгүй.

	XIX

	1812 оны аян дайны сүүлчийн үеийн тодорхойлолтыг уншаад дотор аягүй болон харамсаж, сэтгэл дундуур болон, нэг л тодорхойгүй санагддаггүй орос хүн гэж бий юу? Францын гурван армийг гурвуулыг давуу хүчээр бүслэн авч чадсан юм чинь, эмх замбараагаа алдсан францчууд өлсөж, хөлдөн бөөн бөөнөөрөө буун өгч байсан юм чинь, (түүх бидэнд тодорхойлон бичиж буйчлан) францынхныг зогсоон, замыг нь таслан бүгдийг олзлон авах нь л чухамдаа оросуудын зорилго байсан юм бол францынхныг юунд бүгдийг нь олзлон авч, устгаагүй юм бэ? гэсэн асуултыг өөрөөсөө асуугаагүй хэн байх билээ?

	Францынхаас хүчээр дорой байсан Оросын цэрэг хэрхэн Бородинод тулалдав? францынхныг олзлон авах зорилготой байсан Оросын цэрэг дайснаа гурван талаас нь бүслэн авсан хэр нь зорьсон зорилгоо яагаад биелүүлсэнгүй вэ? Бид давуу хүчээр тэднийг бүслэн аваад цохиж чадаагүйг бодоход тэд биднээс тийм айхавтар их давуу хүчтэй байсан хэрэг үү? Яагаад тэгж цохиж чадаагүй хэрэг вэ?

	Эдгээр асуултад түүх (энэ үгээр нэрлэгддэг) хариулахдаа, тэгж цохиж чадаагүйн учир нь Кутузов, Тормасов, Чичагов, тэр тэр нар тийм тийм ов мэх хийгээгүйгээс болсон юм гэдэг.

	Гэтэл тэд тэр бүх ов мэх юунд хийгээгүй хэрэг вэ? Товлосон зорилго биелээгүйн гэм буруутан нь тэд байсан юм бол тэднийг яагаад яллан, цаазаар аваагүй юм бэ? Оросуудын бүтэлгүйтсэний гэм буруутан нь Кутузов Чичагов нар байсан юм гэж үзлээ ч гэсэн Улаан, Березин хоёрын дэргэд Оросын цэргийн байсан тийм нөхцөлд (хоёулд нь оросууд хүч давуу байлаа) францын цэргийг яагаад маршал, ван, эзэн хаантай нь олзлон аваагүй юм гэдгийг ойлгож болохгүй байна. Оросынхны зорилго тэгж олзлон авахад л оршиж байсан шүү дээ.

	Энэ хачин үзэгдлийг (Оросын цэргийн түүхчид шиг) халдан дайрахад Кутузов саад хийсэн гэдгээр тайлбарлах нь ул үндэсгүй юм. Юу гэвэл Вязьма, Торутин хоёрын дэргэд цэргүүдийн халдан дайрахыг Кутузовын хүсэл зориг зогсоон барьж чадахгүй байсан гэдгийг бид мэдэж байна.

	Өвч бүрэн хүчтэйгээ явсан дайсныг хүчээр дутуу байсан Оросын цэрэг Бородиногийн дэргэд ялсан мөртөө эмх замбараагаа алдсан Францын цэргийг Улаан Березин хоёрын дэргэд хүчээр давуу байсан мөртөө яагаад ялаагүй юм бэ?

	Оросуудын зорилго нь Наполеоныг болон маршлуудынх нь замыг отон тасалж, олзлон авахад оршиж байсан, тэгээд энэ зорилго нь бүтээгүйгээр барахгүй, энэ зорилгод хүрэх гэсэн оролдлого бүр нь хамгийн ичгүүртэйгээр нуран унаж байсан бол энэ дайны сүүлчийн үед францынхан хэд хэдэн ялалт хийсэн гэж үздэг нь эгээн зүй ёсны, оросын түүхчид ялгуусан ялалт хийсэн гэдэг нь яах аргагүй шударга биш хэрэг мөн.

	Францынхан Москвагаас ухарсан нь Наполеоны хэд хэдэн ялалт, Кутузовын ялагдал мөн гэдгийг зориг гаргаж, үнэнч шударга хандах тухай уянгын уриалга ёсоор өөрийн эрхгүй хүлээн зөвшөөрөх ёстой авч Оросын цэргийн түүхчид сэтгэл зүйн хувьд хүлээсэн үүргийнхээ ёсоор Оросынхон ялсан гэдэг дүгнэлтэд өөрийн эрхгүй хүрч байна.

	Ардын нэрээ хичээх занг бүрмөсөн хажуу тийш тавих юм бол энэ дүгнэлт өөрөө өөртэйгөө зөрчилдөж байгаа нь илт юм. Учир нь францынхны хэд хэдэн ялалтыг тэднийг өөрсдийг нь бүрмөсөн устсан болгон, оросын хэд хэдэн ялагдлыг дайсныг бүрмөсөн угтан, эх орноо ариутган цэвэрлэсэн болгон үзүүлжээ.

	Хаан эзэн, генералуудын захиа, айлтгал бичиг, мэдээлэл сэлтээр үйл явдлыг судалсан түүхчид 1812 оны дайны сүүлчийн үед огт тавигдаагүй зорилго - Наполеоныг маршал нар, армитай нь зам таслан, олзолж авах гэсэн зорилготой байсан мэт худал ухаарсанд л уг зөрчлийн эх сурвалж оршиж байна.

	Ийм зорилго хэзээ ч байгаагүй, байж ч таарахгүй байлаа. Учир нь ийм зорилго огт учир утгагүй түүнийг биелүүлэх огт боломжгүй байлаа.

	Энэ зорилго огт учир утгагүй байлаа. Үүнд нэгдүгээрт: Наполеоны эмх замбараагаа алдсан арми Орос орноос аль болох бушуухан зугтааж байлаа. Өөрөөр хэлбэл, орос хүн бүрийн хүсэж байсныг биелүүлж байлаа. Чадахынхаа хэрээр санд мэнд зугтаж байсан францынхантай элдэв тулалдаан хийхийн хэрэг юу байв?

	Хоёрдугаарт, хамаг эрч хүчээ зугтахад зориулсан хүмүүсийн замыг таслан зогсоох нь утга учиргүй байлаа.

	Гуравдугаарт, замыг нь таслан элдвээр хааж боосон боогоогүй арван хоёрдугаар сард гаргаснаасаа илүү олныг өөрөөр хэлбэл бүх цэргийнхээ зууны нэгийг хил гаргаж чадахгүй тийм хэвшмэл хурдтайгаар гаднын шалтгаангүйгээр хар аяндаа устаж байсан францын армийг устгах гэж цэргээ алдан хохирох нь утга учиргүй байлаа.

	Дөрөвдүгээрт, олзлоод авах юм бол оросуудын ажиллагаанд дээд зэрэг бэрхшээл учруулах хүмүүс-эзэн хаан, ван, гүн нарыг олзлон авахын хүслэн бол утга учиргүй хэрэг. Ингэж олзлон авбал их түвэг учруулна гэдгийг тэр үеийн хамаг ухаалаг дипломатч нар (Я. Майстре зэрэг) зөвшөөрөн хүлээж байлаа. Олзлон авсан корпусыг харгалзуулахаар дивиз цэрэг гаргах хэрэгтэй, өөрийн цэргээ хоол ундаар гүйцэд хангаж чадахгүй, нэгэнт олзлоод авсан францчууд нь өлбөрч үхэж байхад цэргээ Улааныг хүртэл сунжруулан цувуулсан францын корпусыг олзлон авна гэдэг бүр ч утга учиргүй байлаа.

	Наполеоныг армитай, нь зам таслан, олзолж авах тухай гүн их ухаант төлөвлөгөө бол тариалангийн хамрыг нь гишгэлсэн малыг ногооныхоо талбайнаас хөөж, хашааны хаалга хүрч очоод, тэр малын толгой руу балбагч ногоочны төлөвлөгөөтэй адил бөгөөд ногоочныг зөвтгөн хэлж болох ганд юм гэвэл ногоочин маш их уурласан байсан гэх юм биз дээ. Гэтэл үүнийг дайны төсөл төлөвлөгөө зохиогчдын хувьд хэлж болохгүй сэн билээ. Учир нь тэд ногооны хамраа гишгэлүүлэн хохироогүй билээ.

	Түүнээс гадна Наполеоныг армитай нь зам таслах утга учиргүй, бололцоогүй байлаа.

	Бололдоогүй байсны учир бол нэгдүгээрт, цуваанууд таван бээрийн зайтай явж байхад нэг газар тулалдаан хийнэ гэдэг төлөвлөгөөтэй хэзээ ч нийцэхгүй нь туршлагаас харагдаж байна. Бас Чичагов, Кутузов, Витгенштейн нар товлосон газар яг цагтаа уулзах боломж өчүүхэн бага байсан нь их зайд сунгаж хийсэн тулалдаан хүссэн үр дүнд хүрдэггүй юм гэж төлөвлөгөөг хүлээж аваад хэлсэн Кутузовын бодож байсанчлан бололцоогүй зүйл байлаа.

	Хоёрдугаарт, Наполеоны цэргийн зугтаж байсан хөдөлгөөний тэр эрч хүчийг зогсооё гэвэл Орост байсан цэргээс зүйрлэшгүй их цэрэгтэй байх хэрэгтэй байсан учраас бололцоогүй байлаа.

	Гуравдугаарт, тийм бололцоогүй байсны учир бол зам огтлох гэдэг цэргийн энэ үг ямар ч утга учиргүй юм. Хэсэг махыг огтолж болохоос бус, армийг огтолж, болохгүй. Армийг огтлох замыг нь хаана гэдгийг ойлгож болохгүй. Учир нь тойроод гарах газар эргэн тойрон хэзээ боловч зөндөө, юм юу ч харагдахгүй пад харанхуй шөнө гэж байна. Үүнийг цэргийн эрдэмтэд Улаан, Березиний жишээнээс бэлээхнээ үнэмшиж болно. Хараацайг гар дээр сууж байгаа үед нь бариад авч болох боловч тийнхүү барьж авч болдоггүйтэй адил олзлогдохыг зөвшөөрөх хүн нь байхгүй үед хүнийг олзлон авч хэрхэвч болохгүй билээ. Германчууд шиг стратеги, тактикийн бүх дүрмээр бууж өгдөг хүнийг л олзлон авч болно. Гэтэл францын цэргийг зугтлаа ч, олзлогдлоо ч адилхан л өлсөж үхэх, хөлдөж үхэхийн зовлон отож байсан учраас олзлогдохыг аятай зүйл биш гэж үзэж байсан нь зүйн хэрэг мөн.

	Дөрөвдүгээрт, гол нь энэ явдал бололцоогүй байсны учир бол дэлхий ертөнц оршин тогтносон тэр цагаас хойш 1812 оны дайн болсон шиг тийм аймшигт нөхцөлд дайн хэзээ ч болоогүй агаад Оросын цэргүүд францынхныг мөрдөн хөөхдөө хамаг хүчээ шавхан, өөрсдөө устах шахахаас цааш юм хийж чадсангүй.

	Тарутинаас Улаан орох замд Оросын армиас тавин мянган хүн өвчилж, сульдан хоцорчээ. Өөрөөр хэлбэл том губернийн хүн амын дайтай хүн байлаа. Хүмүүсийн тэн хагас нь армиас тулалдаангүйгээр гарлаа.

	Цэргүүд гутал, үстэн дээлгүй, өлөн зэлмүүр, оногдолт архигүйгээр арван таван градусын хүйтэнд бүтэн сараар цасан дээр унтаж байсан, өдрийн цагт долоо, найман цаг, тэгээд л бусад цагт нь, ялангуяа шөнийн цагт сахилга батын нөлөө гэж байж чадахгүй байсан; тулалдааны үеийнх ш, иг хэдхэн цагаар үхлийн босго руу оруулан, сахилга байхгүй болох биш, харин хүмүүс хором бүр өлсгөлөн, хөлдөж ухах аюултай тэмцэн ийм байдлаар бүтэн сар болж байсан; сарын дотор армийн тал хагас нь мөхөж сүйдэж байсан аян дайны энэ үеийн тухай бидэнд түүхчид өгүүлэхдээ Милорадович нь тийшээ, Тормасов нь ийшээ жигүүрийн аялал хийх ёстой байсан, Чичагов харин нөгөө тийшээ сэлгэн аялж (өвдөгнөөс дээгүүр татсан цасан дундуур аялан) дайсны замыг хаан, устгах ёстой байсан хэмээдэг.

	Тэн хагас нь үхсэн оросууд ард түмэндээ үнэлэгдэх зорилгыг биелүүлэхийн тулд хийж болох байсан, ёстой байсан бүхнийг хийсэн ба дулаан гэртээ тухлан сууж байсан Орос бусад хүний хийвэл зохино гэж үзэж байсан бүтэхгүй зүйлийн хувьд гэм буруутай биш ээ. Түүхэнд бичсэн зүйлтэй баримт явдал ийм хачин, ойлгомжгүй зөрчилдөж байгаа нь энэ үйл явдлын тухай бичсэн түүхчид болсон явдлын түүхийг биш, харин янз янзын генералын гоёхон үг, сайхан бодлын түүхийг бичсэнээс л болж байгаа юм.

	Милорадовичийн хэлсэн үг, аль нэг генералын авсан шагнал, тэдний бодол таамаглал түүхчдэд их сонирхолтой санагдаж байна. Эмнэлэг, оршуулгын газар үлдсэн тавин мянган хүний тухай асуудал тэдний судлах зүйл нь биш учраас сонирхох ч үгүй байна.

	Гэтэл генералуудын төлөвлөгөө мэдээллийг судлахаа болин, үйл явдалд шууд гардан оролцсон хэдэн зуун мянган хүний үйл хэрэгт нэвтрэн орохын хамт урд нь шийдвэрлэгдэшгүй мэт санагдаж байсан бүх асуудал ер бусын амархан, энгийнээр мадаггүй шийдвэрлэгддэг.

	Наполеоныг армитай нь зам таслах гэсэн зорилго хэзээ ч байгаагүй, харин арваадхан хүний бодолд л тийм санаа байжээ. Тэгж таслах нь утга учиргүй, тэгж таслахын бололцоогүй байсан учраас тийм төлөвлөгөө байж болохгүй юм.

	Газар нутгаа халдан довтлогчдоос цэвэрлэх гэсэн ганцхан зорилго л ард түмэнд байлаа. Энэ зорилго нэгдүгээрт, хар аяндаа гүйцэлдсэн, юу гэвэл францчууд зугтсан, тийм дээрээс тэгж зугтахыг нь л зогсоохгүй байх хэрэгтэй байлаа. Хоёрдугаарт Францчуудыг устгаж байсан ардын дайны ажиллагаагаар энэ зорилго биелж байлаа. Гуравдугаарт, Оросын их арми францынхны зугтах нь зогсвол хүчээ хэрэглэхэд бэлхэн apaac нь мөрдөн явж байснаар уг зорилго биелсэн юм.

	Оросын арми зугтаж байгаа араатныг айлган ташуурдах ташуурын ёсоор ажиллах ёстой байлаа. Зугтаж буй араатны толгой дундуур ороолгох биш, харин түүнийг сүрдүүлэн ташуураа хий эргүүлэн барьж явах нь хамгийн ашигтай гэдгийг туршлагатай хөөгч мэдэж байлаа.

	 

	
ДӨРӨВДҮГЭЭР БҮЛЭГ

	I

	Амьсгал хурааж байгаа араатныг хүн харахлаараа айдас хүрдэг. Юу гэвэл өөрөө өөрийнх нь уг чанар өөрийнх нь харан байтал устаж, оршин байхаа больдог. Хэрэв амьсгал хурааж байгаа нь хүн, тэгэх тэгэхдээ хайрт хүн нь байх юм бол амьдрал устаж буйгаас төрөх айдсаас гадна сэтгэлийн шарх, сэдрээн үүсдэг. Сэтгэлийн шарх, сэдрээн бол бие махбодын шархлааны адил хүнийг заримдаа алж, заримдаа эдгээнэ. Гэхдээ гаднаас юм цочроон хүрэх бүр сэдрэн өвдөж, тэгж хүрэх вий гэж айж байдаг.

	Ван Андрейг насан өөд болсноос хойш Наташа, ноёхой Марья хоёрын хэн хэн нь үүнийг ойлгож байлаа. Тэр хоёр толгой дээгүүрээ нөмөрч ирсэн үхлийн аймшигт үүлнээс санаа сэтгэлээр өвдөг сөхрөн айж, яс хавтайн үрчийгээд амьдралын нүүр өөд харж зүрхлэхгүй байлаа. Тэр хоёр сэдэрсэн шархаа юм хүрэн өвдөх, доромжлогдохоос болгоомжлон хямгадна. Гудамжаар давхилдан өнгөрч байгаа сүйх тэрэгнүүд, үдийн хоолны тухай сануулга, даашинз хийвэл зохих эсэх тухай хүүхний асуулт, эднээс бүр ч дор өрөвдсөн тухай үнэнч бус дульхан үг, энэ бүгд цөм шархыг нь эмзэглүүлэн сэдрээж, доромжлол мэт санагдан, хоёулынх нь сонсохыг хичээн буй сэтгэлийнх нь гүнд дуу үл тасрах тэр аймшигт нүргээний найрал дууг сонсоход нь хэрэгтэй нам гүмийг эвдэн, агшин зуур нүдний өмнө дэлгэгдэх тэр ид шидэт энгүй алсыг ширтэн харахад нь саад болох ажээ.

	Хоёулхан хоёр биеэрээ байхын цагт л доромж бус, сэтгэлийн шаналаангүй ажээ. Хоёул хоорондоо юм цөөн ярина. Ярьдаг юм гэхэд хамгийн аахар шаахар юмны тухай ярина. Ирээдүйд холбогдол бүхий юм дурсахаасаа хоёул адилхан булзаарна.

	Ирээдүйн бололцоог зөвшөөрөн хүлээх нь ван Андрейн дурсгалыг доромжилсон мэт санагдана. Талийгаачтай холбогдож болох юм бүхнийг хянуурлан тойрч гарна. Өөрсдийнх нь амсаж өнгөрүүлсэн, мэдэрсэн бүхнийг үгээр илэрхийлж боломгүй мэт санагдана. Ван Андрейн амьдралын нарийн ширийн юмны тухай үгээр дурсах алив дурсамж, нь өөрсдийнх нь нүдэн дээр болж өнгөрсөн шидэт явдлын сүр хүчин, ариун гэгээн ёсыг зөрчих мэт санагдана.

	Үг ярихыг байнга цээрлэн, талийгаачийн тухай яриа оруулж болзошгүй юм бүрээс хичээнгүйлэн тойрч, ярьж болохгүй юмны зааг дээр тал талаас нь тулж очин зогсдог нь тэдний мэдэрч байсан зүйлсийг дүрслэн бодоход улам хурц болгож өгнө.

	Цэвэр, төгөлдөр баяр гэж байж боломгүйн адил цэвэр, төгс гуниг гэж байж болохгүй. Ач хүүгээ асран хүмүүжүүлэгч ноёхой Марья эхний хоёр долоо хоногт аж төрж байсан гунигт ертөнцөөсөө заяаны бие даасан ганц эзэгтэй болох өөрийнхөө байр байдлын эрхээр амьдралын эрхээр гарч ирлээ. Үүнд Николушкаг суулгасан өрөө чийгтэй хүйтэн байсан учир ач хүүг нь ханиалгаад байна гэсэн захиаг садан төрлийнхнөөсөө хүлээж авсан учир хариу бичих хэрэгтэй болов. Алпатыч ажил төрлийн тухай тайлагнахаар Ярославльд ирэн, ноёхой Марьяг Москвад байшиндаа ирж санал зөвлөгөө өгөөч гэж гуйжээ. Байшинд нь яльгүй засвар хийх шаардлагатайгаас бус бүрэн бүтэн гэв. Амьдрал зогсоогүй учир аж төрөх л хэрэгтэй байлаа. Эдүгээ болтол аж төрсөн даяанчлан бясалгахын ертөнцөөс гарч ирэх нь ноёхой Марьяд хэчнээн хүнд байсан ч гэсэн, Наташаг ганцаар орхих сэтгэл зовмоор мэт, хэчнээн өрөвдөлтэй байсан ч гэсэн амьдралын санаа тавилга өөрийнх нь оролцоог шаардах тул түүнд өөрийн эрхгүй автлаа. Тэгээд Алпатыч хоёул суун данс тооцоог шалган, ач хүүгийнхээ тухай Десальтай зөвлөлдөн, Москвад хүрч очиход хэрэгтэй бэлтгэл хийж захирамж өглөө.

	Наташа ганцаар үлдэж, ноёхой Марьяг явахаар зэхэж эхэлсэн цагаас авхуулан түүнтэй уулзахаас зугтаадаг боллоо.

	Ноёхой Марья Наташаг өөртэйгөө цуг явуулаач гэж гүн ахайгаас гуйвал охиныхоо бие доройтож байгааг өдөр ирэх тусам ажин, суугаа газраа сэлгэх, Москвагийн эмч нарын тусламж авах нь чухал гэж үзээд эцэг эх хоёр нь дуртайяа зөвшөөрчээ.

	Түүнийг яваач гэж гуйхад

	— Би хаашаа ч явахгүй, намайг амар заяа үзүүлж орхиоч гэж хэлээд уй гашуу болохоосоо илүү арга барагдан хорссондоо мэлмэрч ирэх нулимсаа арайхийн барьсаар өрөөнөөс гүйж гарлаа.

	Ноёхой Марьяд хаягдаж, уй гашуугаа хуваалдах хүнгүй ганцаар болжээ гэдгээ мэдэрснээс хойш цагийн ихэнхийг өрөөндөө ганцаар олбогт сандлын өнцөг дээр хөлөө унжуулан сууж, савхан нарийн салгалсан хуруунуудаараа нэг юм уран, хутгаж, нэг юм тас гөлрөн сууна. Ийнхүү ганцаар гиюүрэн суух нь сэтгэл бухимдуулан тамирдуулна. Гэхдээ ингэж суух өөрт нь чухал байлаа. Өрөөнд хүн орж ирэхийн хамт түргэн босож, нүүр царайныхаа харц, байр байдлаа өөрчлөн, ном уншихаар буюу юм оёхоор барьж авах авч тийнхүү гөлрөн суухдаа саад болж байгаа хүнээ гарч явахыг тэсэж ядан хүлээх нь илт.

	Сэтгэлийнхээ харц, аймшигт, хүч хүрэхгүй асуулт тавин ширтэх тэр зүйлийг ямагт одоохон ойлгон, ухаарах юм шиг санагдана.

	Наташа арван хоёрдугаар сарын адгаар хар ноосон даашинзтай, гэзгээ хам хум сүлжмэр болоод, эцэж цонхийсон царайтай олбогт сандлын өнцөг дээр хөлөө унжуулан бүсийнхээ үзүүрийг үнгэж тавин хаалганы хатавч ширтэн гөлрөн сууж байлаа.

	Наташа ван Андрейн одсон хойд насны ертөнц өөд гөлрөн ширтэнэ. Урьд өөрийнх нь хэзээ ч бодоогүй байсан, урьд өөрт нь хачин алс холын, бололцоогүй мэт санагдаж байсан хойд насны амьдрал одоо их ойрхон, дотно юм шиг санагдан, нэг бол хов хоосон, эвдэрч сүйдсэн, үгүй бол зовлон, доромжлолоор дүүрсэн энэ насны амьдралаас ойлгомжтой мэт бодогдоно.

	Ван Андрейнхаа байгаа ертөнцийн зүг ширтэнэ. Гэхдээ энэ ертөнцөд байснаас нь өөрөөр харж үл чадна. Түүнийг Мытищ, Троиц, Ярославльд байсан тэр л янзаар нь харна.

	Түүнийхээ царайг харж, дууг дуулан, түүний хэлсэн, өөрийнхөө хэлсэн үгийг давтан, тэр үед хэлж болох байсан шинэ үгийг өөрийнхөө ба түүний өмнөөс зохионо.

	Ван Андрей туранхай цайвар гараараа толгойгоо тулан түшлэгтэй хүнхэр сандалд хилэн дээлээ нөмрөн хэвтэж буй нь нүдэнд тусна. Цээж нь тээр дор, мөр нь ёрдойно. Уруулаа тас жимийн, нүд нь дүрлэлзэж, цонхигор духан дээр үрчлээс нэг ил гарч, нэг арилна. Нэг хөл нь нөгөөгөөс үл мэдэгдэм түргэн чичирнэ. Түүнийг шаналгаат өвчинтэйгөө тэмцэлдэж байна гэдгийг Наташа мэдэж байлаа.

	«Тэр өвчин гэдэг нь юү вэ? Яах гэж өвдөж буй хэрэг вэ? Юу ухаарч байгаа бол? Яаж өвдөж байгаа бол?» гэж Наташа бодно. Өөрийнх нь анхаарч буйг ван Андрей анзаараад, өөдөө болон харснаа инээмсэглэлгүй ярьж эхэллээ.

	«Зовж шаналж буй хүнтэй өөрийгөө үүрд холбоно гэдэг аймшигтай. Энэ бол үүрдийн зовлон» гэж ван Андрей хэллээ. Тэгээд Наташа руу сорингуй харлаа. Наташа нөгөө л хэзээ язааныхаараа юу бодож байна гэдгээ бодож амжихаасаа урьтаад: «Энэ тэгж удаан үргэлжлэхгүй, тэр тэгэхгүй, та эдгэнэ, бүр эдгэнэ» гэж хариуллаа.

	Наташагийн нүдэнд одоо дахин яг тэр янзаараа тусаж, тэр үед мэдэрч байсан бүхэн нь бүгд санаанд орж ирлээ. Саяын энэ үгийг хэлэхэд өөдөөс нь удтал гунигтай ширүүн харсан нь харагдах шиг болон тийнхүү удтал ширтсэн нүд нь зэмлэсэн, арга тасарсан утга илэрхийлэхийг ойлголоо.

	«Тэр маань үүрд шаналсан чигээр хоцорсон бол аймшигтай байх сан гэдгийг би зөвшөөрсөн. Шаналсан чигээрээ байх юм бол түүнд маань аймшигтай байх байсан учраас л би тэгэхэд тэгж хэлсэн. Харин тэр маань түүнийг өөрөөр ойлгож, над аймшигтай байх юм шиг бодсон. Тэр маань амьд байхыг хүсэж, үхлээс айж байлаа. Би дэндүү тэнэг, бүдүүлэг хэлсэн. Би тэр тухай бодоогүй. Би огт өөрөөр бодож байсан. Хэрэв би бодож байснаа яг тэр чигээр нь хэлсэн сэн бол «үхэж л байг, миний харан байтал дандаа үхэж л байг. Одоогийн миний байгаатай жишихэд би азтай байх байсан» гэж хэлэх байлаа. Одоо... хэн ч, юу ч алга. Тэр маань үүнийг мэдэж байсан уу? Үгүй. Мэдэхгүй байсан, хэзээ ч мэдэхээс өнгөрсөн. Тэгээд одоо түүнийг засаж залруулж хэзээ ч чадахгүй» гэж Наташа дотроо бодож сууна. Ван Андрей дахиад нөгөө үгээ хэлэх ба Наташа харин дүрслэн бодож сэтгэл дотроо өөрөөр хариулна. Ван Андрейн үгийг таслаад: «Над биш, танд аймшигтай. Тангүйгээр амьдралд над юу ч байхгүй гэдгийг та мэдэж байгаа шүү дээ. Тантай цуг зовоход миний хувьд жаргал билээ» гэж хэлэв. Тэгвэл нь гараас нь барьж аван, үхэхээсээ дөрөв хоногийн урьдах нөгөө аймшигт орой атгасан шигээ элэгсэг дотноор атгав. Наташа ургуулан бодох тусам түүндээ тэр үед хэлж чадахгүй байсан өөр эелдэг дотно, хайрын үгс хэлнэ. «Би чамд хайртай... чамд... хайр сэтгэлтэй... хайртай» гэж гарыг нь салганан атгаж, гиншин уйлахгүй гэсэндээ учиргүй хүч гарган шүд зууж сууна.

	Тэгээд бөөн хар юм цээж рүү нь түрж, нулимс нүдэнд нь хурж ирснээ «үүнийг хэнд хэлж байна вэ? Тэр маань одоо хаана байна, одоо хэн болоод байгаа вэ?» гэж гэнэт өөрөөсөө асуулаа. Тэгээд бүх юм ойлгомжгүй, аягүй гайхал төрөн, түүнд халхлагдан, хөмсгөө дахин сэтгэл түгшүүртэй зангидан түүнийхээ байгаа нөгөө ертөнцийн зүг гөлрөн ширтлээ. Тэгтэл одоо л нууцад нэвтрэн тайлах нь уу гэж санагдаад явчихлаа... Гэтэл нууц яг тайлагдаж эхлэх тэр хоромд цайзын үүдний бариул ойлгомжгүй чангаар балбан сонсголыг нь эмзэглэмээр цочоогоод явчих шиг болов. Гэрийн зарц бүсгүй Дуняша айж тэвдсэн, өөрийг нь анзаарсан царайтай өрөөнд түр гэн, сүр пархийн орж ирлээ.

	— Аав дээрээ шалавхан очно уу. Золгүй явдал, Петр Ильичийн тухай... захиа гэж Дуняша онцгой, үймэрсэн царайтай эхэр татан хэлэв.

	II

	Бүх хүнээс хөндийрөн салсан ерөнхий нэгэн сэтгэлээс гадна гэр орныхноосоо хөндийрөн салсан онцгой нэгэн сэтгэгдэл энэ үед Наташад төрөх бүлгээ. Эцэг эх, Соня ер өөрийн гэсэн бүгдийнх дэндүү ойрхон, эл дол, жирийн борог санагдах нь тэдний бүх үг, бодол сэтгэл сүүлийн үед өөрийнх нь аж төрж байсан ертөнцийг доромжлох мэт тул тэдэнд хүйтэн цэвдгээр хандахаар барахгүй, тэднээ дайсагнан үзнэ. Петр Ильичийн тухай, золгүй явдлын тухай Дуняшагийн үгийг дуулсан хэр нь ойлгосонгүй.

	«Тэдэнд юун золгүй явдал гардаг билээ, ямар золгүй явдал байдаг билээ? Тэдний юм бүхэн хуучин, ижил дасал болсон, уужим тайвуу шүү дээ» гэж Наташа дотроо бодлоо.

	Түүнийг танхимд орж очиход эцэг эх нь гүн ахайн өрөөнөөс яаруу гарч ирлээ. Уйлсандаа нүүр нь нойтон үрчгэр байлаа. Цээж багтруулан уйлснаа зоргод нь тавих санаатай тэр өрөөнөөс ухасхийн гарч ирсэн бололтой, тэгээд Наташаг харснаа арга тасрангуй гараа сэгсэрчхээд, эхэр татан шаналгаатайгаар уйлж орхивол бондгор ялдам царай нь хачин эвгүй харагдана.

	— Пе... Петя... ор, ор, эх чинь... ээж чинь дуудаж байна... гээд хүүхэд адил магшин уйлж, тамир алдарсан хөлөө арай ядан сэлгэн зөөсөөр ширээ рүү очин, нүүрээ гараараа таглан ширээн дээр шахам ойчлоо.

	Тэгтэл гэнэт Наташагийн бүх биеэр цахилгаан гүйдэл гүйх шиг болон зарсхийгээд явчихлаа. Зүрх рүү нь нэг юмаар аймшигтай чанга бүлэх шиг болон хачин эвгүй өвдөв. Зүрх нь урагдан үхэж байх шиг л санагдлаа. Гэтэл ийнхүү өвчилсний дараа хамаг биеийг нь хүлж байсан амьдралын хүлээс тавигдах ш:иг болоод явчхав. Эцгээ харан хаалганы цаанаас эхийнхээ аймшигтай муухай орилохыг сонсоод өөрийгөө, өөрийнхөө гунигийг мартаж орхилоо. Эцэг дээрээ ухасхийн гүйж хүрвэл гараа тэнхэл алдан сэгсэрч, эхийнх нь үүд рүү заалаа. Ноёхой Марья доод эрүү нь чичрэн зэвхий царайлсаар үүдээр гарч ирж нэг юм хэлсээр Наташагийн гараас хөтлөв. Наташа юу ч эс харж, юу ч эс сонсоно. Тэгээд түргэн түргэн алхалсаар дотогшоо орж өөрөө өөртэйгөө тэмцэлдэх аятай эгшин зуур зогссоноо эх рүүгээ ухасхийн очлоо.

	Гүн ахай түшлэгтэй сандал дээр хачин эвгүй сунаж хэвтээд, толгойгоороо хана балбаж байлаа. Соня болон бүсгүйчүүл гүн ахайн гараас барина.

	— Наташаг, Наташаг!... гэж гүн ахай хашхирна. Худал, худал... цаадах чинь худал хэлж байна.... Наташаг! гэж хашхиран шавсан хүмүүсийг хойш түлхэнэ. Бүгд эндээс зайл, худал! Алсан гэнэ ээ!.. ха, ха, ха,...худал! Алсан гэнэ ээ!... ха, ха, ха!... худал! гэж хашхирна.

	Наташа сандал дээр өвдөглөн эхийнхээ дээрээс бөхийж, тэврэн авч, угз татан өргөж, нүүрийг нь өөр рүүгээ эргүүлээд хацраа наав.

	— Ээж ээ!... хонгор ээж минь!.. Би хажууд чинь байна, ээж минь гэж ганц ч агшин дуу тасралтгүй шивгэнэж гарлаа.

	Ээжийгээ тавилгүй, эелдгээр тэмцэлдэн дэр, ус шаардан, эхийнхээ даашинзыг урахыг нь урж, ярахыг нь ярна.

	— Хонгор хайрт ээж минь...амь сүнс... ээж минь... гэж зогсоо зайгүй шивгэнэн, толгой, гар, нүүрийг нь үнсэн, нулимс нь хамар загатнуулан зогсоо зайгүй хацар даган урсаж буйг мэдэж байв.

	Гүн ахай охиныхоо гарыг атган нүдээ аньснаа агшин зуур дуу тасарлаа. Тэгснээ гэнэт ер бусын хурдан сэвхийтэл босож, эргэн тойрон гиюүрэн харснаа Наташаг олж хараад толгойг нь тас тэврэв. Тэгснээ өвдсөнөөс үрчийсэн нүүрийг нь өөр рүүгээ эргүүлэн, удтал ширтэв.

	— Наташа, чи над хайртай юу? Наташа чи намайг хуурахгүй биз? Чи над бүх үнэнийг хэлэх үү? гэж бүдэгхэн, итгэнгүй дуугаар шивгэнэн асуулаа.

	Наташа өөдөөс нь нулимс асгарсан нүдээр харан нүүр, нүдэнд нь өршөөн, хайрлаач гэсэн гуйлтаас өөр юм үл илэрнэ.

	— Хонгор ээж минь хэмээн үглэж, уй гашууны чинь хагасыг ч болов нимгэлэхийн тулд хайр энхрийллийнхээ хамаг хүчийг шавхана.

	Хайрт хүү нь цэцэглэж яваа насан дээрээ алагдчихаад байхад өөрийгөө амьд явж болох юм гэдэгт итгэхээс татгалзан эх нь үнэн болсон явдалтай арга тасран тэмцэлдэхдээ ухаангүйн ертөнцөд орон бодит үнэнээс аврагдахыг горилж байлаа.

	Энэ өдөр, шөнө, маргааш нь өдөр шөнө хэрхэн өнгөрснийг Наташа үл санана. Эхээсээ холдсон ч үгүй, унтсан ч үгүй. Наташагийн уйгагүй, тэвчээртэй хайр энхрийлэл нь тайлбар, тайтгарууллын байдлаар биш, харин амьд явахыг уриалсан урианы ёсоор гүн ахайг агшин бүрд тал бүрээс нь тэвэрч байхын адил байлаа. Гурав дахь шөнө дээр нь гүн ахай хэдэн хором дуу тасарсанд Наташа сандлын бариул дэрлэн нүдээ анив. Тэгтэл ор чахран Наташа нүдээ нээн харвал гүн ахай орон дээр суун бүдэгхэн ярьж байлаа.

	— Чиний ирсэн нь яамай даа. Чи минь ядарчихжээ, цай уух уу? гэхэд нь Наташа босож эхдээ ойртон очлоо. 

	— Чи ч хатуужиж, өнгө зүс оржээ гээд гүн ахай охиныхоо гараас барьж авав.

	— Ээж ээ, та юу ярина вэ?...

	Наташа, нарт хорвоод үгүй болжээ хүү минь өөд болжээ! хэмээн охиноо тэврэн авч гүн ахай анх удаа уйлж эхлэв.

	III

	Ноёхой Марья явахаа хойшлууллаа. Соня гүн хоёр Наташаг орлох гэж хичээвч үл чадна. Ганц Наташа л эхийнхээ арга тасран муужрахыг болиулж чадахыг тэд харж байлаа. Наташа гурван долоо хоног хаашаа ч гаралгүй эхийнхээ дэргэд байж өрөөнд нь түшлэгтэй сандал дээр хэвтэн, хооллуулж ундлуулан, ам хамхилгүй юм ярина. Учир нь түүний эелдэг ялдам, энхрийлсэн дуу л гүн ахайн сэтгэлийг тайтгаруулах ажээ.

	Эхийнх нь сэтгэлийн шарх эдгэрч эс чадна. Петягийнх нь үхэл тал амьдралыг нь аваад явчихлаа. Петягийн нас барсан тухай мэдээ ирэх үед тавин настай сэргэлэн цовоо гялалзсан авгай байсан хүн маань сарын дараа амьдралд огт үл оролцогч үхлүүт шахам эмгэн болчихсон өрөөнөөсөө гарч ирж билээ. Гэтэл гүн ахайг дутуу алсан сэтгэлийн шарх Наташаг амьдралд дуудав.

	Элэг зүрхний эмтрээнээс үүссэн сэтгэлийн шарх хэдий хачин санагдавч бие махбодын шархны адилаар бас аньдаг юм. Гүн шарх эдгэж, махан бодын шарх адил хоёр зах нь нийлэн аньж буй шиг санагдах сэтгэлийн шарх нь дотроос түрэх амьдралын хүчинд л сая эдгэнэ.

	Наташагийн шарх бас тэгж эдгэлээ. Наташа зүйл дууссан хүн гэж бодож байлаа. Тэгтэл ээжээ хайрлах сэтгэл нь амьдралынх нь мөн чанар «хайр» өөрт нь байсаар байгааг харууллаа. Тийнхүү хайр сэргэхийн хамт амьдрал ч сэргэв.

	Ван Андрейг сүүлчийн өдрүүд Наташаг ноёхой Марьятай холбож өгсөн билээ. Дахин учирсан золгүй явдал тэр хоёрыг улам ч ойртуулж өглөө. Ноёхой Марья явахаа хойшлуулж, сүүлийн гурван долоо хоногт Наташаг хүүхэд адил харж тордон бөөцийллөө. Эхийнхээ өрөөнд өнгөрүүлсэн сүүлчийн хэдэн долоо хоног Наташагийн тамир тэнхээг алдуулжээ.

	Нэг өдөр үд дээр Наташагийн халууран чичирч байгааг үзээд түүнийг ноёхой Марья өрөөндөө аваачин орондоо хэвтүүлээд хөшиг буулган гарч одох гэвэл Наташа дуудан

	— Би унтмааргүй байна. Мари, дэргэд маань жаахан суугаач гэж гуйлаа.

	— Чи их ядарсан байна, унтахыг хичээ.

	— Үгүй, үгүй. Чи намайг яах гэж тэндээс гаргав аа? гэж гүн ахай асууна.

	— Бие нь их сайн болж байгаа. Өнөөдөр хачин сайхан ярьж хөөрч байна билээ гэж ноёхой Марья хэллээ.

	Наташа өрөөний сүүмгэр гэрэлд ноёхой Марьягийн царайг ажин хэвтэнэ.

	«Ахтайгаа адил юм уу, үгүй юу. Адил юм аа, үгүй ч юм уу. Гэхдээ онцгой, хүний, огт шинэ, үл мэдэгдэх хүн юм аа даа. Тэгээд бас над хайртай юм гээч. Хүний мөсөөр ямархуу хүн юм бол доо. Хачин цайлган цагаан. Гэхдээ? Юу гэж бодож байгаа бол оо? Намайг юу гэж бодож байдаг юм бол доо? Нээрэн л гоё хүүхэн юм даа» гэж Наташа бодно.

	— Маша гээд гарыг нь мятралгүй өөр рүүгээ татан Маша, чи намайг тэнэг гэж битгий бодоорой. Бодохгүй биз? Маша, хонгор минь. Би чамд их хайртай. Хоёул ёстой сайн найз байя гэв.

	Тэгээд ноёхой Марьяг тэврэн авч, нүүр, гарыг нь үнсэж гарлаа. Наташагийн сэтгэл ийнхүү хөөрсөнд ноёхой Марья ичиж, нөгөө талаар баярлав.

	Энэ өдрөөс эхлэн Наташа ноёхой Марья хоёрын дунд гагцхүү хүүхнүүдийн хооронд л байдаг тэрхүү эелдэг сэтгэл хөөрөнгүй үерхэл тогтлоо. Хоёул бие биеэ зогсоо зайгүй үнсэн, бие биедээ эелдэг ялдам үгс ярин, цагийн ихэнхийг цуг өнгөрөөнө. Хэрэв нэг нь гадагш гарвал нөгөөгийнх нь сэтгэл зовон, хойноос нь очих гэж яарна. Тус тусдаа саланги байсныг бодох нь ээ нэг дороо байхад үг хэл илүү их нийлж буйгаа мэднэ. Тэдний хооронд үерхлээс ч илүү хүчтэй сэтгэлийн холбоо тогтоон нь энэ бол гагцхүү бие биеийнхээ байхад л аж амьдрах бололцоотой гэсэн этгээд сэтгэл байлаа.

	Заримдаа хоёул хэдэн дагаар дув дуугүй байна. Заримдаа бүр орондоо орсон хойноо өглөө болтол ам хамхилгүй юм ярина. Төлөв аль дивангарын өнгөрсөн явдлын тухай ярина. Ноёхой Марья хүүхэд ахуй үеийнхээ тухай, эхийнхээ тухай, эцгийнхээ тухай, хүсэл мөрөөдлийнхөө тухай ярина.

	Үнэнч, дуулгавартай байх амьдрал амь насаа өргөл христосын энэ хайлган уярмал занг урд нь эс ойлгон тоохгүй хэнэггүй байдаг байсан Наташа маань одоо ноёхой Марьятай хайр энхрийллээр холбогдсоноо ухаараад ноёхой Марьягийн өнгөрсөн үеийг ч таашаан, урд ойлгохгүй байсан амьдралын тэр талыг ч ойлгох болжээ. Гэхдээ өөр өөр баяр баясгалантай сурсан болохоор дуулгавартай байх, амь насаа өргөх зантай байя гэж бодсонгүй, харин өрөөл бусдад буй өөрийнхөө урд нь ойлгохгүй байсан буянт үйлийг одоо ойлгон, хайрлах болжээ. Наташагийн хүүхэд ахуй цаг, анхны залуу халуун насны тухай яриаг сонсож буй ноёхой Марьяд ч урд өөрийнх нь ойлгохгүй байсан амьдралд итгэх, амьдралд баясан цэнгэх амьдралын өөр нэг тал бас нээгдэнэ.

	Өөрсдөдөө буй ариун нандин дээд сэтгэл гэж санагдах тэр зүйлийг үгээр эвдэхгүйн тулд түүнийхээ тухай нөгөө л янзаар юу ч эс ярина. Түүний тухай ийнхүү дугуй байх нь бага багаар түүнийг мартах болгож байлаа. Үүндээ өөрсдөө үл итгэнэ.

	Наташа турж эцэн, царай нь цонхийж, тамир тэнхэл их сульдсан учир хүн болгон түүний эрүүл мэндийн тухай ярина. Тэгж ярих өөрт нь ч аятайхан байна. Гэхдээ заримдаа үхэх вий гэж айхаар барахгүй өвдөх, сульдах, гоо үзэсгэлэнгээ алдах вий гэж айн, нүцгэн гараа заримдаа анхааралтай ажин, турж эцсэнд нь гайхан, үгүй бол шуумайж, өрөвдөлтэй болоон мэт санагдах нүүрээ өглөөгүүр толинд харна. Түүнд ингэх ёстой юм шиг санагдах авч түүний хамт айдас хүрэн, гунигтай болно.

	Нэг удаа дээшээ түргэн гарч очсоноо янцаглан амьсгаадав. Тэр даруй доод давхарт хийх юм санаанаасаа өөрийн эрхгүй зохион тэндээс дахин дээшээ гүйж гаран тамир тэнхээгээ сорин, өөрийгөө ажлаа.

	Дараа нь нэг өдөр Дуняшаг дуудвал хоолой нь эвгүй доргив. Түүний ирж яваа хөлийн чимээг сонссон хэр нь дуу дуулдах тэр хэвийн дуугаараа дахин дуудлаа.

	Хүүхэн үүнээ мэдэхгүй байлаа, итгэх ч үгүй байх байлаа. Гэтэл сэтгэл зүрхийг нь хучсан нэвтэлшгүй мэт санагдах лаг лайн давхарга дороос зулзаган ногооны туяхан нарийн шилмүүс соёолон цухуйжээ. Тэрхүү шилмүүс үндэс язгууржин хүүхнийг дарсан гунигийг амьдралын мөчир найлзуураар хучин, тэгээд тэр уй гашуу удахгүй үзэгдэх, ажиглагдахаа болино. Шарх дотор талаасаа аньж байлаа.

	Нэгдүгээр сарын адгаар ноёхой Марья Москва явлаа. Наташаг бас эмч нартай зөвлөлдөхөөр цуг яв гэж гүн шаардав.

	IV

	Хөмрөн хаях, тастах гэсэн цэргүүдийнхээ хүслэнг Кутузовын барьж чадаагүй Вязьмагийн дэргэдэх мөргөлдөөний дараа Улаан хүртэл францынхны цааш зугтаж араас нь оросууд хөөсөн үед тулалдаан болсонгүй. Дайсан их хурдан зугтаж байсан тул оросууд гүйцэж эс чадан морин цэргийн ба их бууны морьд цуцаж байлаа. Бас францынхны хаахна хүрч яваа тухай хэзээ ямагт буруу мэдээ ирдэг байлаа.

	Хоногт дөчин бээр газар зогсолтгүй явах тул оросын их цэргийнхэн эцэж сульдан, түргэн явж чадахаа больж байлаа.

	Оросын армийн хэр эцэж ядарсныг ойлгоё гэвэл Тарутинаас гарах үед зуун мянга гаруй хүнтэй байсан оросын арми бүх замын турш тавин мянга хүрэхгүй нь алагдаж, шархтан, зуу хүрэхгүй нь олзлогдсон атал Улаанд тавин мянган хүнтэй хүрч очсон тэр баримтын учир холбогдлыг тодорхой ойлгох хэрэгтэй юм.

	Францын хойноос оросууд түргэн хөөцөлдсөн нь зугтаах явдал францынханд ямар хөнөөл учруулсан шиг оросуудад мөн тийм хөнөөлтэй байлаа. Ялгаа нь гэвэл Оросын арми зоргодоо явж, францын армийг нөмөрч байсан мөхөөхийн аюул занал байсангүй, бас францынхны хоцорсон өвчтөн нар дайсны гарт үлдэж байсан бол оросынх нутаг усандаа үлдэж байлаа. Наполеоны армийн хорж байсан шалтгаан бол түргэн явсных байлаа. Оросын цэрэг, Францын цэргийнхтэй адил тэнцүү хорж байсан нь түүний мадаггүй нотолгоо болж өгнө.

	Тарутины дэргэд, Вязьмагийн дэргэд байсантайгаа адил Кутузовын бүх үйл ажиллагаа нь францынханд сүйрэлтэй зугталтад (Петербургийнхэн, армид оросын генералуудын хүсэж байсан шиг биш), биш, харин дайсны зугтахад дөхөм үзүүлэх, өөрийн цэргийн урагшлахыг хөнгөвчлөхөд эрх мэдлийнхээ хүрэх чинээгээр чиглэж байлаа.

	Түүнээс гадна түргэн урагшилж байснаас болоод сульдан түүртэх, асар их хорох явдал цэргийн дотор үзэгдсэн цагаас авхуулан цэргийнхээ аяныг удаашруулах, хүлээж азнах өөр нэг шалтгаан гарч иржээ. Оросын цэргийн зорилго бол францынхныг мөрдөн хөөх явдал байлаа. Францынхны явах зам мэдэгдэхгүй учир тэднийг шил даран ойрхон мөрдөх тусам улам их газар туулна. Харин нэлээд зайдуу мөрдвөл францынхны мурийж тахиралдсан хөдөлгөөнийг дөт шулуун замаар огтлон мөрдөж болох байлаа. Генералуудын санал болгож байсан бүх уран ов мэх гэдэг нь цэргийн явах зам, сэлгээн шилжээнийг олшруулахад оршиж байлаа. Гэтэл цорын ганц ухаалаг зорилго бол тэр шилжээнийг цөөрүүлэхэд байсан юм. Москвагаас Вильна хүртэлх бүх аяны туршид Кутузовын үйл ажиллагаа энэ зорилгод чиглэж байлаа. Тэгэхдээ санаандгүй, түр зуур биш, харин туйлын тууштай чиглэж байсан учир түүнээ ганц ч удаа өөрчлөөгүй билээ.

	Францчууд ялагдсан, дайсан зугтаж байна, тэднийг хил гартал хөөх хэрэгтэй гэж оросын цэрэг бүхний мэдэж байсан зүйлийг Кутузов ухаанаараа буюу шинжлэх ухаанаар биш, бүх Орос амин сүнсээрээ мэдэж, мэдэрч байлаа. Түүний хамт үзэгдээгүй хурдан, цаг улирлын хувьд бэрх энэ аяны хамаг хүндийг цэрэгтэйгээ цуг мэдэрч байлаа.

	Товойж гарах, хэн нэг хүнд гайхал бишрэл төрүүлэх, үүний тулд гүн юм уу ван хүн олзлон авахыг хүссэн генералуудад, ялангуяа орос биш генералуудад бол аливаа тулалдаан хийх нь утга учиргүй, зохисгүй байсан энэ үе л чухамдаа тулалдаан хийх, хэн нэгийг нь ялах цаг шиг санагдаж байлаа. Байлдаан хийлгүйгээр ганцхан сарын дотор тэн хагастаа ортол хорогдон, хамгийн шилдэг сайхан ийм нөхцөлд зугтсаар байгаа өөдгүй муу хувцастай, үстэй дээлгүй, өлөн зөлмөн яваа, туулж өнгөрүүлснээсээ ч, их замыг хил хүртэл туулах учиртай байсан дайсны цэрэгтэй тулалдах төслийг дараа дараалан үзүүлэхэд Кутузов ердөө л мөрөө хавчжээ.

	Ялангуяа энэ товойж гарах гэсэн, ов мэх хийх, хөмрөн хаях, тастан бут цохих гэсэн эрмэлзэл оросын цэрэг францын цэрэг дээр улаан халз буусан үед онцгой илрэн гарч байлаа.

	Францынхны гурван цувааны нэгийг олох гэж бодон хайсаар Улаан суурины дэргэд арван зургаан мянган хүнтэй Наполеон дээр яг буучихсан үед тэр эрмэлзэл бүр ч хурц тодорчээ. Энэхүү хөнөөлт мөргөлдөөнөөс ангижрах, цэргээ хямгадахын тулд Кутузов бүхий л арга чаргаа хэрэглэсэн боловч францын бут цохигдсон цэргийг оросын армийн хүч сульдсан хүмүүс олж устгах ажил Улаан суурины дэргэд гурав хоног үргэлжилжээ.

	Том байлдаанд орох, байрлалыг нэгдүгээр цуваа тийшээ явна гэх мэтээр бичиж байсан боловч хэзээ язааныхаараа бүгд тэр төлөвлөгөө ёсоор эс болж байлаа. Хунтайж Евгений Виртемберский дэргэдүүр гүйж байгаа бөөн францыг уулан дээрээс буудан сэлбэг хүчин шаардаж байсан боловч тэр нь хүрч ирсэнгүй. Францчууд шөнө нь оросуудыг тойрон гарч бутран, ойд нуугдаж, чадах ядахынхаа хирээр цааш зугтсаар байлаа.

	Хэрэг болоод байсан үед хэзээ ч эс олдох отрядынхаа аж ахуйн хэргийн тухай юу ч мэдэхийг хүсэхгүй байна гэж ярьж байсан, өөрөө өөрийгөө «айхыг үл мэдэх, өө сэвгүй баатар» гэж нэрлэгч, францчуудтай ярилцахын хэнхэг туссан Милорадович францчууд руу элч илгээн бууж өгөхийг шаардан цаг алдаж, тэгээд тушаагаагүй зүйл хийж байлаа.

	Цэрэг дээрээ хүрч очин, морин цэргийнхэндээ францчуудыг заан

	— Хүүхдүүд ээ, энэ цувааг та нарт бэлэглэж байна гэж хэлбэл арай чүү гэлдэрч байгаа морин цэргүүд нь морьдоо давируулаараа давиран, сэлмээрээ гуядсаар асар их хүч гарган цохиулсаар нөгөө бэлэглэсэн цуваан дээр, өөрөөр хэлбэл, осгож бээрсэн, өлсгөлөн үй олон франц дээр хүрч очсонд бэлэглэсэн цуваа нь буу зэвсгээ хаян, аль хэдийнээс хүсэж байсан ёсоороо бууж өгөн амар заяагаа үзэв.

	Улаан суурины дэргэд хорин зургаан мянган хүн, хэдэн зуун их буу, маршлын очир гэж нэрлэж байсан таягархуу нэг мод сэлт олзлон авч, тэнд хэн товойж гарсан тухайгаа маргалдан, сэтгэл маш маадгар байцгаалаа. Гэхдээ Наполеоныг, эсхүл аль нэг баатар, маршлаас нь олзолж авсангүй гэж машид харамсан, үүнээсээ болж бие биеэ, ялангуяа Кутузовыг машид зэмлэж байлаа.

	Хөөрсөн сэтгэлдээ автсан хүмүүс гарцаагүйн хамгийн гунигт хуулийг л мухар сохроор биелүүлэгчид байлаа. Тэд өөрсдийгөө баатар гэж тооцон, хийсэн зүйлсээ хамгийн нэр төртэй, ариун үйлс гэж санаж байлаа. Тэд Кутузовыг зэмлэн, Наполеоныг ялахад аян дайны бүр эхэн үеэс саад хийн өөрийнхөө шуналыг хангахаас өөр юм эс бодон, санаа амар байсан, Улаан суурины дэргэд Наполеоны байгааг мэдэж бүрмөсөн балмагдсан учир их цэргийг тэнд зогсоочихсон гэх юм уу, Кутузовыг Наполеонтой хуйвалдаантай байсан, түүнд хахуульдсан5 гэж бодож болмоор байна; энээ тэрээ гэх мэтээр ярилцаж байлаа.

	Түүгээр тогтохгүй хөөрсөн сэтгэлдээ автсан орчин үеийнхэн ярихдаа, үе удам, түүх Наполеоныг суу их хүн хэмээн зөвшөөрөн хүлээсэн гэж, Кутузовыг гадаадынхан нь ов зальтай, садар самуун, ордны дорой өвгөн гэж, оросууд нь гагцхүү орос нэртэйгээрээ л ашигтай хүүхэлдэй гэж тодорхой бусаар нэрлэж байлаа.

	V

	Кутузовыг алдаа гаргалаа гэж 12, 13 онд шууд зэмлэж байлаа. Кутузовын хийсэн юманд хаан эзэн сэтгэл гонсгор байлаа. Эрхэм дээдэс түүний зарлигаар ойрмогхон бичсэн түүхэнд Кутузов бол Наполеоны нэр сүрээс айгч ордны зальтай худалч этгээд, Улаан суурин, Березиний дэргэдэх алдаагаараа оросын цэргийн яруу алдар - Францын төгс ялах ялалтыг үгүй хийсэн хүн гэж өгүүлжээ.

	Орос оюун ухаан зөвшөөрөн хүлээдэггүй их хүмүүсийн хувь заяа биш, дээд тэнгэрийн хүсэл зоригийг биелүүлэхдээ түүнд хувийнхаа хүсэл зоригийг захируулдаг хэзээ ямагт ганцаардмал байдаг ховорхон тохиох тэр хүмүүсийн хувь заяа гэвэл ийм ажгуу. Дээд хуулийг сэнхэрсний нь төлөө энэ хүмүүсийг олон түмэн үзэн ядах, жигшин үзэхээрээ шийтгэдэг.

	Оросын түүхчдийн хувьд гэвэл (хэлэхэд ч хачин аймшигтай байна!) Наполеон бол түүхийн өчүүхэн дорд зэвсэг, хаана ч, хэзээ ч, хөөгдөн цөлөгдөж явахдаа ч хүнийхээ нэр төрийг хугалаагүй хүн. Наполеон бол бишрэм, магтах хүн, суу их хүн мөн. 1812 онд Бородиногоос Вильна хүртэл үйл ажиллагааныхаа эхнээс аваад адаг хүртэл ганц ч үйлдэл, ганд ч үгээрээ өөрөөсөө нэг ч удаа урваж хувираагүй. Кутузов бол түүхэн дахь амь хайргүй зүтгэсний ер бусын дуурайл, ирээдүйн ач холбогдол бүхий үйл явдлыг одоо цагт ухаарахын дуурайл мөн. Кутузов оросын түүхчдэд арчаагүй тийм гэхийн тэмдэггүй зүйл шиг санагдаж байна. Кутузовын тухай, 12 оны тухай ярихад тэдэнд хэзээд жаахан ичгэвтэр байдаг юм шиг бичиж байна.

	Тэгтэл үйл ажиллагаа нь ганц зорилгод гуйвалтгүй байнга чиглэж байсан Кутузов шиг тийм түүхт хүнийг олоход бэрх. Энэ хүний тавьсан зорилго шиг нийт ард түмний хүсэл зоригтой тэгж их нийцэж, эн тэнцэж байсан зорилгыг төсөөлөн бодоход бэрх.

	12 онд Кутузовын бүх үйл ажиллагааны биелүүлэхээр чиглэж байсан зорилго шиг тэгж төгс биелсэн түүхт хүний өөртөө тавьж байсан зорилгын өөр жишээг түүхээс олоход бүр ч бэрх.

	Цац суварга дээрээс харагч дөчин зууны тухай, эх орондоо зориулан өргөж байгаа золиосны тухай, өөрийнхөө юу хийх гэсэн бодолтой, юу хийсэн тухайгаа Кутузов хэзээ ч ярьж байгаагүй билээ. Өөрийнхөө тухай, ерөөс юу ч эс ярин, ямар ч үүрэг эс гүйцэтгэн, хэзээ ямагт хамгийн энгийн ердийн хүн шиг санагдан хамгийн энгийн ердийн зүйлс л ярьдаг байлаа. Охиддоо болон хатагтай Стэелд захиа бичин, роман зохиол уншин, үзэсгэлэн гоолиг хүүхнүүдийн дунд байхдаа дуртай, генерал, офицер, цэргүүдтэйгээ тоглоом наадам хийн, өөрт нь ямар нэг юм нотлохыг хүссэн хүмүүсийн өөдөөс үг сөрдөггүй хүн байлаа. Москваг орхисны буруутан болгон зэмлэх, «Ta тулалдаан хийлгүйгээр Москваг орхихгүй гэж амласан шүү дээ!» гэж хэлэхээр гүн Гастойчиныг Яузын гүүр дээр давхин ирэхэд Кутузов уг нь Москваг орхидгоо орхичихсон байсан хэр нь: «Москваг тулалдаангүйгээр би орхихгүй» гэж хариулжээ. Хаан эзний зарлигаар хүрч ирсэн Аракчеев их бууны ангийн даргаар Ермоловыг томилох хэрэгтэй гэж хэлэхэд Кутузов уг нь ганц хормын урьд огт өөр юм хэлж байсан хэр нь: «Би дөнгөж сая мөн үүнийг хэлээд байна» гэж хариулжээ.

	Өөрийг нь хүрээлэн буй ухаан мулгуу бөөн хүний дундаас үйл явдлын асар их ач холбогдлыг тэр үед гав ганцаархнаа ойлгож байсан түүнд нийслэлийнхээ гамшигт учирсны гэмийг өөртөө ч тохно уу, гүн Растопчинд ч тохно уу ямар ялгаа байна? Их бууны ангийн даргаар хэнийг томилно гэдгийг бүр ч сонирхож байсангүй.

	Бодол санаа, түүний илэрхийлэл болсон үг бол хүмүүсийг хөдөлгөгч уг чанар биш гэдгийг амьдралынхаа туршлагаар яс махандаа тултал итгэсэн энэ настай хүн ганд энэ удаад ч биш, ерөөс толгойдоо хамгийн түрүүнд орж ирсэн ямар ч утга учиргүй үгийг бишгүйдээ хэлнэ.

	Гэхдээ юу хэлж байгаагаа ойшоодоггүй энэ хүн маань дайны бүх үеийн турш биелүүлэхээр зорьж явсан тэр цорын ганц зорилгодоо үл нийцэх ганд ч үгийг болов бүх үйл ажиллагааны туршид ганц ч хэлээгүй билээ. Бодол санааг нь ойлгохгүй гэдгийг ойлгон арга барагдаж байсан хэр нь бодол санаагаа хамгийн янз бүрийн нөхцөлд нэг бус удаа өөрийн эрхгүй гарган хэлж байлаа. Шадар хүмүүстэйгээ таарахгүй болсон Бородиногийн тулалдааны үеэс авхуулан «Бородиногийн тулалдаан бол ялалт мөн» гэж ганцаархнаа хэлсэн, үүнээ үхэн үхтлээ мэдээлэл, айлтгалдаа ч, амаар ч ахин дахин бичиж. хэлж байлаа. Москваг алдсан нь Орос орныг алдсан хэрэг биш гэдгийг ганцаархнаа хэлж байлаа. Найрамдал байгуулъя гэсэн Лористоны саналын хариуд: «найрамдал байгуулж болшгүй, учир нь ард түмний хүсэл ийм бүлгээ» гэж хариулжээ.

	Бидний xuùж байгаа ов мэх бүгд хэрэггүй, бүх юм бидний хүсэж байгаагаас ч хамаагүй сайнаар өөрөө заяандаа бүтэж байна, дайсанд зам тавьж өгөх хэрэгтэй. Тарутин, Вязьма, Улааны аль алинд тулалдаан хийхийн хэрэггүй, францчууд юугаа л аваад гарна гараг, харин арван францаар боловч нэг орос цэргийнхээ амийг солихгүй гэж францынхныг ухарч байх бүх үеийн турш ганцаархнаа хэлж байлаа.

	Бидэнд дүрслэн үзүүлж байгаачлан ордны энэ хүн маань ганцаархнаа хаан эзний сэтгэлд нийцүүлэхийн тулд Аракчеевт худал хэлэн, ордны энэ хүн маань ганцаархнаа Вильнад хаан эзний уурыг хүргэн байж хилээс цааш дайн хийх хортой, ашиггүй гэж хэлжээ.

	Үйл явдлын ач холбогдлыг Кутузов тэр үед ойлгож байсан гэдгийг дан үгээр нотлохгүй сэн билээ. Өчүүхэн төдий ч ухарч буцалгүйгээр ганцхан зорилгод бүгд чиглэгдэж байсан үйлдэл нь бас нотолж байна. Түүний үйлдэл гурван үйлээс бүрдэж байлаа. Үүнд: 1) Францчуудтай мөргөлдөхийн тулд бүх хүчээ хөвчлөн цайчлах; 2) тэднийг ялан дийлэх; 3) ард түмэн, их цэргийнхээ гамшгийг аль болохоор хөнгөвчлөн дайсныг Орос орноос хөөн гаргах энэ гурав байлаа.

	Тэвчих, цагийг хүлээх гэдэг уриатай, шийдмэг ажиллахын дайсан, удаашруулагч тэр Кутузов маань Бородиногийн тулалдаанд цаглашгүй ёслол төгөлдрөөр зэхэн улмаар тулалдана. Аустерлицын тулалдааны үеэр, түүний эхлэхээс өмнө: түүнийг ялагдлаар шувтарна гэж. хэлж байсан тэр Кутузов маань Бородиногийн тулалдааныг ялагдлаар дуусна гэж генералуудын үнэмшүүлж байсныг үл хайхран, ялсан тулалдааны дараа их цэрэг ухрах ёстой болсон түүхэнд дуулдаагүй жишээ гарсан ч гэсэн Бородиногийн тулалдаанд бол ялалт мөн гэж бүгдээс зөрөн ганцаархнаа үхэн үхтлээ нотолж байлаа. Одоо хийгээд ашиггүй тулалдааныг хийхгүй байж, шинэ дайн эхлэлгүй, Оросын хил давалгүй байх нь зүйтэй гэж дайсны ухрах бүх үеийн турш ганцаархнаа зүтгэж байлаа.

	Хэдэн арваадхан хүний толгойд байсан зорилгыг олон түмний үйл ажиллагаанд хавсаргахгүй юм бол эдүгээ үйл явдлын ач холбогдлыг ойлгоход их хялбархан байна. Учир нь бүх үйл явдал уг дагаврынхаа хамт бидний урд байж байна.

	Тэгвэл тэр настай хэн хүний санал бодлоос зөрөн үйл явдлын ард түмний хувьд ямар утга учиртайг хэрхэн гав ганцаархнаа үнэн зөвөөр тааварлаж, бүх үйл ажиллагааныхаа туршид түүнээс ганц ч эргэж хургасангүй вэ?

	Болж байгаа үйл явдлын утга учрыг урьдчилан харах ер бусын энэ хүчнийх нь эх ундарга ариун тунгалаг, төгс хүчтэй чигээр нь алд биедээ хадгалж явсан ардаа гэх сэтгэлд нь байж байлаа.

	Гагцхүү энэ сэтгэлийг нь үнэлэн үзсэн явдал хаан эзний хайр энэрлээс гарсан энэ өвгөнийг хааны хүсэл зоригоос гадуур ардын дайны төлөөлөгч болгон ард түмнийг тийм хачин замаар сонгох болгосон юм. Гагцхүү энэ сэтгэл нь хүний хамгийн дээд өндөрлөгт хүргэж, ерөнхий командлагч тэр өндөрлөг дээрээс бүх хүч чадлаа хүмүүсийг алж хядахад биш, аварч, өрөвдөхөд зориулж байлаа.

	Энгийн, даруу, тэр учраас чин үнэхээр хүчит хүн болох энэ хүн түүхийн санаанаасаа зохиосон европ баатрын хуурамч хэвд багтаж чадахгүй сэн билээ.

	Зарц хүнд сүр хүчний тухай өөрийнх нь ойлголт байдаг учраас зарц хүнд агуу их хүн гэж байж зохихгүй.

	VI

	Арван нэгдүгээр сарын таван бол Улаан суурины тулалдаан гэгчийн анхны өдөр байлаа. Хүрч очвол зохих газар нь авч очоогүй генералуудын алдаа raüгаж, зөндөө маргалдсаны дараа үдэш болохын өмнө; дайсан газар сайгүй зугтан, тулалдаан хийж болшгүй, хийх ч үгүй нь тодорхой болж, тушаал өөрчлүүлэхээр туслах нарыг тал тал тийш илгээсэн дараагаа Кутузов Улаан сууринаас Буянт суурин орохоор мордов. Жанжин штабыг мөн өдөртөө тийш нүүлгэв:

	Хүйтэн цэлмэг өдөр байлаа. Кутузов өөрт нь дургүйцэн, ард нь шивнэлдэн яваа бараа бологч үй олон генерал дагалдуулан Буянт сууриныг чиглэн тарган цагаан морьтой галгиулж явлаа. Өнөөдөр олзолж авсан францчууд (энэ өдөр долоо мянгыг олзолж авчээ) зам туршид галын дэргэд шавааран ээнэ. Буянт суурин арай хүрээгүй явтал уранхай ноорхой хувцастай, юу олдсон бүгдээрээ толгойгоо боосон, нөмөрсөн олзлогдсон үй олон хүн хөллөгөөнөөс буулгасан францын их бууны урт цувааны дэргэд шавааралдан дүнгэнэлдэж байлаа. Ерөнхий командлагчийг ойртож очихын хамт яриа тасарч бөгтөр мөрөн дээр нь бөх шиг овойх хөвөн дотортой шинель, улаан цагаан хосолсон хүрээт малгай өмсөн, замаар алгуурхан галгиулж яваа Кутузовын зүг бүгдийн хараа чиглэв. Генералуудын нэг их буу, францчуудыг хаанаас олзлон авснаа илтгэлээ.

	Кутузов юманд бодлогоширч явсан бололтой, генералын үгийг сонссонгүй, тэгээд нүдээ сэтгэл гонсгор онийн үрчийж, бусдаас онцгой арчаагүй харагдах тэдгээр олзлогдогсдыг анхааралтай, нягтлан ширтэв. Франц цэргийн олонхынх нь хамар хадар хөлдөн нүүр согогтой болсон, бараг цөмийг нь нүд улайн, зовхи хавагнан идээлжээ.

	Замын хажууханд бөөн франц зогссоны хоёр нь (нэгийнх нь нүүр цул хатгинд идэгджээ) түүхий мах гараараа тастан иднэ. Хажуугаараа өнгөрч буй өөрийг нь гүйлгэн харсан харцанд, Кутузовыг хяламхийн харснаа дорхноо буруу харан, хийж буй юмаа үргэлжлүүлж буй дул хатги болсон тэр цэргийн харсан хорсолтой харцанд нэг л аймшигтай, араатны шинж байх ажээ.

	Кутузов тэр хоёр цэргийг удтал анхааралтай ширтсэнээ царан улам ч үрчийн нүдээ онийлгоод толгойгоо бодлогошронгуй сэгсэрлээ. Өөр нэг газар франц цэргийн дал мөрийг алгадан, юм эелдгээр ярьж байгаа орос цэргийг олж харав. Кутузов дахиад нөгөө л янзаараа толгой сэгсэрлээ.

	— Чи юу яриад байна? хэмээн нөгөө илтгэлээ үргэлжлүүлж, олзлон авсан франц туг өөд ерөнхий командлагчийн анхаарлыг хандуулж Преображений хорооны фронтын өмнө зогсож байгаа генералаас асуулаа.

	— Өө туг уу! гэж Кутузов хамаг бодол нь явчхаад байсан зүйлээсээ арай ядан салав бололтой хэлэв. Тэгээд эргэн тойрон хайнгад харвал үг хэлэхийг нь хүлээн мянга түмэн хүн тал талаас нь ширтэж байлаа.

	Кутузов Преображенийн хорооны өмнө очин зогссоноо удаанаар шүүрс алдаад нүдээ анив. Бараа бологчдын нэг туг барьсан цэргүүдийг ойртон ирж, ерөнхий командлагчийг тойруулан тугаа хатгагтун гэж дохив. Кутузов хэдэн хором дугуй болсноо өөрийнхөө албанд аргагүй захирагдан дургүй нь аргагүй өөд харан, ярьж эхлэв. Бөөн офицер хүрээлэн зогсоно. Офицеруудыг эргэн тойруулан анхааралтай харснаа заримыг нь танив.

	Цэргүүдэд, дахиад офицеруудад хандан

	— Ta бүхэнд цөмд нь баярлалаа гэж хэлэв. Эргэн тойрон түгэх нам гүмд алгуур ярих түүний үг тодхон сонстоно. — Хүнд хэцүү албанд үнэнчээр хүчин зүтгэж байгаад чинь та бүхэнд цөмд нь баяр хүргэе. Ялалт хийлээ, орос орон та бүгдийг мартахгүй. Ta бүхний яруу алдар үеийн үед дуурьсаг! гэснээ бүгдийг тойруулан хараад дуугүй боллоо.

	Францын бүргэд сүлдийг Преображенийнхны тугийн өмнө санаандгүй бөхийлгөн барьсан цэрэгт

	— Толгойг нь бүр бөхийдөг, доош нь доош нь ухайс даа. Урай, Хүүхдүүд ээ! хэмээн эрүүгээ түргэн хөдөлгөн хэлэв.

	— Ура-ра-рай! хэмээн мянга түмэн хүн бархиралдав.

	Цэргүүдийг хашхиралдаж байх хоорондуур Кутузов эмээл дээрээ бөхийн толгой гудайлган доогтой дөлгөөнөөр нүд анивчив.

	Дуу тасарсан хойно

	— Ингэхэд ахан дүүс минь... гэснээ дуу, нүүр царай нь хувиран, ерөнхий командлагч биш, нөхдөдөө хамгийн чухаг бололтой зүйлийг одоо уламжлахыг хүссэн энгийн, өвгөн хүн ярьж эхлэв.

	Түүний одоо юу хэлэхийг сайн сонсохын тулд бөөн офицер болон цэргүүд тэрүүхэн дороо хөдөлсхийв.

	— Ингэхэд байна аа, ахан дүүс минь, та бүхэнд хүнд байгаа гэдгийг би мэдэж байна, гэхдээ яая гэх вэ? Тэсэж үзэгтүн, одоо тун яльгүй үлдлээ. Зочдоо гаргаж өгөөд амарцгаагуузай. Харин зүтгэсний чинь төлөө та бүгдийг хаан мартахгүй. Ta бүхэнд хүнд байгаа, гэхдээ эх орон нутаг усандаа байж байна шүү дээ. Гэтэл эднийг харж байгаа биз дээ гээд олзлогдогсдыг заан тартагтаа тулсан гуйлгачнаас долоон дор байна. Эднийг хүчтэй чадалтай байхад нь бид хайрлаж байгаагүй, одоо бол харин хайрлаж болно. Эд ч бас л хүн шүү дээ. Тийм биз дээ, хүүхдүүд дээ! гэв.

	Тэгээд эргэн тойруулан харснаа өөдөөс нь тас ширтэн, хүндэтгэнгүй байдалтай гайхан харж буй харцнаас өөрийнхөө саяын хэлсэн үгийг дэмжиж буйг олж мэдэн, царай нь өвгөн хүний номхон даруу инээмсэглэлээр улам улам гийн баясаж, завж, нүднийх нь буланд цацраг үрчлээс үүсэв. Кутузов дугуй болсноо эргэлзэн гайхах адил дуугүй болов.

	— Тэднийг манайд ир гэж урьж залсан хэн байгаа юм. Хохь нь болоод... хэмээн гэнэт хэлснээ өөд болон харав. Тэгснээ морио далайн ташуурдаж, баясгалантай хөхрөлдөн, урай хашхиралдаж эгнээгээ алдсан цэргүүдээс аян дайны бүх үеийн турш анх удаагаа хар эрчээрээ давхин одлоо.

	Кутузовын хэлсэн үгний утга цэргүүдэд ойлгомжтой байсан нь юу л бол. Фельдмаршалын эхлээд сүрлэг, төгсгөл рүү дайлган цагаан өвгөн хүний үгийн утга санааг хэн ч уламжлан дамжуулж эс чадна.

	Гэхдээ энэ ярианы чин сэтгэлийн утга санаа нь ойлгомжтой байсан төдийгүй, ёслол төгөлдөр агуу сэтгэлийг дайсныг өрөвдөх, өөрийнхөө үнэн зөвийг ухаарахтай хослон өвгөн хүний чухамдаа л ийм цайлган цагаан хараалаар илэрхийлсэн энэ бодол цэрэг бүрийн зүрх сэтгэлд нэвтрэн, ийнхүү сэтгэлийн угт хүрсэн нь удтал дуу эс тасарсан хөхиүн хашхираанаар илэрчээ., Үүний дараачаар генерал нарынх нь нэг ерөнхий командлагчийг сүйх тэргээр залрах тушаал өгөх үү гэж өөрөөс нь асуухад Кутузов сэтгэл машид хөдөлсөн бололтой хариу хэлэхдээ гэнэт асгартал уйлчихжээ.

	VII

	Улаан суурины тулалдааны сүүлчийн өдөр, арван нэгдүгээр сарын 8-нд их цэрэг хоноглох газраа хүрч ирэхэд харуй бүрий болж байлаа. Өдөржин цас хааяа хааяа будран орсон хүйтэн, нам гүм өдөр байлаа. Орой тийшээ тэнгэр цэлмэж эхлэв. Цасан ширхэг нэвт одот тэнгэр харлаж хөхрөн харагдана. Хүйтний эрч чангарч эхэллээ.

	Тарутинаас гурван мянган хүнтэй гарсан буудлагын хороо одоо есөн зуун хүнтэйгээр хоноглохоор товлосон зам дээрх тосгонд хамгийн түрүүний нэгэнд хүрч ирлээ.

	Орон байр хариуцсан албаны дарга хороог угтаж ирэн бүх байшин өвчтэй, үхсэн франц, морин цэргийнхэн, штабынхнаар дүүрсэн гэж мэдэгдэв. Хороон даргад зориулсан ганд байшин л үлдсэн байв.

	Хороон дарга өөртөө гаргасан байшин руу хүрч очлоо. Хороо тосгонд орж очин, захын байшингийн дэргэд зам дээр буугаа босгож ацлан тавив.

	Үй түмэн аварга том араатан амьтад шиг хороо үүр ичээ, хүнс хоолоо бэлтгэх ажилд орлоо. Цэргийн нэг хэсэг нь тосгоны баруун талд байх нарсан ой дундуур өвдгөөр татсан цасан дундуур тэнэн түдэлгүй ой дотор сүх, хангинуур сүхний балбах, мөчир хугалан тас няс- хийх чимээ, хөгжилтэй яриа хөөрөө сонстож эхлэв. Цэргийн нөгөө хэсэг нэг дор бөөн байрлуулсан хорооны ачаа хөсөг, агт морьдын хавиар эргэлдэн, тогоо, хатсан талхаа гарган, морьдодоо тэжээл тавьж өгнө. Цэргийн гурав дахь хэсэг нь тосгоноор бутран, штабынхны байр бэлдэж, байшингуудаар дүүрэн хэвтэх францынхны хүүрийг гаргалан, гал түлэх, хамгаалалтын хашаа хийхийн тулд банз, хуурай түлээ, дээврийн сүрлийг зөөж ирнэ.

	Арван тав хирийн хүн тосгоны захын байшингийн ард дээврийг нь түрүүн хуу татаад авчихсан саравчны өндөр хайсыг хөгжилтэй хашхиралдан ганхуулна.

	— Нэг, хоёр, түлхээд гэж хашхиралдан, цас хярмагласан өргөн хайс хөлдүү газар хавиран шөнийн харанхуйд аягүй чахран, доод шургаагууд нь байн байн чахарсаар эцэст түлхэж буй цэргүүдийнхээ хамт булгаран унав. Хөгжилтэй бүдүүлэг хашхираан, хөхрөлдөөн сонстоно.

	— Хоёр хоёроор бариад! Хөшүүргээ нааш нь аль! Ухайс даа, Хаашаа зүтгэнэ вэ?

	— Нээг, хоёр... Алив хүүхдүүдээ, зогсоорой! Хашхирахаар шүү.

	Бүгд чимээгүй болон хүнгэнүүр зөөлөн дуутай хүн чанга бусаар тоолж эхлэв. Гур-ваа гэж уянгалуулан тоолж дуусахын хамт хорин хоолой «Уу!» гэж дуу нийлүүлэн зэрэг зүтгэвэл «Явж байна! Нэг! зүтгээд хүүхдүүд ээ...» гэж хашхирна. Хэдий хүч нийлүүлэн зүтгэвч хайс олигтой хөдлөхгүй тул дуу чимээ тасран хүндээр янцаглах сонстов.

	— Алив та нар, зургаадугаар сумангийнхан! Чөтгөр шулмууд! Цуглар... бид ч бас хэрэг болно.

	Тосгон руу явж байсан зургаадугаар сумангийн хориод хүн хайс чирэгсэд дээр хүрч ирэн нийлэв. Таван саж урт, нэг саж өргөн хайс өргөгсдийн мөрийг өвтгөн дарж хотолзсоор тосгоны гудамж өөд хөдлөв.

	— Яв л биз... Өгөөч, алив... яаж орхив? Энээ, тэрээ... л гэнэ биз.

	Хөгжилтэй, олиггүй хараал дуу үл тасарна.

	— Ta нар ч хаачиж орхив оо! гэх хайс өргөж явагсад дээр гүйж ирсэн цэргийн даргархуу дуу сонстов.

	Ноёд тэнд байна; байшинд генерал өөрөө байгаа. Гэтэл чөтгөр, шулмууд та нар хараал тавиад. Би та нарыг даа! гэж бага дарга зандраад түрүүлж тааралдсан цэргийн нуруу руу нь цохин

	— Ядаж бүдэгхэн шиг харааж болохгүй нь уу? гэв.

	Цэргүүд дуу шуугүй болов. Бага даргын цохисон цэрэг хайсанд цохин шалбарч цус гоожсон нүүрээ арчин янцаглана.

	— Харж байна уу, үхээрийг, зодож байгааг нь! Байдаг нүүр ам цус нөжид хутгачихлаа хэмээн бага даргыг холдсон хойно нөгөө цэрэг мятрангуй шивгэнэн хэлэв.

	— Аль дургүй юм уу? гэж нэг нь инээн дуугарав. Тэгээд цэргүүд дуугаа намсган цааш одлоо. Тэд тосгоноос гарсан хойноо дахин чанга чангаар хөөрөлдөн нөгөө л ямар ч ашиггүй хараалаа эхлэв.

	Цэргүүдийн дэргэдүүр нь гарсан нөгөө байшинд дээд дарга нар цугларан, цай уух зуураа өчигдрийн тухай, эдүгээ хийхээр төлөвлөж буй аяллын тухай хөгжилтэй яриа дэлгэлээ. Зүүн жигүүрийн аялал хийж, дэд вангийн замыг боон тасалж булааж авахаар төлөвлөж байлаа.

	Цэргүүд хайс дамнаж ирэхэд гал зуухны гал зүг болгонд асаж байлаа. Хуурай мод тас нясхийн асаж, цас хайлан, хуарагнан буусан бүх талбайн гишгэгдсэн цасан дээгүүр цэргүүд хар дүрс татан өөдөө сөөргөө холхино.

	Зүг бүрд балт сүх түгхийх дангинуур сүх ханхийх нь сонстоно. Бүгдийг ямар ч тушаалгүйгээр үйлдэнэ. Түлээ мод шөнөдөө хүрэхээр нөөцлөн зөөж ирэн, дарга нарын манхныг хашаалан, хаацайлж, идэх уух юм чанан, буу зэвсэг, тоног хэрэгслээ шалган үзнэ.

	Наймдугаар сумангийн дамнаж ирсэн хайсыг хойд талдаа хагас дугуйруулан тавьж, бууны хөлөөр тулаад нөмөрт нь гал түлэв. Үдшийн гэгээ тасарч, цэргийн тооллого хийж, оройн хоолоо идээд, галын дэргэд унтахаар хэвтвэл зарим нь гутлаа тахлан, зарим нь тамхи татан, зарим нь чармай нүцгэлэн хувцасныхаа бөөсөө цэвэрлэнэ.

	VIII

	Тэр үед Оросын цэргийн оршиж байсан санаанд багтамгүй шахам хүнд нөхцөлд дулаан гутал, үстэй дээл, толгой халхлах оромгүй, 18 градусын хүйтэнд цасан дээр хээр гадаа унтан, хүрэлцээтэй хоол ундгүй армиа тэр болгон гүйцэхгүй байсан хүнд нөхцөлд цэргүүд хамгийн гуньж гутармал царай алдмал баймаар санагдаж байлаа.

	Гэтэл харин хамгийн сайн материаллаг нөхцөлд байсан үеийнхээс ч илүү хөгжил, баясгалантай байлаа. Энэ нь тамирдан сульдаж, гуньхарч гутарч эхэлснийг нь өдөр болгон цэргээс гарган хаяж байснаас болж байлаа. Бие махбод, санаа сэтгэлийн талаар сул дорой байсан нэг нь аль дивангарын ард үлдэж, бие бялдар, санаа, сэтгэлийн хүчээр их цэргийн охь бологсод нь үлдэж хоцорчээ.

	Хайсаар хаацай хийсэн наймдугаар сумангийнд хамгаас олон хүн цуглав. Хоёр бага дарга тэднийд ирж нийлэн, түүдэг гал нь бусдаас илүү дүрэлзэн асна. Тэд түлээ авчирсныхаа төлөө хайсны нөмөрт суух эрх нэхнэ.

	— Хөөе?, Макеев, чи ч яаж орхив оо? Аль чамайг чоно идэж орхив уу? Түлээ авч ирээч гэж утаанд нүд нь хорсон онийн анивалзах авч галаас үл холдох улаан хацар, улаан шаргал үст цэрэг зандарна. — Алив, хар хэрээ минь, ядаж чи яваад түлээ аваад ирээч гэж бас өөр нэг цэргийг зандарна. Улаан шаргал үст уг нь бага дарга ч бий, ахлах цэнэг ч биш байсан боловч биеэр булиа тул чадал муутайдаа тийнхүү эр бар гарган захирна. Хар хэрээ гэж нэрлүүлсэн нөгөө туранхай, бяцхан бие, хянган хамартай цэрэг дуулгавартайяа босон тушаасныг биелүүлэхээр явах гэтэл бөөн түлээ тэвэрсэн залуухан гоолиг гоёхон цэрэг галын гэрэл дотор орж ирлээ.

	— Алив нааш нь. Өө их догь!

	Түлээг хугачин, галд нэмэн, амаар үлээж, шинелийн хормойгоор дэвэн хөөрөгдвөл дөл шажигнан, тас няс хийв. Цэргүүд галд ойртон тамхи асаан татацгаав. Түлээ авчирсан ганган залуу цэрэг ташаагаа тулан дороо түргэн шалмаг дэвслэн бүжиглэж бээрсэн хөлөө дулаацуулж эхлэв.

	— Ээ, ээж минь, хүйтэн шүүдэр, сайн чиг, бялтат буундаа чиг... хэмээн дууны үг бүр дээр эхэр татах адил үглэн дуулав.

	Улаан шаргал үст бүжигчний гутлын өсгийний товх санжганаж буйг ажаад

	— Хөөе? товх чинь ойчих нь! Бүжиглэх гэдэг ийм л хортой доо! гэж хашхирав.

	Бүжиглэгч үсчихээ болиод, санжганаж буй ширэн товхоо таслан авч галд хийлээ.

	Тэгээд сууж франц хөх цэмбэний тасархай гаргаж ирэн хөлөө ороов. — Ингэж л таарна даа нөхөд минь гэснээ, 

	— Салам норчихжээ гэж нэмж хэллээ.

	— Удахгүй шинийг тавьж өгнө. Дуустал бут цохисон цагт хувцас болгоныг хосоор тавьж өгнө гэж ярилцаж байна билээ.

	— Харж байна уу. Петров нохойн гөлөг хоцорчихсон байна шүү дээ гэж бага дарга хэлэв.

	— Би түүнийг тэгэх нь гэж аль хэдийний мэдсэн юм гэж нөгөө нь хэллээ.

	— Өө, цэргийн орондог...

	— Гуравдугаар суманд ганцхан өчигдөр гэхэд есөн хүн дутсан гэнэ билээ.

	— Хөл нь хөлдчих юм бол яаж явж чадах юм бэ, бодоод үз л дээ.

	— Пээ, дэмий юм чалчих юм... гэж бага дарга хэлэв.

	— Аль чи бас тэгэхийг хүсээд байна уу? гэж хөл хөлдөх тухай хэлсэн тэр цэргийг зэмлэн хөгшин цэрэг хэлэв.

	— Чи харин юу гэж бодоо вэ? хэмээн нөгөө хар хэрээ гэж нэрлүүлсэн хянган хамарт цэрэг галын цаанаас гэнэт босож ирэн чичирсэн орилоо дуугаар асуугаад, — Өө гэмгүй л турж эцэж байна. Гэтэл туранхай хүн харангадаж үхдэг нь ном. Намайг ч аваад үз дээ. Над тамир тэнхэл алга хэмээн бага даргад хандан гэнэт эрс шулуухан хэлэв. Эмнэлэгт явуулах тушаал өг, хамаг бие шархираад байна, хоцрохын цондон биз ээ... гэв.

	— За тэгүүз, тэгүүз гэж бага дарга уужуу тайвуу хэллээ. Тагжгар цэрэг дугуй бол яриа хөөрөө үргэлжиллээ.

	— Өнөөдөр мөн чамгүй л олон францыг олзоллоо. Гэтэл яг хэлэхэд, нэгэнд нь ч өөдтэй савхи алга юм даа, нэрээс л цаашгүй юм гээч хэмээн цэргийн нэг нь шинэ яриа үүсгэв.

	— Казахууд л цөмийг нь мулзалчихгүй юу даа. Хурандаад зориулж байшин цэвэрлэн францчуудыг гаргаж хаялаа, та минь, харахаас нүд халтирмаар юм. Өөд нь эргүүлээд харсан чинь нэг нь амьд байж байдаг байгаа, хүн үнэмшихийн эцэсгүй, өөрийнхөөрөө нэг юм гүвтнээд л байна билээ гэж бүжиглэгч цэрэг хэлэв.

	— Их цэвэрч улс юмаа та минь. Хус шиг цав цагаан, бас хийморь золбоолог ч улс, бас ариун цагаан гэж хэлэгтүн гэж нэг дэх хүн хэлбэл

	— Чи юу гэж бодоо юм бол? Бүх цол гуншинд гэж үү?

	— Манайхаар юу ч мэдэхгүй юм гэж бүжиглэгч гайхан инээмсэглэж хэлэв.

	— Би түүнээс «Хэний титэм бэ?» гэвэл нэг юм өөрийнхөөрөө шулганаж байна билээ. Гайхалтай хүмүүс.

	— Арга байж уу даа, та минь, тулалдаан болсон газраас алагдагсдыг цэвэрлэж эхлэхэд тэднийхний үхсэн хүн нь бүтэн сар тэр чигээрээ хэвтсэн гэж Можайн дэргэд тариачид ярилцаж байсан. Тэднийхэн цаас шиг дун цагаан, хумсын чинээ ч өмхий үнэр гарахгүй байсан гэлцдэг.

	— Хүйтнээс тэр үү, яагаад тэр вэ? гэж нэг нь асуулаа.

	— Чи ч мөн ухаантай хүн юм даа! Хүйтнээс гэнэ шүү! Учиргүй халуун байсан цаг байхгүй юу. Хүйтнээс болдог юм бол манайхан ч бас өмхийрч хамхайрахгүй л байсан шүү дээ. Манайхан дээр хүрээд очихлоор өмхийрөөд бүр өтчихсөн байдаг байсан гэлцдэг Алчуураар амаа боочхоод, ам хамраа буруу харуулаад чирч явахад л өмхий үнэрт нь бүтчих гээд байдаг байсан гэлцдэг. Гэтэл тэднийхэн цаас шиг дун цагаан, хумсын чинээ ч үнэр танар гардаггүй байсан гэнэ билээ.

	Бүгд үл дуугарав.

	— Идсэн уусан юмнаасаа л болдог байх даа. Ноёдын хоол гударч байсан байхгүй юу даа гэж бага дарга дуугарав.

	Хэн ч сөрсөнгүй.

	— Нөгөө тулалдаан болсон Можайн тэндэх тариачин ярихдаа, арван тосгоноос тариачид гарган хорин өдөр зөөсөн авч үхсэн хүмүүсийг цөмийг зөөж бараагүй гэдэг. Чоно л гэсэн үг юмаа, юу ч гэх вэ дээ... гэж ярьж байна билээ.

	— Ёстой л нэг тулалдаан болсон юм даг аа. Дурсах ч юм байсан, эс тэгсэн бол өнгөрсөн хойно нь... ард олонд л ганцхан үйл там болдог гэж өвгөн цэрэг хэлэв.

	— Яриад яах вэ, өвгөн гуай минь. Урждар бид тэднийхэн дээр давхиж очсон чинь, өөрсдөдөө гар хүргэдэггүй, амьдаараа буу зэвсгээ хаяад, өвдөг дээрээ сөхрөн суугаад, уучлаарай гэлцээд байсан. Ганцхан жишээ ярья л даа. Полионаг маань Платов хоёр удаа барьсан гэж байгаа. Ганд үг ч мэддэггүй, олзлоод л байдаг, олзлоод л байдаг.

	— Гарт чинь шувуу орж ирээд нисээд л явчихдаг, нисээд л явчихдаг. Алъя гэх нь болдоггүй.

	— Киселев чи ч мөн сайхан залдаг эр юм даа.

	— Юуны чинь худал хэлэх, ёстой үнэн.

	— Би байсан бол барьж аваад газарт булж орхих сон. Улиасан гадсаар гээч. Эс тэгвэл дахиад л хүн ардыг хөнөөнө.

	— Бүгдийг зүйл дуусгаж орхивол ингэж зовлон болж явахгүй л дээ гэж хөгшин цэрэг эвшээлгэх зуураа дуугарав.

	Яриа тасарч, цэргүүд ор дэвсгэрээ засан унтаж эхлэв.

	— Хараач, одод ямар сайхан гялалзана вэ? гэснээ нөгөө цэрэг тэнгэрийн заадсыг шохоорхон — Авгай хүүхнүүд зотон даавуу дэлгэсэн юм гэлцдэг гэвэл, 

	— Энэ чинь, өнтэй жил болох нь дээ, та минь гэв.

	— Дахиад түлээ хэрэгтэй болох нь.

	— Нуруугаа ээж байх хоорондуур гэдэс даарчих юм. Мөн ч сонин юм даа.

	— Еэ, бурхан минь.

	— Юу гэж түлхээд байгаа юм бэ, ганц чамд гэж гал түлсэн юм уу, ямар. Харж байна уу тэрийж орхиод л.

	Нам гүм болж, тэр дундаас зарим хүний хурхирах сонстоно. Бусад нь ар өврөөрөө эргэж тойрон, биеэ ээж, хааяа нэг ярилцана. Зуугаад метрийн цаадтайх холын түүдгийн дэргэдээс хөгжилтэй нирхийн инээх дуулдана.

	— Хараач, тавдугаар сумангийнхан нижигнэж байна. Хөхиүн байцгаах шив дээ! гэж нэг цэрэг хэлэв.

	Нэг цэрэг босож, тавдугаар суман өөд одлоо.

	— Тэнд бүр бөөн инээд. Хоёр францыг шохоорхож байна. Нэг нь бүр осгочихсон, нөгөө нь их додигор гээч, шидэл чамайг! Дуу дуулж байна хэмээн тэр цэрэг буцаж ирээд хэлэв.

	— Нээрэн үү? Явж үздэг хэргээ... гэснээ хэдэн цэрэг босож тавдугаар суман өөд одов.

	IX

	Тавдугаар суман яг ойн хормойд буужээ. Цасан их том түүдэг гал дүрэлзүүлэн асааж, хяруунд дарагдан бөхийсөн моддын мөчрийг гэрэлтүүлнэ.

	Тавдугаар сумангийн цэргүүд шөнө дунд болсон хойно ойд цасан дээгүүр хүн явах, мөчир хугарах чимээ сонсжээ.

	— Та минь ээ, баавгай гэж цэргийн нэг хэлбэл бүгд өндийн чимээ чагнавал бие биеэ түшсэн, хачин хувцасласан хоёр хүн ойгоос гарч ирэн галын хурц гэрэл дотор орж ирлээ.

	Энэ бол ойд нуугдаж байсан хоёр франц байв. Тэр хоёр. цэргүүдийн үл ойлгох хэлээр нэг юм сөөнгөтөн ярьсаар галд дөхөж ирлээ. Арай өндөрдүү нь офицер малгайтай агаад бүр тамирдаж гүйцсэн царайтай байлаа. Галын дэргэд хүрч ирээд суух гэснээ өнхрөн уналаа. Нөгөө биеэр жижиг, тагдгар, нүүрээ алчуураар боосон цэрэг нь явах тэнхэлтэйгээ ажээ. Тэр цэрэг унасан нөхрөө босгон, ам руугаа заагаад нэг юм хэлнэ.

	Цэргүүд хоёр францыг шаван, өвчтэйд нь шинель дэвсэж өгөөд хоёулд нь агшаасан будаа, архи авчирч өглөө.

	Тамир тэнхэлгүй франц офицер нь Рамбель, алчуураар боосон нь түүний үйлчлэгч цэрэг Морель ажээ.

	Морель архиа ууж, тогоотой будаагаа дуусан идсэн хойноо гэнэт дэндүү хөөрөн баясаж, эс ойлгох юм цэргүүдэд зогсоо зайгүй ярина. Рамбель юм идэхгүй гээд галын дэргэд тохойлдон дугуй хэвтээд, орос цэргүүдийг улайсан нүдээрээ гөлрөн ширтэнэ. Хааяа нэг гиншин ёолоод дахиад дуугүй болно. Морель мөрөө заан, энэ бол офицер хүн байсан юм, түүнийг дулаацуулах хэрэгтэй гэж ятгана. Галын дэргэд хүрч ирсэн орос офицер энэ франц офицерыг өөрийндөө байлган дулаацуулж болохгүй юм болов уу гэдгийг асуулган хурандаад хүн явууллаа. Явуулсан хүн эргэж ирэн, офицерыг аваад ир гэж байна хэмээхэд Рамбелд явъя гэж дамжуулна. Рамбель босож, явах гэснээ гуйвтал хажууд нь зогсож байсан цэрэг түшиж авсан тулдаа ойчсонгүй.

	— Яагаа вэ? Тэгэхгүй юм уу? гэж цэргийн нэг нүдээ доогтой ирмэн Рамбелаас асуулаа.

	— Еэ тэнэг! Юу гэж ингэж худал хэлнэ, эвгүй шүү дээ. Ёстой л тариачин, аргагүй л тариачин эр юм даа, чи ч хэмээн доог тохуу хийсэн цэргийг зүг зүгээс нь зэмлэх сонстов. Цэргүүд Рамбелийг тойрон, хоёр нь түүнийг тэврэн авч өргөн байшин руу аваачлаа. Түүнийг өргөн авч одоход Рамбель цэргийн нэгийнх нь хүзүүгээр тэврэн

	— Яасан сайн хүмүүс вэ? Эелдэг сайн анд нар минь! Ёстой л хүн гэдэг чинь энэ дээ. Ээ, эелдэг сайн анд нар минь! гэж Францаар уйлагнан үглэж, тэгээд хүүхэд адил нэг цэргийн мөрөн дээр дэрлэв.

	Энэ завсар Морель цэргүүдэд шавуулан хамгийн дулаан байранд сууж авчээ.

	Саравчтай малгай дээгүүрээ эмэгтэй хүн шиг алчуур боосон, улайж нулимс гоожсон нүд бүхий бяцхан тагдгар франц цэрэг Морель эмэгтэй хүний үстэй пальто өмсжээ. Уусан архи толгойд нь гарсан бололтой дэргэдээ суусан цэргийн хүзүүгээр тэврэн тасалданги, сөөнгө хоолойгоор франц дуу дуулна. Цэргүүд түүнийг ширтэн ташаа тулан сууна.

	Морелийн нөгөө хүзүүгээр нь тэвэрсэн доог тохууч дуучин цэрэг

	— Алив алив, заагаад аль, юу гэнэ ээ? Би дорхон нь тогтооно. Юу гэнэ ээ байз?... гэж өгүүлнэ.

	Дөрөвдүгээр Генри мандтугай!

	Эрэлхэг ван та мандтугай! хэмээн Морель нүд ирмэн байж францаар дуулна.

	Нөгөө цэрэг нээрэн л аяыг нь тогтоочихсон гараараа дохин

	— Виварика! Виф серувару! сидябляка... гэж франц үгийг нь давтан дуулна.

	— Айхавтар золиг вэ хөөе! Го -го-го-го-го хэмээн зүг бүрээс хөгжилтэй эрээ дээргүй хөхрөлдөнө. Морель бас үрчийн байж хөхөрнө.

	— Алив дахиад, дахиад!

	Ууж ч чаддаг Үзэлцэж ч чаддаг Дурлаж ч чаддаг нь эрийн гурван авьяас буюу гэж Морель францаар дуулбал цэргүүд

	— Их догь! Алив Залетаев дагаад аваач!... гэлцэнэ.

	— Кю... хэмээн Залетаев франц үгийг хэлж ядна 

	— Кью -ю ю хэмээн уруулаа нямбайлан цорвойж аялаад летриптала, де бу де ба детравагала хэмээн дагаж дуулна.

	— Их лут! Яг л франц шиг гээ! өө — й... ro-ro-roro! гэж хөхрөлдөн — Дахиад юм идмээр байна уу? гэж Морелоос асууна.

	— Түүнд дахиад будаа авчирч өг. Өлссөн хүн хэзээ тийм амархан цадаж байлаа.

	Дахиад агшаасан будаа авчирч өгвөл Морель инээж хөхөрсөөр гурав дахь тогоотой будаагаа зулж гарлаа. Ийм дэмий юмаар оролдохыг зохисгүй хэрэг гэж үздэг хөгшин цэргүүд галын нөгөө захаар хэвтэнэ. Гэхдээ хаа нэгтээ тохойлдон өндийж, Морелийг харан инээмсэглэнэ.

	— Бас л хүн шүү дээ. Хар гэртээ хаан, бор гэртээ богд л гэдэг бус уу гэж тэдний нэг нь шинелиэрээ мухлайдан хэвтэх зуур дуугарав.

	— Пээ! Од мичид ямар гоё түгээ вэ? Хараад хараад ханашгүй! Хүйтрэх нь дээ... гэснээ бүгд нам гүм болов.

	Одоо өөрийг нь хэл ч олж харахгүй гэдгийг мэдсэн аятай од мичид түгэн, хар тэнгэрт анивчина. Нэг тодрон, нэг бүдгэрэн, нэг чичгэнэн, баясгалантай авч нууц далд юмны тухай хоорондоо шивнэлдэнэ.

	X

	Францын их цэрэг тооны ухааны зөв дэвшлээр жигдхэн шингэрэн хорогдоно. Тэгтлээ зөндөө бичээд байсан Березиний гатлалт нь францын армийн устах завсрын нэг шат байснаас бус ерөөс нийт аян дайны шийдвэрлэх үе байгаагүй юм.

	Березиний тухай тэгтлээ их бичсэн, бичсээр ч буй атал энэ нь францынхны зүгээс болсон учир бол урьд францын армид учирч байсан гамшиг жигдхэн байсан бол энд, Березиний сэт татагдсан гүүр дээр бүх гамшиг ганцхан агшинд эмгэнэлт нэгэн үзэгдэл болж бөөгнөрөөд, хүн бүгдийн санаанд харагдан үлдсэнээс л гагцхүү болжээ. Березиний тухай оросуудын зүгээс тэгтлээ их ярьж, бичсэн учир бол Наполеоныг Березин гол дээр стратегийн урьханд оруулан барих төлөвлөгөөг дайны талбараас алсад, Петербургт зохиосон (Пфуль) байжээ. Бүх юм хэрэг дээрээ төлөвлөгөөнд товлон заасан ёсоор болно гэж бүгд итгэж байлаа. Тийм учраас чухамдаа Березинийг гатлахад л францчууд сөнөх ёстой гэж шаардаж байлаа. Угтаа Березиний гатлалтын үр дүн нь их буу, хүмүүсээ алдаж олзлуулсны хувьд Улаан сууриныхаас хавьгүй бага сүйрэл учруулжээ. Үүнийг тоо баримт харуулж байна.

	Березиний гатлалт нөгөө зам таслан боох төлөвлөгөөний хуурмагийг үзтэл илэрхий, мадаггүй нотлон дайсныг мөрдөн хөөх хэрэгтэй гэж Кутузовын шаардаж байсан цорын ганц боломжтой ажиллагааны зөв зүйтэй байсныг нотолсонд Березиний гатлалтын цорын ганц ач холбогдол нь оршино. Францын бөөн цэрэг зорилгодоо хүрэхээр хамаг байдаг эрч чадлаараа улам улам хурдлан зугтаж байлаа. Тэд шархтсан араатан адил зугтаж байсан тул зам дээр нь хөндөлдөн зогсож болохгүй байлаа. Үүнийг гүүр гарах зохион байгуулалт гэхээсээ гүүр дээрх хөдөлгөөн нь илүү ихээр нотлом харуулсан юм. Гүүрийг сэт татсан үед, францынхны ачаа хөсөгт явсан Москвагийн оршин суугчид, хүүхэдтэй хүүхнүүд хар аяндаа явагдах хүчний нөлөөнөөс болоод бууж өгсөнгүй, бүгд урагшаа завь өөд, мөстэй ус руу зугтжээ.

	Энэ эрмэлзэл эгээ зүй байлаа. Зугтаж байгаагийнх нь ч, мөрдөн хөөж байгаагийнх нь ч байдал адилхан тусгүй байлаа. Өөрийнхөнтэйгөө хоцрохдоо гамшиг зовлон учрахын цагт хүн болгон нөхдийнхөө тусламжид, өөрсдийнхөн дотроо эзэлж байгаа тодорхой байр сууриндаа найдаж байлаа. Францын хоцорсон цэрэг оросуудад бууж өгөхлөөр гамшиг зовлонгийн нөгөө л байдалдаа байвч амьдралын хэрэгцээг хангахын хувьд арай дээрдэж байлаа. Оросууд уг нь тэднийг өлсөж, хөлдөж үхэхээс нь аваръя гэж хүсэж байсан авч олзлогдогсдын тэн хагасыг нь хэрхэхээ мэдэхгүй байсан тухай францынханд үнэн зөв мэдээний хэрэг гэж үгүй байлаа. Францчууд үүнээс өөрөөр байхын аргагүй гэдгийг мэдэрч байлаа. Францынхныг дон тусагчид болон оросын хамгийн өр нимгэнтэй дарга нар, Оросын албанд буй францчууд өөрсдөө ч болов олзлогдогсдын тусын тулд юу ч хийж чадахгүй байлаа. Оросын цэргийн эдэлсэн гамшиг францчуудыг хөнөөжээ. Аюул хоргүй, үзэн ядмааргүй, гэм буруугүй авч ердөө хэрэгцээгүй францчуудад өгөхийн тулд өлсгөлөн, хэрэгцээт цэргүүдээсээ идэх уух юм, хувцсыг нь салган авч боломгүй байлаа. Зарим нь ингэж авч байлаа. Гэхдээ ийм явдал тоотой гарч байлаа.

	Мадаггүй байсан мөхөл ард хоцорч, итгэл найдвар төрлөө. Сууж явсан хөлөг онгоц нь шатсан учир бөөнөөрөө зугтахаас өөр аврал байсангүй. Ийнхүү бөөнөөрөө зугтахад францынхны бүх хүч чиглэгджээ.

	Францынхны цааш зугтах тусам үлдэгдэл нь Петербургийн төлөвлөгөөний улмаас онцгой найдвар тавьж байсан ялангуяа Березиний дараа улам ч арчаагүй байдалтай болж, бие биеэ ялангуяа Кутузовыг зэмлэн буруушааж байсан Оросын цэргийн дарга нарын шунал нь бүр ч их ундрах болжээ. Березиний талаарх Петербургийн төлөвлөгөө бүтэлгүй болсныг Кутузов дээр тохно гэж бодож байсан учраас түүнд дургүйцэх, эгдүүцэх, түүнийг даажигнах нь улам улам тод боллоо. Даажигнах, эгдүүцэх нь хүндэтгэлгүй хэлбэрээр юунд, яагаад зэмлэж байна вэ? гэж Кутузовын асууж болохооргүй тийм хэлбэрээр илэрч байсан нь мэдээж. Кутузовтой үнэнээсээ ярьж байсангүй. Өөрт нь илтгэн, зөвшөөрлийг нь асуун, гунигтай, ёслолыг биелүүлж буй дүр нүүрэн дээрээ үзүүлэх авч цаанаа болохоор нүд ирмэн тохуу хийж, алхам бүрийдээ түүнийг мэхлэх гэж хичээнэ.

	Кутузовын санаа бодлыг ойлгож чадахгүй байсан учраас л чухамдаа тэр бүх хүн өвгөнтэй ярих юм байхгүй; бидний төлөвлөгөөний бүх гүн утга санааг өвгөн ойлгохгүй алтан гүүрний тухай, бөөн тэнүүлчинтэй хил гарч болохгүй тухай энээ тэрээ гэсэн хоосон үгээрээ (энэ үгс тэдэнд хоосон ярианаас цаашгүй мэт санагдаж байлаа) хариулна гэж үзэж байлаа. Ийм үгийг тэд Кутузовоос үнэндээ бишгүйдээ сонссон билээ. Кутузовын ярьсан хэлсэн бүхэн, жишээ нь: хоол унд хүлээх хэрэгтэй, хүмүүс гутал хувцасгүй байна гэдэг үгс хэлэхэд маш амархан, харин өөрсдийнх нь санал болгосон зүйлс маш бэрхийн дээр ухаалаг, өөрсдөд нь яв цав ойлгомжтой атал Кутузов бол хөгшин, мангуу, өөрснөө бол эрх мэдэлгүй авч суу их жанжин нар шиг санагдана.

	Ялангуяа гарамгай адмирал, Петербургийн баатар Витгенштейний армийн ирж нийлснээс хойш ийм амьсгал бодол, штабынхны хов жив бүр дээд хэмжээндээ хүрчээ. Кутузов энэ бүхнийг харан шүүрс алдан, мөр хавчихаас цаашгүй. Харин ганц удаа Березиний дараа уур нь хүрч, хаан эзэнд тусад нь мэдээлэгч Бенигсенд доорх захиаг бичжээ. Үүнд:

	«Эрхэм дээдэс таны бие зүрх их багтрангуй болсны улмаас энэ захиаг хүлээж авсан өдрөөс эхлэн Калугд очин, эрхэм гэгээн дээдэс эзэн хааны зарлиг, томилолтыг очтол тэндээ хүлээж байгтун» гэжээ.

	Бенигсенийг илгээсний дараа нөгөө аян дайны эхлэлийг тавьж, армиас Кутузовын зайлуулсан их ван Константин Павлович армид хүрч ирлээ. Их ван армид хүрч ирээд, цэргийн амжилт бага байгаа, алгуур ахиж буйд хаан эзэн дургүйцэж байгааг Кутузовт уламжлав. Хаан эзэн ойрын өдрүүдэд армид хүрч ирэх бодолтой байгаа ажээ.

	Цэргийн үйл явдалтай адил ордны хэрэг явдалд ч мөн тийм туршлагатай, мөн оны наймдугаар сард хаан эзний хүсэл зоригоос гадуур ерөнхий командлагчаар сонгогдсон, өв залгамжлагч, их ванг армиас зайлуулсан, хаан эзний хүсэл зоригийн эсрэгт өөрөө мэдэм Москваг орхих захирамж бичсэн Кутузов өөрийн үе өнгөрсөн, гүйцэтгэх үүргээ дуусгасан, энэ хуурамч эрх мэдэл нь одоо нэгэнт дуусвар болсон гэдгийг одоо гэнэт ойлголоо. Өөрийнх нь үүргээ гүйцэтгэж байсан цэргийн үйл явдал шувтарсан, хийх юмаа хийчихсэн гэдгийг нэг талаас харж байлаа. Нөгөө талаас өвгөрч өтөлсөн биеэ, ядарч буй зовлогоо амраахын чухлыг мөн энэ үеэс ойлгож эхлэв.

	Кутузов арван нэгдүгээр сарын 29-нд өөрийнхөө хэлдгээр ээлтэй сайхан Вильнагаа орохоор мордлоо. Алба хааж байсан үеийнхээ турш Кутузов Вильнагийн жанжин захирагчаар хоёр ч удаа ажиллажээ. Бүтэн чигээр үлдсэн баян Вильнад эдлээгүй болсоор их удсан амьдралын идээшлэгээс гадна хуучин анд нараа олж, урьдын явдлаа дурсан санав. Тэгээд цэргийн ба төрийн талаар санаа зовохоос гэнэт эргэн, түүхт ертөнцөд одоо болж байгаа, мөн болох гэж буй бүх явдал өөрт нь огтхон ч падгүй адил эргэн тойрных нь амар жимэр байдал хэр бололцоо олгохын хирээр хэвийн амгалан амьдралд умбаж гарчээ.

	Хамгийн шунаг сэхээ оруулагч, унагаагчийнх нь нэг, эхлээд Грект, дараа нь Варшавт хорлон сүйтгэх ажил хийхийг хүссэн боловч яв гэж зарлиг буулгасан газар өөд нь явахыг огт үл хүсэгч, хаантай зоригтой ярьдгаараа нэрд гарсан, Кутузовыг өөрийнхөө өмөг түшиг бологч гэж үздэг, учир нь арван нэгэн онд Кутузовын зэрэгцээгээр Турктэй найрамдал байгуулахаар явуулахад найрамдал байгуулагдсаныг үнэмшиж мэдрээд найрамдал байгуулсны гавьяа нь Кутузовт оногдоно гэж хаан эзний өмнө хүлээн зөвшөөрсөн тэр Чичагов маань Кутузовыг хамгаас түрүүнд Вильнад, Кутузовын буух учиртай цайзын дэргэд тосож авчээ. Чичагов усан цэргийн иргэний түшмэлийн хувцас өмсөж, чичлүүр хутга зүүж саравчтай малгайгаа сугандаа хавчин Кутузовт жагсаалын мэдээлэл өгөөд хотын түлxүүpийг гардуулж өгчээ. Ухаан нь жилчсэн өвгөн гэж залуучуудын өнгөндөө хүндэтгэх дуртай, цаанаа тоомжиргүй ханддаг тэр харилцаа Кутузовт тохоож буй зэмлэлийг аль хэдийний дуулсан Чичаговын бүхий л харилцаанд дээд зэргээр илэрч байлаа.

	Кутузов Чичаговтой ярилцах завсраа Борисовт өөрөөс чинь дайсны булааж авсан сав суулгатай хөсөг бүрэн бүтэн байгаа, эдүгээ буцааж өгнө гэдгийг юмны далимаар түүнд дурсав. Чичагов:

	— Ta намайг хоол ундаа идэх аяга таваггүй хүн гэж хэлэх гээ юу. Харин ч таныг зоог барих гэж хүсдэг юм бол би хэрэгтэй бүх юмаар танд тус болж чадна шүү гэж дүрсхийн уурлаж, Кутузовыг нээрэн л аяга тавгийн төлөө санаа тавьж байгаа юм байх гэж бодоод өөрийнхөө зөвийг үг бүрээрээ нотлохыг хүсэн францаар хэлэв. Кутузов доогтой, ухаалгаар инээмсэглээд, мөрөө хавчсанаа мөн францаар

	— Би саяын хэлсэн юмаа л хэлэх гэж хүссэнээс өөр зүйлгүй гэв.

	Кутузов хаан эзний хүсэл зоригоос гадуур Вильнад их цэргийнхээ ихэнхийг буудаллуулав. Шадар хүмүүсийнх нь ярьсанчлан, Кутузов Вильнад байх энэ зуураа ер бусаар дорд байдалд орж, бие нь их мууджээ.

	Армийн ажил төрөл дуртай дургүй эрхлэн, тэр бүх ажлыг генералууддаа шилжүүлэн, хаан эзний ирэхийг хүлээн хайнгад амьдралд автжээ.

	Хаан эзэн өөрийн бараа бологчид гүн Толстой, ван Волконский, Аракчеев болон бусад хүн дагалдуулан Петербургээс арван хоёрдугаар сарын долоонд гарч, мөн сарын 11-нд Вильнад хүрч ирснээ, аяныхаа чаргатай тэр чигээр цайз шулуухан хүрч очив. Тэсгэм хүйтэн байсан ч гэсэн цайзын дэргэд ёслолын бүрэн хувцастай генерал, штабын офицер зуугаад хүн, мөн Семеновын хороо хүндэт харуулд жагссан байлаа.

	Хөлс нь дусалсан гуравласан морьд хөллөсөн буухиа элч хаан эзнээс түрүүлэн давхиж ирээд «ирж явна» гэж хашхирав. Коновницын үүдний жижүүрийн бяцхан өрөөнд суун хүлээж байсан Кутузовт илтгэхээр үүдний пин тийш ухасхийв.

	Хурлын дараа энгэр дүүрэн одон зүүсэн ёслолын бүрэн хувцастай гэдсээ алчуураар татаж боосон бүдүүн тарган өвгөн майжганасаар довжоон дээр гарч ирлээ. Кутузов бүрх малгайгаа духдуулсхийн өмсөж, бээлийгээ барин, шатаар доош хажуулдан арайхийн бууж хаан эзэнд өгөхөөр зэхсэн мэдээлэл бичгийг авав.

	Хүмүүс тэвдэн гүйлдэж, шивэр авир гэлцэн, дахиад гуравласан морьтой чарга харван ирж, тэгээд бүгдийн хараа ойртон ирж яваа чарганы зүг хандвал хаан эзэн, Волконский хоёрын дүрс нэгэнт харагдах ажээ.

	Энэ бүхэн тавин жилийх нь зуршлаар өвгөн генералын биед түгшээнтэйеэ нөлөөлөв. Өвгөн өөрийгөө яаруу тэвдүү санаа тавингуй тэмтрэн үзэж малгайгаа зассанаа, хаан эзнийг чарганаасаа бууж өөдөөс нь харахад малгайгаа дахин нэг засаж сэргэлэн цовоолог болж, биеэ цэх болгоод мэдээлэл өгөн, жигд зугуухан, ээрүүдүүхэн дуугаараа илтгэж гарлаа.

	Кутузовыг хаан эзэн толгойноос ул хүртэл нь зэрвэсхийн харснаа агшин зуур хөмсөг зангидсан авч дорхноо биеэ барин дэргэд нь хүрч очоод гараа тэнийлгэн өвгөн генералыг тэвэрч авлаа. Ийнхүү тэврэн авсан нь дахиад л нөгөөх хуучин, зуршил болсон сэтгэгдэл ёсоор хэзээ язааныхаар Кутузовт нөлөөлж, тэгээд битүүхэн мэгшив.

	Хаан эзэн офицеруудтай, Семеновын хүндэт харуулынхантай мэндлээд, өвгөний гарыг дахин атгаснаа түүнтэй цуг цайз өөд явган одлоо.

	Хаан эзэн фельдмаршалтай хоёулхан үлдсэн хойноо дайсныг удаан мөрдөж буй, Улаан суурин, Березина гол дээр алдаа хийсэнд дургүйцэж байгаагаа гаргаж хэлээд, хилээс цааш хийх аян дайны талаарх бодлоо уламжлав. Кутузов үг зөрсөн ч үгүй, иймээ тийм ээ ч гэсэнгүй. Аустерилицийн тулалдааны талбар дээр одоогоос долоон жилийн урьд хаан эзний тушаалыг сонсож байхдаа ямар л байсан шигээ мөн тийм дуулгавартай гөлиймөл царайтай болчихсон байлаа.

	Кутузовыг өрөөнөөс гарч, толгойгоо бөхийлгөн лагс хүнд, жингийн луугарын алхаагаар танхим дундуур явж байхад нь нэг хүн

	— Эрхэм дээдэс ээ гэж дуудан зогсоов.

	Кутузов тэргүүнээ өөд болгон, жижигхэн юм дээр нь тавиатай мөнгөн таваг барьсан гүн Толстойн өөдөөс удтал гөлрөн харлаа. Өөрөөс нь юу хүсэж байгааг Кутузов ойлгохгүй байгаа бололтой байлаа.

	Тэгснээ гэнэт санасан янзтай памбагар цулцгар нүүрэнд нь үл мэдэг инээмсэглэл жирвэсхийснээ тэргүүнээ бөхийлгөн таваг дээр байсан зүйлийг авав. Тэр нь Георгийн нэгдүгээр зэргийн одон байлаа.

	XI

	Маргааш нь фельдмаршал зоог барин, өргөн цэнгэл болсонд хаан эзэн өөрийн биеэр байлцан гийгүүллээ. Кутузовт Гебргийн нэгдүгээр зэргийн одон хүртээжээ. Түүнд хаан эзэн дээд зэргийн хүндэтгэл үзүүлсэн ажээ. Гэхдээ фельдмаршалд хаан эзэн сэтгэл дундуур байгааг хүн бүхэн мэдэж байлаа. Ёсыг сахиж, хаая эзэн үүний тэргүүн зэргийн дуурайл үзүүлж байлаа. Гэхдээ өвгөн гаж буруутай, ямар ч хэрэгцээгүй хүн гэдгийг хүн бүхэн мэдэж байлаа. Өргөн цэнгэл дээр хаан эзнийг үдэшлэгийн танхимд бүжигт орж ирэхэд Кутузов олзолсон тугуудыг Екатерины үеийн хуучин заншлаар хаан эзний хөлийн зүг эргүүлэхээр тушаахад хаан эзэн ярвайн үрчийж, амандаа юм бувтнасанд «хөгшин хаминдаа» гэсэн үг л лав орсныг зарим хүн дуулжээ.

	Одоо болох гэж байгаа аян дайны учир холбогдлыг Кутузов ойлгох гэж хүсээгүй юм уу, аль үнэхээр ойлгоогүйгээс болж энд Вильнад хаан эзний Кутузовт дургүйцэх нь бүр ч лавширчээ.

	Маргааш өглөө нь хаан эзэн өрөөндөө цугларсан офицеруудад хандаж «Ta бүхэн ганц Орос орныг авраагүй, бас Европыг аварчээ» гэж хэлэхэд дайн дуусах болоогүй юм байна гэдгийг бүгд ойлгожээ.

	Ганцхан Кутузов л үүнийг ойлгохыг эс хүсэн, шинэ дайн Оросын байдлыг дээрдүүлэхгүй, нэр алдрыг нь өргөхгүй, харин байр байдлыг нь дортгож, өөрийнх нь бодлоор Орос орны одоогийн хүрээнд байгаа тэрхүү дээд зэргийн алдар цууг бууруулна гэдэг тухай бодлоо шулуухан хэлж байлаа. Кутузов шинэ цэрэг татах бололцоогүйн тухай хаан эзэнд нотлохыг хичээн, хүн амын хүнд хэцүү байдлын тухай, бүтэлгүйтэж болзошгүйн тухай ярьж байлаа.

	Фельдмаршал иймэрхүү урам зоригтой байгаа нь одоо болох гэж буй аян дайнд саад, чиргүүл болохоос цаашгүй гэж зүй ёсоор бодогдож байлаа.

	Өвгөнтэй эв түнжин хагарахаас мултрах арга аяндаа олдов. Ауетерлицийн үеийнх шиг, Барклайн дэргэд аян дайя эхлэх үеийнх шиг ерөнхий командлагчийг түгшээлгүйгээр, түүний зогсож байсан эрх мэдлийнх нь хөрсийг өөрт нь хэлэлгүйгээр сугалан авч, хаан эзэн өөрт нь гулсуулан шилжүүлэхээр тогтжээ.

	Энэ зорилгоор штабыг яльгүй шинэчлэн бүрдүүлж, Кутузовын штабын гол бүх хүчийг устган, хаан эзэнд шилжүүлжээ. Толь, Коновницын, Ермолов нар өөр ажилд томилогджээ. Фельдмаршалын бие маш муудаж эрүүл мэнд нь доройтжээ гэж бүгд чангаар ярина.

	Өөрийг нь орлож буй хүнд суудлаа тавьж өгөхийн тулд Кутузов эрүүл мэндээр муу байх хэрэгтэй байлаа. Үнэндээ ч эрүүл мэнд нь их дорой байлаа.

	Кутузов тухайлан чухаг хэрэгтэй байсан үед журамт цэрэг цуглуулах, дараа нь армид очихоор Туркээс Петербургийн сангийн танхимд зугуухан бий болсныхоо яг адил үүргээ гүйцэтгэсэн энэ үед нь шаардагдсан шинэ зүтгэлтэн түүний оронд заяандаа, амар хялбар, зугуухан гарч иржээ.

	1812 онд дайн орос хүний зүрх сэтгэлд нандин дотно ардынхаа холбогдлоос гадна өөр нэг — европын ач холбогдолтой байх учиртай байлаа.

	Өрнөөс дорно зүг хөдөлсөн ард түмний хөдөлгөөний араас дорноос өрнө зүг хөдөлсөн ард түмний хөдөлгөөн эхлэх ёстой байлаа. Энэ шинэ дайн хийхэд Кутузовыг бодох нь ээ шинэ чанар, шинэ үзэл бүхий өөр санаа бодолд хөтлөгдсөн шинэ зүтгэлтэн хэрэгтэй байлаа.

	Орос орныг, түүний нэр алдрыг аврахад Кутузов ямар чухал байсны адилаар нэгдүгээр Александр ард түмний дорноос өрнө зүг хөдлөх, улс түмний хил хязгаарыг сэргээн тогтооход маш чухал байлаа.

	Европ, тэнцвэр, Наполеон гэдэг юу гэсэн үг байсныг Кутузов ойлгохгүй байлаа. үүдийг ойлгож чадахгүй байлаа. Дайсан устгагдаж, Орос орон чөлөөлөгдөж, алдар нэрээ дээд хэмжээнд тавьсан үед оросын ард түмний төлөөлөгч орос хүнд, орос хүний хувьд хийх юм юу ч үгүй болжээ. Ардын дайны төлөөлөгч түүнд насан өөд болохоос өөр юм үлдсэнгүй. Тэгээд ч насан эцэс болжээ.

	XII

	Пьер олзлогдож байх үедээ амссан гачигдал дутагдал, зовуурийн бүх хүндийг энэ гачигдал, зовуурь шувтарсан хойно л сая мэдрэв. Юм гэдэг голдуу тийм байдаг буюу. Олзолгооноос чөлөөлөгдсөн хойноо Орелд хүрэлцэн ирж, ирсний нөгөөдрийн маргааш Киев мордох гэж байсан өдрөө өвдөөд тийнхүү Орелд гурван сар хэвтжээ. Эмчийн хэлснээр бол түүнд цөсний чичрэг өвчин тусжээ. Эмч дус нэмж, эм өгч тордсоны хүчээр эдгэрэн босжээ.

	Олзолгооноос ангижирсан цагаас өвдөх хүртэлх үед болсон бүх явдал өөрт нь бараг ямар ч сэтгэгдэл үлдээсэнгүй. Тэнгэр бүрхэг, чийлгэр, нэг бол бороотой, үгүй бол цастай байсан, сэтгэл гунин уйтгарлаж байсан, хөл, бөөр нь өвдөж байсан сэлтээ санана. Хүн ард зол жаргалгүй, энэлэн зовж байсан нийтийн сэтгэгдлийг санана. Өөрөөс нь юм асууж шалгаан, офицер, генералуудын шохоорхол сэтгэл үймрүүлэн түгшээж байснаа, морь, сүйх тэрэг олох гэж хөөцөлдөж байснаа санах ба гол нь тэр үед юм бодох, сэтгэх чадваргүй байснаа санана. Олзолгооноос суларсан өдрөө Пети Ростовын шарилыг олж харжээ. Ван Андрей Бородиногийн тулалдаанаас хойш сар гаруй амьд явж байгаад саяхан Ярославльд, Ростовынд нас барсныг бас суллагдсан өдрөө дуулжээ. Энэ сониныг Пьерт дуулгасан Денисов Пьерийг тэр тухай аль дивангарын мэдэж байгаа гэж санаад Элений нас барсан тухай ярианы далимд мөн тэр өдрөө хэлжээ. Тэр үед энэ бүхэн Пьерт хачин юм шиг санагдсанаас цаашгүй. Тэр цагт энэ бие биеэ алж хядсан газраас толгой хоргодох нам гүм газар руу шалавхан явахын түүс болж, тэнд ухаан сэхээ орох, амрах, энэ хугацаанд олж мэдсэн бүх шинэ хачин зүйлсээ бодож тунгаахыг бодож байлаа. Гэтэл Орелд хүрч ирэнгүүтээ өвдөж орхижээ. Пьер өвчин эдгэж ухаан ороод Москвагаас хүрч ирсэн өөрийнхөө хоёр хүн Терентия, Васька нар байгааг харав. Ельцд, Пьерийн эдлэнд сууж байсан хөгшин хадагтай нь Пьерийн суллагдсан, өвдсөнийг дуулаад асарч тордохоор хойноос нь хүрч иржээ.

	Пьер эдгэрэн тэнхрэх хугацаандаа сүүлчийн саруудын дадал болсон сэтгэгдлээсээ бага багаар төсөөрөн хөндийрч маргааш өөрийг нь хэн ч, хаашаа ч туухгүй, дулаан хэвтрийг нь хэн ч булааж авахгүй, өглөө, орой, үдийн хоол цай дархан ирнэ гэдэг бодолд дасаж байлаа. Гэтэл зүүдэндээ нөгөө л олзлогдмол нөхцөлд байгаагаар тувт зүүдэлнэ. Олзолгооноос суллагдсаныхаа дараа ван Андрейн нас барсан, эхнэрийнхээ нас барсан, францынхны устсан тухай сониныг бага багаар олж, мэдэв.

	Хүнээс салгамгүй, хүний мөн чанар болсон тэрхүү төгс эрх чөлөөт байдлын баясгалантай бодол Пьерийн эдгэж байх үес түүний сэтгэлийг халгиулна. Тийнхүү эрх дураар болсноо анхны буудалцааны газар, Москвагаас нааш гарсан үедээ анх удаа мэдрэн ухаарч билээ. Гадаад нөхцөл байдлаас үл шалтгаалах энэ сэтгэлийн дотоод эрх зоргоор байдал нь одоо гаднын эрх чөлөөгөөр хээнцрээр, элбэг дэлбэг төхөөрөмжлөгдсөн мэтэд гайхна.

	Таних мэдэх хүнгүй хүний хотод ганцаархнаа байлаа. Өөрөөс нь хэн ч юу ч үл шаардана. Өөрийг нь хааш нь ч эс явуулна. Хүссэн бүхэн нь байж байлаа. Урьд үргэлж сэтгэлийн там болж байсан эхнэрийн тухай бодол одоо байхгүй болжээ. Учир нь эхнэр насан эцэс болсон билээ.

	Цэвэрхэн зассан ширээн дээр хамар өөд ханхийсэн сайхан дэвсгэр дээр хэвтэх, аль эсхүл эхнэр, франц нарын аль аль нь байхгүй болсон гэж санахаас

	— Пээ, ямар сайхан бэ? Ямар догь вэ? гэж аман дотроо хэлнэ. Тэгээд хуучин заншлаараа

	— Тэгээд дараа нь юу болох болоо? Би юу хийх вэ? гэж өөрөөсөө асуугаад 

	— Давгүй, амьд мэнд л явах болно. Пээ, ямар сайхан бэ? гэж өөртөө дорхноо хариулна.

	Урьд үйл тамаа эдлэн, байнга эрж хайж байсан зүйл - амьдралын зорилго одог, өөрийнх нь хувьд үгүй болжээ. Энэ эрж хайсан амьдралын зорилго нь одоо өөрийнх нь хувьд ганцхан энэ хоромд ч биш санаандгүй биш ээр оршин байхаа больсон авч тэр зорилго байхгүй, байж ч болохгүй гэдгийг мэдэрч байлаа. Амьдралын энэ зорилго байхгүй байгаа нь энэ үед аз жаргал нь болж байсан эрх дураар байдлаа төгс, баясгалантай ухаарах болгож байлаа.

	Ямар нэг дүрэм буюу үг, эсхүл бодол санаанд биш, харин байнга мэдрэгдэх амьд бурханд итгэж байсан учраас өөрийн нь ч зорилго байж болохгүй байлаа. Урьд нь бол өөртөө тавьж байсан зорилгоос бурхнаа эрж хайж байлаа. Энэхүү зорилгоо эрж хайх нь гагцхүү бурхныг эрж хайсан хэрэг байлаа. Бурхан гэдэг хаа сайгүй энд тэндгүй байдаг гэж асрагч эхийнхээ аль дивангарын ярьдаг байсан юмыг олзолгоонд байхдаа үгээр, сэтгэлгээгээр биш, харин шууд сэрлээрээ гэнэт олж мэджээ. Масон шашинтны хүлээн зөвшөөрдөг хорвоогийн Архитекторыг бодох нь ээ Каратаевын бурхан нь их, эцэс төгсгөлгүй, хүршгүй гэдгийг гэв гэнэтхэн олж мэджээ. Хараагаа дайчлан их алсуур харж байснаа эрж бэдэрч байсан юмаа хамар дороосоо олсон хүнийхтэй адил сэтгэл төрж байлаа. Пьер насан туршдаа хүрээлэн буй хүмүүсийнхээ толгой дээгүүр тэртээ тийшээ харж байлаа. Гэтэл хараагаа дайчлахын хэрэггүй, ердөө л хөл доорхоо харах хэрэгтэй байжээ.

	Урьд нь агуу их, хүршгүй цаглашгүй юмыг юунаас ч олж харж чаддаггүй байжээ. Тэр юмыг хаа нэгтэй байх учиртай гэж ухааран эрж хайсаар байлаа. Ойр зуурын, ойлгомжтой юм бүхнийг хязгаарлагдмал, аахар шаахар, ахуй амьдралын утга учиргүй зүйл гэж үзэж байлаа. Ухаан санаандаа дурандан тэрхүү аахар шаахар ахуй амьдралын зүйл нь манант алсад нуугдан, тэгээд тодхон сайн харагдахгүй байсан учраас л агуу лут, эцэс төгсгөлгүй юм шиг санагдаж байсан алс холыг харж байжээ. Европын амьдрал, улс төрийн бодлого, масоны шүтлэг, гүн ухаан, нигүүлсэнгүй үзэл эд бүгд өөрт нь ингэж ухаарагдаж байлаа. Өөрийнхөө сул дорой байдал гэж үзэж байсан тэр үед, тэр хоромд ч оюун ухаан нь тэр алсад нэвтрэн, тэнд нөгөө л аахар шаахар, ахуй амьдралын, утга учиргүй зүйлийг олж харж байлаа. Одоо бол харин юм бүхэнд агуу их, мөнхийн, эцэс төгсгөлгүй юмыг олж харж суран, тэгээд тэгж сурсан учраас түүнийг харахын тулд, түүний баяслаар цэнгэн баясахын тулд хүмүүсийн толгой дээгүүр одоо болтол харж байсан дурангаа хаяя, эргэн тойрондоо мөнх өөрчлөгдөн буй үүрдийн агуу их, хүршгүй эцэс төгсгөлгүй амьдралыг баясгалантайяа бясалгаж байлаа. Ойрхон зуур харах тусмаа л төчнөөн амгалан тайван, аз жаргалтай байлаа. Урьд оюун санааных нь барилгыг эвдлэн нурааж байсан яах гэж? гэдэг аймшигт асуудал одоо өөрт нь үгүй болжээ. Яах гэж? гэдэг энэ асуултад одоо хүний толгойноос түүний хүсэл зориггүйгээр ширхэг үс ч унагадаггүй бурхныг байлгахын тулд гэдэг энгийн хариулт сэтгэлд нь хэзээ ямагт бэлхэн байдаг байлаа.

	XIII

	Пьер гадаад барилын хувьд бараг өөрчлөгдсөнгүй. Харахад урьд л ямар байсан яг тэр янзаараа байлаа. Урьдын л адил хайнга гиюүрмэл байж, нүднийх нь өмнө харагдаж байгаа зүйлийг биш, ямар нэг өөрийн, онцгой зүйлд бодол болсон мэт байх ажээ. Одоо болоод урьдынх нь байдлын ялгаа гэвэл урьд өмнөө байсан зүйлийг, өөртөө хэлснийг мартахлаараа өөрөөс нь алсад хоцорсон нэг юмыг олж харах гэж хичээгээд чадахгүй байгаа юм шиг духаа шаналаантай үрчийдэг байлаа. Урд нь байгаа зүйл, өөрт нь хэлсэн зүйлийг мөн л урьдынх шигээ мартдаг хэвээр боловч урдаа байгаа тэр зүйлийг яльгүй доогтой мэт инээмсэглэлээр харах буюу, огт өөр зүйлийг харж, сонсож байгаа боловч, өөртөө хэлсэн зүйлийг мөн тиймэрхүү байдалтай сонстог болжээ. Урьд бол эелдэг дөлгөөн гэх нь ээ азгүй хүн шиг санагддаг байлаа. Тийм дээрээс хүмүүс өөрийн эрхгүй холдон хөндийрдөг байлаа. Одоо бол зальжинд нь амьдралын баясгалант инээмсэглэл байнга тодрон, над шиг бас сэтгэл өег хангалуун байна уу? гэсэн асуулт, хүмүүсийг өрөвдөн хайрлах хайр харцанд нь илэрнэ.

	Урьд өөрөө их ярьж, хүн юм ярихаар цухалдан, хүний хэлснийг сонсохоор бага байлаа. Одоо бол ярьж хөөрөх гэж нэг их шохоорхохгүй, хүмүүсийн ярихыг тэсвэртэй сонсох учир хүмүүс сэтгэлийнхээ хамгийн нандин нууцыг боловч түүнд дуртайяа гарган ярина.

	Урьд нь Пьерт дургүй байсан, ялангуяа гүн өвгөнийг насан өөд болсноос хойш түүнийг бүр үзэн ядах болсон ноёхой Орелд түр зуур хүрэлцэн ирснээсээ хойш арга барагдан гайхавч Пьерт тус хүргэх үүрэгтэй гэж бодох болжээ. Пьер түүнд хар буруу санаж байдаг ч хойноос нь очих нь миний үүрэг гэж ноёхой үзжээ. Түүнээ нотлох бодолтой хүрч ирээд түдэлгүй хайр сэтгэлтэй болсноо мэдрэв. Пьер ноёхойн сэтгэлийг татах гэж юугаар ч зулгуйдаагүй, ердөө л сониучирхан харна. Урьд нь түүний харцанд доог, тоомжиргүй байдал илэрч байхыг хараад ноёхой өөр бусдын өмнөх шиг сэтгэл зовон, амьдралынхаа гагцхүү дайчин талыг харуулдаг байсан бол одоо харин Пьер амьдралынх нь хамгийн нандин тал руу нэвтрэх гэж байгаа юм шиг санагдах болжээ. Тэгээд өөрийнхөө ааш зангийн хамгийн нууц далд сайн талыг талархангүйгээр гарган харуулах боллоо.

	Хамгийн арга зальтай хүн ч болов ноёхойн итгэл рүү овжиноор нэвтэрч, залуу халуун насных нь аль сайхан үеийн дурсамжийг санагдуулан хайр сэтгэлээ харуулах болгож чадахгүй сэн билээ. Гэтэл Пьерийн бүх арга заль юу байв гэвэл ноёхойн өөрийнхөөрөө их бардам, цухалдан эгдүүцсэн, хүйтэн хуурай сэтгэлийг зөөлрүүлэн хайлуулснаар сэтгэл ханаж байлаа.

	— Тусгүй хүмүүсийн нөлөөн дор биш, над шиг хүмүүсийн нөлөөн дор байгаад байвал хачин сайн, эелдэг хүн шүү дээ гэж ноёхой өөртөө хэлдэг байв.

	Пьерийн зан төрх хувирч байгааг Терентий Васька хоёр зарц нь ч бас анзаарчээ. Пьерийг их энгийн жир болсныг тэд мэдэв. Терентий эзнийхээ хувцас хунарыг тайлж өгөөд, гутал хувцсыг нь барин тайван нойрсохыг ерөөсөө эзнээ юм хум ярихыг хүлээн гарч явахаа алгуурлах нь олонтой болжээ. Терентийн юм ярих сан гэж хүсэж байгааг анзааран түүнийг л төлөв саатуулна.

	— Тэгэхэд... идэх уух юм яаж шүү аргацаан олж байснаа ярь л даа гэвэл Терентий Москваг хэрхэн хоосолсон тухай, талийгаач гүнгийн тухай ярьж эхлэн, зөндөө юм ярин, эсхүл Пьерийн ярихыг сонсон, эзнээ дэргэдээ буйг, өөрт нь найрсаг сайн байгааг мэдрэн хувцсыг нь барин удтал зогссоноо үүднийхээ өрөө рүү гарч одно.

	Пьерийг эмчлэн, өдөр бүр эргэж тойрч байсан эмч нь хүмүүсийн өвчин зовлонг нимгэлэхэд хором бүр л чухал гэж үздэг хүний царай үзүүлэхийг үүргээ гэж эмч нарын жам ёсоор үзэх авч Пьерийн хажууд бүтэн цагаар суун өөрийнхөө дуртай түүх намтар, ерөөс өвчтөн нарын, ялангуяа хүүхнүүдийн зан төрхийг ажин харснаа ярина. 

	— Тийм хүнтэй ярихад яах вэ, сайхан байдаг юм, манай мужийнхан шиг хүн биш ээ гэж Пьерийн тухай эмч ярина.

	Орелд францын олзлогдсон хэдэн офицер сууж байсны нэг, итали залуу офицерыг эмч нэг өдөр дагуулж ирлээ.

	Тэр дагаас хойш энэ офицер Пьерийхээр орж гардаг болж, Пьерт ямар эелдэг ялдам ханддаг болсныг нь ноёхой дооглон хөхөрнө.

	Итали офицер Пьерийнд ирэн хуучилж, өнгөрсөн үеийн явдлынхаа тухай, орон гэрийнхнийхээ амьдралын тухай, хайр сэтгэлийнхээ тухай ярьж, францчуудад, ялангуяа Наполеонд шазархах уураа юүлэн гаргасан үедээ л сая аз жаргалтай байдаг бололтой байлаа.

	— Хэрэв орос хүн бүр тантай яльгүй ч гэсэн адил бол тийм ард түмэнтэй байлдах гэдэг гэмт хэрэг мөн. Франц нараас болж ингэтлээ их хэлмэгдсэн та хүртэл тэдэнд муу санахгүй байдаг, мөн хачин хүн ээ дээ гэж Пьерт хэлнэ.

	Сэтгэлийнх нь сайн талыг уудлан гаргуулж, түүгээр нь баясаж байснаараа л Пьер тэр италийн хайрыг булаажээ.

	Пьерийг Орелд байх сүүлчийнх нь хугацаанд масон шүтлэгт хуучин танил гүн Вилларский өөр дээр нь хүрч иржээ. Энэ хүн 1807 онд өөрийг нь төөрөгдүүлсэн билээ. Вилларский Орел губернид их том эдлэнтэй, хотод хүнсний түр худалдаа гаргаад байсан орос хүүхэнтэй гэрлэсэн хүн байлаа.

	Безуховыг Орелд байгаа гэж дуулаад Вилларский уг нь Пьертэй хэзээ ч өнгөцхөн танил байгаагүй боловч хүмүүс эзгүй хээр тааралдахаараа төлөв хэрхэн уулздаг шиг хачин сүйд майд болон элэгсэг дотно, нөхөрсгөөр уулзав.

	Вилларский Орелд уйтгарлан, өөрийнхөө нэг хүрээ зиндааны, тэгэхдээ бас өөрийнх нь бодлоор ижил сонирхолтой хүнтэй уулзаж учирсандаа баяртай байлаа.

	Гэтэл Пьер жинхэнэ амьдралаас маш их хоцрогдон, өөрийгөө тодорхойлсончлон хар амиа бодох, ноомой гөлрөнгө байдалд автсаныг Вилларский түдэлгүй анзаарч мэдээд ихэд гайхжээ.

	— Хонгор минь, доошоо орж байна шүү гэж Вилларский Пьерт хэлнэ.

	Пьерьтэй нэг дор байх Вилларскийд урьдынхаас улам таатай байсан учир өдөр бүр тэднийхээр ирнэ. Пьер харин Вилларскийг ажин, яриаг нь сонсож суухдаа би мөн тун ойрмогхон ийм л байсан сан даа гэж бодоход хачин, сэтгэлд багтамгүй байх бүлгээ.

	Вилларский бол эхнэр, гэр бүлтэй, эхнэрийнхээ эдлэнгийн ажил, алба, гэр орны ажилтай хүн байлаа. Вилларский энэ бүх ажлаа амьдралын садаа гэж үзэх ба тэр бүхэндээ эгдүүцнэ. Учир нь хар аминыхаа ба орон гэрийнхээ жаргал хөөж явахыг зорилгоо гэж үзнэ. Цэрэг дайн, засаг захиргаа, улс төрийн болон масоны мөргөлийн санаа бодол хамаг анхаарлыг нь байнга татна. Пьер тэгээд түүний үзэл бодлыг өөрчлөх гэж үл хичээн, зэмлэж буруушаасан зүйлгүйгээр өөрийнхөө энэ хачин танил, этгээд үзэгдлийг шохоорхон өөрийн нөгөө зангаар тувт битүүхэн, баясгалантай дооглоно.

	Вилларский, ноёхой, эмч, ерөөс одоо уулзаж учирч буй хүнтэй харилцах харилцаанд нь бүх хүний сэтгэлийг татах нэгэн шинэ шинж тэмдэг байсан нь хүн бүр юмыг өөр өөрийнхөөрөө бодох, ухаарах, үзэж харах бололцоог зөвшөөрөн хүлээсэн нь: үгээр хүнийг итгэлээс нь ухруулж болохгүйг зөвшөөрөн хүлээсэн нь байлаа. Урьд Пьерийн дургүйг хүргэн, сэтгэлийг үймрүүлдэг байсан хүн бүрийн энэ хууль ёсны онцлог одоо хүн бүрийг өрөвдөх, хайрлах, сонирхохын нь үндэс болж байлаа. Өөр өөрийн ба өөр хоорондын амьдралтай хүмүүсийн үзэл санааны ялгаа, заримдаа эрс тэс зөрчил нь Пьерийг баясган, доогтой, номхон дөлгөөн инээмсэглэнэ.

	Пьер практик ажил үйлийн хувьд урьд байгаагүй хүндийн төв өөрт нь байснаа одоо гэнэт мэдэрлээ.

	Урьд мөнгөний асуудал, ялангуяа туйлгүй баян хүний хувьд өөрөөс нь мөнгө бишгүйдээ гуйхад арга чигдэн үймэрч, эргэлдэн гайхдаг байлаа. «Өгөх үү, байх уу?» гэж өөрөөсөө асууна. «Над байна, энэ хүнд хэрэгтэй байна. Гэтэл өөр нэг хүнд бүр ч чухал хэрэгтэй байгаа. Хэнд нь илүү хэрэгтэй вэ? Аль эсхүл хоёул хууран мэхлэгч үү», Энэ бүх бодлын үүднээс өөртөө мөнгө байсан цагт гуйсан хүн болгонд зээл өгнө. Мөнгөний асуудал дээр ор юу ч ухаарч мэддэггүй байжээ. Мөн яг үүнчлэн хөрөнгө зоорьтой нь холбогдсон асуудал дээр урьд тэгж эргэлзэн гайхдаг байлаа. Юу гэвэл нэг нь тэгэх хэрэгтэй л гэнэ, нөгөө нь тэгж болохгүй гэж зөвлөн толгойг нь эргүүлнэ.

	Одоо бол энэ бүх асуудлаар эргэлзэх, гайхах юм үгүй болсонд өөртөө гайхна. Эдүгээ юу хийвэл зохих, юу хийвэл зохихгүйг өөрт нь үл мэдэгдэх хуулиар шийдэгч нэгэн шүүгч бий болжээ.

	Мөнгөний хэрэгт урьдын л адил хайнгад байлаа, Гэхдээ одоо бол юу хийвэл зохих зохихгүйг мадаггүй мэдэж байлаа. Энэ шүүхээ хэрэглэсэн анхных нь явдал гэвэл өөр дээр нь хүрч ирэн гавьяаныхаа тухай зөндөө юм яриад, эцэст нь эхнэр хүүхдэдээ явуулахад зориулан дөрвөн мянган франк өг гэж бараг шаардах шахам гуйсан олзлогдсон франц офицерын гуйлт байлаа. Пьер өчүүхэн төдий ч шаналж зовсон юмгүй өгөхгүй гэж татгалзав. Урьд нь шийдвэрлэж боломгүй хүнд юм шиг байсан энэ зүйлийг ямар амар, хялбар шийдсэндээ өөрөө хожим гайхаж билээ. Франц хурандаад мөнгө өгөхөөс ийнхүү татгалзахын зэрэгцээ Орелоос явахдаа итали офицерыг мөнгө авах болгохын тулд арга заль хэрэглэх нь чухал гэж шийдэв. Юу гэвэл тэр хүн мөнгөөр гачигдаж буй бололтой байлаа. Практик ажил үйлсийг үзэх бат нот үзэлтэй болсных нь шинэ нотолгоо бол эхнэрийнхээ өр ширийн асуудал, Москва дахь орон байшин, зуслангаа сэргээх эсэх тухай асуудлыг шийдсэн нь байлаа.

	Гэрийн нь ерөнхий даамал Орелд хүрч ирсэнд Пьер түүнтэй хоёул суун, өөрийн өөрчлөгдсөн орлогын ерөнхий тооцоог бодов. Ерөнхий даамлын тооцоолсноор Москва шатсанаас болоод Пьерт хоёр сая орчим рублийн хохирол учирчээ.

	Ерөнхий даамал эдгээр хохирол гарсанд сэтгэл засаж, хэрэв гүн ахайгаас хоцорсон төлөх учиргүй өрийг төлөхөөс татгалзвал мөн Москва дахь орон байшингууд, жил болгон найман зуун мянган рубль зараад, ямар ч ашиг оруулдаггүй байсан Москва хавийн зуслангаа сэргээхгүй юм бол Пьерийн орлого буурахгүйгээр барахгүй, ихсэн арвижна гэсэн тооцоог толилуулжээ.

	— Яриа байхгүй зөв, яриагүй зүйтэй гэж Пьер баясгалантай инээмсэглэн хэлэв.

	— Яриагүй зөв, тэднийг сэргээхийн хэрэг гэж над огт алга. Хоосорсон биш би харин баяжих нь шив гэв.

	Гэтэл нэгдүгээр сард Москвагаас Савельич хүрэлцэн ирж, Москвагийн байдлын тухай, орон байшин, Москва хавийн зусланг нь сэргээн барихын тулд уран барилгачийн гаргаж ирсэн төсвийн тухай, тэр бүхнийг нэгэнт шийдэгдсэн асуудал мэтээр ярив. Мөн энэ үеэр Пьер ван Василий болон Петербургийн бусад танилуудаасаа захиа хүлээж авчээ. Тэдгээр захианд эхнэрийнх нь тавьсан өр ширийн тухай өгүүлжээ. Пьер өөрийнхөө санаанд тэгтлээ нийцсэн даамлынхаа төлөвлөгөөг буруу байсан юм байна. Петербург орж эхнэрийн хэргийг зүйл дуусгаж, Москвад орон байшин барихаар шийдлээ. Ингэхийн хэрэг юу байсныг өөрөө ч мэдэхгүй байв. Тэгэхдээ л ингэх хэрэгтэй гэдгийг ойлгоно. Энэ шийдийн улмаас орлого нь дөрөвний гурван хувиар буурах байлаа. Гэхдээ л тэгэх хэрэгтэй байлаа. Тэгэх хэрэгтэй гэдгийг мэдэрч байлаа.

	Вилларский цуг явахаар болзсон учир мөн Москва орохоор морджээ.

	Пьер Орелд эдгэрэн тэнхэрч байх бүх үеийнхээ туршид амьдын жаргал эдэлж бүх эрх зоргоор байдал, баярлан баясахын сэтгэл төрж байлаа. Өөрийн аяллын үеэр, чөлөөт ертөнцөд орж, олон зуун шинэ хүнтэй учирсан үедээ тэрхүү эрх зоргоор байдал, баярлан баясахын сэтгэл нь улам ч дэвэрч байлаа. Аялан явах бүх үеийнхээ турш амралтаа авсан сургуулийн хүүхэд шиг хөөрөн баясаж явлаа. Улаач, өртөөний даамал, замд буюу тосгонд тааралдах тариачид — ерөөс шинээр тааралдсан хүн бүхэн өөрт нь шинэ утга учиртай санагдана. Вилларский цуг яван, Европоос Орос орны хоцрогдсон, ядуу дорой, харанхуй мунхаг буй тухай тувт гомдол тоочих зэрэг нь Пьерийн баяр хөөрийг улам дэврээнэ.

	Вилларскийн сөнөсөн баларсан газар мөн гэж хэлбэл Пьерт амьдралын ер бусын оргилсон хүч — энэ нүд алдам энгүй уудам талын цасан дунд энэ бүхэл бүтэн онцгой, нэгдмэл ард түмнийг дэмжин өөд татаж буй тэр хүч харагдана.

	Пьер Вилларскийтай үг сөрөн маргалгүйгээр, хэлснийг нь зөвшөөрөх адил (ийнхүү зөвшөөрсөн царай үзүүлэх нь ямар ч үр ашиг гарахгүй мэтгэлцээнээс зайлсхийх хамгийн хялбар хэрэглүүр байлаа) хэлснийг нь сонсон баясгалантай инээмсэглэсээр явах бүлгээ.

	XIV

	Шоргоолжны нэг хэсэг нь шороо, өндөг авгалдай, үхсэн нэгийгээ зуун сэндийлэгдсэн үүрнээсээ яах гэж, хаашаа яаран арилдаг, нөгөө хэсэг нь сэндийлэгдсэн үүр рүүгээ зүтгэн яах гэж бие биетэй шахцалдан, бие биеэ гүйцэн, юунд ноцолддогийг тайлбарлахад бэрхийн нэг адилаар францчуудыг гарч явсны дараа урьд Москва гэж нэрлэж байсан нэгэн газар орос хүмүүсийг бөөгнөрөх болгосон тэр шалтгааныг тайлбарлахад мөн тийм бэрх байсан сан билээ. Хоосорсон үүрийг эргэн тойрон тархсан шоргоолжнуудыг ажин харахад үүрийг нь юу ч үгүй сүйтгээд хаячихсан ч гэсэн тоймгүй олуул үймэлдэн бужигнах шоргоолжны уйгагүй шаргуу хөдөлмөрлөж буйгаас үүрийн бүх хүчийг бүрдүүлж байгаа эвдэршгүй нэгэн зүйлээс бусад нь бүгд эвдрэн сүйдсэн харагдахын адилаар Москва аравдугаар сард удирдах дарга, сүм хийд, ариун шүтээн, хөрөнгө баялаг, орон байшин байхгүй болсон байсан ч гэсэн наймдугаар сард ямар байсан бэ? тэр л Москва чигээрээ байж байлаа. Биегүй боловч хүчирхэг, эвдэршгүй нэг зүйлээс бусад нь бүгд эвдрэн сүйдсэн байлаа.

	Дайснаас цэвэрлэгдсэний дараа Москва өөд зүг зүгээс нь тэмүүлсэн хүмүүсийн санаа бодол туйлын янз бүр, амь хувийн тэгээд эхний үед ихэнхдээ зэрлэг, адгуусны маягийн байлаа. Ганцхан бодол л бүхэнд түгээмэл нэг байсан нь урьд Москва гэж нэрлэж байсан уул газар үйл ажиллагаагаа хэрэглэхийн тулд бүгд тийшээ тэмүүлж байлаа.

	Долоо хоногийн дараа гэхэд тэнд арван таван мянга, хоёр долоо хоногийн дараа гэхэд хорин таван мянган оршин суугч байж байлаа. Тэгээд улам бүр олшрон нэмэгдэж, энэ тоо 1813 оны намар гэхэд 1812 оны хүн амаас давсан тоонд хүрчээ.

	Москвад орж ирсэн оросын анхны хүмүүс гэвэл Винцингеродегийн отрядын казахууд, зэргэлдээ тосгоны тариачин эрс, Москвагаас зугтан ойр хавийн нутгаар бүгж байсан хүмүүс байлаа. Оросууд эзгүй хоосон Москвад орж ирээд дээрэмдэн тонуулсныг нь үзээд өөрсдөө бас тонон дээрэмдэж эхлэв: Тэд францчуудын хийснийг үргэлжлүүлэв. Москвагийн эзгүйрч хоосорсон орон байшин, гудамжинд хаягдсан бүхнийг тосгон тосгондоо ачиж аваачихаар тариачдын ачаа хөсөг Москвад орж ирж байлаа. Казахууд аваачиж болох бүгдийг өргөөндөө аваачиж байлаа. Гэрийн эзэгтэй нар өрөөл бусдын орон байшингаас олдсон бүгдийг хуу хаман авч, өөрийнхөө өмч хөрөнгө байсан юм гэдэг шалтаг заан гэр рүүгээ зөөнө.

	Эхний тонуулчдын дараа хоёр дахь гурав дахь тонуулчид хүрч ирэн, тонуулчдын тоо олшрохын хирээр өдөр ирэх тутам тонуул улам бүр халгаатай болж, улам тодорхой хэлбэртэй болж байлаа.

	Францчуудыг Москвад орж ирэхэд хэдий эзгүй хоосон байсан авч худалдаа, гар урлал, хээнцэр тансаг, төрийн удирдлага, шашин шүтлэгийн янз бүрийн салаа салбартайгаа хот бүхий л хэлбэр төрхөөрөө зөв зохистой аж төрсөөр байсан билээ. Тэдгээр хэлбэр амьгүй болоод байсан ч оршсоор байсан билээ. Зах зээл, мухлаг, дэлгүүр, бүхээг лангуу — ихэнх нь эд бараатайгаа байж байлаа. Фабрик, гар урлалын газрууд байж байлаа: гоёл цэнгэлийн зүйлсээр дүүрсэн орд харш, баян айлын орон байр байсаар байлаа. Эмнэлэг, гандан, сүм, дуган, яам, албан газрууд байсаар байлаа; Францчуудын удаан байх тусам хотын амьдралын энэ хэлбэр улам бүр устан, эцсийн бүлэгт бүгд дээрэм тонуулын хуваарьгүй, амьгүй нэгэн талбар болж нийлжээ.

	Францын дээрэм тонуул үргэлжлэх тусам Москвагийн баялаг, дээрэмчдийн хүч улам бүр сульдаж байлаа. Нийслэлд оросуудын орж ирэн эзэгнэсээр эхэлсэн оросуудын дээрэм тонуул үргэлжлэх тусам, дээрэмд оролцогчдын тоо олшрох тусам Москвагийн эд баялаг, хотын хэвийн зохистой амьдрал төчнөөн түргэн сэргэн төлжсөөр байлаа.

	Дээрэм тонуулчдаас гадна зарим нь саваагүй зангийн үүднээс, зарим нь алба үүргийнхээ ёсоор, зарим нь (гэрийн эзэн, лам, дээд, дорд түшмэл, худалдаачин, гар урчуул, тариачид) ашиг хонжоо бодож зүг бүрээс зүрхэнд очих цус адил Москва руу шавжээ.

	Москвагаас эд агуурс ачиж буцахаар долоо хоногийн дараа хоосон тэрэг хөтлөн орж ирсэн тариачдыг дарга нар зогсоон үхсэн хүний хүүр хотоос гадагш гаргах ажилд баригджээ. Бусад тариачид нөхдийнхөө бүтэлгүйтсэнийг сонсоод гурил будаа, овьёос, өвс ачиж хотод орж ирэн, түрүү түрүүчийнхээ үнийг цохин хямд зарж эхлэх болов. Мужаан, дархан нар их хөлс авна гэж горьдон өдөр болгон Москвад орж ирэн, шатсан, хуучин байшингуудыг засаж сэлбэн, зүг бүрээс шинэ байшин барьж байлаа. Худалдаачид бүхээг саравчинд худалдаа нээнэ. Түлэнхий байшинд гуанз нээн, буурчийн газар болгон засна. Түлэгдээгүй олон сүмд лам нар мөргөлөө үргэлжлүүлнэ. Сүмээс дээрэмдсэн эд хогшлыг өргөл баригсад авчирна. Түшмэлүүд цэмбэ дэвссэн ширээ, бичиг баримттай шүүгээгээ бяцхан өрөө тасалгаанд засна. Дээд дарга, цагдаа нар францчуудаас хойш хоцорсон эд хөрөнгийг тараах ажлыг хариуцан захирамжилна. Өрөөл бусдын байшингаас зөндөө эд агуурс зөөж аваачсан айлын эзэгтэй нар тэдгээрийг нь Граковитын танхимд хурааж авсанд гомдол мэдүүлнэ. Нөгөө зарим нь Францчууд байшин байшингийн эд хогшлыг нэг газар зөөж аваачсан, тийм болохоор тэндээс олдсон эд агуурсыг тэр айлын эзэнд өгдөг шударга бус гэж зүтгэнэ. Цагдаа нарыг хараах нь харааж, хахуульдах нь хахуульдана. Албаны шатсан эд агуурсад арав дахин их төсөв зохион бичнэ. Эдийн тусламж, тэтгэвэр шаардана. Гүн Растопчин тунхаглалаа бичнэ.

	XV

	Пьер нэгдүгээр сарын адгаар Москвад хүрэлцэн ирж байшингаасаа бүтэн үлдсэн жигүүрт байрлав. Тэгээд гүн Растопчин болон Москвад буцаж ирсэн хэдэн танил дээгүүрээ очин, нөгөөдрийн маргааш нь Петербург орохоор зэхэв. Ялалт байгуулсанд бүгд бахдан хөөрнө. Эзгүйрэн хоосорсон, сэргэн амилж байгаа Москвад бүх юм өрнөн оргилж эхлэв. Пьерийн барааг хараад бүгд баясна. Бүгд л түүнтэй уулзахын хүслэн болж, Пьерийн үзэж харсан бүгдийг цөм л асууж шалгаана. Уулзаж учирсан хүн болгонд өөрийнхөө онцгой найрсаг сайн байгааг Пьер мэдэрч байлаа. Гэхдээ одоо элдэв зүйлд орооцолдохгүйн тулд хүн болгонтой өөрийн эрхгүй хянуур болгоомж харилцана. Өөрөөс нь асуусан чухал ч байна уу, хамгийн үл шалих ч байна уу, хаана суух вэ? Орон байшин барих уу? Петербург хэзээ явах вэ? Хайрцгаа аваачуулах уу? ч гэж асуулаа гэсэн тэр бүх асуултад цөмд нь «магадгүй, би болж л байна» гэж хариулах бүлгээ.

	Ростовынхны тухай тэднийг Костромд байгаа гэж сонссон авч Наташагийн тухай бодол толгойд нь цөөхөн орж ирнэ. Тийм бодол орж ирдэг юмаа гэхэд аль дивангарын өнгөрсөн сэтгэлд таатай дурсамж болон орж ирнэ. Өөрийгөө ахуй амьдралын нөхцөлөөс ангидаар мэдрэх төдийгүй, санаатайгаар мэдрэх мэт өөрт нь санагдах энэ мэдрэхүйгээс ч ангид байх ажээ.

	Москвад хүрч ирснийхээ нөгөөдрийн маргааш нь Москвад ноёхой Марьягийн байгааг Друбецкийнхнээс олж мэдлээ. Ван Андрейн үхэл, зовлон, сүүлчийн өдрийн тухай Пьерт олонтой бодогдож байснаа одоо толгойд нь дахиад тов тодхон орж ирлээ. Ноёхой Марьяг Москвад байгаа гэдгийг үдийн хоолон дээр дуулаад мөн өдрийн оройгоо түүн дээр хүрч очлоо.

	Ноёхой Марья дээр хүрч очих зам туршдаа ван Андрейн тухай, түүнтэй үерхэж нөхөрлөж байсан тухайгаа, түүнтэй уулзаж учирч байсан янз бүрийн уулзалт, ялангуяа Бородинод сүүлчийн удаа уулзсан тухайгаа тувт бодсоор явлаа.

	«Тэр үеийнх шигээ нөгөө л цухалдсан чигээр нас бараа болов уу? Нас барахынх нь өмнө амьдралын учир тайлагдаагүй юм болов уу» гэж Пьер бодно. Тэгээд Каратаевын тухай, түүний үхлийн тухай санан, энэ хоёр эрс тэс өөр, гэхдээ хоёул аж төрж яваад хоёул нас барсан болохоор хайрлахын хувьд адилхан энэ хоёр хүнийг хооронд нь өөрийн эрхгүй жишин бодлоо.

	Пьер өвгөн вангийн байшинд гүн бодол болсоор хүрч очлоо. Тэдний байшин бүтэн үлджээ. Эвдэрч хэмхэрсний ором үлдсэн байх авч байр төрх нь янзаараа үлджээ. Пьерийг тосож авсан хоол зөөгч өвгөн хэрсүү төв царайтай байх нь ван үгүй болсон ч орон гэрийн горим өөр болсон зүйлгүй гэдгийг зочиндоо мэдрүүлэх гэж хүссэн мэт агаад тэгээд ноёхой өрөөндөө орохыг соёрхсон, ням гарагт л хүн хүлээж авдаг юм гэж айлтгав.

	— Айлтга! Хүлээж авч ч мэднэ гэж Пьер хэлэв.

	— Мэдлээ. Ta зургийн өрөөнд морилно уу гэж хоол зөөгч хариулав.

	Хэдэн хормын дараа хоол зөөгч, Десаль хоёр гарч ирэн, тантай уулзахдаа ноёхой маш их баяртай байна, ёс алдсанд уучлах аваас дээшээ, өрөөндөө, морилон орохыг гуйж байна гэж ноёхойн өмнөөс Десаль уламжлав.

	Ганц лаа асаасан, адар өндөр бус бяцхан өрөөнд ноёхой, бас хар даашинзтай нэг хүн сууж байлаа. Пьер ноёхойн дэргэд хань бологч бүсгүйчүүл хэзээ ямагт байдаг гэдгийг санах авч хэн хэн бэ гэдгийг нь эс мэдэх ба үл санана. Хар даашинзтай бүсгүйг зэрвэсхэн харснаа «Хань бологч тэр бүсгүйчүүлийнх нь л нэг байна даа» гэж бодлоо.

	Ноёхой хурдан босож угтан ирснээ гар сунган мэндлэв.

	Гарыг нь үнссэний дараа хувирсан царайг нь ажин харах зуур ноёхой

	— Ta бид ингэж уулздаг байжээ. Таны тухай сүүлчийн үед их ярьдаг байсан юм гэж хэлээд Пьерээс эргэн хачин бүргээрээ Пьерийн гайхлыг агшин зуур төрүүлсэн нөгөө бүсгүй өөд харав.

	— Таны амь аврагдсаныг дуулаад би хачин их баярласан. Энэ бол хавьд бидний дуулаагүй орь ганц баяртай мэдээ байлаа гэснээ ноёхой нөгөө бүсгүй рүүгээ дахин сэтгэл тайван биш харвал Пьер үгийг нь таслан

	— Түүний тухай намайг юу ч мэдээгүй гэж та бодож болно. Би түүнийг алагдсан юм байх гэж бодож байлаа. Миний дуулсан юм гэвэл өөр бусад, гурав дахь хүнээс дуулсан зүйлс. Түүнийг Ростовынхонд тааралдсан гэдгийг л ганцхан би мэднэ... Ямар их хувь заяа вэ? гэж хэллээ.

	Пьер хурдан хурдан баясангуй ярин, нэг удаа хань бүсгүй өөд нь харвал өөдөөс нь анхааралтай эелдэг, сониуч харцаар ширтэн буйг олж харлаа. Тэгээд ярианы үеэр олонтой тохиолддогчлон, хар даашинзтай энэ бүсгүй ноёхой Марьятай ярилцахад нь саад үл хийх эелдэг, цайлган, ноомой амьтан шиг яагаад ч юм санагджээ.

	Гэтэл Ростовынхны тухай сүүлийн үгээ хэлэв үү, үгүй юу ноёхой Марьягийн царай улам ч тэвдэнгүй болоод явчхав. Пьер хар даашинзтай бүсгүй хоёрыг дахин сэлгүүлэн харсанд.

	— Ta танихгүй байна гэж үү дээ? гэв.

	Пьер нөгөө хань бологч бүсгүйн хар нүд, хачин ам бүхий цонхигор шингэн царай өөд дахин харвал нэг л дотно, аль дивангарын мартагдсан, туйлын дөлгөөн ялдам харцаар өөдөөс нь анхааралтай харж байх ажээ.

	«Яалаа гэж дээ, энэ тэгж таарахгүй. Энэ хэрсүү, туранхай, цонхигор, хөгширсөн царай тэр мөн гэж үү дээ? Тэр байж таарахгүй. Энэ бол ердөө л түүний дурсамж буй заа» гэж Пьер бодсон яг энэ үеэр ноёхой Марья «Наташа шүү дээ» гэж хэлэв. Тэгвэл анхааралтай харц бүхий түүний царай зэвэрсэн төмөр хаалга онгойх адил их хүч гарган байж арайхийн инээмсэглэвэл тэрхүү онгойсон хаалган цаанаас ялангуяа одоо өөрийнх нь бодоогүй байсан, аль дивангарын мартагдсан аз жаргалын оч бадраад явчхав. Тийнхүү бадран дүрсхийж Пьерийг хаман аваад хурдан залгиж орхилоо. Бүсгүйг инээсэн үед «Энэ бол Наташа мөн, түүнд өөрөө хайр сэтгэлтэй байсан» гэдгийн хувьд эргэлзээ байж болохгүй боллоо.

	Тэгээд Пьер бүр эхний хоромдоо өөрийнхөө үл мэдэх нууцыг Наташад, ноёхой Марьяд ч, гол нь өөртөө санаандгүй хэлж орхиод баясгалантай атлаа зовинонгуй, царай үрчийн нүүр нь улайж орхив. Сэтгэл догдолсноо нуухыг хичээнэ. Гэвч нуух гэж хичээх тусам Наташад дурлаж байна гэдгийг нь хамгийн тодорхой хэлсэн үгнээс ч долоон дороор өөртөө ч, түүнд ч, ноёхой Марьяд ч улам тодоор илчилнэ.

	«Үгүй, энэ бол тулгамдсандаа ингэж байгаа хэрэг» гэж Пьер бодно. Ноёхой Марьятай эхэлсэн яриагаа үргэлжлүүлэх гэсэн авч чадалгүй Наташа өөд дахин харж царай нь час улайн, айх баярлах хоёр зэрэгцэн сэтгэл нь улам ч хүчтэй хямрав. Хэлсэн үг нь түгдрэн, ярианыхаа дунд ороод зогсож орхилоо.

	Наташатай энд уулзах юм гэж санаанд ч үгүй явсан учир тийнхүү анзаарч хараагүй байжээ. Бас уулзаж учраагүй тэр цагаас хойш хүүхэн асар их хувирсан учир түүнийг таньсангүй байжээ. Хүүхэн турж эцэн, царай нь цонхийжээ. Гэхдээ үүнээс болоод танигдахгүй болсонгүй. Орж очмогц хүүхнийг танихын арга байсангүй. Учир нь урьд амьдралын баяр баясгалангийн нууцхан инээмсэглэл хэзээ ямагт гэрэлтэж байдаг энэ нүүр царай, нүдэнд нь орж очингуут анх харсан үед инээмсэглэлийн улбаа ч байсангүй. Ердөө л гунигтай асуунгуй, анхааралтай цайлган харсан харцнаас өөр юмгүй байлаа.

	Пьерын зовнин бантсанд Наташа зовж бантсангүй, харин нүүр царай нь үл мэдэг гийн, сэтгэл нь тавигдаад явчихжээ.

	XVI

	— Манайд зочлохоор хүрч ирсэн юм. Гүн, гүн ахай хоёр өнөө маргаашгүй ирнэ. Гүн ахай их хэцүү байдалтай байгаа. Гэхдээ Наташа өөрөө эмчтэй уулзах хэрэгтэй байсан юм. Үүнийг надтай дуг хүчээр явуулсан юм гэж ноёхой Марья хэллээ.

	— Зовлон гуниг тохиолдоогүй айл гэж ер байна уу даа? хэмээн Наташад хандан Пьер хэлэв. Тэр явдал биднийг сулласан яг тэр өдөр тохиолдсон юм. Би түүнийг харсан. Ямар сайхан хүү байлаа даа ер!

	Наташа өөдөөс нь харан, Пьерийн үгний хариуд нүд нь том болон тормолзов.

	— Сэтгэл тайтгаруулж хэлэх юм уу, бодмоор үг байна уу? Юу ч байхгүй. Ид цэцэглэж яваа насандаа тийм сайхан хүү үхэж болох уу даа ер! гэж Пьер өгүүлэв.

	— Бидний үед сүсэг бишрэлгүй аж төрж болохгүй... гэж ноёхой Марья хэллээ.

	— Тийм шүү, тийм. Бүр яриангүй үнэн хэмээн Пьер яриан дундуур нь орлоо.

	— Яагаад тэр билээ? хэмээн Пьер өөд эгцлэн анхааралтай харсаар асуулаа.

	— Юу яагаад? гэж Тэнд юу хүлээж байна вэ? гэдэг ганцхан бодол л... гэж ноёхой Марья хэлэв.

	Наташа ноёхой Марягийн үгийг дуусан сонсолгүйгээр дахиад Пьер өөд асуунгуй харлаа.

	— Яагаад вэ гэвэл биднийг жолооддог бурхан бий гэдэгт итгэдэг хүн л түүнд учирсан шиг... танд учирсан шиг гарз хохирлыг даан давж чадна гэж Пьер залгаад өгүүлэв.

	Наташа нэг юм хэлэх санаатай амаа ангайснаа болив. Пьер түүнээс яаран буруу харж андынхаа амьдралын сүүлчийн өдрүүдийн тухай ноёхой Марьягаас асуулаа. Пьер одоо бантахаа бараг больжээ. Гэхдээ урьдын бүх чөлөөт байдал нь бүгд арилсныг бас мэдэрнэ. Одоо үг, үйлдэл бүрд нь шүүгч байгаа, тэр шүүгч нь дэлхий дахины бүх хүний түүхээс эрхэм дотно гэдгийг мэдэрнэ. Пьер одоо юм ярин, өөрийнхөө үг Наташад ямар сэтгэгдэл төрүүлж буйг үг хэлэхийнхээ хамт ухаарна. Хүүхний сэтгэлд таарах үг зориуд ярихгүй байв. Гэхдээ юу ч ярилаа гэсэн хүүхний үзлийн үүднээс өөрийгөө шүүнэ.

	Ноёхой Марья ван Андрей дээр хүрч ирэхэд нь ямар байдалтай байсныг хэзээ язааныхаараа дуртай дургүй ярьж эхлэв. Гэхдээ Пьерийн асуултууд, сэтгэл хөөрсөн тайван бус харц, сэтгэл догдолсондоо яльгүй чичгэнэх царай зэрэг нь дүрслэн бодохуйдаа өөртөө зориулан сэргээн босгохоос ч айж байсан дэлгэрэнгүй ярианд бага багаар автах болгожээ.

	— Тийм бий, ухайс, тийм, тийм... хэмээн Пьер ноёхой Марьягийн яриаг шунагаар сонсон, түүн рүү бүх биеэрээ урагш тонгойно. -Тийм ээ, тийм, тэгээд л тайвширчихсан уу? Зөөлөрсөн үү? Үхлээс айхгүй байхын тулд сэтгэл амгалан байх гэдэг ганцхан зүйлийг санаа сэтгэлийн бүх хүчээрээ хэзээ ямагт хайж байсан. Түүнд байсан дутагдал (хэрэв байсан бол) өөрөөс нь болж байгаагүй. Тэгээд зөөлөрсөн үү? Тантай уулздаг ямар их аз вэ? хэмээн гэнэт нулимс дүүрэн нүдээр Наташаг ширтэн хэллээ.

	Наташагийн царай чинэрсхийв. Хүүхний царай барайн, түргэн зуур дээш харлаа. Ярих уу, байх уу? гэж хором хэртэй тээнэгэлзэв.

	— Тийм ээ, тэр бол нээрэн л жаргал байсан юм гэж бүдэг дуугаар өгүүллээ. Тэгснээ жаахан дуугүй болов.

	— Намайг түүн дээр хүрч очсон тэр хоромд тэр... тэр, тэр маань намайг ирээсэй гэж хүсэж байсан гэж хэлсэн.... гээд Наташагийн дуу тасалдан, царай нь улайж, өвдөг дээрээ гараа зангидан биеэ барив бололтой дээш харан түргэн түргэн ярьж гарлаа.

	— Москвагаас явах үедээ бид юу ч мэдээгүй байсан. Би түүний тухай асууж зүрхлэхгүй байсан юм. Гэтэл түүнийг бидэнтэй цуг яваа гэж Соня над гэнэт хэлсэн юм. Түүнийг би ямархуу байгааг төсөөлөн мэдэж чадахгүй, бодож санаж ч чадахгүй байлаа. Над түүний барааг харж, дэргэд нь байх л хэрэгтэй байлаа хэмээн хоолой нь чичрэн уухилан ярина. Тэгээд яриагаа таслах бололцоо эс олон урьд нь хэнд ч хэзээ ч яриагүй зүйл болох аялан явах гурван долоо хоногт болон Ярославльд байх үедээ амссан бүхнээ ярилаа.

	Пьер нулимс дүүрсэн нүдээрээ өөдөөс нь харан, ам ангайн сууж яриаг сонсоно. Тийнхүү сонсож суухдаа ван Андрейн тухай ч, үхлийн тухай ч, хүүхний ярьж буй зүйлийн ч тухай эс бодно. Хүүхний ярихыг сонсон, одоо ийнхүү ярих үедээ хэрхэн шаналж байгааг нь өрөвдөнө.

	Ноёхой нулимсаа барих гэсэндээ царай үрчийн Наташагийн дэргэд сууна. Наташад ах нь ямархуу хайр сэтгэлтэй байсан сүүлчийн өдрүүдийн түүхийг анх удаа сонсов.

	Энэ шаналгаатай атлаа баясгалантай яриа Наташад эрхэм чухаг байсан бололтой.

	Наташа өчүүхэн жижиг нарийн ширийн явдлыг сэтгэлийн нарийн нууцтай хослон ярих агаад энэ яриагаа хэзээ ч дуусгаж чадамгүй мэт санагдаж байлаа. Нэг юмаа хэд дахин давтан ярилаа.

	Николушка унтахаар явахын өмнө орж болох уу гэж асуусан Десалийн дуу хаалган цаанаас сонстлоо.

	За ингээд дууслаа, дууслаа... гэж Наташа хэлэв. Николушкаг орж ирэх үед шалавхан босон үүд рүү бараг гүйн очиж хөшгөөр халхалсан үүд мөргөн өвдсөн гунигласандаа нийлэн ёолоод өрөөнөөс гүйн гарч одлоо.

	Хүүхний гарч явсан үүд рүү Пьер харан хоцорсноо, дэлхий дахинд юунд ганцаархан хоцорсноо ойлгож ядлаа.

	Ноёхой Марья өрөөнд орж ирсэн ач хүү өөдөө Пьерийн анхаарлыг хандуулан түүнийг гиюүрмэл байдлаас нь гаргалаа.

	Пьерийн сэтгэл зөөлрөн уяраад байсан энэ хоромд эцэгтэйгээ адилхан Николушкагийн царай учиргүй их нөлөөлсөн учир хүүг үнсээд яаран босож алчуураа гарган цонх тийш очлоо. Пьер ноёхон Марьятай гар бариад явах гэсэн авч хүүхэн өөрийг нь хориглолоо.

	— Үгүй, Наташа бид хоёр заримдаа шөнийн гурван цаг хүртэл суудаг юм. Жаахан суу л даа. Би танд оройн хоол өгүүлье. Доошоо бууж байгтун. Бид одоохон хойноос чинь очно гэлээ.

	Пьерийг өрөөнөөс гарахын өмнө түүнд ноёхой — Түүний тухай Наташа анх удаагаа ингэж ярьж байгаа нь энэ гэлээ.

	XVII

	Пьерийг хурц гэрэлтүүлсэн хоолны том өрөөнд орууллаа. Хэдхэн хормын дараа хөлийн чимээ сонстон Наташатай цуг ноёхой орж ирлээ. Царай нь одоо дахиад төв болон инээмсэглэхээ больсон авч уужуу тайвуу болжээ. Сэтгэлийн угаас буурьтай ярилцсан яриа шувтарсны дараа төлөв залгадаг эвгүйдүү байдлыг ноёхой Марья, Наташа, Пьерийн хэн хэн нь адилхан мэдэрч байлаа. Урьдын яриаг үргэлжлүүлэхийн бололцоогүй, шал дэмий юмны тухай ярина гэхэд сэтгэл зовмоор; дугуй байна гэх ёозгүй, юу гэвэл юм ярих сан гэж хүснэ. Гэтэл дугуй байгаагаар хуурмаг царайлж буй шиг санагдана. Тэр гурав юм ярилгүй ширээнд дөхөж очлоо. Хоол зөөгч нар сандал нааш цааш болгоно. Пьер амны алчуурыг дэлгэн, дуугүй байдлыг эвдэхээр шийдэн Наташа, ноёхой Марья хоёр өөд харвал хоёул мөн тэр үеэр яг тэгж шийдсэн бололтой байлаа. Амьдралын хангалуун байдал, уй гашуудлаас гадна баяр баясгалан буй гэдгийг зөвшөөрөн хүлээсэн байдал хоёулынх нь нүдэнд гэрэлтэнэ.

	— Гүн та нанчид хүртдэг үү? гэж ноёхой Марья асуувал энэ өнгөрсний сүүдрийг гэнэт үлдэн хөөлөө.

	— Ta өөрийнхөө тухай яриач дээ. Таны тухай баймгүй гайхалтай юмс ярилцах юм гэж ноёхой Марья гуйлаа.

	— Тийм ээ, хэмээн Пьер одоо өөрийн дасал болсон номхон доогтой инээмсэглэлээр инээн хариулав. — Миний зүүдэндээ ч үзээгүй тийм гайхамшгийн тухай над өөрт маань хүртэл ярьдаг юм. Марья Абрамовна намайг гэртээ урьж аваачаад над учирсан буюу учрах ёстой байсан юмны тухай над тувт ярьдаг юм. Бас Степан Степаныч хэрхэн яривал зохихыг зааж өгсөн. Сонирхолтой хүн байх нь маш амархан юм. (Одоо би сонирхолтой хүн болоод байна гэдгийг би анзаарлаа) намайг урьж залж, над юм ярьдаг юм.

	Наташа инээмсэглэн нэг юм хэлэх гэв.

	Түүний үгийг ноёхой Марья таслан

	— Таныг Москвад хоёр саяын хохирол үзсэн гэж бидэнд ярьсан. Тэр үнэн үү? гэж асуулаа.

	— Би гурав дахин баяжсан гэж Пьер хэлэв. Эхнэрийнхээ өр, барилга барихын чухлаас болоод ажил төрөл нь өөрчлөгдсөн авч Пьер гурав дахин баян болсон гэдгээ ярьж эхлэв.

	— Би яриангүй хожсон. Тийм болохоор энэ чөлөөт байдлыг... хэмээн үнэн голоосоо яриагаа эхлэв. Тэгснээ энэ бол дэндүү хар амиа хичээсэн яриа юм байна гэдгийг анзаараад цааш ярихаа болилоо.

	— Ta тэгээд барилга барьж байгаа хэрэг үү?

	— Тийм ээ, Савельич барь гээд болж өгөхгүй юм.

	— Ta Москвад хоцорсон үедээ гүн ахайн насан өөд болсон тухай дуулаагүй байсан юм уу? гэж ноёхой Марья асууснаа Пьер өөрийгөө одоо чөлөөтэй зоргоор болсон гэж хэлсний дараа ийм юм асууснаа анзаараад царай нь улайж орхилоо. Пьерийн тэр үгийг уг нь тэгж санаагүй байсан утгаар нь бүсгүй бодож орхижээ.

	— Үгүй, дуулаагүй хэмээн Пьер хариулахдаа чөлөөтэй болсон дурсамжийг нь ноёхой Марьягийн ухаарсан ойлголтыг эвгүй юм болоогүй гэж үзсэн бололтой байв. — Би түүнийг Орелд байхдаа дуулсан. Тэгж дуулаад миний ямар их гайхсаныг та төсөөлөн бодож барахгүй хэмээн Наташа өөд харангаа түргэн хэлээд, эхнэрийнхээ тухай юу гэж хэлэх нь вэ? гэдэг тухай шохоорхож буйг нүүрнийх нь байцаас ажив. — Гэхдээ түүний нас барсан миний гайхлыг хачин их төрүүлсэн, хоёр хүн хэрэлдсэн үед хоёул буруутай байдаг. Нарт хорвоод байхгүй болсон хүнийхээ өмнө өөрийн гэм бурууг мэдэхээр аймшигтай хүнд болдог юм. Битүүнийг хачин их өрөвдөх юм гэж үгээ дуусгаад, Наташагийн баясгалантай сайшаах царайг сэтгэл ханамжтайяа анзаарлаа.

	— Ta одоо дахиад ганц бие нэгний нь хар хүн болох болж дээ гэж ноёхой Марья хэлэв.

	Пьер тэгтэл царай нь чинэрэн улайж, Наташа өөд харахгүйг удтал хичээлээ. Тэгээд өөдөөс нь харж зүрхэлсэн үед царай нь хүйтэн, ширүүн, тэр байтугай өөрт нь санагдсанаар жигшингүй мэт байлаа.

	— Бидэнд хүмүүсийн ярьсан шиг та нээрэн Наполеонтой уулзаж, түүнтэй ярилцсан юм уу? гэж ноёхой Марья асуувал Пьер хөхрөв.

	— Ганц ч удаа уулзаагүй, огт нь үгүй. Олзлогдоно гэдэг Наполеоныд зочлон очсон юм шиг хүн болгон дандаан тэгж санадаг байх. Би түүний барааг ч хараагүйгээр барахгүй, түүний тухай сонсоо ч үгүй. Би их муу улсын дунд байсан.

	Оройн хоол идэж дуусан, олзлогдсон тухайгаа ярихаас эхлээд татгалзаж байсан Пьер уг яриандаа бага багаар татагдан ам халжээ.

	— Гэхдээ та Наполеоныг алахаар хоцорсон нь үнэн биз дээ? хэмээн Наташа яльгүй инээмсэглэн асуулаа.

	— Сухаревын цамхгийн дэргэд тантай тааралдахдаа бид таамагласан л даа, санаж байна уу?

	Тэр үнэн гэдгээ Пьер хүлээж, энэ асуултаас эхлэн ноёхой Марьягийн, ялангуяа Наташагийн асуултад бага багаар хөтлөгдөн өөрийн адал явдлын тухай дэлгэрэнгүй ярьж орхив.

	Эхлээд ярихдаа доогтой байснаа хүмүүсийн номхон хүлцэнгүй болсон хойно нь ярьж эхэлжээ. Харин дараа нь өөрийнхөө үзэж харсан гамшиг, зовлонгийн тухай хэсэг дээр хүрснээ өөрөө ч түүнээ анзааралгүйгээр ам халан аймшигт сэтгэгдэл төрсөн дурсамжаасаа сэтгэл нь ихэд догдолсноо барьсхийн зогсоо зайгүй ярьж гарлаа.

	Ноёхой Марья даруухан инээмсэглэж нэг Пьер өөд, нэг Наташа өөд харна. Энэ бүх ярианы явцад ноёхой гагцхүү Пьер, түүний сайн үйлийг л олж харна. Наташа шанаагаа тулан, ярианы байцаар царай нь тувт хувиран, Пьерийн ярьсан бүхнийг сэтгэлдээ амсан буй бололтой түүнээс хоромхон ч нүд салгалгүй ажна. Наташагийн харц, дуу алдах, богино богинохон асуулт сэлт нь Пьерийн хэлэх гэсэн чухамдаа тэр санааг л ойлгож байгааг Пьерт харуулна. Пьерийн ярьсныг төдийгүй, хэлэх гээд үгээр илэрхийлэн хэлж чадахгүй байгаа зүйлийг нь ойлгож байлаа. Өөрийнхөө аварч хамгаалах гэсэн хүүхэд, хүүхний талаарх явдлаа Пьер ярьсан нь: — Энэ бол нүд халтирам үзэгдэл байлаа, хүүхдүүд хаягдчихсан, зарим нь галд... Миний харан байтал хүүхдийг нь булааж аваад... юмаа зөөж байсан хүүхнүүдийн ээмгийг нь мулталж аваад л...

	Пьерийн царай улайн, түгдрэв.

	— Тэгтэл эргүүлийнхэн ирж, дээрэмдэж тоноогүй байсан бүх эд хогшил, бүх харчуулыг хуу хамаад явчихсан. Намайг бас...

	— Ta лав цөмийг нь ярихгүй байх шиг байна. Ta лав нэг юм сайн юм... хийсэн байх аа... гэж хэлээд Наташа дуугүй боллоо.

	Пьер үргэлжлүүлэн ярив. Цаазаар авсан тухай ярьсан үедээ аймшигт дэлгэрэнгүй явдлыг нь ярилгүй өнгөрөхийг хүссэн авч Наташа юу ч үлдээлгүй ярихыг шаардав.

	Пьер Каратаевын тухай ярьж эхэлснээ (ширээний араас босон холхиж эхэлбэл Наташа дагуулан харна) зогсчхов.

	— Тэр бичиг үсэг мэдэхгүй тэнэг хүнээс миний юу сурсныг та ойлгож чадахгүй.

	— Үгүй, үгүй, ярь ярь. Тэр хүн чинь хаа байгаа вэ? гэж Наташа асуув.

	— Түүнийг бараг миний хажууханд алчихсан гээд Пьер францынхны сүүлчийн үеийн ухралт, Каратаевын өвдсөн (хоолой нь тувт чичирнэ) хийгээд алагдсан тухай ярив.

	Пьер адал явдлынхаа тухай урьд нь түүнээ хэзээ ч дурсан санаж байгаагүй мэтээр ярилаа. Туулж өнгөрсөн тэр бүх явдлаа одоо шинэ учир холбогдолтой болсон шиг санах ажээ. Одоо энэ бүхнийг Наташад ярихдаа харчуулын яриаг сонсоод оюун ухаанаа дахин баяжуулах, завшаан гарвал дахин цааш ярихын тулд өөрсдөдөө ярьж буй зүйлийг нэг бол тогтоохыг хичээдэг, үгүй бол ярьж буй тэр зүйлийг өөрийнхөө болгон, оюун ухааны хомсхон аж ахуйд боловсорсон ухаалаг яриагаа шалавхан цааш уламжлахын түүс болдог ухаан богинохон хүүхнүүдийн төрүүлдэг ховорхон тохиох байдлыг ч, бас харчуулын үг илэрхийлэлд буй аль шилдэг жинхэнэ ухаалаг хүүхнүүдийн төрүүлдэг бахдалыг ч эдлэнхэн суулаа. Наташагийн хамаг анхаарал нь ярианд явчхаад байлаа, гэхдээ түүнээ өөрөө эс мэднэ. Наташа Пьерийн ганц ч үг, дууны хувирал, харцны өөрчлөгдөх, нүүрнийх нь булчин татвагасхийх, гарын хөдөлгөөн сэлтийг алдаж гээлгүй ажна. Хэлж амжаагүй үгийг ам ангаймагц ухааран, нээн дэлгэсэн зүрх сэтгэлдээ шууд оруулан авч, Пьерийн сэтгэлийн гүнд болж буй бүх явдлын нууц далд утга санааг тааварлан мэднэ.

	Ноёхой Марья яриаг ойлгон, Пьерийг өрөвдөж байвч бүх анхаарлыг нь татаж байсан өөр юмыг санаандаа үзнэ. Наташа Пьер хоёр биедээ дурлан, аз жаргалтай амьдарч болзошгүйг харна. Санаанд нь анх удаа орж ирсэн энэ бодол зүрх сэтгэлийг нь баяр баясгалангаар бялхуулна.

	Шөнийн гурван цаг болж байлаа. Хоол зөөгч нар уйтгартай дүнсгэр царайлан орж ирэн лаа солих авч хэн ч тэднийг эс анзаарна.

	Пьер яриагаа дуусгав. Наташа Пьерийн ярилгүй үлдээсэн байж мэдэх тэр зүйлсийг нь ойлгох гэж хүссэн мэт түүн рүү тормолзон баяр хөөртэй нүдээр анхааралтай тас ширтэнэ. Пьер ичиж зовсон, аз жаргалтай харцаар Наташаг хааяа нэгтэй харан, яриагаа өөр зүйл рүү оруулахын тулд одоо юу хэлье дээ гэдгээ бодно. Ноёхой Марья юу ч үл дуугарна. Шөнийн гурван цаг болж байгаа, унтах болсон гэдэг бодол хэнийх нь ч толгойд эс орно.

	— Золгүй явдал, зовлон зүдүүр гэж ярилцах юм. Хэрэв одоо, энэ хоромд надаас: олзлогдохоос өмнө байсан байдалдаа байх уу, аль энэ бүхнийг эхлээд туулах уу? гэж асуувал бурхныг бодож, дахиад олзолгоонд байж, адууны махаа идэж суусан минь дээр гэж хэлнэ. Биднийг хэвшил болсон замаас нь гаргаад хаячихтай зэрэг л бид сөнөлөө гэж бодож байна. Гэтэл тэгэхэд чинь л шинэ, сайн сайхан юм эхэлж байгаа юм шүү дээ. Амьд явсан цагт аз жаргалтай яваа нь тэр. Өмнө маань их юм таарна. Үүнийг би танд зориулан хэлж байна хэмээн Наташад хандан хэллээ.

	— Тийм ээ, тийм хэмээн Наташа дотроо огт өөр зүйлд хариулан хэлэв.

	— Би эхлээд бүгдийг туулахын тулд өөр юу ч хүсэхгүй сэн.

	Пьер өөдөөс нь анхааралтай харав.

	Тийм ээ, юу ч хүсэхгүй гэж Наташа бататгалаа.

	— Худал, худал, миний амьд байгаа, амьд явахыг хүсэж байгаад би өөрөө гэм буруутай биш; та ч бас хэмээн Пьер цухалдангуй дуугарлаа.

	Тэгтэл Наташа толгойгоо унжуулан гараа дэрлээд уйлж орхилоо.

	— Наташа, чи юу болж байна аа? гэж ноёхой Марья асуувал, 

	— Зүгээр, зүгээр хэмээн Наташа нулимс асгаруулсан чигээр Пьер өөд инээмсэглэн хараад 

	— Баяртай, унтах цаг болчихжээ гэв.

	Пьер босож, гар барив.

	Ноёхой Марья Наташа хоёр хэзээ язааныхаараа унтлагын өрөө рүүгээ очлоо. Тэгээд Пьерийн ярьсан зүйлийн талаар ярилцлаа. Ноёхой Марья Пьерийн тухай бодлоо ярьсангүй. Наташа ч бас түүн тухай юм ярьсангүй.

	— За баяртай гэж Наташа хэлэв.

	— Бид сэтгэлээ басамжлахгүй гэсэн янзтай түүний (ван Андрейн) тухай ярихгүй, тэгээд мартаж эхэлж байгаад би байн байн айх юм.

	Ноёхой Марья гүнээ шүүрс алдан, ийнхүү шүүрс алдсанаараа Наташагийн үгний үнэн зөвийг хүлээжээ. Гэхдээ хэлсэн үгээрээ түүнтэй санаа нийлсэнгүй.

	— Мартаж ер болох уу даа гэж ноёхой Марья хэллээ.

	— Өнөөдөр бүх юмаа ярихад над дотор их сайхан байлаа. Хүнд ч, зовуурьтай ч сайхан ч байлаа. Пьер түүнд хайртай байсан нь тун яамай, хайртай байсан гэдэгт би итгэж байна... Түүнээс болоод би түүнд ярьчихгүй юу даа... би түүнд ярьдаг... давгүй биз? хэмээн царай нь гэнэт улайснаа Наташа асуулаа.

	— Пьерт үү? Давгүй байлгүй яах вэ? Ямар сайхан хүн бэ гэж ноёхой Марья хэлэв.

	— Ингэхэд байна аа, Мари гэж Наташа дүрсгүйтэн инээмсэглэж хэлэв. Түүнгүй царайд ийм инээмсэглэл тодрохыг ноёхой Марья аль дивангараас хараагүй билээ. — Энэ хүн халуун усанд ороод гарсан юм шиг цэвэрхэн, шинэхэн, өө сэвгүй болчихжээ, чи ойлгож байна уу? Санаа сэтгэлийн хувьд халуун усанд ороод гарчээ. Тэгж үү? гэв.

	— Тэгжээ. Их засарчээ гэж ноёхой Марья хэлэв.

	— Богинохон хантааз өмсөж, үсээ тайрчээ. Яг л, яг л халуун усанд ороод гарч ирсэн юм шиг... аав заримдаа тийм байдаг сан...

	— Тэр (ван Андрей) Пьерээс өөр хэнд ч ийм сайн байгаагүй юм гэж ноёхой Марья хэлэв.

	— Тийм ээ, тэр маань үүнээс онцгой хүн байсан юм. Онцгой харчуул л найрамдалтай байдаг гэж ярилцдаг. Тэр лав үнэн байж таарна. Энэ хүн түүнтэй огт төсгүй, тийм биз?

	— Гайхалтай сайн хүн байсан юм даа.

	— За, баяртай гэж Наташа хариулав. Тэгвэл нөгөө дүрсгүйтсэн инээмсэглэл нь царайд нь тогтчих адил удтал арилалгүй байсаар байлаа.

	XVIII

	Пьер энэ өдөр удтал унтаж чадсангүй, өрөөн дотуураа хойш урагш холхин, нэг хөмсөг зангидан, нэг хэцүү бэрх юмны тухай бодлогошрон, тэгснээ гэнэт мөрөө хавчин татвагасхийлгэн, тэгснээ баясгалантай инээмсэглэнэ.

	Ван Андрейн тухай, Наташагийн тухай, тэр хоёрын хайр дурлалын тухай бодон, нэг бол хүүхний өнгөрсөн явдалд атаархан, үгүй бол үүний төлөө өөрийгөө зэмлэн, эсхүл өршөөн хэлтрүүлнэ.

	«Яах хэрэг вэ? Хэрэв үүнгүйгээр болохгүй бол? Яадаг хэрэг вэ?» гэж дотроо хэлээд хувцсаа шалавхан тайчин сэтгэл хөөрөн баяр бялхсан, тэгэхдээ эргэлзээ, тээнэгэлзээгүйгээр орондоо орон хэвтлээ.

	«Хэчнээн хачин, хэчнээн бололцоогүй ч гэсэн энэ аз жаргал л над хэрэгтэй байна. Эр эм хоёр болохын тулд бүхнийг хийх хэрэгтэй байна» гэж дотроо шийдлээ.

	Пьер үүнээс хэдэн хоногийн өмнө баасан гарагт Петербург орохоор товлосон байсан билээ. Пүрэв гарагийн өглөө сэртэл аян замд гарах юмаа зэхэх тушаал авахаар Савельич орж ирэв.

	«Юу Петербург гэж? Петербург гэж юу билээ» Петербургийнхэн байгаа юм уу?» гэж дотроо ч гэсэн өөрийн эрхгүй асуулаа. «Нээрэн л энэ явдал болохоос урьд аль хэдийний, би яагаад ч юм Петербург явах гэж байсан юм байна шүү гэж санаанд нь нэг юм орж ирлээ. — Яах гэж тэр билээ? Би явж ч магадгүй юм байна. Ямар анхаарал халамжтай, сайн хүн бэ? Цөмийг санаж байдаг. Ямар нүдэнд дулаахан инээмсэглэл вэ?» хэмээн өвгөн Савельичийн царай өөд харан бодлоо.

	— Дураараа сул явахыг хүсээгүй чигээрээ л байна уу, Савельич? гэж Пьерийн асуухад

	— Над дураар сул явахын хэрэг юу билээ, гэгээн дээдэс минь. Талийгаач гүнгийн дэргэд бурхан минь болоод л амьдраад байсан, таны дэргэд бас гомдох юмгүй амь зууж л байна гэв.

	— Хүүхдүүд чинь яах вэ?

	— Хүүхдүүд ч амь зууна, гэгээн дээдэс минь. Ta бүхэн шиг ноёдын дэргэд амь зууж дөнгөнө.

	— Тэгвэл миний өв залгамжлагчид яах вэ? Би гэрлэчихвэл яах вэ?... Тийм явдал тохиолдож мэднэ шүү дээ гэж Пьер санаандгүй инээмсэглэн нэмж хэлэв.

	— Тэгвэл сайхан хэрэг гэдгийг айлтгаж зүрхэлье, гэгээн дээдэс минь.

	«Үүнийг ямар амархан хэрэг шиг санана вэ? Ямар аймшигтай, ямар осолтой хэрэг болохыг энэ хүн мэдэхгүй байна. Дэндүү эрт юм уу, дэндүү хожуу... Аймшигтай хэрэг?» гэж Пьер бодов.

	— Юу гэж соёрхон тушаамаар байна? Маргааш явж соёрхох уу? гэж Савельич асуув.

	— Үгүй, яльгүй хойшлуулъя. Би тэр цагт нь хэлье. Ажил түвэг тарьсанд чи намайг уучлаарай гэж Пьер хэлснээ Савельичийн инээмсэглэхийг хараад: «Одоо ямар ч Петербургийн хэрэгцээгүй, юуны урьд тэр зүйл шийдэгдэх хэрэгтэй гэдгийг энэ мэдэхгүй байх гэж ямар хачин хэрэг вэ? Үнэндээ гэхэд ч мэдэж л байгаа л даа. Ярилцаад үздэг юм бил үү? Юу гэж бодож байгаа юм бол? Үгүй, дараа нэг цагт болъё» гэж Пьер бодлоо.

	Өглөөний цайн дээр Пьер өчигдөр ноёхой Марьягийнд очсоноо, (тэнд хэнтэй тааралдсан гэж санана?) Наташа Ростоватай тааралдсанаа ноёхойд уламжлав.

	Тэгвэл ноёхой энэ мэдээг сонсоод Пьерийг Анна Семеновнатай уулзсан дайтай, ер бусын юм огт үгүй мэт царай гаргалаа.

	— Ta түүнийг таних уу? гэж Пьер асуувал, 

	— Би ноёхойг харсан. Түүнийг залуу Ростовтой суулгасан юм гэж би дуулсан. Тэгвэл Ростовынхонд тун сайн хэрэг болох сон. Тэднийг хоосорч гүйцсэн гэж ярилцах юм.

	— Үгүй, Ростовыг та мэдэх үү?

	— Тэгэхэд энэ явдлаас өөр юм дуулаагүй. Хөөрхий дөө зайлуул.

	«Үгүй, ноёхой ойлгохгүй байна, үгүй бол хуурмаг царайлж байна. Бас л яриагүй нь дээр» гэж Пьер бодлоо.

	«Эд цөмөөрөө эелдэг сайн хүмүүс юм. Эдэнд лав түүнээс илүү сонирхолтой байж таарамжгүй болсон, одоо үед ч цөм л замд гарах асуудал хөөцөлдөж байх юм. Цөмөөр л миний тулд. Гайхалтай юм гэвэл энэ л байна» гэж Пьер бодлоо.

	Мөн өдөр Пьерийнд хотын цагдаагийн дарга ирж, эдүгээ өрхийн тэргүүлэгчдэд тараан өгч байгаа эд хогшил хүлээж авах итгэмжлэгдсэн хүнээ Грановитын танхим тийш явуулна уу гэв.

	Цагдаагийн даргын өөдөөс харан Пьер ийн бодов:

	«Энэ бас тэр, ямар сайхан сэтгэлтэй, ноён офицер вэ? Ямар сайн хүн бэ? Одоо болсон хойно ийм дэмий юмаар хөөцөлдөж байх гэж. Тэгээд бас өөрийгөө шударга бус ашиглаж байна гэж ярьж байдаг. Юун дэмий үг вэ? Ер нь гэхэд, ашиглаж болохгүй нь түүнд юу билээ? Ингэж сайхан хүмүүжсэн байхгүй юу даа. Тэгээд бас юм бүгдийг тэр хүмүүжлийнхээ дагуу хийж байна. Ямар нүдэнд дулаахан эелдэг царай вэ? Над руу бас инээж байна шүү».

	Пьер ноёхой Марьягийнд үдийн хоол идэхээр явлаа.

	Гудамжаар шатсан байшингууд дундуур өнгөрөхдөө тэдгээр балгасны гоёхонд гайхаж явлаа. Байшингийн яндан, нурсан хана туурга Пьерт Рейн, Колизейг санагдуулан шатсан хороолол тужид бие биеэ халхлан цуварна. Замд тааралдах унаа малтай хүмүүс, мод хөрөөдөн авч яваа мужаан нар, худалдаачин, мухлагийн эзэд бүгд л баяр хөөртэй царайлан Пьер өөд харан, «Нөгөө хүн чинь энэ дээ! Юу болохыг нь харж байя даа» гэж хэлэх мэт ажээ.

	Ноёхой Марьягийн гэрт орж очмогц өчигдөр энд байсан, Наташатай уулзсан, түүнтэй ярилцсаныхаа зөв зохистой гэдэгт эргэлзээд явчхав. «Аль би ингэж санасан юм болов уу. Намайг ороод очиход хэн ч байхгүй байж мэдэх юм». Тэгээд өрөөний босгоор алхав уу үгүй юу хүүхний байгааг, өөрийн чөлөөт байдал агшин зуур алдагдсан байдлаар, өөрийн бүх бие махбодоор мэдрээд явчхав. Хүүхэн жижигхэн хуниас бүхий нөгөө л хар даашинзтайгаа, өчигдрийнх шигээ л үс гэзгээ самнасан байсан авч тэс ондоо болчихсон байлаа. Хэрэв өчигдөр өрөөнд орж очиход өнөөгийн энэ шигээ байсан бол Пьер түүнийг тэр дорхноо танихгүй байхын учиргүй байлаа.

	Наташа бараг хүүхэд ахуйн, дараа нь ван Андрейн гэргий байхад ямар байсан Пьерийн мэдэх тэр янзаараа байлаа. Нүд нь асуунгуй баясгалантай тормолзон, нүүр нь эелдэг, томоогүй хачин байдалтай байх ажээ.

	Пьер үдийн хоол идчихээд, оройжингоо суух байсан авч, ноёхой Марья сүмд мөргөл үйлдэхээр явсан учир Пьер тийшээ тэдэнтэй цуг явлаа.

	Маргааш өдөр нь Пьер эрт ирж үдийн хоол идээд оройжингоо суулаа. Зочин ирсэнд Марья Наташа хоёр баяртай байсан, Пьерийн амьдралын бүх сонирхол одоо энэ байшинд төвлөрсөн байсан авч орой тийшээ бүгд ярих юмаа дуусаж, яриа нэг өчүүхэн аахар шаахар зүйлээс нөгөөд зогсоо зайгүй шилжин, яриа байн байн тасалдаж байлаа. Пьер энэ оройжингоо суусан учир ноёхой Марья Наташа хоёр шалавхан явах үгүйг нь хүлээсэн бололтой бие бие өөдөө харна. Пьер уг нь үүнийг харж байвч явж үл чадна. Өөрт нь эвгүй, хэцүү болж байсан атал босоод явж эс чадах учир суусаар л байлаа.

	Ноёхой Марья энэ явдал дуусвар болохгүй нь гэдгийг хараад түрүүлэн босож, толгой хатгаад байна гэж зовлон тоочоод явахаар гар барив.

	— Тэгвэл та маргааш Петербург явах юм биз дээ? гэж ноёхой Марья асуулаа.

	— Үгүй, би явахгүй. Би комиссынхон өөд явна хэмээн Пьер гомдох мэт гайхан, ноёхой Марьягийн урд зогссон хэвээр царай улайн хэллээ.

	Наташа Пьертэй гар бариад гарч одлоо. Ноёхой Марья харин гарч явахын оронд түшлэгт хүнхэр сандалд буцаж суун гал цог бадарсан гүн хурц харцаараа Пьерийг анхааралтай ширтэж гарлаа. Түрүүн тоочиж байсан зовлон нь арилсан бололтой. Ултайхан ярианд бэлтгэх аятай удаан бөгөөд хүндээр шүүрс алдав.

	Пьерийн зовж ичсэн, эвгүйрхсэн байдал нь Наташагийн явмагц дорхноо арилан сэтгэл хөөрсөн баяслаар солигдов. Тэгээд түшлэгт сандлаа ноёхой Марьяд ухасхийн ойртууллаа.

	Ноёхой Марьягийн харцанд хариулах аятай

	— Тийм ээ, би танд хэлэх гэсэн юм, ноёхой та над тус болооч. Би яах вэ? Би горьдож болох уу? Ноёхой, найз минь, миний хэлэх үгийг сонсооч. Би бүгдийг мэдэж байна. Би түүнд эн тэнцэх хүн биш гэдгээ мэдэж байна. Одоо тэр тухай ярих бололцоогүй гэдгийг би мэдэж байна. Гэхдээ би түүний ах нь байхыг хүсэж байна. Үгүй, би тийм юм... хүсэхгүй, чадахгүй... гэснээ дуугүй болоод, нүүрээ, нүдээ гараараа арчлаа.

	Тэгснээ утга авцалдаатай ярихын тулд биеэ барив бололтой цааш үргэлжлүүлэн

	— Ингэхэд байна аа, би хэдийнээс эхлэн түүнд хайр сэтгэлтэй болсноо мэдэхгүй юм. Гэхдээ би насан туршдаа ганцхан түүнд хайр сэтгэлтэй байсан, түүнгүйгээр амьдарч чадахгүй болтлоо би түүнд хайр сэтгэлтэй болсон хүн. Одоо түүнд би сэтгэлийн үг хэлж түвдэхгүй. Харин миний хань байж болох байсан юм, тэгтэл тэр боломжийг... тэр боломжийг... алдана гэж бодоход над аймаар байна. Би тэгээд горьдож болох уу, та хэл дээ? Би яах вэ? Над хэлж өгөөч? Хонгор ноёхой минь гэж хэлснээ яльгүй азнаад хүүхэн хариу үл дуугарсанд гарт нь зөөлхөн хүрлээ.

	— Би таны хэлсэн зүйлийн тухай бодож байна гэж ноёхой Марья хариу дуугарав. 

	— Би танд ингэж хэлэх байна. Түүнд хайр сэтгэлийн тухай одоо ярина... гэдгийн хувьд танай хэлдэг зөв... гээд ноёхой зогсож азнав. Түүнд одоо хайр сэтгэлийн үг ярихын боломжгүй гэж ноёхой хэлэх гэснээ больжээ. Юу гэвэл хэрэв Пьер хайр сэтгэлээ гаргаж хэлбэл Наташа гомдохгүйгээр барахгүй, ганцхан үүнийг л хүсэж байгаа гэдгийг Наташагийн гэнэт онхи өөр болсон царайны нь өнгөөр ноёхой уржигдрын цаад өдрөөс эхлэн харж байлаа. Гэлээ гэхдээ

	— Одоо түүнд хэлж... болохгүй гэж хэлэв.

	— Тэгээд би яах вэ?

	— Над даалгаж орхи. Би... мэдэж байна гэж ноёхой Марья хэлэв.

	Пьер түүний өөдөөс эгцлэн харснаа

	— Тэгээд, тэгээд... гэж шавдуулбал, 

	— Хайр сэтгэлтэй... танд хайр сэтгэлээ өгнө гэдгийг би мэдэж байна хэмээн ноёхой Марья үгээ залруулан хэлэв.

	Энэ үгийг хэлж дуусав уу, үгүй юу Пьер босон харайж, царай нь айж эмээсэн байдалтай ноёхой Марьягийн гараас шүүрч авснаа

	— Ta хаанаас тэгж бодож байна? Намайг горьдож болно гэж та бодож байна уу? Ta тэгж бодож байна уу?! гэв.

	— Тийм ээ, би тэгж бодож байна хэмээн ноёхой Марья инээмсэглэн хэлэв. 

	— Эцэг эхэд нь бич. Тэгээд над даалгаж орхи. Хэлж болох цаг нь болохоор би түүнд хэлье. Энэ тэгээд бүтнэ гэдгийг зүрх минь ч мэдэрч байна.

	— Үгүй, ингэж таарахгүй. Би ямар их азтай вэ? Гэхдээ тэгж бүтэхгүй... Би яасан их азтай вэ? Үгүй, тэгж таарахгүй хэмээн Пьер ноёхой Марьягийн гарыг үнсэн үнсэн байж үглэнэ.

	— Ta Петербург яв, тэр нь дээр. Би танд хойноос чинь захиа бичүүз гэж хүүхэн хэллээ.

	— Петербург явах ий? За яах вэ, явдаг юм байж. Гэхдээ би маргааш танайхаар очиж болох уу?

	Маргааш өдөр нь Пьер явахын урьд уулзахаар хүрч ирлээ. Наташа урьд өдрүүдийнхийг бодоход нэг их баяртай биш байлаа. Гэхдээ Пьер энэ өдөр Наташагийн өөдөөс хааяа харахдаа өөрийгөө замхран арилж буй мэт, өөрөө ч, хүүхэн ч үгүй болсон, гагцхүү аз жаргалын дэвэрсэн сэтгэл л байгаа мэтээр мэдрэх ажээ. «Нээрэн гэж үү? Үгүй, тэгж таарамгүй» хэмээн зүрх сэтгэлийг нь баяраар бялхуулсан харц, хөдөлгөөн, үг бүрийх нь тоолон дотроо бодно.

	Явахаар гар барих болж чөргөр нарийхан гарыг нь барихдаа өөрийн эрхгүй ердийнхөөс арай удаанаар барин зогслоо.

	«Энэ гар, энэ нүүр, энэ нүд, бүсгүй хүний гоо сайхны энэ бүх хүний хүмүүний нандин эрдэнэс үүрд миний болж, миний өөрийн бие махбод шиг болно гэж үү дээ, нээрэн? Үгүй, тэгэхийн бололцоогүй...» гэж бодогдоно.

	Тэгтэл Наташа:

	— Баяртай, гүн гуай? гэж чанга хэлснээ — Би таныг маш их хүлээнэ шүү гэж шивгэнэн нэмж хэллээ.

	Эдгээр жирийн үгс, харц, тэдгээрийг дагалдсан нүүр царайны илэрхийлэл хоёр сарын турш Пьерт яндаж баршгүй дурсамж, тайлбар, аз жаргалтай мөрөөдлийн эх ундарга болж байлаа. «Би таныг маш их хүлээнэ шүү... Тийм ээ, тийм, юу гэж хэллээ байз? Өө тийм, би таныг маш их хүлээнэ шүү гэсэн. Пээ, би ямар их азтай бэ? Энэ ч юу вэ? би ямар их азтай вэ?» гэж Пьер санаандаа өөртэйгөө ярина.

	XIX

	Элентэй гэрлэн суусан үеийн иймэрхүү нөхцөл байдалд Пьерийн зүрх сэтгэлд болсонтой төстэй юм одоохон огтхон ч болсонгүй.

	Элений хэлсэн үгийг тэр үед дотор аягүйцэн ичингүйрхэн амандаа үглэж байсан шиг одоо тэгж үглэж байсангүй, өөрийгөө бас: «Пүү, яах гэж би энэ үгийг хэлсэнгүй вэ?» би яах гэж «Танд дурлаж байна гэж хэлэв дээ яах гэж хэлэв ээ?» гэж зэмлэж байсангүй. Харин ч бүр хүүхний хэлсэн өөрийнхөө хэлсэн үг бүрийг нүүр царай, инээмсэглэсэн сэлттэй нь нэгд нэгэнгүй санаандаа ургуулан давтаж, юу ч нэмж, хасахыг үл хүсэн, гагцхүү дахин давтахыг хүснэ. Өөрийн хийсэн явдлын сайн уу, муу юу гэдэгт эргэлзэх эргэлзээ одоо хумсын чинээ ч байсангүй. Харин айдас хүрэм нэгэн эргэлзээ хааяа хааяа толгойд нь орж ирнэ. Энэ бүхнийг зүүдэлж байгаа юм биш биз дээ? Ноёхой Марья эндүүрээгүй байгаа? Би дэндүү эрдэж, хэт итгэж байгаа юм биш биз? Би итгэж байдаг; гэтэл нөгөө болох учиртай юм нь болж ноёхой Марья Наташад хэлэхэд цаадах нь инээмсэглэн: «Ямар хачин юм бэ? Тэр хүн чинь лав эндүүрсэн байлгүй. Өөрийгөө хүн, ерийн нэг хүн гэдгээ мэддэггүй хүн үү? Гэтэл би?... Би бол огт өөр, дээгүүр хүн шүү дээ» гэвэл яана.

	Ганцхан энэ эргэлзээ л Пьерийн толгойд үе үе орж ирнэ. Одоо ямар ч төлөвлөгөө үл хийх ажээ. Ойртон ирж буй аз жаргал нь санаанд багтамгүй тул тэр аз жаргал дайрмагц цаашдаа юу ч байж боломгүй, бүх юм гүйцэх мэт санагдана.

	Өөрийгөө тэгж чадахгүй гэж үзэж байсан баясгалантай цочир мансуурал хамаг биеийг нь эзэмдэнэ. Ганц өөрт нь биш, бүх ертөнцөд амьдралын бүх утга учир бол өөрийнх нь энэ хайр дурлалд, бас өөрт нь тэр хүүхэн дурлаж болзошгүйд оршиж байгаа юм шиг санагдана. Заримдаа бүх хүн ганцхан юмны төлөө, өөрийнх нь ирээдүйн аз жаргалын тулд ажиллаж байгаа юм шиг ч санагдана. Тэд бүгд л өөр шиг нь баярлан, гагцхүү өөр юм сонирхож буй дүр үзүүлэн баяр баясгалан гаа нуухыг хичээж байгаа юм шиг санагдана. Хүн бүрийн хөдөлгөөн, үг бүр өөрийн нь аз жаргалыг битүүдээ гадарлаад байх шиг санагдана. Пьер сэм хуйвалдах мэт учиртай, аз жаргалтай харц, инээмсэглэлээрээ уулзаж учирсан хүмүүсийнхээ гайхлыг төрүүлэх нь олонтой болжээ. Хүмүүс аз жаргалынх нь тухай мэдэхгүй байж болно гэдгийг ойлгохоороо бүр сэтгэлийнхээ угаас харамсан, тэдний хийж буй бүх ажил төрөл бол анхаарал татамгүй шал дэмий, хий хоосон зүйл гэж тайлбарлах гэсэн хүсэл төрнө.

	Өөрийг нь алба хаагтун гэж хэлэх буюу аль нэг үйл явдлын шувтаргаас бүх хүний аз жаргал шалтгаална гэж үзэн нийт улсын хэрэг, дайн дажны асуудлыг түүнтэй зөвшин хэлэлцээд эмгэнэх байртай номхон хүлцэнгүй инээмсэглэн, өөрийнхөө хачин хөгтэй сургамж үгээр ярьж буй хүмүүсийнхээ гайхлыг төрүүлнэ. Амьдралын жинхэнэ утга учрыг, өөрөөр хэлбэл өөрийнх нь бодлыг ойлгодог байх гэж Пьерт санагддаг хүмүүсийн адилаар түүнийг ойлгодоггүй байсан бололтой золгүй хүмүүс — энэ үеийн бүх хүн өөрт нь бадарч байсан бодлын хурц гэрэлд тусгагдан ухаарагдах учир хэнтэй ч уулзлаа гэсэн тэр хүнд байсан сайн сайхан, нандин бүх чанарыг нь өчүүхэн ч хүч гаргалгүй, дорхон нь олж хардаг байлаа.

	Талийгаач эхнэрийнхээ бичиг хэргийг уудлан үзэж суухдаа өөрийнх нь одоо мэдэрч буй энэхүү аз жаргалыг мэддэггүй байж дээ гэж өрөвдөхөөс өөр ямар ч бодол дурсгалыг нь хүндэтгэхийн үүднээс эс төрөх ажээ. Шинэ тушаалд орон дээш суга үсэрсэндээ одоо их эрдүү бахархуу буй ван Василий түүнд өрөвдөм, арчаагүй, мөрөөрөө нэг өвгөн шиг л санагдана.

	Пьер аз жаргалдаа мансуурч явсан энэ үеэ хожим байн байн дурсан санадаг байлаа. Энэ үеийнхээ хүмүүс, нөхцөл байдлын тухай дотроо бодож явсан цэгнэл нь өөрийнх нь хувьд үүрд үнэн зүйл хэвээр үлджээ. Хожим нь хүн, юмыг үзэх энэ үзлээсээ няцаагүйгээр барахгүй, харин ч сэтгэлийн дотоодод эргэлзээ, зөрчил төрсөн үедээ мансуурч явсан үедээ баримталж явсан үзлээ мөрдлөг болгодог байлаа. Тэгээд энэ үзэл нь үүрд үнэн зөв болж байлаа.

	«Тэр үед бий хөгтэй, инээдэмтэй юм шиг санагддаг байсан байж ч мэднэ. Гэхдээ би тэр үед тэгж санагдаж байсан шигээ ухаангүй мансуурмал байгаагүй. Харин ч бүр хэзээ хэзээнийхээс ухаалаг, нэвтэрхий байж, амьдралаас ойлговол зохих юмаа бүгдийг нь ойлгож байлаа, учир нь гэвэл... би аз жаргалтай байлаа» гэж бодно.

	Хүмүүсийг хайрлах, дуурайхын тулд хүний буурь суурь гэж өөрийнхөө нэрлэж байсан амин хувийн учир шалтгааныг тэр үед урьдынх шигээ хүлээж байж чаддаггүй байсанд Пьерийн мансуурал нь оршиж байлаа. Гэтэл хайр дурлал зүрх сэтгэлийг нь бялхуулан, тэгээд хүмүүс шиг учир шалтгаангүй хайрлах дурлахдаа хайрлаж дурлавал зохих учир шалтгаанаа өөрөө заавал ч олдог байлаа.

	XX

	Пьерийг явсан хойно түүнийг бүр яг л халуун усанд ороод гарч ирсэн юм шиг болчихжээ, богино хантааз өмсөж, үсээ тайруулаад гэж баясгалантай доогтой инээмсэглэн байж ноёхой Марьяд хэлсэн тэр оройгоос, тэр хурмаас авхуулан Наташад өөрт нь ч үл мэдэгдэх, тийм гэхийн тэмдэггүй нэг нууцгай юм зүрх сэтгэлд нь сэржээ.

	Түүний нүүр царай, алхаа гишгээ, харц, дуу хоолой юм бүхэн нь гэнэтхэн өөрчлөгдөж орхив. Өөрт нь ч санаандгүйгээр амьдралын хүч, жаргал найдвар сэлт гадагшаа цалгин гарч ирээд, түүнээ хангахыг шаардаж байлаа. Өөртөө учирсан бүхнийг тэр оройгоос эхлэн умартсан мэт байлаа. Тэр цагаас эхлэн байр байдалдаа нэг ч гомдол эс тоочин, өнгөрсний тухай ганц ч үг эс хэлэн, ирээдүйд баясгалантай төлөвлөгөө хийхээсээ эмээсэнгүй. Пьерийн тухай тоймтой юм эс ярих авч түүний тухай ноёхой Марьягийн дурсахад нүднийх нь аль дивангарын унтарсан цог заль бадран, уруулаа хачин жуумалзуулан инээнэ.

	Наташагийн ийнхүү хачин хувирсанд ноёхой Марья эхлээд гайхаж байлаа. Харин хувирсан учир явдлыг ойлгосон үедээ урам нь хугараад явчихжээ. Ийнхүү хувирсныг нь эргэцүүлэн бодохдоо: «Ахад маань ийм хайргүй байсан хэрэг үү, ийм амархан мартчих байсан юм уу?» гэж бодогдоно. Наташаг эзэмдэн авсан амьдралын асар их хүч барьж тогтоогдомгүй, өөрт нь машид цочир байсан учир түүнийг дотроо боловч зэмлэх эрхгүй гэдгээ ноёхой Марья Наташаг дэргэдээ байхад мэдэрч байлаа. 

	Наташа шинээр төрсөн сэтгэлдээ үнэн голоосоо автаж уй гунигтай биш, баяр баясгалантай байна гэдгээ нуухыг ч үл хичээх болжээ.

	Ноёхой Марья тэр шөнө Пьертэй учир явдлыг ярилцсаныхаа дараа өрөөндөө эргэж ирвэл Наташа түүнийг босгон дээр угтаж аваад

	— Юм хэлээ юу? Тийм үү? Хэлсэн үү? гэж шалжээ.

	Тэгээд царайд нь баясгалантай, тэгсэн хэр нь баярласандаа өршөөл гуйсан өрөвдөлтэй байдал илрэв.

	— Би үүдэн дэргэдээс чагнах юм уу гэснээ чамайг над хэлнэ гэдгийг мэдэж байлаа.

	Өөдөөс нь харсан Наташагийн харц хэдий ойлгомжтой, сэтгэл уярам байсан ч гэсэн, сэтгэл үймрэн догдолсныг нь харах хэдий өрөвдөлтэй байсан ч гэсэн Наташагийн үг эхний хоромд ноёхой Марьяг гомдоов. Юу гэвэл ахынхаа тухай, энэ хүүхэнд ямар хайртай байсныг нь дурсан санажээ.

	«Гэхдээ яах билээ? Энэ хүн өөрөөр байж боломгүй» гэж ноёхой Марья бодлоо. Тэгээд Пьерийн хэлсэн бүгдийг нэлээд гунигтай, ширүүвтэр царайлан Наташад уламжлав.

	Пьерийн Петербург явах гэж байгаа гэдгийг дуулаад Наташа гайхав.

	— Петербург гэнэ ээ! хэмээн ойлгохгүй байгаа мэт дахин асуулаа. Гэхдээ ноёхой Марьягийн царай гунигтай байгааг хараад гунигласан шалтгааныг гадарлаад гэнэт уйлж орхилоо. 

	— Мари, миний яагууштай байгааг хэлж зааж өгөөч! Би тэнэг зан гаргахаас эмээж байна. Чиний л юу гэнэ би түүгээр чинь болно. Над хэлж зааж өгөөч дээ... гэж хэлэв.

	— Чи түүнд хайртай юм уу?

	— Тийм ээ гэж Наташа шивгэнэв.

	— Чи юунд уйлна вэ? Би хүртэл чиний өмнөөс баясаж байхад хэмээн ноёхой Марья Наташагийн хөөрөн баярласныг энэ нулимсаар нь өршөөн хэлтрүүлэв.

	— Энэ одоохон болчихгүй, нэг цагт болно. Түүний эхнэр болсон цагт ямар сайхан байхыг чи бодогтун. Чи харин Николастай суух биз ээ.

	— Наташа, энэ тухай битгий яриарай гэж би чамаас гуйсан шүү. Чиний тухай л ярилцъя.

	Хоёул дугуй болов.

	— Харин Петербург явахын хэрэг юу юм бол? гэж Наташа гэнэт асууснаа -Үгүй, үгүй, тэгэх нь хэрэгтэй... Тийм үү Мари? Явах хэрэгтэй... гэв.

	 

	
ТӨГСГӨЛ

	Нэгдүгээр хэсэг

	I

	12 оноос хойш долоон жил өнгөрлөө. Европын түүхийн цалгилан давлагаалсан тэнгис тайвшран эрэгдээ хашигдан намжив. Тэнгис нам гүм болсон мэт санагдаж байвч хүн төрөлхтнийг хөдөлгөж байсан нууцгай далд хүчин (түүний хөдөлгөөнийг тодорхойлогч хуулиуд бидэнд үл мэдэгдэх учраас нууц далд буюу) хийдгээ хийсээр л билээ.

	Түүхийн тэнгисийн гадаргуу нь хөдөлгөөнгүй мэт санагдаж байсан авч цаг улирлын хөдөлгөөн адил хүн төрөлхтөн бас зогсолтгүй хөдөлсөөр байлаа. Хүмүүсийн бөөгнөрлийн янз бүрийн бүлэг задарч, нийлсээр, төр улс задрах, үүсэх, ард түмний сэлгэх шалтгаан бэлтгэгдсээр байлаа.

	Түүхийн тэнгис урьдын адил салхины эрчээр нэг эргээс нөгөө рүү хуйлрахгүй, харин гүн ёроолдоо хуйлран эрчилж байлаа. Түүхт хүмүүс урьдын адил долгионд хөөгдөн нэг эргээс нөгөө рүү очихгүй байлаа. Тэд одоо ганцхан байрандаа эргэлдэж байгаа юм шиг байлаа. Урьд цэрэг толгойлон дайн, аян, тулалдааны тушаалаар олон түмний хөдөлгөөнийг тусгаж байсан түүхт хүмүүс одоо улс төр, дипломатын бодол, хууль, гэрээгээр оргилсон хөдөлгөөнийг тусгаж байлаа...

	Түүхт хүмүүсийн энэ үйл ажиллагааг түүхчид харгислал гэж нэрлэж байлаа.

	Түүхчид өөрсдийнхөө харгислал гэж нэрлэж буй зүйлийн шалтгаан болсон гэж үзэж байгаа тэдгээр түүхт хүний үйл ажиллагааг тодорхойлон бичихдээ түүхт хүмүүсийг хатуу чанд зэмлэн буруушааж байна. Александр, Наполеоноос авхуулаад m-me stael, Фоти, Шеллинг Фихте, Шатобриан зэргийг хүртэл тэр цагийн нэр цуунд гарсан бүх хүн түүхчдийн хатуу шүүхээр дамжин гарч тэд дэвшил, харгислалын алинд тус дөхөм үзүүлж вэ? гэдгээсээ шалтгаалан нэг бол цагаадаж, үгүй бол яллагдаж байлаа.

	Түүхчдийн тодорхойлон бичсэнээр Орос оронд ч энэ үед бас харгислал болсон агаад түүний гол гэм буруутай нь I Александр байлаа. Энэ бол түүхчдийн бичсэнээр өөрийн хаанчлалын үеийн эвлэрэнгүй зарчмын гол, гэм буруутан, Орос орныг аварсны гол гэм буруутан байсан нөгөө л I Александр билээ.

	Хаанчилж байсан энэ үедээ буруу ажилласан гэж Александрыг буруутгадаггүй хүн Оросын жинхэнэ зохиолд гимназийн сурагчаас авхуулаад эрдэмтэн түүхчин хүртэл нэг ч байхгүй.

	«Тэгж тэгж ажиллах ёстой байсан. Тийм юман дээр нь сайн, тийм юман дээр тусгүй хандсан. Тэр хаанчлалынхаа эхэн үе ба 12 оны үед их зөв сайхан ажилласан. Харин Польшид үндсэн хууль олгон, Ариун Холбоо байгуулж, Аракчеевт эрх мэдэл олгон, Голицын болон агийн ёсыг, дараа нь Шишков, Фоти нарыг өөгшүүлэн дэврүүлснээрээ буруу ажилласан. Армийн фронтын хэсгийг эзэгнэснээрээ буруудсан. Семеновын хороог бутаргаснаараа буруудсан гэх мэтээр» бичдэг.

	Түүхчид өөрсдийн эзэмшиж буй хүн төрөлхтний сайн үйлийн тухай мэдлэгийнхээ үндсэн дээр I Александрт оноож буй тэр бүх зэмлэлийг тоочно гэвэл арваад хуудас эрээчих хэрэгтэй болох сон билээ.

	Тэдгээр зэмлэл гэдэг нь юу вэ? Тийм юу хийлээ гэж I Александрыг түүхчдийн сайшаадаг нөгөө үйлдлүүд: хаанчлах үеийн эвлэрэнгүй зарчим, Наполеонтой хийсэн тэмцэл, 12 онд туйлбартай хатуу зан гаргасан, 13 оны аялал сэлт нь Александрыг ямархуу түүхт хүн байсан бэ?, тийм л болгосон нэг л ижил эх сурвалж-цус, хүмүүжил, амьдралын нөхцөлөөс урган гарч байгаа бус уу? Тийм юм хийсэн гэж I Александрыг түүхчдийн зэмлэдэг үйлдлүүд: Ариун Холбоо, Польшийг сэргээн босгосон, 20-оод оны үеийн харгислал сэлт бас л дээрх нөхцөлөөс урган гарч байгаа бус уу?

	Тэдгээр зэмлэлийн мөн чанар юундаа оршиж байна вэ?

	Хүний эрх мэдлийн хамгийн боломжтой дээд шатан дээр зогсон нүд гялбуулагч түүхт бүх гэрлийг голлогч нэгэн цэгт адил өөр дээрээ төвлөрүүлэн тусгаж байсан; эрх мэдлийг салалгүй дагаж явдаг атаа жөтөө, хуурч мэхлэх, сэтгэлээ хуурах зэргийн дэлхийд хүчтэй тэр нөлөөн дор оршиж байсан; Европт болж байгаа бүх юмны хариуцлагыг амьдралынхаа хором бүрд өөр дээрээ мэдэрч байсан; санаанаасаа зохиосон хүн биш, харин хүн бүртэй л адил өөрийн хувийн дадал заншил, хүсэл тачаал, сайн сайхан, гоё ганган, үнэн мөнийг эрмэлздэг эрмэлзэл бүхий амьд хүн — I Александр шиг ийм түүхт хүн тавин жилийн урьд сайн үйлт хүн байгаагүйдээ биш (ийм байсангүй гэж түүхчид түүнийг зэмлэн буруушаагаагүй билээ), харин насан залуугаасаа шинжлэх ухаанаар оролдож ирсэн, өөрөөр хэлбэл, ном, лекц унших, тэдгээр ном, лекцийг нэг дэвтэрт хуулан бичигч профессоруудын хүн төрөлхтний сайн үйлсийг үздэг үзэл I Александрт байсангүй гэдэгт уг зэмлэлийн мөн чанар оршиж байна.

	Хэрэв I Александр тавин жилийн урьд ард түмний сайн үйлс гэдэг юу болохын хувьд эндүүрсэн байя гэж бодвол Александрыг шүүсэн түүхчид хүн төрөлхтний сайн үйлс гэдгийг үзэх үзлийн хувьд бас л нэгэн хэсэг хугацаа өнгөрсний дараачаар үнэн шударга болж таарна гэж өөрийн эрхгүй үзэх ёстой. Бид түүхийн хөгжлийг ажсан байдлаасаа хүн төрөлхтний сайн сайхан байдал гэж юу юм гэдгийг үзэх үзэл жил ирэх тусам, шинэ зохиолч гарч ирэх тоолон өөрчлөгдөж байгааг харж байгаа болохоор тийнхүү үнэн шударга бус гэж үзэх нь тэр тусмаа зүй ёсны агаад чухал юм. Сайн үйл гэж санагдаж байсан зүйл арван жилийн дараа гэхэд хорт үйл гэж, эсхүл хортой нь сайн болон ухаарагддаг. Түүгээр ч, барахгүй сайн муу үйл гэдгийг огт эсрэг тэсрэгээр үзэх явдал ч түүхэнд нэг зэрэг тааралддаг. Үүнд нэг нь Польшид үндсэн хууль олгосон, Ариун Холбоо тогтоосныг Александрын гавьяа гэж үзэж байхад нөгөө нь зэмлэж байх жишээтэй.

	Александр, Наполеон нарын үйл ажиллагааны тухайд ашигтай юм уу хортой байсан гэж хэлж болохгүй. Учир нь бид юунд ашигтай, юунд хортой вэ? гэдгийг хэлж чадахгүй. Хэрэв энэ үйл ажиллагаа хэн нэг хүний санаанд нийцэхгүй байвал сайн үйл гэж юу юм гэдгийг ойлгох түүний хязгаарлагдмал ойлголттой нийцэхгүй байгаагийн улмаас л санаанд нь нийцэхгүй байгаа юм. 12 онд эцгийн маань байшин Москвад бүтэн үлдсэн юм уу Оросын цэргийн яруу алдар, эсхүл, Петербург болон бусад их сургууль цэцэглэн бадарсан, Польш эрх чөлөөгөө олсон, Орос орон хүчирхэг болсон, Европт тэнцвэрийн байдал тогтсон, Европын зохих төрлийн гэгээрэл дэвшил бий болсон сэлт над сайн үйл гэж санагдаж байна уу, үгүй юу ялгаагүй, түүхт алив хүний үйл ажиллагаа нь эдгээр зорилгоос гадна үүнээс өөр, ихээхэн ерөнхий, надад үл ухагдах зорилго агуулж байсан гэдгийг би хүлээх ёстой.

	Шинжлэх ухаан гэгч маань бүх зөрчлийг эвлэрүүлж, түүхт хүмүүс, үйл явдалд сайн муу гэсэн зайлбаргүй хэмжүүртэй байдаг гэж бодоод үзье л дээ яах вэ.

	Александр цөмийг өөрөөр хийж болох байсан гэж бодоод үзье л дээ яах вэ. Түүнийг зэмлэж буй хүмүүсийн, хүн төрөлхтний хөдөлгөөний эцсийн зорилгын тухай мэдлэгээ эрдэмчирхэж буй хүмүүсийн бичиж буй ёсоор I Александр одоогийн зэмлэгчдийн өөрт нь өгөх байсан эрх чөлөө, тэгш ёс, дэвшил, үндэстэн ястны тэр хөтөлбөр дагуу захирамжилж чадаж байя гэж бодъё л доо, яах вэ, тийм хөтөлбөр боломжтой байсан, зохиогдсон, тэгээд Александр түүний дагуу ажилласан байг гэж бодъё л доо, яах вэ. Хэрэв тэгсэн бол засгийн газрын тэр үеийн чиг шугамыг эсэргүүцэн сөрөх байсан, түүхчдийн бодлоор үйл ажиллагаа нь сайн, ашигтай байсан хүмүүсийн үйл ажиллагаа юу болох байсан бэ? Ийм үйл ажиллагаа, амьдрал байхгүй байх байсан билээ. Ерөөс юу ч байхгүй байх байсан билээ.

	Хүн төрөлхтний амьдралыг оюун ухаанаар жолоодож болно гэж үзэх юм бол амьдрах бололцоо устаж байна.

	II

	Орос, Францын сүр хүчинд ч юм уу, Европын тэнцвэрт, аль эсхүл хувьсгалын үзэл санааг түгээсэнд, үгүй бол нийтийн дэвшил хөгжилд ч юм уу өөр юунд ч юм орших зохих зорилгод суут хүмүүс хүн төрөлхтнийг хүргэдэг гэж түүхчдийн үзэж байгаа шигээр үзэх юм бол тохиолдлын тухай суу их ухааны тухай ойлголтгүйгээр түүхийн үзэгдлийг тайлбарлахын бололцоогүй билээ.

	Энэ зууны эхэн үеийн Европын дайнуудын зорилго Оросын сүр хүчнийг бадруулахад оршиж байсан юм бол энэ зорилго түүнээс түрүүнд болсон бүх дайн, халдан довтолгоогүйгээр биелж болох байлаа. Хэрэв тэдгээр дайны зорилго францын сүр хүчнийг бадруулахад оршиж байсан юм бол энэ зорилго хувьсгал, эзэнт гүрэнгүйгээр бүтэх байлаа- Хэрэв түүний зорилго үзэл санаа дэлгэрүүлэхэд байсан юм бол тэр зорилгыг цэрэг дорхноо ном хэвлэл хамаагүй илүү сайхнаар гүйцэлдүүлэх байсан биз ээ. Хэрэв түүний зорилго цэцэглэлийг дэвжээхэд байсан юм бол хүн ард, хөрөнгө баялгийг нь устгахаас гадна цэцэглэлийг дэлгэрүүлэхэд түүнээс ихээхэн зохистой арга зам байсан гэдгийг гадарлахад нэн ч хялбархан.

	Энэ явдал яагаад чухамхүү ийм болсон бэ?

	Яагаад гэвэл ингэж л тохиолджээ. «Тохиолдол уг байдлыг бий болгож, түүнийг суу ухаантан ашигласан» гэж түүх өгүүлж байна.

	Тохиолдол гэж юу вэ? Суу ухаан гэж юу вэ?

	Тохиолдол, суу ухаан гэдэг үгс биетэй оршиж буй зүйлийг эс тэмдэглэх агаад тиймээс тодорхойлох боломгүй юм. Энэ үгс үзэгдэл юмны зохих шатны ойлголтыг тэмдэглэж байна. Тийм нэг үзэгдэл яагаад болж байгааг би мэдэхгүй байна; мэдэж чадахгүй байх гэж бодож байна; Яагаад гэвэл мэдэхийг хүсэхгүй байна, тэгээд: тохиолдол гэж хэлж байна. Нийт хүн төрөлхтний шинж чанартай эн тэнцэх үйлдэл хийж буй хүчнийг би харж байна.

	Орой болгон хонины хашаан дахь тусгай байрын тэжээл рүү давхиж очин идчихээд бусдаас хоёр дахин их таргалдаг хонь нийт сүргийнхээ хувьд суу ухаантай нь гэж санагдах ёстой. Орой болгон чухамдаа л энэ хонь нийт хонины хашаанд биш, овьёос тавьж өгдөг тусгай байранд орчхоод байдаг, их таргалсан чухамдаа л энэ хонийг хүнсэнд хэрэглэдэг энэхүү нөхцөл байдал нь суу ухаан ер бусын өдий төдий тохиолдолтой гайхам холбоотой байдгийн хувьд ухаарагдах ёстой.

	Хонь юм бодохоо зогсмогц өөрийнх нь хийж байгаа бүх юм хониных нь зорилгыг хэрэгжүүлэхийн тулд л гагцхүү хийгдэнэ. Хонинд тохиолдож бангаа үйл явдал өөрт нь үл ойлгогдох зорилготой байж болно гэж бодох юм бол хонийг тэжээхтэй холбогдон болж буй зүйлсийн нэгдэл, дэс дарааллыг даруй олж харж болно. Хонийг ямар зорилгоор тэжээж байсныг тэд мэдэхгүй байх юм бол хонинд тохиолдсон бүх явдал санаандгүй тохиолдоогүй гэдгийг тэд дор хаяхад мэдэх болно. Тэгээд тэдэнд тохиолдлын тухай, суу ухааны тухай ойлгохын хэрэгдээгүй болно.

	Ойрын, ойлгомжтой зорилгыг мэдэхээс, эцсийн зорилгыг мэдэхээс няцан, эцсийн зорилго бидэнд ойлгогдохгүй гэдгийг хүлээсэн цагт л бид түүхт хүмүүсийн амьдрал дахь дэс даралдаа, зохист байдлыг олж харна. Нийт хүн төрөлхтний шинж чанартай эс тэнцэх тэдний хийж буй тэрхүү үйлдлийн шалтгаан бидэнд нээгдэнэ, тэгээд тохиолдол, суу ухаан гэдэг үгс бидэнд хэрэггүй болно.

	Европын улс түмний хөл үймээний зорилго нь бидэнд мэдэгдэж байна, эхлээд Франц, дараа нь Итали, Африк, Прусс, Австри, Испани, Орост хийсэн аллага хядлагын баримт л мэдэгдэж байна өрнөөс дорно, өрнө зүг хөдөлсөн хөдөлгөөн бол эдгээр үйл явдлыг ерөнхий мөн чанар болж байна гэдгийг хүлээд зөвшөөрмөгц Наполеон Александр нарын зан чанар дахь онцгой этгээд, суу ухаант байдлыг бидэнд олж харахын хэрэггүйгээр барахгүй энэ хүмүүсийг бусад бүх хүнтэй л адилхан хүн гэдгээс өөрөөр ухаарч зохихгүй болно. Энэ хүмүүсийн хийсэн аахар шаахар үйл явдлын тохиолдлын чанарыг тэр хүмүүсийн ямар байснаар нь тайлбарлах хэрэггүйгээр барахгүй тэр бүх аахар шаахар үйл явдал чухал хэрэгтэй байсан нь тодорхой болно.

	Бид эцсийн зорилгыг мэдэхээс няцсан дагт тухайн ургамлын ургуулж буй цэцэг, үрээс нь өөр түүнд илүү сайн зохицох, үр, цэцгийг санаанаасаа зохион олж болохгүйтэй яг адил хийж гүйцэтгэвэл зохих үүрэг зорилгодоо тийнхүү дээд зэргээр, тэгтлээ хамгийн өчүүхэн зүйл бүр нь нийцэн зохицсон өөр хоёр хүнийг өнгөрсөн явдлуудтай нь бид санаанаасаа бодож олох бололцоогүй гэдгийг тодорхой ойлгоно.

	III

	Энэ зууны эхний Европын үйл явдлуудын үндсэн гол баримт бол Европын үй олон улс түмэн өрнөөс дорно, дараа нь дорноос өрнө зүг хөдөлсөн дайнч аялал юм. Энэ хөдөлгөөнийг анх сэдэгч нь өрнөөс дорно зүг хийсэн хөдөлгөөн байлаа. Өрнөдийн улс түмэн Москва хүртэл аян дайн хийхэд: 1) Дорнодын дайнч бүлэглэлтэй хийсэн мөргөлдөөнөөс тэсэж гарах чадвартай тийм хэмжээний дайнч бүлэглэл болгон бүрэлдэн тогтох; 2) нэгэнт бүрдэн тогтсон бүх уламжлал, заншлаас няцах; 3) аян дайнаа хийхдээ өөрсдийнхөө хувьд ч, хүний хувьд ч энэ хөдөлгөөний үеэр болох хуурч мэхлэх, дээрэмдэх тонох, алж хядах явдлыг цагаатгаж чадах өөрийн хүнээр толгойлуулах нь тус тус хэрэгтэй байлаа.

	Тэгээд Францын хувьсгалаас эхлэн шальтай их бус хуучин бүлэглэл бутран сарниж, хуучин уламжлал, заншил устан, шинэ хэмжээ дамжааны бүлэглэл, шинэ уламжлал, заншил алхам алхмаар бүрэлдэн тогтож, ирээдүйн хөдөлгөөний үеэр тэдний толгойд зогсон, болох гэж буй явдлын бүх хариуцлагыг үүрэх тэр хүн бэлтгэгдэж эхэллээ.

	Үзэл итгэл, зан заншил, уламжлах хууч нэр усгүй, тэр байтугай франц биш хүн хамгийн хачин гэж санагдмаар гэнэтийн тохиолдлоор францыг үймрүүлэн догдлуулсан бүх бүлэглэлийн дундуур урагшлан ахисаар, тэдгээр бүлэглэлийн нэгэнтэй нь ч наалдалгүйгээр содон байранд гарч ирэв.

	Анд нөхдийнх нь мулгуу, эсрэг этгээдүүдийнх нь сул дорой, өчүүхэн дорд байдал, тэр хүний үнэн голоосоо мэт, хуурч мэхлэх, ухаан богино атал эрдүү, бие тоосон зан нь түүнийг армийн толгойд гарах болгон дэвшүүлжээ. Италийн армийн цэргийн эрэмгий чадамгай бүрэлдэхүүн, дайсных нь үл тулалдахын хүслэн, өөрийнх нь гэнэн хонгор зүрх зориг, биеэ тоон эрдсэн байдал нь тэр хүнд цэрэг дайны алдар авчирч өгнө. Санаандгүй тохиолдол гэгч зүйл тоо томшгүйгээр хаа сайгүй дагалдана. Өөрт нь францын захирагчдын өршөөлгүй байсан явдал тус болж өгнө. Өөртөө товлож өгсөн замыг өөрчлөх гэсэн нь эс бүтнэ. Орост түүнийг алба ажилд авсангүй, Туркт томилогдох гэсэн нь бас бүтсэнгүй. Италид хийсэн дайны үеэр мөхдөгийн толгой дээр хэд дахин тулж очин, тэр бүрий санаандгүй аврагдана. Нэр алдрыг нь бусниулж боломгүй Оросын цэрэг дипломат янз янзын бодлын үүднээс өөрийг нь тэнд байх зуур Европт цөмрөн орсонгүй.

	Италиас эргэж ирэхэд нь Парисын засгийн газар задран сарниж, тэр засгийн газар орсон хүмүүс гардаагүй тонилох буюу хусагдан арилж байна. Энэ аюулт байдлаас гарах ганц зам олдон, Африк өөд утга учир шалтгаангүй аялалд гарчээ. Дахиад л нөгөө тохиолдол дагалджээ. Халдашгүй Мальта цайз буун дуу гаралгүй бууж өгөв. Хамгийн хашир бус захирамж нь хүртэл бүтэмжтэй болж байлаа. Хожим нь ганц ч завь нэвтрүүлээгүй дайсны флот энэ удаад бүхэл бүтэн армийг нэвтрүүлжээ. Африкт зэр зэвсэггүй шахам оршин суугчдыг нь хөнөөн өдий төдий хорт үйл хийжээ. Энэ хорт үйл хийсэн хүмүүс, ялангуяа тэдний удирдагчид энэ бол сайхан үйл, энэ бол алдар, энэ бол Кесарь, Македоны Александрынхтай адил гавьяа гэж өөрсдөдөө үнэмшүүлж байлаа.

	Өөрийнхөө юу хийсэн ч муу үйл гэж тооцохгүйгээр барахгүй, алив гэмт хэргээрээ бахархан, түүнийгээ үл ойлгогдох ер бусын ач холбогдолтой гэж үзэж байсан яруу алдар, сүр хүчний дээд үзэл энэ хүний болон түүнтэй холбогдсон хүмүүсийн мөрдлөг болгох учиртай дээд үзэл нь Африкт аяндаа бүрэлджээ. Тэр хүн юу л хийнэ бүтнэ. Тахал ч түүнд л халдана. Олзлогдогсдыг харгис хэрцгийгээр алж яргалахыг нь гэм буруу гэж эс тооцно. Анд нөхдөө гай зовлонд хаяад учир шалтгаангүй, гэнэн хонгор хянуур бусаар Африкаас одсон буянт бус явдлыг нь түүний гавьяат үйл болгон, дахиад л дайсны флот түүнийг хоёр ч удаа гаргаж орхино. Азтай үйлдсэн гэмт хэрэгтээ толгой нь мансуурч гүйцсэн энэ үедээ өөрийн үүрэг бэлхэн Парист ямар ч зорилгогүйгээр хүрч ирвэл жилийн урьд байсан бол өөрийг нь хөнөөж болох байсан бүгд найрамдах улсын задрал одоо бүр дээд туйлдаа хүрээд бүлэглэлээс ангид түүний хүрч ирсэн нь эдүгээ л чухам өөрийг нь өргөмжлөн дэвшүүлж болох байлаа.

	Наполеон тэгнэ ингэнэ гэсэн ямар ч төлөвлөгөөгүй байлаа. Юм бүхнээс эмээж байлаа. Гэтэл бүлэглэлүүд түүний хойноос хөөцөлдөн, оролцохыг шаардаж байлаа.

	Итали, Египетэд байхад нь бүрэлдэн бий болсон алдар, сүр хүчний дээд үзэл өөрийгөө ухаангүй эрхэмлэн тахих бодолтой, гэмт хэрэг зүрх зоригтой үйлдэгч, үнэн голоосоо хуурч мэхлэгч ганц энэ хүн л болох гэж буй явдлыг зөвтгөн цагаатгаж чадах байлаа.

	Өөрийг нь хүлээж буй тэр суудалд хэрэгтэй байлаа. Тийм ч учраас бараг хүсэл зоригоос нь эс шалтгаалан, эрс шийдмэг бус, төлөвлөгөө бодолгүй байсан ч гэсэн, зөндөө алдаа хийж байсан хэр нь эрх засгийг эзэгнэх зорилго бүхий хуйвалдаанд татагдан орж, тэгээд хуйвалдаан нь бүтэлтэй болжээ.

	Эрх баригчдын хуралдаанд түүнийг түлхэн оруулсанд айж эмээн, өөрийгөө мөхлөө гэж үзэн зугтах гэж хүсэн муужирч унаж байгаа болон маяглаж өөрийг нь хөнөөх ёстой утга учиргүй үгс ярина. Гэтэл урьд эр бардам, авхаалжтай байсан Францын эрх баригчид одоо өөрсдийнхөө хийдэг юмаа хийснийг ухааран, Наполеоноос ч илүү их эмээж бантан, засгийн эрхээ тогтоон барьж, Наполеоныг хөнөөхийн тулд яривал зохих байсан тэр үгсээ ярьсангүй.

	Тохиолдол, түм буман тохиолдол түүнд эрх засаг олгож, бүх хүн хэл амаа нийлүүлсэн мэт тэрхүү засгийн батжин тогтоход дөхөм үзүүлжээ. Түүнд захирагдсан Францын тэр үеийн захирагчдын шинж чанарыг тохиолдол тодорхойлж өглөө. Наполеоны засгийг зөвшөөрөн хүлээсэн I Павелийн шинж төрхийг тохиолдол тодорхойлж өгнө. Наполеонд хор болох биш, харин засаг төрийг нь бататгаж өгсөн хуйвалдааныг тохиолдол түүний эсрэг гаргана. Тохиолдол түүний гарт гүн Энгиенийг оруулан, түүнийг санаандгүйгээр алах болгож, тэгснээрээ Наполеон хүчтэй учраас тэгэх эрхтэй гэдгийг олон түмэнд бусад бүх хэрэгслээс хүчтэйгээр итгүүлж өгчээ. Тохиолдол Англи руу аян дайн хийхээр хамаг хүч чадлаа шавхаж байсан юмыг нь бүтээж өгөв. Энэ аян уг нь өөрийг нь хөнөөн, тэр бодлыг хэзээ ч биелүүлэхгүй байсан атал австрийнхны байсан Макийг санаандгүй халдан дайртал тэд тулалдаангүй бууж өгчээ. Тохиолдол, суу ухаан түүнийг Аустерлицын дэргэд ялалтад хүргэж, францынхнаар барахгүй Англиас бусад бүх европынхон болох гэж байсан үйл явдалд санаандгүйгээр үл оролцон, түүний үйлдсэн гэмт хэргийг урьд нь жигшиж, хирдхийж байсан хэр нь бүх хүн түүний цаана эрх засаг байгааг, өөртөө өгсөн нэрийг нь, хүн болгонд нэг л гоё, ухаалаг мэт санагдах сүр хүчин, яруу алдрынх нь дээд үзлийг зөвшөөрөн хүлээжээ.

	Өрнөдийн хүчин болох гэж буй хөдөлгөөнд хүчээ сорин хэмжих, зэхэх мэт 1805, 6, 7, 9 онд хэд хэдэн удаа дорно зүг улам бүр хүч, газар аван тэмүүлэв. Францад бүрэлдэн тогтсон хүмүүсийн бүлэг 811 онд дундаж ард түмэн бүхий аварга том бүлэглэл болон нийлэв. Хүмүүсийн бүлэглэл томсон тэлэхийн хамт хөдөлгөөний тэргүүнд зогсож буй тэр хүнийг зөвтгөх хүч улам ихсэж байлаа. Их хөдөлгөөний урьдчилгаа болсон арван жилийн бэлтгэлийн хугацаанд энэ хүн Европын титэмлэсэн бүх хүнтэй уулзаж учирчээ. Ертөнцийн нүүр илчлэгдсэн эзэд Наполеоны ямар ч утга учиргүй сүр хүчин., алдрын дээд үзэлд ухаалаг ямар ч дээд үзлийг сөргүүлэн тавьж үл чаджээ. Тэд өөрсдийн арчаагүй дорд байдлыг бие биеийнхээ өмнө харуулахыг эрмэлзэнэ. Их хүний хайр өршөөлийн эрхээр Пруссийн ван эхнэрээ илгээв. Кесарийн охиныг энэ хүн лоождоо хүлээж авсныг Австрийн эзэн хаан хайр хишиг гэж үзлээ. Ард түмний ариун ёсыг сахигч хамба лам их хүнийг өргөмжлөхөд шашныхаа мөргөлийг зориулав. Болж байгаа, болох гэж байгаа үйл явдлын бүх хариуцлагыг өөр дээрээ хүлээж авахад нь Наполеон өөрөө бэлтгэхээсээ илүү хүрээлэн буй бүх хүн бэлдүүлжээ. Наполеон ямар ч гавьяа, ямар ч хорт үйл үйлдлээ, яаж ч өөдгүй хуурч мэхэллээ гэсэн хүрээлэн буй хүмүүс нь түүнийг суу их үйлийн хэлбэртэй болгон өргөмжилнө. Түүнд зориулан германчуудын санаанаасаа зохиож болох шилдэг баяр бол Иена, Ауерштетын баярыг хийсэн нь байлаа. Ганц Наполеон төдийгүй, түүний өвөг дээдэс, ах дүү нар, дагуул хөвүүд, ач нар агуу их байлаа. Бүх юм түүний оюун ухааны сүүлчийн хүчийг салгах, аймшигт дүрд бэлдүүлэхийн тулд болж байлаа. Түүнийг бэлхэн болсон цагт хүч нь бэлхэн болжээ.

	Халдан довтолгоо дорно зүг тэмүүлэн, эцсийн зорилго Москваг хүрчээ. Нийслэлийг эзлэн авч, Оросын цэрэг Аустерлицаас авхуулан Ваграмыг хүртэлх зайд урьдын дайнуудад дайсны цэрэгт цохигдож байснаас хаа хамаагүй ихээр устжээ. Гэтэл товлосон зорилго руу нь одоо болтол тасралтгүй цуварсан амжилтаар дэс дараалалтай хүргэж явсан тэдгээр тохиолдол, суу ухааны оронд гэв гэнэтхэн Бородинод хамрын шуухитнаа хүрснээс эхлээд Москваг шатаасан оч, тэсгэм хүйтэн хүртэлх тоо томшгүй урвуу тохиолдол гарч ирэв. Суу ухааны оронд жишиг үгүй тэнэг мангуу, гутамшигт явдлууд гарч эхэллээ.

	Түрүүн өрнөөс дорно зүг хийсэн аян дайнтайгаа гайхалтай адил сөрөг аян дорноос өрнө зүг болж эхлэв. 1805-1807-1809 онд дорноос өрнө зүг хийх гэсэн хөдөлгөөн, тэр оролдлого нь их аян дайны урьдчилал болж өгчээ. Мөн л аварга том хэмжээний бүлэглэл болон бөөгнөрчээ. Дундаж ардууд мөн л хөдөлгөөнд наалджээ. Замын дунд мөн л гуйвж дайван, зорилгодоо ойртохын хирээр мөн л тэгж түргэссэн ажээ.

	Туйлын зорилго болсон Парист хүрлээ. Наполеоны засгийн газар, цэрэг буснин сарнив. Наполеон өөрөө ямар ч утгагүй болжээ. Түүний бүх үйлдэл үзтэл арчаагүй, ой гутам болжээ. Гэтэл дахиад үл тайлбарлагдам тохиолдол болж; холбоотнууд Наполеоныг үзэн ядаж, гай гамшгийнхаа шалтгаан гэж үзэх боллоо. Хүч чадал, эрх засгаасаа хагацсан, хорт үйл, хуурч мэхлэх нь илэрсэн Наполеон арван жилийн урьд, нэг жилийн дараа тэдэнд ямраар ухаарагдаж байсан янзаараа — хуулиас гадуурх дээрэмчин ёсоороо ухаарагдах ёстой байлаа. Гэтэл хачин тохиолоор хэн ч үүнийг олж харсангүй. Түүний гүйцэтгэх үүрэг хараахан шувтраагүй байлаа. Арван жилийн урьд, нэг жилийн хойно хуулиас гадуурх дээрэмчин гэж үзсэн энэ хүнийг Францаас хоёр өдөржийн газар орших арал руу илгээжээ. Тэр арлыг түүний эзэмшилд торгон цэрэг, юуны төлөө ч юм төлсөн олон саяын хөрөнгөтэй өгчээ.

	IV

	Ард түмний хөдөлгөөн голдиролдоо орж эхэллээ. Их хөдөлгөөний долгион харьж, намжсан тэнгисийн мандал дээр хүрээ үүсэн, тэр хүрээг даган дипломатч нар эргэлдэж, чухамдаа тэд л хөдөлгөөнийг намжааж байна гэж бодох болов.

	Гэтэл намжсан тэнгис дахин оволзож эхлэв. Хүч шинээр оргилон түрсний шалтгаан нь тэд өөрсдөө, тэдний тохиролцоогүй явдал мөн гэж дипломатч нарт санагдана. Тэд хаан эздийнхээ хооронд дайн гарахыг хүлээнэ; уг байдал шийдэгдэмгүй мэт санагдана. Гэтэл оволзон эхэлснийг нь тэдний мэдэрсэн долгион тэдний хүлээсэн зүгээс ирсэнгүй. Нөгөө л долгион, хөдөлгөөн нөгөө л анх эхэлсэн газар — Парисаасаа оволзож эхлэв. Хөдөлгөөний сүүлчийн цалгиан өрнөдөөс эхлэв. Энэ бол шийдвэрлэгдэмгүй мэт санагдаж байсан дипломат бэрхшээлийг шийдвэрлэн, энэ үеийн дайнч хөдөлгөөнийг эцэс төгсгөл болгох учиртай цалгиан байлаа.

	Францыг хоослон сүйрүүлсэн хүн ганцаараа, хуйвалдаангүй, цэрэг эрсгүй Францад хүрч ирлээ. Манаач болгон түүнийг бариад авч болохоор байлаа. Гэтэл хачин сонин тохиолдлоор хэн ч түүнийг баривчлахгүйгээр барахгүй, өчигдөрхөн хараан зүхэж байсан, сарын дараа хараан зүхэх тэр хүнээ бүгд л бахдан хөөрч угтах ажээ.

	Сүүлчийн нийлбэр үйлдлийг цагаатгахын тулд энэ хүн хэрэгтэй байлаа.

	Тэр үйлдэл хийгдэж, хийх ёстой сүүлчийн юм хийгджээ. Жүжигчнийг хувцсаа тайлж, будаг шунхаа арилга гэж тушаав. Энэ жүжигчин дахиад хэрэг болохгүй байв.

	Энэ хүн арал дээрээ ганцаараа суун, өөрийнхөө өмнө хөгтэй инээдмийн жүжиг тоглон, яс хаяж, хуурч мэхэлж, тэгж цагаатгахын хэрэг нэгэнт үгүй болсон үед өөрийн үйлдлийг зөвтгөн, үл үзэгдэх гар тэднийг хөтөлж байсан үед хүмүүсийн хүч гэж үзэж байсан зүйл юу байсныг дэлхий дахинд харуулах гэсээр нэлээн хэдэн жил өнгөрчээ.

	Захирамжлагч нь жүжиг тоглуулж дуусаад, жүжигчнийг нүцгэлэн харуулаад

	— Хар даа, та нар юунд итгэж байж вэ? Тэр чинь энэ байна. Ta нарыг энэ хүн биш, би хөдөлгөж байсныг одоо та нар харж байна уу? гэв.

	Гэвч хөдөлгөөний хүчинд нүдэн балай болсон хүмүүс үүнийг удтал ойлгож чадахгүй байлаа.

	Дорноос өрнө зүг сөрөг хөдөлсөн хөдөлгөөний толгойд зогсож байсан I Александрын амьдрал үүнээс бүр их дэс дараалалтай, чухаг мэт санагдана.

	Дорноос өрнө зүг хийсэн энэ хөдөлгөөний толгойд бусдыг халхлах адил зогсож байсан энэ хүнд юу хэрэгтэй байв? 

	Үнэн шударгын бодол, аахар шаахар сонирхолд бүрхэгдээгүй, Европын алс ирээдүйн үйлст оролцох хэрэгтэй байлаа. Цаг үеийнхээ ажил төрөл нэгтэй нөхөд — хаан эздээс ёс суртахууны хувьд дээгүүр байх хэрэгтэй байлаа. Номхон даруу, сэтгэл булаам хүн хэрэгтэй байлаа. Наполеоныг хувийн зүгээс доромжлох хэрэгтэй байлаа. Энэ бүхэн I Александрт байлаа, энэ бүхэн түүний өнгөрсөн амьдралын тоо томшгүй тохиолдол гэгчээр хүмүүжил, эвлэрэнгүй зарчим, хүрээлэн буй зөвлөх нар, Аустерлиц, Тильзит, Эрфуртийн аль алинаар бэлтгэгдсэн байлаа.

	Ардын дайны үеэр энэ хүн хэрэгцээгүй байсан учир үл хөдөлжээ. Гэтэл түдэлгүй нийт Европын дайны хэрэгцээ гарч ирмэгц энэ хүн тухайн үедээ байр суурин дээрээ гарч ирэн, Европын ард түмний нэгтгэн, зорьсон зорилго өөд хөтлөв.

	Зорьсондоо ч хүрлээ. 1815 оны сүүлчийн дайны дараа Александр хүн хүрч болох засгийн ноён оргилд хүрээд байлаа.

	Залуу наснаасаа өөрийн ард түмэнд сайн үйл бүтээхийг хичээгч, эх орондоо эвлэрэнгүй шинэ зарчим анх сэдэн нэвтрүүлэгч, Европыг илбэн тохинуулагч I Александр эдүгээ хамгийн дээд зэргийн эрх мэдэл эзэмшиж, тийм дээрээс ард түмэндээ сайн үйл бүтээх төгс бололцоотой мэт санагдаж байсан энэ үедээ, Наполеон хөөгдөн арал дээр суугаад хэрэв эрх мэдэлтэй сэн бол хүн төрөлхтнийг хэрхэн жаргуулах байсан бэ? гэдэг гэнэн_хонгор, хуурамч төлөвлөгөө үйлдэж байсан үед I Александр харин хийх ёстой юмаа хийчхээд, бурхны адис хүртсэнээ мэдэрмэгц энэхүү хуурмаг эрх засгийн өчүү-’ хэн буурайг хүлээн зөвшөөрч, түүнээс буруу харан өөрийнхөө жигшин үздэг, жигшигдсэн хүмүүсийн гарт засгийн эрхээ өгөөд

	— «Бидэнд л биш, бидэнд л биш харин таны нэр төрд». Би ч бас та нар шиг л хүн. Намайг амар заяа үзүүлж хүн шиг амьдрах, өөрийн сүнсний тухай бурхны тухай бодох бололцоо олгож үз гэж хэлжээ.

	Нар, тэнгэрийн алив атом бүр өөрийнхөө хувьд төгс гүйцсэн, түүний хамт аварга том бүхэл бүтэн зүйлийн хувьд хүний хүрэлцэшгүй атомыг бүрдүүлэгч бөмбөрцөг мөний адил хүн тус бүр бас бие биедээ зорилгожуулан, түүний хамт хүний хүршгүй ерөнхий нэг зорилгод хүчин зүтгэхийн тулд уг зорилгоо хадгалж явдаг.

	Цэцгэн дээр суусан зөгий хүүхэд хатгажээ. Түүнээс хойш тэр хүүхэд зөгийнөөс айдаг болж, зөгийний зорилго бол хүн хатгахад л байдаг гэж ярина. Зохиолч хүн цэцгийн тосгуураас шүүс сорж байгаа зөгийг шохоорхон, зөгийн зорилго бол цэцгийн амтат шүүс сороход байдаг гэж ярина. Зөгий өсгөгч хүн зөгий цэцгийн тоос, амтат шүүс цуглуулан, үүрэндээ аваачиж байгааг хараад зөгийн зорилго бол цуглуулахад байдаг гэж ярина. Зөгий өсгөгч өөр нэг хүн зөгийн үүрний амьдралыг ойрхноос судлаад цэцгийн тоос, амтат шүүсийг зөгий үр хүүхдээ тэжээх, эх зөгий гаргахын тулд цуглуулдаг, зөгийн зорилго бол удам угсаагаа үргэлжлүүлэхэд оршдог гэж ярина. Ургамал судлагч хүн гэрт цэцгийн тоостой нисэх цэцгийн саван дээр очиж суугаад тоос хүртээж буйг нь ажиглан, үүнд л зөгийн зорилго байна гэж ухаардаг. Өөр нэг ургамал судлагч ургамлын нүүдэллэж байгааг хараад ийнхүү нүүдэллэхэд зөгий дөхөм үзүүлж байна гэж үзэн, үүнд л зөгийн зорилго оршиж байна гэж хэлж мэднэ. Гэтэл зөгийн зорилго үүний нэгээр нь ч, хоёроор нь ч, гурав дахь зорилгоор нь ч хязгаарлагдахгүй. Эдгээр зорилго хүний ухааныг нээх чадалтай ажээ. Эдгээр зорилгыг нээхийн хувьд хүний оюун ухаан хэчнээн дээш ахих тусам эцсийн зорилгод хүрэхгүй нь түүнд улам ч тов тодорхой болно.

	Хүн зөгийн амьдралыг амьдралын бусад үзэгдэлтэй хэр нийцэж байгааг нь ажиглах чадвартай. Түүхт хүмүүс, ард түмний зорилгын тухай мөн ингэж хэлж болно.

	V

	13 онд Безуховтой суусан Наташагийн хурим Ростовынхны хуучин голомтод сүүлчийн баясгалантай үйл явдал байлаа. Мөн тэр жил гүн Илья Андреевич насан өөд болж, түүний насан өөд болмогц хэзээ язааны болдог ёсоор хуучин голомт бутран саллаа.

	Москва шатсан, түүнээс зайлан нүүсэн, ван Андрей нас барсан, Наташагийн уй гашуу, Петя үхсэн, гүн ахайн уй гуниг сэлт нь хөгшин гүнгийн толгой дээр аянга буулгалаа. Хөгшин гүн энэ бүх явдлын учир холбогдлыг ойлгоогүй ба ойлгох ч тэнхэлгүй мэт санагдан, өөрийг нь мажийлгах шинэ цохилт хүлээн гуйх адил хөгшин толгойгоо санаа сэтгэлээр гудайлгажээ. Өвгөн нэг бол айж хирдхийн балмагдсан мэт, үгүй бол ер бусын баясгалантай, авхаалж самбаатай юм шиг байх бүлгээ.

	Наташагийн хурим гадаад өнгөн талаараа өвгөний сэтгэлийг нэг хэсэгтээ зогоолоо. Өвгөн өглөө, үдийн хоолонд хүн амьтан урьж залан, баясгалантай байхыг хичээвч тэр баясгалан нь мэддэг, хайртай хүмүүсийн өрөвдөх сэтгэлийг тодруулна.

	Пьерийг эхнэрээ аван явснаас хойш дуу шуугүй болж, уйтгарлаж гуних боллоо гэж зовлон тоочно. Тэгээд хэдэн хоногийн дараа өвчлөн хэвтэрт оров. Эмч нар сэтгэл зассан үг хэлэвч өвчилсөн эхний өдрөөсөө эхлэн орноос босохгүй нь гэдгээ ойлгов. Гүн ахай хувцсаа тайлалгүй бүхлээр орных нь толгойд сандал тавин хоёр долоо хоног бүтэн суув. Эм өгөхийн тоолон өвгөн магшин уйлж, дуугаралгүй гарыг нь үнсэнэ. Сүүлчийн өдөр яраглан уйлж, эдлэн хөрөнгөө хоослов хэмээн эхнэрээсээ бас эчнээгээр хүүгээсээ уучлал гуйж, эдлэн хөрөнгөө хоосолсны гол гэм бурууг өөртөө байна гэж ухаарах ажээ. Нүглээ наманчлан, сүмд мөргөл үйлдүүлээд нам гүм насан өөд болов. Маргааш өдөр нь танил нөхөд нь талийгаачид сүүлчийн хүндэтгэлээ илэрхийлэхээр хүрэлцэн ирж, Ростовынхны өрөөнд пиг дүүрэн цуглажээ. Өөрийнд нь бишгүйдээ ирж дайлуулж цайлуулан, бүжиглэж, өөрөөр нь доог тохуу хийдэг байсан бүх танил нөхөд нь одоо хэн нэг хүний өмнө өөрийгөө цагаатгах адил: «Ямар ч байлаа гэсэн сайн хүн байсан юм даа, хөөрхий. Одоо ийм хүн дахиад олдохгүй... Сул талгүй хүн гэж хаа байх вэ дээ?...» гэж цөм л дотроо уярах, өөрийгөө зэмлэх сэтгэл төрөн суух ажээ.

	Гүнгийн ажил үйлс будилан самуурч, дахиад жил үргэлжилбэл энэ бүхэн юугаар төгсөх байсныг төсөөлөхийн аргагүй байсан чухамдаа яг тэр үед гүн гэнэтхэн насан өөд болжээ.

	Эцгийнхээ нас барсан тухай мэдээ ирсэн үед Николай Оросын цэргүүдтэй цуг Парист байж байлаа. Тэгээд тэр даруй халагдах өргөдөл өгч хариу шийд хүлээлгүй чөлөө аван Москвад хүрч иржээ.

	Гүнг нас барснаас сарын дараагаар мөнгөний байр байц маш тодорхой болж тийм их өртэй байсан гэдгийг нь хэн ч сэрдээгүй байтал янз бүрийн аахар шаахар өр нийлсээр талийж одсонд хүн бүхний гайхал төржээ. Өр нь эдлэн хөрөнгөнөөс хоёр дахин давжээ.

	Садан төрлийнхөн, анд нөхөд нь Николайг өв залгамжлахаас татгалзахыг зөвлөсөн авч тийнхүү татгалзах юм бол өөртөө ариун нандин эцгийнхээ гэгээн дурсгалыг басамжилсан хэрэг болно гэж үзээд татгалзах тухай дуулахыг үл хүсэн өр төлөх үүрэгтэйгээр өв залгамжлан авав.

	Өвгөний балгалзуур буянт сайхан зан сэрүүн тунгалаг байхын цагтаа тийм гэхийн тэмдэггүй, хүчтэй нөлөө үзүүлэн, түүнд барилдан удтал дуугүй байсан мөнгө зээлдүүлэгч нар гэнэтхэн цөмөөр нэхэж гарлаа. Ийм үед хэзээ язааны байдгаар хэн нь өрөө түрүүлж авах вэ? гэсэн өрсөлдөөн гарч Митень мэтийн мөнгөгүй өр төлөх баталгаа бэлэнтэй байсан хүмүүс одоо хамгийн айхавтар өр нэхэгч зээлдээч нар болов. Николайд амар заяа, цаг хугацаа үл өгөн, өөрсдийнх нь алдагдлын (хэрэв алдагдал хохирол байсан бол) гэм буруутан байсан өвгөнийг өрөвдөж байсан бололтой тэр хүмүүс өр төлөх үүрэг сайн дураараа авсан, өв залгамжлагч өөрсдөд нь гэм буруугүй залуу руу одоо хайр найргүй дайрч гарцгаалаа.

	Николайн гүйлгээнд оруулахаар төлөвлөж байсан хонжооны нэг нь ч бүтсэнгүй. Эдлэн хөрөнгийг нь үнэ хаялцуулан тал өртгөөр зарж, өрийн тэн хагас нь төлөгдөөгүй чигээр үлдлээ. Николай хүргэн ах Безуховын зээлсэн гучин мянган рублийг жинхэнэ, мөнгөний өр гэж тооцсон өрийн тэр хэсгийг төлөхөд зориулан авлаа. Тэгээд төлөөгүй үлдсэн өрнийхөө төлөө мөнгө зээлдэгчдийн сүрдүүлж байсан шоронд орохын тулд дахин албанд оржээ.

	Эхлээд хороон даргын орон тоо гарсан арми руу очиж болохгүй байлаа. Юу гэвэл ээж нь сүүлчийнхээ амь зуулга болж байсан хүүгээсээ холдохгүй зууралдаж байлаа. Тийм учраас Москвад өөрийг нь урьд таньж мэдэх танил хүмүүсийн дунд үлдэхийн хүслэн байгаагүй авч, энгийн албанд орох яснаасаа дургүй байсан ч гэсэн Москваг энгийн алба хаах газраа болгон хайртай мундраа тайлан эх, Соня хоёртойгоо Сивцийн Вражк дахь бяцхан өрөөнд нүүж очиж суулаа. 

	Наташа Пьер хоёр энэ үеэр Николайн байр байдлын тухай тодорхой ойлголтгүйгээр Петербургт сууж байлаа. Николай хүргэн ахаасаа мөнгө зээлэхдээ түүнээс өөрийнхөө ядуурмал байдлаа нуухыг хичээжээ. Николай өөрийн мөнгө хоёр зуун рублийн цалингаар өөрийгөө, Соня, эх хоёртойгоо тэжээн амь зуух хэрэгтэй байснаар барахгүй, өөрсдийнхөө ядуу зүдүү байгааг эхийнхээ анзаарахааргүйгээр тэжээх ёстой байлаа. Гүн ахай бол хар багаасаа ижил дасал болсон тансаг цэнгүүн нөхцөлгүйгээр амьдралын бололцоог ойлгож эс чадах учир хүүдээ тэр бүхэн ямар хүнд байгааг мэдэлгүй нэг бол танилаа авчруулахын тулд барахгүй байгаа сүйх тэрэг шаардан, үгүй бол өөртөө амтат тансаг идэх юм, үнэтэй дарс шаардан, үгүй бол Наташа, Соня, бас Николайд өөрт нь сонин бэлэг өгөхийн тул мөнгө нэхэн зогсоо зайгүй зовооно.

	Соня гэр орны аж ахуйтай ноцолдон, нагац эгчээ асарна. Түүнд ном уншиж өгөн, түүний адгуу зан, муу ааш хөдлөхийг тэвчин хүлцэж, өөрсдийнхөө ороод байгаа гачигдалтай хүнд байдлыг хөгшин гүн ахайгаас нуухад Николайд тусална. Эхийнх нь тулд Сонягийн хийж байгаа бүхний төлөө Николай Сонягийн ачийг хариулаагүй байгаагаа мэдрэн, түүний тэвчээр тэсвэрт үнэнч бишрэх авч түүнээс холдохын түүс болно.

	Соняг дэндүү өө сэвгүй, зэмлэх юм юу ч үгүй хүүхэн хэмээн дотроо нэг ёсондоо зэмлэх мэт ажээ. Хүнийг үнэлэн цэгнэдэг бүх нандин Чанарууд түүнд, байлаа. Гэхдээ түүнд хайртай сайн байхуйцаар бага ажээ. Нандин сайн чанарыг нь үнэлэх тусам хайртай сайн байх нь улам багасаж байгаагаа мэдэрч байлаа. Николай өөрийг нь зоргодоо байх боломж олгосон захиа, үг бүр дээр нь хүүхнийг илчлэн, тэгээд хоёр биеийнхээ хооронд байсан бүх юм аль дивангарын мартагдсан, ямар ч тохиолдолд дахин давтагдахгүй мэтээр харилдана.

	Николайн байдал улам бүр дордоно. Цалингаасаа хураая гэсэн бодол нь мөрөөдөл болж хувирлаа. Хойш хураагаагүйгээр үл барам эхийнхээ шаардлагыг ханган бага багаар өр зээл тавьсаар байлаа. Өөрийнхөө байдлаас гарах ямар ч арга зам эс бодогдоно. Баян өв залгамжлагч бүсгүйтэй гэрлээч гэх садан төрлийнхний нь хэлэх бодол ой гутам санагдана. Уг байдлаас гарах өөр боломж (эхийнхээ үхэх тухай бодол) толгойд нь ч эс орно. Тэгээд юу ч эс хүсэн, юунд ч эсэд найдна. Өөрийн энэ байдлаа үг дуугүй даван тэсэж байгаадаа сэтгэлийнхээ гүнд барайн гонсойх авч бас биеэ хатуу барин баясна. Өрөвдөн хайрлах, доромж мэт санагдах тусламж өгөх гэх урьдын танилуудтайгаа уулзаж учрахаас зугтан, сэтгэлээ саатуулах, зугаацуулах алиа зүйлээс зугтан, ээжтэйгээ хөзөр тоглох, өрөөн дотуураа дуу шуугүй холхих, ганцаар тамхи татахаас өөр юу ч үл хийнэ. Өөрийнхөө байдлыг ганцаар гэтлэн давж чадах мэт санагдах учир сэтгэлийнхээ тэр гунигтай байдлыг хатуу чанд сахих мэт ажээ.

	VI

	Ноёхой Марья өвлийн эхээр Москвад хүрч ирэв. Хотоор тарах цуу үгнээс Ростовынхны байр байдлын тухай, «эхийнхээ төлөөнөөс хүү нь өөрийгөө золиосонд гаргасан» юм гэнэ билээ гэж хотынхон ярилцдагийг олж дууллаа.

	Николайд сайн байдаг өөрийнхөө хайр батлагдсаныг баяртай мэдрэн, «Би түүнийг тэгэх хүн гэж мэдэж байсан юм» гэж ноёхой Марья дотроо бодно. Гэр орныхонтой нь цөмтэй найрсаг, бараг ураг төрлийн харилцаатайгаа санан тэднийхээр очихыг үүргээ гэж үзэв. Гэхдээ Воронежид Николайтай ямархуу харилцаатай байснаа санаад тийнхүү очихоосоо эмээв. Гэхдээ хотод ирээд хэдэн долоо хоног болсныхоо дараа биеэ хүчлэн шахсаар Ростовынхноор хүрч очив.

	Гүн ахай дээр ороход Николайн өрөөгөөр дамжин орж болох учир ноёхойг хамгийн түрүүнд Николай угтаж авлаа. Николайг их баяртай царайтай байх юм гэж бодсон чинь харин эхлээд харангуут л ноёхойн урьд өмнө хараагүй хүйтэн цэвдэг хандан, бахархуу царайтай угтав. Николай хүүхний эрүүл мэндийг асуугаад таван хором хиртэй сууснаа өрөөнөөс гарч явлаа.

	Ноёхойг гүн ахайн өрөөнөөс гарч ирэхэд Николай дахиад л бүр ч ёсорхуу угтаж аван, үүдний өрөө хүртэл хөндий хүйтнээр үдэж өгөв. Гүн ахайн эрүүл мэндийн тухай ноёхойн санаж хэлсний хариуд хүний урамд ганц ч үг дуугарсангүй. Николайн харц «Танд ямар хамаа байна? Намайг амар заяа үзүүлж өгөөч» гэх ажээ.

	Ноёхойн сүйх байшингийнх нь дэргэдээс хөдөлсөн үед халагласан сэтгэлээ барьж эс чадан Сонягийн дэргэд

	— Юу гэж тэнэнэ вэ? Түүнд юу хэрэгтэй юм бэ? Энэ хатагтай нар, эдний саваагүй занг бүр харахаас дургүй хүрэх юм? гэж дуугарчээ.

	— Пээ, ингэж ярьж яаж болдог юм бэ? Николас минь! Ёстой сайн хүүхэн шүү, ээж түүнд бүр учиргүй сайн юм байна билээ хэмээн Соня баярлан хөөрсөн сэтгэлээ арайхийн барьсаар хэлэв.

	Николай юу ч эс хариулан ноёхойн тухай ерөөс дахиад юм ярихыг хүссэнгүй. Гэтэл ноёхойн ирээд явснаас хойш гүн ахай хүүхний тухай өдөртөө хэд дахин ярина.

	Гүн ахай хүүхнийг магтаж, хүүгээ тэднийхээр очигтун гэж шаардан, аль болох олон уулзаж байх хүслээ илэрхийлэн, тэгээд хүүхний тухай яримагц зан нь ямагт хувирна.

	Ноёхойн тухай эхийнхээ яриа үүсгэхээр Николай дуугүй байхыг хичээх авч тэгж дуугүй байхлаар гүн ахай цухалдана.

	— Маш сайн, сайхан хүн. Чи тэднийхээр очих хэрэгтэй. Чи тэнд хүн амьтантай уулзаж учирна. Бидэнтэй байгаад байх чамд уйтгартай байгаа байх гэж би бодох юм гэж ээж нь хэлнэ.

	— Ээж ээ, над тийм хүсэл огтхон ч алга.

	— Урьд уулзаж учрахыг хүсэж байна гэдэг байсан бол одоо хүслэн алга гэх юм. Хүү минь, би чамайг ер ойлгохгүй юм. Чи нэг бол уйдлаа л гэх юм, үгүй бол гэнэтхэн хэнтэй ч уулзахын хүслэн алга л гэх юм.

	— Би уйдаж байна гэж ерөөс хэлээгүй.

	— Тэр хүүхэнтэй уулзахын хүслэн алга гэж чи өөрөө хэлсэн шүү дээ. Тэр чинь ёстой сайн хүүхэн, чиний санаанд тувт таарч байсан шүү дээ. Гэтэл одоо гэнэт өөр зан гаргаж байдаг. Цөмөөр л надаас юмаа нуух юм.

	— За нуусан юм юу ч байхгүй, ээж минь.

	— Би чамаас тусгүй юм хийхийг гуйсан бол яах вэ, чи тэднийхээр очоод ядаж айлчлахыг гуйсан хуудас өгөөд ирж үзээч. Чи нэгэнт ээжээсээ юмаа нууж байгаа болохоор би дахиад оролцохоо больё.

	— За яах вэ, та хүсээд байгаа юм бол би яваад ирье л дээ.

	— Над хамаа алга. Би чиний тулд л тэгж байна. Николай санаа алдан, сахлынхаа үзүүрийг завжиндаа зууж, эхийнхээ анхаарлыг өөр зүйлд хандуулахыг хичээн хөзөр дэлгэж эхлэв.

	Маргааш, нөгөөдөр, түүний маргааш өдөр нь нөгөө л яриа давтагдав.

	Ноёхой Марья Ростовынхноор очиж, Николайн санаанд оромгүй хүйтэн хөндий хүлээж авсны дараачаар Ростовынхоор түрүүлж очихыг хүсээгүй маань түмэн зөв байжээ гэж дотроо бодлоо.

	«Би бүр тэгнэ гэж мэдэж байсан юм аа. Николайтай уулзах над ямар ч хэрэг байхгүй. Над хэзээ ямагт сайн байдаг, ачийг нь олон зүйл дээр хариулах учиртай муу эмгэнийг л би эргэх гэснээс өөр юмгүй» гэж бардам зан гарган дотроо бодно.

	Гэхдээ ингэж бодоод бодоод дотор нь тайвширч өгсөнгүй. Тэднийхээр очсоноо санамагц гэмших маягийн бодол төрж дотрыг нь арвагануулна. Дахиад Ростовынхноор хэзээ ч очихгүй, тэр бүгдээ хуу мартахаар хатуу шийдсэн ч гэсэн нэг л тийм гэхийн тэмдэггүй ацан шалаанд орчихсоноо ойлгов. Өөрийнх нь сэтгэлийг зовоогоод байгаа энэ юм юү вэ? гэж дотроо эрэгдүүлээд бодохлоор энэ нь Ростовтой өөрийнх нь харилцах харилцаа байснаа хүлээн зөвшөөрөх ёстой болно. Николайн хүйтэн хөндий, хүндэтгэлгүй аялга нь өөрийнх нь хувь дахь түүний бодлоос үүдэн гараагүй, (хүүхэн үүнийг мэдэж байлаа); харин тэр аялга нэг л юмыг хаацайлан халхалж байлаа. Энэ нь хүүхэнд нэг л юм тайлбарлаж өгөх учиртай байлаа. Түүний учрыг олоогүй байсан цагт амар заяа үзэж эс чадах ажээ.

	Өвлийн дунд сар ач хүүгийнхээ хичээл хийхийг ажин ангийн өрөөнд сууж байтал Ростовын хүрч ирсэн тухай айлтгав. Хүүхэн тэгээд өөрийн нууцаа үл илчлэх, ичиж зовсноо харуулахгүй гэж хатуу шийдээд m-lle Bourienne-r урин, түүнтэй цуг зочдын өрөө рүү гарч очлоо.

	Николайн царай өөд харангуут түүнийг эелдэг ёс бодож ирснийг нь харан, ямар аялгаар харилцана яг тэр байдлаар нь харилцахаар хатуу шийдэв.

	Тэр хоёр гүн ахайн эрүүл мэндийн тухай, хоёр биеийнхээ танилын тухай, дайны сүүлчийн сонины тухай ярилцаад, түүний дараа зочин хүн босож болох ёс зүйн шаарддаг арван хором өнгөрмөгц Николай босож явахаар гар барилаа.

	Ноёхой Марья, m-lle Bourienne-гийн туслалцаатайгаар яриаг гойд сайнаар давж гарсан хэр нь Николайг боссон хамгийн сүүлчийн хоромд өөрт нь хамаагүй юмны тухай ярьсандаа учиргүй ядраад, над л гэж яахаараа ингэж амьдралын баяр баясгалан заяадаггүй юм бэ? гэсэн бодолд учиргүй автсан учир Николай боссоныг эс анзааран гал цогтой хоёр нүд нь өмнөхөө тас гөлрөн хөв хөдөлгөөнгүй гөлрөн сууж байлаа.

	Николай хүүхэн тийш харснаа тийнхүү гиюүрэн гөлөрснийг нь хараагүй буй царай үзүүлэн m-lle Bourienne-д хэдэн үг хэлснээ дахин ноёхой тийш эргэн харвал хүүхэн нөгөө л чигээрээ хөдөлгөөнгүй суун ялдам дөлгөөн царай нь шаналангуй харагдана. Тэгээд Николайд гэнэтхэн өрөвдөх сэтгэл төрөн хүүхний царайд илрэх уй гунигийн шалтгаан нь өөрөө ч байж юун магад гэдгийг бүүр түүр ухаарав. Тиймээс хүүхэнд тус хүргэх, сэтгэлийг нь зассан үг хэлмээр санагдлаа. Гэвч тийнхүү хэлэх үг санаанд нь үл орох ажээ.

	— Баяртай, ноёхой гэж Николайн хэлбэл хүүхэн ухаан сэхээ орж, сэрдхийснээ хүндээр шүүрс алдлаа.

	Хүүхэн нойрноос сэрэх адил

	— Хөөе, уучлаарай. Гүн та явах нь уу, за баяртай! Тэр дэрийг гүн ахайд аваачиж өгөх үү? гэв.

	— Жаахан хүлээж азнана уу, би одоохон аваад ирье гэж m-lle Bourienne хэлээд, өрөөнөөс гарч одлоо.

	Тэр хоёр хаа нэгхэн бие бие рүүгээ харан дуугүй сууцгаана.

	Тэгтэл Николай гунигтайгаар инээмсэглэн ам нээж

	— Саяхан л юм шиг санагдах юм, гэтэл та бид хоёрын Богучаревт анх уулзсанаас хойш ямар их хугацаа өнгөрөө вэ? Бид тэгэхэд бүгд л золгүй байдалд байгаа юм шиг санагдаж байж билээ. Тэр үеийг будааж авчрахын тулд би өндөр үнэ өгөх сөн... Даанч тэгж болохгүй юм даа гэв.

	Николайн ийнхүү ярьж байхад ноёхой гал цог бадарсан хоёр нүдээрээ өөдөөс нь тас ширтэж байлаа. Өөрт нь ямархуу сэтгэлтэйг тайлж өгөх учиртай түүний үгийг энэ далд нууц санааг ойлгохыг хичээсэн байртай байх ажээ.

	— Тийм ээ, болохгүй. Гэхдээ бидэнд өнгөрсөндөө харамсах юм юу ч байхгүй, гүнтэн. Одоо таны амьдрал миний ойлгож байгаагаар бол та хэзээ ямагт сэтгэл хангамжтай дурсан санах буй заа, учир нь та одоо амь бие хайргүй ажиллаж байгаа... гэвэл Николай үгийг нь таслан

	— Би таны магтаалыг хүлээж авахгүй. Харин ч бүр би өөрийгөө тувт зэмлэдэг юм. Гэхдээ энэ бол сонирхолгүй, баяр хөөртэй яриа биш хэмээн яаран хэлэв.

	Тэгснээ Николайн царай дахиад хүйтэн, хөндий байртай болчхов. Гэтэл ноёхой тэр царайнаас өөрийнхөө нөгөө урьдын мэддэг, хайртай сэтгэлтэй байсан хүнээ олж харан, одоо гагцхүү тэр хүнтэйгээ л ярилцах бүлгээ.

	— Танд нэг зүйл хэлэх бололцоо над олгоно байх гэж бодож байсан юм. Ta бид... танай гэр орныхонтой бид их ойр дотно болсон билээ. Тийм болохоор миний оролцож буйг зохисгүй хэрэг гэж үзэхгүй болов уу гэж бодсон юм. Тэгтэл би эндүүрсэн байжээ гэж хэлснээ хоолой нь гэнэт чичрээд явчихлаа. Тэгснээ хоолойгоо засан цааш нь

	— Ta урьд нь өөр л байсан... яагаад гийм болсон учрыг би мэдэхгүй юм даа.

	— Яагаад гэвэл мянга түмэн шалтгаан бий. (Яагаад гэдэг үгийг онцгой цохож хэлэв). Танд баярлалаа, ноёхой Заримдаа ч хүнд л байх юм даа хэмээн бүдэгхэн хэллээ.

	«Үүнээс л болоод байж шүү дээ! Үүнээс л болоод байжээ!» гэсэн бодол ноёхойн дотор оволзож ирлээ. «Би энэ баяр хөөртэй, эелдэг, илэн далангүй харц, ганцхан энэ өнгөн талын гоё байдлаас нь болоод дурлаагүй» гэж дотроо хэлэн... «Тийм ээ, одоо энэ ядуу зүдүү, би баян байгаа... Үүнээс л болоод байна, яриа байхгүй... Хэрэв тэгээгүй сэн бол...» гэж бодов. Тэгээд урьдынх нь эелдэг ялдам царайг дурсан санаснаа одоо цагаан цайлган, гунигтай энэ царай өөд нь хараад түүний хүйтэн хөндий байсан шалтгааныг гэнэт ойлгов.

	— Яагаад тэр вэ, гүн яагаад? хэмээн хүүхэн гэнэт бараг хашхиран, өөрт нь санаандгүй ойртон очиж:

	— Яагаад тэр вэ? Над хэлээч дээ? Ta хэлэх ёстой (Николай юм эс дуугарав). Таны «яагаад гэвэл» гэдгийг би мэдэхгүй. Гэхдээ над хүнд байна, над... үүний хувьд би үнэнээ танд хэлж байна. Ta юунаас ч болсон юм надаас урьдын нөхөрлөлөө таслахыг хүсэж байна. Энэ чинь над хэцүү байна (Хүүхний нүдэнд нулимс хуран хоолой нь зангирна) Би энэ насандаа жаргал тоотой бага эдэлсэн болохоор аливаа... юуг алдах над хүнд байна... Намайг уучлаарай, баяртай гэснээ хүүхэн асгартал уйлаад, өрөөнөөс гарч одохоор завдав.

	— Ноёхой! Жаахан хүлээгээч дээ хэмээн зогсоохыг хичээн дуу алдав.

	— Ноёхой

	— Хүүхэн эргэж харав. Тэд хэдэн агшин өөд өөдөөсөө харан дуугүй зогсвол алс холын, бололцоогүй зүйл гэв гэнэтхэн ойрхны, бололцоотой, гарцаагүй зүйл болоод явчхав.

	VII

	1814 оны намар Николай ноёхой Марьятай гэрлэж эхнэр, ээж, Соня дөрвүүл Халзан ууланд хүрч ирэн суув.

	Эхнэрийн эдлэн хөрөнгийг заралгүйгээр үлдсэн өрөө гурван жилийн дотор төлөөд, үеэл дүүгийнхээ насан өөд болсон хойно их биш хөрөнгө өвлөн авч, Пьерээс зээлсэн мөнгөө бас эгүүлэн төллөө.

	Дахиад гурван жилийн дараа 1820 он гэхэд Николай мөнгөнийхөө явдлыг бүрмөсөн зохицуулж чадаад, Халзан уулын хавьцаа их биш эдлэн худалдан аваад өөрийнхөө хүслэн болсон мөрөөдөл эцгийнхээ Баясгалан хэмээх эдлэнг золиослон авах хэлэлдээ хийж байлаа.

	Аргагүй хэрэгцээний эрхээр аж ахуй эрхлэн хөтөлж эхлээд түдэлгүй аж ахуйн ажилд учиргүй дадаж дассан учир өөрийнх нь дуртай, бараг дан ганц эрхэлдэг ажил нь болж хувирчээ.

	Николай жирийн нэг эзэн байж, ялангуяа тэр үед сониуч үзэгдэл болсон Английн шинэ журам нэвтрүүлэх дургүй хүн байлаа. Аж ахуйн тухай онолын зохиолыг даажигнан шоолж, завод, үнэтэй үйлдвэрлэл, үнэтэй тариа будаа суулгахад дургүй, ерөөс аж ахуйн салангид нэг салбарт ажилладаггүй хүн байлаа. Түүний нүдэнд эдлэнгийн аль нэг саланги хэсэг биш, бүхэл бүтэн ганц эдлэн л хэзээ ямагт харагддаг байлаа. Хөрсөнд буй азот юм уу хүчилтөрөгч, онцгой анжис, өтөг шивх эдлэнгийн гол зүйл биш, харин азот, хүчилтөрөгч өтөг живх, анжисны шууд дамжин үйлчилдэг гол зэвсэг-өөрөөр хэлбэл ажилтан тариачин л гол зүйл байлаа. Николай аж ахуй эрхэлж эхлэн түүний янз бүрийн хэсэгт нэвтрэн учрыг ухаарч эхэлсэн үед түүний анхаарлыг тариачид онцгой татаж эхэлжээ. Тариачид бол зэвсэг төдийгүй, зорилго, шүүгч гэж өөрт нь ухаарагджээ. Тариачин хүнд юу хэрэгтэй, юуг сайн, муу гэж үздэг болохыг нь ойлгохыг хичээн эхлээд тариачдыг ажин хянаж, захирамж, тушаал өгч байгаа царай үзүүлэвч ачир дээрээ тариачдын арга барил, үг яриа, юуг сайн, муу гэж цэгнэдэг цэгнэлээс сурч байлаа. Тариачдын дур сонирхол, хүсэл эрмэлзлийг ойлгон, тэдний хэл яриагаар ярьж, үг ярианых нь нууц далд санааг ойлгодог болон тэдэнтэй өөрийгөө ураг төрөл болсон мэтээр мэдрэх болсон үедээ л тэднийг зоригтой удирдан жолоодож эхлэв. Өөрөөр хэлбэл тариачдын гүйцэтгэвэл зохих шаардлагатай тэр тушаалыг тариачдаар гүйцэтгүүлж эхэлжээ. Тэгээд ч Николайн аж ахуй хамгийн сайхан үр шим өгч эхлэв.

	Николай эдлэнг удирдан залж эхэлмэгцээ өөрийн ямар нэг зөн билгээрээ хотын дарга, ахлагч нарыг томилон, хэрэв тариачид тэгж сонгох эрхтэй байсан бол тэдний өөрсдөө олж сонгох байсан хүмүүсийг сонгожээ. Тэгээд тэр дарга нар нь хэзээ ч өөрчлөгдөж байсангүй. Өтөг бууцны химийн шинж чанарыг судлан шинжлэхээсээ өмнө, орлого болгох, зээл олгохоосоо (өөрөө ингэж дооглон ярих дуртай байлаа) өмнө, тариачдын малын тоо толгойг олж мэдэн, тэр тоо толгойг бололцоотой бүх аргаар өсгөн олшруулж байлаа. Тариачдын эрх хуваагдах боломж эс олгон хамгийн өнөр өтгөн чигээр нь дэмжин байлгадаг байлаа. Залхуу хойрго, шалиг, самуун, дорой буурайг нь адилхан мөрдөн хавчиж, нийгмээс нь хөөн зайлуулахыг хичээнэ.

	Өвс, үр тариа хураах, суулгах үед өөрийнхөө ба тариачдын тариалангийн талбайг хүний өөрийн гэлгүй адилхан ажий тордоно. Николай шиг үрээ эрт, сайхан суулгаж, эрт сайхан хурааж авдаг, Николай шиг их орлого олдог эзэн тоотой цөөхөн байлаа.

	Гэрийн зард нартай байхад дургүй, тэднийг хоолны сав гэж дэрлээд, хүн болгоны ярьдагчлан тарааж орхиод толгойгоор нь тонгочуулдаг байлаа. Гэрийн зард нарын талаар захирамж өгөх, ялангуяа тэднийг зал хаан гэсгээх хэрэгтэй болсон цагт машид тээнэгэлзэн шийдэж эс чадаад, бүх гэрийнхэнтэйгээ зөвлөлддөг байлаа. Харий тариачны оронд гэрийн зарцыг цэрэгт өгөх боломжтой байсан үед түүний хувьд өчүүхэн ч эргэлзэн тээнэгэлздэггүй байлаа. Тариачидтай холбогдсон бүх захирамжийн хувьд хэзээ ч, өчүүхэд ч эргэлзээ эс төрнө. Алив захирамжийг нь нэг юм уу хэд гурван хүнээс бусад бүгд сайшаана гэдгийг мэдэж байлаа.

	Хүнийг цаазаар хороох буюу хүнд яршиг түвэг удахын алийг ч үл зөвшөөрнө. Учир нь хүний зовлонг нимгэлэх буюу сайшааж урамшуулахыг л гагцхүү хүснэ. Юу гэвэл түүний хувийн хүслэн нь түүнд оршиж байгаа. Юуг хийх ёстой, ёсгүйн тухай тэр цэгнүүр нь юунд оршиж байснаа өөрөө хэлж үл чадах сан билээ.

	Ямар нэг бүтэлгүй явдал буюу замбараагүй зүйлийн тухай: «манай оросын ард түмэн» хэмээн арга барагдан ярих нь олонтой, тэгээд өөрийгөө тариачид ийм явдлыг тэвчин хүлцэж чадахгүй хүн мэтээр бодно.

	Тэгсэн атал оросын ард түмэн, түүний ахуй амьдралыг хамаг зүрх сэтгэлээрээ хайрлан энхрийлнэ. Тийм ч дээрээс сайхан үр шим өгч байгаа аж ахуйн тэрхүү дорын ганц арга зам, барилыг ойлгон, эзэмшиж байлаа.

	Гүн ахай Марья нөхрийнхөө тэр хайранд атаархах авч түүнд нь оролцож үл чадна. Гэхдээ өөртөө гэж өөр энэхүү салангид ертөнц нөхөрт нь ямар баяр баясгалан, харамсал гансрал төрүүлж буйг ойлгож эс чадна. Нөхрийнхөө үүрийн туяатай уралдан босож, өглөөжингөө тариалангийн талбай юм уу үтрэм дээр байж, үр суулгалт, өвс хадлан ургац хураалт дээр, өглөөний дайн дээрээ эргэж ирэхдээ яагаад тэгж учиргүй баяр хөөртэй, аз жаргалтай байдаг учрыг нь ойлгож эс чадна. Шөнөжингөө гэр орныхонтойгоо дуг боосон өвс, зөөсөн баян аж ахуйтай тариачин Матвей Ермишиний тухай ярихдаа юм уу, бусдын тариа будаагаа хураагаагүй байхад өөрийнхөд нь дүнхийсэн нуруу босчихсон байхад юундаа тэгж бахархдаг байсан учрыг эс ойлгоно. Соёолсон овьёос хатаж буй үед дулаахан бороо зүсрэн орох буюу цонхны дэргэдээс тагт руу очин баясгалантай жуумалзан инээж нүдээ ирмэх буюу өвс хадах, ургац хураахын дагт аймаар бөөн хар үүл салхинд шуугдан нүүдэллэх үед гандаж улайж, хөлөрсөн царайтай, үснээс нь агь ганга, ягаан түрүүний үнэр үнэртэн үтрэм дээрээс хүрч ирэхдээ хоёр гараа баясгалантай үрэн байж: «Дахиад нэг хоноход минийх ч, тариачных ч бүгд үтрэм дээр ирсэн байна биз дээ» гэж баясдагийн учрыг хүүхэн ойлгож эс чадна.

	Ажлаас чөлөөлж өгөөч гэж өөрөөсөө гуйсан авгай хүүхнүүд юм уу тариачдын гуйлтыг өөрт нь уламжлах үед цайлган дагаан сэтгэлтэй, өөрийнх нь хүслэнг урьдчилан мэдэхэд хэзээ ямагт бэлхэн байдаг сайхан сэтгэлт Николас нь юунд бараг цөхрөнгөө баран цухалдаж, тэр хүсэлтийг нь тас зөрөн үл зөвшөөрч, өөрийнхөө хэрэгт оролцохгүй байхыг уурсан гуйдгийн учрыг хүүхэн бүр ч үл ойлгоно. Николайд өөрийнх нь учиргүй дуртай, түүний үл ойлгох ямар нэг хууль бүхий онцгой ертөнц байдаг шиг санагдана.

	Николайг заримдаа ойлгохыг хичээн өөрийнхөө албат харьяат нарт сайн үйл хийн тус хүргэж байгаа гавьяаг нь ярихад нөхөр нь уурлан: «Харин ч бүр огтхон ч тийм биш. Миний толгойд тийм бодол хэзээ ч төрдөггүй, тэдэнд миний хийдэггүй юм гэвэл чухамдаа л сайн үйл. Энэ бүхэн бол хоосон магтаал, авгай хүүхнүүдийн домог яриа. Энэ бүхэн бол садан төрлийнхний сайн үйл. Үр хүүхдүүд маань ертөнцөөр тэнүүчлэхгүй байх гэдэг л над хэрэгтэй. Амьд мэнд байгаа дээрээ хөрөнгө зоорьтой болж авах л над хэрэгтэй. Ердөө л энэ байна. Үүний тулд дэг журам хэрэгтэй, хатуу гараар барих хэрэгтэй.... Энэ л байна!» хэмээн түргэн зан нь хөдлөхөөрөө зангиддаг нударгаа зангидан байж хэлнэ. Тэгээд «хэрэв тариачин өлсгөлөн хоосон, даарч бээрч байвал, ганц муу морьтой байвал над ч, өөртөө ч ажил хийж чадахгүй болохоор тэр үгний шударга нь түүндээ байгаа нь мэдээж» гэж нэмж хэлнэ.

	Николай ямар нэг юм өрөөл бусдын тусын тулд, буянт үйл бүтээхийн тулд хийж байна гэж боддоггүй байсан учраас хийсэн бүхэн нь үр бүтээлтэй, хөрөнгө зоорь нь амархан арвижин, хөрш тариачид нь өөрсдийгөө худалдаж аваач гэж гуйхаар хүрч ирдэг байлаа. Тийм ч учраас түүний нас барснаас хойш түүний удирдан захирагч байсан тухай гэгээн дурсгал нь ард олны зүрх сэтгэлд удтал хадгалагджээ. «Ёстой л нэг эзэн байсан юм даа... эхлээд тариачныхыг, дараа нь өөрийнхнийгөө бодно. Гэхдээ толгой дээрээ гаргахгүй дээ. Эзэн шиг эзэн байсан юм даа!» гэж ярилцдаг байлаа.

	 

	VIII

	Эзэгнэн захирахын хувьд Николайн сэтгэлийг заримдаа зовоодог нэг зүйл бол түргэн хурц зан дээр нь сав л хийвэл хүнд гар хүрчихдэг муу зан нэмэрлэдэг байв.

	Эхний үедээ үүндээ сонжмоор юм юу ч байхгүй гэж үздэг байснаа гэрлэснийхээ хойдын хойд жилээс тийн залхаан цээрлүүлэлтийг гэнэтхэн өөрөөр үзэх болжээ.

	Нас барсан Дроны оронд ахлагч болоод, янз бүрийн луйвар гарган, идэвх оролдлогогүй зан гаргасан хүнийг нэг зун Богучароваас дуудуулжээ. Николай түүнийг тосон довжоон дээр гарч очин, ахлагчийн анхны хариултаас эхлэн пинд хашхираан, балбаан сонстжээ. Николай өглөөний цайгаа уухаар гэртээ орж ирэн тэлүүр дээр толгойгоо унжуулан суугаа эхнэрийнхээ дэргэд хүрч очоод ердийнхөө заншлаар энэ өглөө хийсэн, болсон бүх явдлаа, бас далимд нь Богучаровын ахлагчийн тухай ярьжээ. Гүн ахай Марья нөхрийнхөө үгэнд хариу юу ч эс дуугаран царай нь нэг улаан, нэг зэвхий даан уруулаа жимийн толгой унжуулсан чигээр суусаар л байлаа.

	Николай нэг юм дурсангаа улам ч шазран

	— Эрээгээ алдсан муу үхээр. Ядаж согтуу байгаад, хараагүй л гэж хэлэх биз... гэснээ, За, Мари чи бас юу болчихоо вэ хэмээн гэнэт асуулаа.

	Гүн ахай Марья өөдөө болсноо нэг юм хэлэх гэсэн авч дорхноо тонгойн уруулаа жимийв.

	— Чи ч яачихаа вэ? Юу болоо вэ, хонгор минь!

	Гүн ахай Марьягийн гоо үзэсгэлэн муутай царай нь уйлахаараа хэзээ ямагт хөөрхөн болдог байлаа. Хүүхэн өвдөж зовох, арга барагдах үедээ ер уйлдаггүй харин гуниглах, өрөвдөхөөрөө дандаа уйлдаг зантай билээ. Тэгээд уйлахаараа гал цогтой нүд нь дур булаам хөөрхөн болно.

	Николайг гараас нь барьж авав уу, үгүй юу хүүхэн биеэ барьж чадалгүй, магшин уйлж орхив.

	— Николас, би харсан... Тэр хүн гэм буруутай, гэхдээ чи, чи юунд тэгнэ вэ? Николас... гэснээ нүүрээ гараараа дарав.

	Николай дугуй болон царай нь түнэн улаан болж, хүүхний дэргэдээс холдон, өрөөн дотуур дуу шуугүй холхиж гарлаа. Эхнэрийнхээ юунд уйлсан учрыг ойлгов. Тэгснээ хүүхэд ахуй цагаас хэвшил болон дассан, хамгийн ердийн зүйл гэж үздэг байсан юм нь тусгүй зүйл болсонд сэтгэлийнхээ гүнд хүүхэнтэйгээ санаа нийлсэнгүй.

	«Нялуун зан, эхнэр хүүхнүүдийн үлгэр үү, аль түүний зөв үү?» гэж дотроо эргэлзэн асуув. Дотроо энэ асуудлыг шийдэж эс чадаад, эхнэрийнхээ шаналсан, дур булаасан царай өөд дахин нэг харснаа түүний эгээ л зөв байсныг, өөрийнхөө дивангарын гэм буруутай байснаа гэнэтхэн ойлгов.

	Тэгээд дэргэд нь хүрч ирээд

	— Мари, ийм явдал дахиад хэзээ ч гарахгүй, би чамд ам өчгөө өгье. Хэзээ ч тэгэхгүй хэмээн уучлал гуйсан хүүхэд адил хоолой нь чичрэн бүдэгхэн хэлэв.

	Гүн ахайн нүднээс нулимс улам ч, мэлмэртэл асгар лаа. Хүүхэн нөхрийнхөө гараас барьж аван үнслээ.

	— Николас, чи энэ чулуугаа хэзээ хагалчихаа вэ? хэмээн яриагаа өөрчлөхийн тулд Лаокооны толгойн дүрс бүхий чулуун шигтгээтэй бөгж зүүсэн гар, руу нь харан асуув.

	— Өнөөдөр, нөгөө л тэгж байх үеэр байхгүй юу даа. Мари минь, энэ тухай дахиад битгий дурсаач дээ гэснээ дахин дүрсхийж — Ийм явдал дахиад гарахгүй гэж чамд үнэн үгээ хэлье. Энэ над үүрдийн санамж болог хэмээн чулуу нь хагарсан бөгжөө заав.

	Тэр дагаас хойш ахлагч, захирагч нартай ярилцах үеэр царай нь минчийн улайж, нударга зангидаж эхэлмэгц Николай хагарсан шигтгээ бүхий бөгжөө хуруундаа эргэлдүүлэн уурыг нь хүргэсэн хүнийхээ өмнө уруу харан суудаг болжээ. Гэхдээ жилдээ хоёр ч удаа нөгөөхөө мартан, тэгээд эхнэрийнхээ дэргэд ирэхлээр үнэнээ хэлэн, энэ бол бүр ёстой сүүлчийн удаа гэсэн ам өчгөө дахин өгнө.

	— Мари, чи лав намайг жигшиж байгаа байхаа. Би тэгүүлэх ёстой хүн шүү гэж хэлнэ. 

	— Хэрэв чи биеэ барьж чадахгүйгээ мэдэж байгаа бол бушуухан гар, гар хэмээн гүн ахай Марья гунигтай хэлэн нөхрөө тайтгаруулахыг хичээнэ. 

	Тайж нарын хүрээнд Николайг хүндлэх авч хайрлан дотночлох нь үгүй. Тайж нарын эрх ашгийг Николай ул сонирхоно. Үүнээс болж түүнийг тайж нарын зарим нь бардам зантай, зарим нь тэнэг мангуу хүн гэж нэрлэнэ. Хаврын үр суулгахаасаа авхуулаад ургац хураах хүртэл зунжингаа аж ахуйгаараа хөөцөлдөнө. Намар нь нөгөө л аж ахуйгаараа оролддог шигээ ан гөрөө хөөн нэг юм уу хоёр сар авд мордоно. Өвөл нь өөр тосгодоор явж, ном уншина. Уншиж өгдөг ном нь гэвэл жил болгон зохих хэмжээгээр захиалан авдаг гол төлөв түүхийн ном байлаа. Өөрийнхөө хэлдэгчлэн дорвитойхон номын сан бий болгон, өөрийнхөө худалдаж авсан бүх номыг уншихыг ёс болгон шаардана.

	Ажил төрлөөр ийш тийш эс явбал өвлийн ихэнх цагийг гэртээ өнгөрүүлэн, гэр бүлтэйгээ ижилдэн дасаж, эх болон хүүхдүүдтэйгээ аахар шаахар юм ярин цагийг нөхцөөнө. Эхнэртэйгээ улам бүр ижилдэн дасаж, өдөр ирэх бүр түүнээс сэтгэл санааны шинэ шинэ нандин чанар нээн олох бүлгээ.

	Соня Николайг гэрлэсэн цагаас нь авхуулан тэднийд сууж байлаа. Николай өөрийгөө зэмлэн, Соняг магтан, гэрлэхээсээ өмнө Сонятай ямархуу харилцаатай байснаа эхнэртээ цөмийг нь ярьжээ. Тэгээд ноёхой Марьяг үеэл дүүдээ элэгсэг дотно, сайн байхыг гуйв. Гүн ахай Марья нөхрийнхөө гэм бурууг бүрнээ ухаарав. Бас Сонягийн өмнө өөрөө гэм буруутайг ухаарав. Өөрийнхөө хөрөнгө зоорь Николайг ийнхүү өөртэйгөө суухад нөлөөлөв гэж бодож байлаа. Соняг, юунд ч зэмлэхгүй байж чадсангүй, гэхдээ хайртай сайн байхыг хүсэж байлаа. Гэтэл хайртай сайн байж чадсангүйгээр барахгүй, сэтгэлийнхээ гүнд түүнд эгдүүцэх явдал олонтой гаран, түүнээ дарж үл чадна.

	Нэг удаа өөрийн найз Наташатай Сонягийн тухай, түүний хувьд өөрийнхөө шударга бус загнаж байгаагаа ярилджээ.

	— Чи бол бурхны хөлгөн судар их уншсан хүн. Тэнд нэг газар Сонягийн тухай яг өгүүлсэн байдаг юм гэж Наташа өгүүлэв.

	— Юу гэнэ ээ? хэмээн гүн ахай Марья гайхан асуулаа.

	«Хөрөнгө чинээтэйдээ өгч, хөрөнгө чинээгүйгээсээ булааж авдаг» гэж өгүүлсэн байдгийг санаж байна уу? Соня бол хөрөнгө чинээгүй хүн. Яагаад тэр вэ? мэдэхгүй, хар амиа бодох үзэл түүнд байдаггүй байж мэднэ. Над мэдэх юм алга. Гэхдээ түүнээс булааж авах юм байхгүй, байсныг нь бүгдийг булаагаад авчихсан. Би түүнийг заримдаа аягүй өрөвддөг юм. Урьд нь Николасыг түүнтэй гэрлээсэй гэж маш их хүсдэг байсан юм. Гэхдээ тэгэхгүй гэдгийг би нэг л ёрлоод байх шиг байсан. Соня бол гүзээлзгэнийн үргүй цэцэг шиг хүн л дээ. Заримдаа би түүнийг өрөвддөг юм. Гэтэл тэр бидэн шиг түүнийг мэдэрдэггүй шиг над заримдаа санагддаг.

	Хөлгөн судрын энэ үгийг өөрөөр ойлгох хэрэгтэй гэж гүн ахай Марья Наташад тайлбарласан хэр нь, Соняг харахлаараа Наташагийн хийсэн тайлбарыг дотроо зөвшөөрөх ажээ. Нээрээ л Соня өөрийн байр байдалдаа үүртэн дарагдахгүй, үргүй цэцгийн үүрэгтэйгээ бүрмөсөн эвлэрсэн мэт санагдана. Соня хүмүүсийг нь гэхээсээ гэр орныг бүхэлд нь эрхэмлэж буй шиг санагдана. Хүүхэн муур адил хүмүүст биш, орон байранд дасжээ. Хүүхэн хөгшин гүн ахайг асарч тордон, хүүхдүүдийг энхрийлэн, эрхлүүлэн, өөрийнхөө чадах аахар шаахар тус үзүүлэхэд хэзээ ямагт бэлхэн байдаг байлаа. Гэвч энэ бүхнийх нь төлөө хувь заяандаа даанч бага талархана.

	Халзан уулын сууриныг шинээр байгуулсан авч талийгаач вангийн үед байсанд хүрэхгүй ажээ.

	Гачигдал дутагдалтай байсан үед эхлэн барьсан барилгууд урьдахаасаа ихээхэн борог тааруу болжээ. Хуучин чулуун суурь дээр нь барьсан ханхар том байшинг модоор барьж ердөө дотор талыг шаварджээ. Будаагүй банзан шалтай уужим том байшинг өөрийн эдлэнгийн хусаар, өөрийн мужаан нарын хийсэн хамгийн энгийн буйдан, ширээ, түшлэгтэй сандал сэлтийг тавьжээ. Байшин уужим ханхай, гэрийн зарц нарын өрөө, гийчин нарын тасалгаатай ажээ. Ростов, Болконскийн хамаатан садныхан заримдаа Халзан ууланд гэр орноороо айлчлахаар арван зургаан морь, арваад зарц нартайгаа хүрч ирэн бүтэн сар сууна. Түүнээс гадна жилд дөрвөн удаа. гэрийн эздийн нэр авсан өдөр ба төрсөн өдөр зуу хэрийн зочин хүрч ирэн нэг хоёр хононо. Жилийн бусад хугацаа ердийн хийдэг ажил төрөл, гэртээ бэлтгэсэн өглөө, өдөр, оройн хоол цай идэж уун хэвийн амьдрал өнгөрнө.

	 

	IX

	Өвлийн, Николай өдрийн өмнөх өдөр, 1820 оны арван хоёрдугаар сарын тавны өдөр байлаа. Энэ жил Наташа хүүхдүүд, нөхрийнхөө хамтаар намрын эхэн сараас авхуул ан ахындаа айлчилж байлаа. Пьер өөрийнхөө хэлдэгчлэн онцгой ажил төрлөөрөө Петербург рүү гурван долоо хоногийн хугацаагаар яваад тэндээ эдүгээ долоо дахь долоо хоногоо болж байлаа. Түүний эргэж ирэхийг хором бүр хүлээнэ.

	Арван хоёрдугаар сарын таванд Ростовынд Безуховыхноос гадна Николайн хуучин анд, чөлөөнд гарсан генерал Василий Федорович Денисов айлчилж байлаа.

	Зочид хүрэлцэн ирэх ёслолын өдөр - зургааны өдөр Николай оготор дээлээ тайлж, ёслолын хүрэм, шөвгөр хошуутай нарийн түрийтэй гутал өмсөн, өөрсдийнхөө бариулсан шинэ сүмд очин, дараа нь баярын мэндчилгээ хүлээн авч, ууш зуушаар дайлан, тайж нарын сонгууль, ургац сэлтийн тухай яриа дэлгэх болно гэдгээ мэдэж байлаа. Гэхдээ үүний урьд өдрийг ердийн байдлаар өнгөрүүлэх эрхтэй гэж үзэж байлаа. Үдийн хоол болтол Николай Рязан тосгоны даамлын данс тооцоог шалган эхнэрийн ач хүүгийн эдлэнгийнхэнд ажил төрлийн хоёр захиа бичин, үтрэм, ах дүү, малын хашаагаа эргэж тойрчээ. Маргааш хаан ширээний баяраар тохиолдуулан нийтээр ууж согтуурахгүй байлгах талаар арга хэмжээ аваад үдийн хоолонд хүрч ирснээ эхнэртэйгээ нүүр учран ярилцаж амжсангүй хорин хүнд зориулан Зассан урт ширээний ард очиж суувал гэр орныхон нь бүгд цуглав. Ширээнд ээж нь, эхтэй нь цуг суудаг Белова эмгэн, эхнэр, гурван хүүхэд, хүүхэд хүмүүжүүлэгч эрэгтэй эмэгтэй багш нар, ач хүү нь хүмүүжүүлэгч багштайгаа, Михайл Иваныч өвгөн, уран барилгач ван нар сууж байлаа. Уран барилгач өвгөн Халзан ууланд амар тайван сууж байлаа.

	Гүн ахай Марья ширээний нөгөө өнцөгт сууж байлаа. Нөхөр нь суудалдаа суумагц амны алчуурыг ширээн дээрээс аван урдаа байсан шилэн аяга, хундагыг урагш түлхэх байцаар нь Николайг аж ахуйгаас үдийн хоолондоо шууд хүрч ирэн, ялангуяа шөлтэй хоол идэхийн өмнө заримдаа тийм байдгаараа өнөөдөр бас хуйсгануур зантай байгаа юм байна даа гэж гүн ахай Марья бодов. Түүний энэ хуйсгануур занг гүн ахай Марья тун сайн мэдэх тул өөрийнхөө сайхан зантай байсан үед нөхрийнхөө шөлтэй хоолоо идэж дуусахыг уужуу тайвуу хүлээн, тэгээд нэгдүгээр хоолоо идэж дууссаны дараа нь түүний яриа эхлэн, учир шалтгаангүйгээр хуйсгануур зам гаргасныг нь өөрөөр нь хүлээлгэнэ. Өөрт нь учир шалтгаангүйгээр өнөөдөр бас ийнхүү уургалсанд нь гоморхон, би ер нь жаргалгүй хүн юм аа даа гэж бодогдов. Тэгээд хаагуур яваад ирсний нь асуувал Николай хариулав. Аж ахуйн ажил явдал бүгд бүтэмжтэй байв уу гэсэнд эхнэрийнхээ хэвийн биш дууны өнгөнд дургүйцэн ёозгүй үрчийснээ яаран хариу хэлэв.

	«Харахгүй юу, би эндүүрсэнгүй. Юу боллоо гэж над уурлаа вэ?» гэж гүн ахай Марья бодно. Түүний хариу хэлсэн өнгөнөөс өөртөө сайныг хүсээгүй, яриагаа зогсоох гэсэн хүсэлтэй байгааг нь сонслоо. Өөрийнхөө үгийг ердийн биш аялгатай болохыг ч анзаарлаа. Гэвч дахиад хэдэн асуулт тавихгүй байя ч гэх нь ээ биеэ барьж чадсангүй.

	Үдийн хоолон дээрх яриа Денисовын ачаар түдэлгүй нийтийг хамарсан, хөөр хөгжөөнтэй яриа болон хувирч, тэгээд гүн ахай Марья нөхөртэйгөө дахиад ярилцсангүй. Ширээний араас босоцгоон, хөгшин гүн ахайд талархал хүргэхээр хүрч очих үес гүн ахай Марья нөхөртөө гараа өгөн нөхрөө үнсээд, өөрт нь юунд уурласныг асуулаа.

	— Чи дандаа хачин юм бодож байх юмаа даа, уурлах гэж бодсон юм над үгүй гэж Николай хэлэв.

	Дандаа гэдэг үгэнд гүн ахай Марья хариу болгон «тийм ээ, уур хүрч байна, гэхдээ хэлэхгүй» гэв.

	Николай эхнэртэйгээ маш эвтэй сайхан суух тул Соня, хөгшин гүн ахай хоёр хүртэл атаархахдаа эвдрэлцүүлэхийг хүсэвч зэмлэх шалтаг үл олов. Гэхдээ тэд хоорондоо муудалцах үе ч байна. Заримдаа хамгийн жаргалтай үеийн дараагаар тэдэнд гэнэт хөндийрөн зожигорхох, эвдрэлцэх сэтгэл төрнө. Ийм сэтгэл гүн ахай Марьяг хөл хүндтэй байх үеэр төлөв төрнө. Марья одоо яг л ийм үедээ оршиж байлаа. Николай, 

	— Зa, messiers et mesdames6 хэмээн чанга мөртөө баясгалантай дуугараад, (Энэ үг Марьяд түүнийг л доромжлохын тулд зориуд хэлсэн мэт санагдлаа). 

	— Би өглөөний зургаан дагаас өвдөг бохироогүй явна. Маргааш үйл тамаа эдлэх хэрэгтэй болно. Тэгэхлээр одоо явж амралгүй горьгүй гэснээ гүн ахай Марьяд дахиад юу ч хэлэлгүйгээр олбогт сандал бүхий бяцхан өрөө рүү орон, олбогт сандал дээр хэвтэв.

	«Дандаа ингэдэг хүн шүү. Хүн бүхэнтэй ярьж хөөрөх мөртөө надтай л ганцхан ярихгүй юм. Өөрийнх нь нүдэнд хүйтэн харагдаж байгаагаа харж байна, харж байна. Ялангуяа ийм байхад» гэж гүн ахай бодно. Тэгээд том болсон гэдсээ харснаа хэзээ хэзээнийхээ л дүрэлгэр том болсон нүдтэй шаргал дайвар туранхай царайгаа толинд харна.

	Тэгээд хүн болгон нүдэнд нь хүйтэн харагдав. Денисовын инээж хашхичих, Наташагийн яриа хөөрөө, ялангуяа өөр рүү нь зэрвэсхэн харсан Сонягийн харц бүгд ёозгүй санагдана.

	Соня бол гүн ахай Марьягийн цухалдсан уураа гаргахаар сонгож авдаг хэзээ язааны анхны нь шалтаг байдаг байлаа.

	Зочидтой жаахан суун, тэдний ярьж байгаа юмнаас юу ч эс ойлгосноо өрөөнөөс сэмээрхэн гарч хүүхдийн өрөө рүү очлоо.

	Хүүхдүүд түшлэгтэй сандал унан Москва явж байгаагаар тоглож байснаа өөрийг нь цуг яваач гэж урьсанд сандал дээр суун тэдэнтэй тоглосон авч нөхрийн тухай, учир шалтгаангүйгээр өөртөө эгдүүцсэн тухай бодол ер нь амар заяа үзүүлэлгүй тувт шаналгана. Тэгээд босож, өлмий дээрээ аяархан гишгэн явсаар олбогт сандал бүхий бяцхан өрөө рүү очлоо.

	«Унтаагүй байж ч мэднэ, ярьж учраа олно» гэж дотроо бодов. Том хүү Андрюша нь эхийгээ дуурайн өлмийлдөн дагасан авч Марья түүнийг анзаарсангүй.

	— Мари, цаадах чинь унтаж байх шиг бололтой. Их ядарсан байна билээ. Андрюша аавыгаа битгий сэрээчих гэж хаа сайгүй тааралдагч Сонятай (гүн ахай Марьяд тэгж санагджээ) олбогт сандал бүхий том өрөөнд тааралдаад францаар хэлэв.

	Гүн ахай Марья эргэн харснаа араасаа Андрюшагийн явааг харан, Сонягийн хэлдэг үнэн болохыг ухааран, тэгээд чухамдаа л үүнээс болоод уур нь дүрсхийв. Гэхдээ хатуу үгнээс биеэ арайхийн барив бололтой, хариу юу ч эс хэлэн, Сонягийн үгэнд орохгүйн тул Андрюшаг битгий шуугигтун, гэхдээ хойноосоо яв гэсэн дохио гараараа үйлдээд үүд рүү хүрч очлоо. Соня нөгөө хаалга руу явж орлоо. Николайн унтаж байгаа өрөөнөөс өчүүхэн боловч ялгаа нь танил болсон түүний жигдхэн амьсгаалах чимээ сонстоно. Амьсгалах энэ чимээг сонсоод шөнийн нам гүмд унтаж байх үед нь өөрийнхөө олонтой удтал ширтэн аждаг нүүр царай, гөлгөр гоёхон дух, ширвээ сахал нь нүдэнд үзэгдэх шиг болов. Николай тэгтэл хөдлөн, яраглав. Яг энэ агшинд Андрюша үүдний наанаас

	— Аав аа, ээж энд зогсож байна гээд хашхираад тавьчихлаа.

	Гүн ахай Марья айсандаа царай нь цонхийн хүүгээ зангасанд хүү чимээгүй болон гүн ахайн айдас хүргэсэн чимээгүй байдал хором хиртэй үргэлжиллээ. Өөрийг нь сэрээхэд Николай ямар их дургүйг хүүхэн бэлээхнээ мэднэ, Тэгтэл хаалганы цаана дахин яраглах, хөдлөх чимээ гарснаа Николай

	— Ганц ч хором амар заяа үзүүлэхгүй юм гээч. Мари, чи юу? Чи түүнийг яах гэж нааш нь авчирсан юм бэ? гэж дургүйцэн дуугарав.

	— Би чамайг харах гэж хүрч ирснээ хүүг харсангүй... уучлаарай...

	Николай ханиалгаснаа чимээгүй боллоо. Гүн ахай Марья үүднээс холдон, хүүгээ өрөөнд нь оруулав. Аавын хайртай гурван наст хар нүдэн бяцхан Наташа эцгээ унтаж байгаа, ээжийгээ буйдант том өрөөнд байна гэдгийг таван хормын дараа олж дуулаад ээждээ харагдалгүйгээр аав дээрээ гүйж хүрэв. Хар нүдэн охин үүдийг зоригтойёо чахруулан нээж буйдан сандлын мухар хөл рүү шуурхай алхлан очсоноо цааш харан унтаж байгаа эцгийнхээ байдлыг ажин харснаа өлмий дээрээ өндийн эцгийнхээ дэрлэн хэвтсэн гарыг үнсэв. Николай ялдам дөлгөөн инээмсэглэсээр эргэн харлаа.

	— Наташа, Наташа! Аав нь унтах гэж байна шүү дээ гэх гүн ахай Марьягийн айсан дуу хаалган цаанаас дуулдана.

	— Үгүй, ээж ээ, аав унтах гээгүй, инээж байна гэж бяцхан Наташа итгэл дүүрэн хариу дуугарав.

	Николай сандал дээрээс хөлөө буулган босож суугаад охиноо гар дээрээ өргөн авснаа

	— Маша, ор ор гэж эхнэртээ хэлэв. Гүн ахай Марья орж ирэн нөхрийнхөө дэргэд суулаа.

	— Миний араас хүүгийн гүйж явсныг би харсангүй. Би зүгээр л... хэмээн хүүхэн мятрамхай хэлэв.

	Николай өрөөсөн гараар хүүгээ барин, эхнэр өөдөө харснаа гэмшингүй царайлахыг нь анзаарч нөгөө гараараа тэврэн авч үсэн дээр нь үнсэв.

	— Ээжийг нь үнсэж болох уу? хэмээн Николай охиноосоо асуусанд Наташа ичингүй инээмсэглэснээ

	— Дахиад хэмээн эхнэрийгээ үнссэн тэр газрыг Николайд заан захирамжилсан маягтай дохив.

	— Намайг муухай зантай байна гэж чиний хаанаас бодсоныг би мэдэхгүй юм хэмээн эхнэрийнхээ асуух гэж байсан бодлыг мэдэн түүнд нь хариуллаа.

	— Чамайг ийм зантай байхад намайг ямар жаргалгүй, ганцаардмал байдгийг чи төсөөлж мэдэхгүй. Над цөм л... байх шиг санагдах юм.

	— Мари минь, тэнэгтэхээ боль. Чи яасан зовдоггүй юм гэж Николай хөгжилтэй хэлэв.

	— Намайг ийм тэнэг болохоор чи над хайр сэтгэлгүй байдаг нь аргагүй биз ээ гэж над санагдах юм... тэгээд дандаа... одоо бас... энэ...

	— Чи маань ер ямар хөгийн хүн бэ дээ! Гоо сайхандаа ялдам биш, ялдамдаа гоо сайхан байдаг гэж үг байдаг. Малвина болон өрөөл бусад хүн л гоо сайханд нь болоод хүнд дурладаг. Би эхнэрээ гоо сайханд нь дурласан уу? Би тэгж дурлаагүй, харин зүгээр л, чамд юу гэж хэлүүштэй юм бэ дээ, мэдэхгүй байна. Чиний үгүйд, ингэж эв түнжин хагарсан үед над бүх юм сөнөсөн юм шиг л санагдаад юу ч хийж чадахгүй юм. Би хэдэн хуруундаа хайртай хэрэг үү? Би хайрлахгүй, үз л дээ, тас огтлоод хая...

	— Үгүй, би тэгэх гээгүй, гэхдээ би ойлгож байна. Тэгэхлээр чи над уурлахгүй байгаа юм шив дээ?

	— Үхтлээ уур хүрч байна гэж инээмсэглэн хэлээд босож, үсээ илбэн янзлаад өрөөн дотуур өөдөө сөөргөө холхиж эхлэв.

	— Чи намайг юун тухай бодсоныг мэдэж байна уу, Мари? хэмээн яриагаа эхэлж эхнэртэйгээ одоо эвлэрсэн үед болохоор тэр даруй бодлоо эхнэртээ ил гарган ярьж эхлэв. Үгийг нь сонсоход бэлхэн буй эсэхийг асуусан ч үгүй, сонсож байна уу, үгүй юу хамаа алга байлаа. Нэгэн бодол толгойд орж ирсэн нь хүүхний толгойд ч орж ирсэн байж болно. Пьерийг хавар болтол эндээ үлд гэж ятгах бодол төрснөө ярив.

	Гүн ахай Марья энэ яриаг нь сонсоод санасан бодсоноо хэлснээ улмаар өөрийнхөө бодлыг ил гарган ярьж эхлэв. Марьягийн бодол бол хүүхдүүдийн тухайд байлаа.

	— Ямар хүүхэн болох нь бүр одоо харагдаж байна хэмээн бяцхан Наташагаа заан Марья францаар ярьж эхлэв. 

	— Ta нар хүүхнүүд биднийг утга авцалдаагүй юм ярилаа гэж зэмлэдэг. Гэтэл хар л даа -бид ямархуу ухаантай байна. Намайг аав чинь унтах гэж байна гэж хэлэхэд охин маань -үгүй аав инээж байна гэж хэлж байна. Тэгээд охины маань зөв л байна шүү дээ хэмээн гүн ахай жаргалтай царайлан инээмсэглэсээр хэлэв.

	— Тийм шүү, нээрэн! хэмээн Николай охиноо бяртай булиа гараараа тэртээ дээр өргөснөө мөрөн дээрээ суулгаад хоёр хөлөөс нь барин өрөөн дотуур явж эхлэв. Эцэг охин хоёрын царай хоёулынх нь юу ч бодсон шинжгүй аз жаргалаар гийнэ.

	— Чиний энэ чинь буруу ч байж мэднэ, чи наадахдаа дэндүү хайртай шүү гэж гүн ахай Марья францаар шивгэнэн хэлэв.

	— Тийм ээ, тэглээ гээд яах юм бэ?... Би... харуулахгүй байхыг хичээгүүз... Энэ үеэр үүдний пин, үүдний өрөөнд хөлийн чимээ, айлчид ирэхтэй төстэй хөл үймээний чимээ сонстлоо.

	— Нэг хүн ирэв бололтой. Лав Пьер шүү. Би очоод мэдээд ирье гэж гүн ахай Марья хэлээд өрөөнөөс гарч одлоо.

	Эхнэрийнхээ гарсан хойгуур Николай охиноо хүзүүн дээрээ унуулан өрөөний хана даган цогиулж буй аятай давхив. Тэгээд амьсгаадан аахилж, тас тас хөхрөн охиноо шалавхан буулгаад элгэндээ наан тэвэрлээ. Аавынх нь цовхчсон охинд бүжиг санагдуулан, охиныхоо бондгор хөөрхөн жаргалтай царайг хараад өвгөн болсон хойноо сүйх тэргээр авч явахад ямархуу хүн болсон байх бол гэдэг тухай талийгаач эцэг нь охин Данилу Купоратай мазурка бүжиг эргэх үедээ ямархуу байдаг байсан тухай бодогдов.

	— Мөн байна, мөн байна, Николас хэмээн гүн ахай Марья хэдэн хормын дараа эргэж ирэнгээ хэлэв. 

	— Наташа маань одоо сэргэжээ. Түүний баярласан хөөрсөн, хоног хугацаа хожидсоны төлөө сая ямар шан авсныг нь харах хэрэгтэй байсан юм. За тэр ч яах вэ, бушуухан очъё, явъя! Алив, та хоёр салж үзээч дээ хэмээн аавын элгэнд наасан охин өөдөө харан инээсээр хэлэв. Николай охиноо хөтөлсөөр гарлаа.

	Гүн ахай Марья буйдантай өрөөндөө хоцорлоо.

	— Ийм аз жаргалтай байж болно гэдэгт хэзээ ч, бүр хэзээ ч итгэмээргүй юм гэж амандаа шивгэнэснээ инээмсэглэн нүүр нь тэнийгээд явчхав. Тэгсэн хэр нь, санаа алдан, харцны нь цаанаас үл мэдэг гуниг илрэв. Амсан буй аз жаргалаас нь гадна энэ хоромд өөрийн эрхгүй дурсан санасан. Энэ насны амьдрал хүрэмгүй өөр нэгэн аз жаргал буй мэт байлаа.

	X

	Наташа 1813 оны хаврын урь унах үеэр хүнтэй сууж, 1820 он гэхэд бүр гурван охин, нэг хүүтэй болоод байлаа. Хүүтэй болох сон гэж хүслэн болж байсан нь тийнхүү бүтэж, түүнээ одоо өөрийн сүүгээр өсгөж байлаа. Наташа таргалж бүдүүрсэн учир энэ хүдэр чийрэг эхийг урьдын өнөө нарийхан, хөнгөн шингэн Наташа гэж танихын аргагүй болжээ. Нүүр царай нь төлөвшин намба төрх сууж, амгалан, эелдэг, цээл саруулхан байртай болжээ. Гоо үзэсгэлэнг нь бүрдүүлж байсан зогсоо зайгүй тормолзон цоргих гал цог бадрах урьдын хурц байдал царайд нь үгүй болоод одоо гагцхүү нүүр царай, бие галбир нь харагдахаас бус, зүрх сэтгэл нь цоргин харагдахаа больжээ. Одоо бол нэг л сайхан тарган цатгалан, үр төл сайтай намбатай гоолиг авгай болжээ. Урьдын гал дог нь одоо хаа нэгтэйхэн бадарна. Одоогийнх шиг эр нөхөр нь эргэж ирэх юм уу, хүүхэд нь өвдөж байгаад эдгэрэх юм уу, гүн ахай Марья хоёул гүн Андрейн тухай (гүн Андрейг нөхрөө хардах буй за гэж санаад түүнийхээ тухай хэзээ ч ярьдаггүй байлаа) дурсах үедээ бас өдрийн од шиг тоотой хааяа нэг санаандгүй дуулуулах үед урьдын тэр гал цог нь бадран тормолздог байлаа. Гэрлэн сууснаасаа хойш дуу дуулахаа бүрмөсөн орхисон ажээ. Таргалан намба суусан гоолиг биед нь урьдын гал дөл ноцсон тэрхүү тоотойхон хоромд хүүхэн урьдынхаас бүр ч дур булаам сайхан харагддаг байлаа.

	Наташа гэрлэсэн цагаасаа хойш нөхөртэйгөө Москва, Петербург, мөн Москва хавийн тосгонд эхийндээ, өөрөөр хэлбэл Николайнд сууж байлаа. Залуу гүн ахай Безухова олны дунд үзэгдэх нь ховор, үзсэн нэгнийх нь санаа дундуур хоцорно. Безухова эелдэг ялдам байх нь үгүй. Наташа бөглүүд суухад дуртайдаа ч биш (тийм байх дуртай байсан, үгүйгээ эс мэднэ). Харин ч дургүй байсан шиг санагдана. Харин хүүхэд тээн, төрүүлж, тэжээн өсгөж, нөхрийнхөө амьдралын хором бүрд идэвхтэй оролцох тул олны дунд явахаас татгалзахгүй юм бол тэр бүхнээ гүйцэгдүүлж чадахгүй сэн билээ. Наташагийн бүх эрмэлзэл нь орон гэр, эр нөхөртэйгөө (Баясгалан эдлэнд байхдаа тоглоом хийхээсээ үнэнээ хэлэх нь илүү хашхичиж байв) цуг байх хэрэгцээг үндэс болгосон гэдгийг эх хүний зөн бэлгээр ойлгосон хөгшин гүн ахай л Наташаг үл ойлгогч хүмүүсийн гайхахад гайхан, Наташа бол үлгэр жишээч эхнэр, эх хүн болно гэдгийг хэзээ ямагт мэдэж байсан юм хэмээн үглэнэ.

	— Ганцхан Наташа л эр нөхөр, үр хүүхдээ дэндүү хайрладаг байв. Ингэж хэт хайрладаг нь тэр байтугай мангуу зүйл гэж хөгшин гүн ахай өгүүлнэ.

	Бүсгүй хүн эрд гараад биеэ ганд нь гаргах ёсгүй, авьяас билгээ орхих ёсгүй, харин ч бүр бүсгүй байсан цагаасаа ч илүү гадаад байдлаа янзлан тордож, эр нөхрийнхөө дурыг булаахуйц гоолиг байх ёстой гэдэг ухаант хүмүүсийн ялангуяа францчуудын номлодог тэр алтан сургаалыг Наташа дагадаггүй байлаа. Харин ч бүр сэтгэл булаасан хамаг юмаа хаяжээ. Тэр дундаас ялангуяа хамгийн ер бусын юм нь сайхан дуулдаг авьяас байлаа. Энэ бол бусдын дурыг хачин их булаадаг юм нь байсан учраас чухамдаа дуулахаа болин орхижээ. Наташа өөрийн намба төрх, үр ярианыхаа эе зүйн тухай, эр нөхөртөө хамгийн аятайхан харагдах тухай, эр нөхрөө элдвээр яншин зовоохгүйн тухай, нүүр царай, үс гэзгээ янзлах тухай ч санаа үл тавина. Наташа юм бүхнийг энэ сургаалаас зөрүүд хийж, байлаа. Урьд хар зөнгөөрөө хэрэглэж сурсан дур булаам зүйлс нь эр нөхрийнх нь нүдэнд эдүгээ хөгтэй харагдах болсныг мэдэрч байлаа. Эр нөхөртэйгөө суусан анхны хурмаас эхлэн хамаг бүхнээ түүнд зориулжээ. Өөрөөр хэлбэл, зүрх сэтгэлийнхээ нэг ч өнцөг буланг хаалттай орхилгүй бүгдийг дэлгэн бүх зүрх сэтгэлээ түүнд өгчээ. Эр нөхөртэйгөө холбогдсон холбоо нь түүний дурыг булаасан уянгын дэврүүн сэтгэл биш, харин өөр нэг тодорхойгүй, өөрийн бие цогцос амь сүнс хоёрыг холбосон холбоо шиг бат бөх юмаар холбогдон тогтож буй гэдгийг мэдэрч байлаа.

	Эр нөхрийнхөө дурыг булаахын тулд үсээ мушгин өндөрлөж роброн өмсөн, уянгат дуу дуулах нь өөртөө сэтгэл ханамжтай байхын тулд өөрийгөө гоёж гоодохтой адил эдүгээ өөрт нь хачин хөгтэй санагдах бүлгээ. Бусдад таалагдахын тулд гоёж болох байлаа. Бусдад таалагдах нь аятайхан санагдах зүйл байх сан билээ. Гэтэл тэгж байх зав огтхон ч байсангүй. Дуулах, үс гэзэг, нүүр царайгаа янзлах, ярих юмаа тунгаан бодож цэгнэхээ больсны гол шалтгаан нь тийм юмсаар оролдож байх зав огтхон ч үгүй байсанд оршиж байлаа.

	Хүн хэчнээн ч арчаагүй дорой санагдлаа гэсэн нэг юманд бүх зүрх сэтгэлээрээ автагдах авьяас чадвартай байдаг билээ. Анхаарлаа төвлөрүүлэн хандуулах юм бол эцэс төгсгөлгүй болон өсөж, томордоггүй тийм өчүүхэн жижиг зүйл гэж байдаггүй билээ.

	Наташагийн хамаг санаа бодол нь явчихсан зүйл бол гэр бүл, өөрөөр хэлбэл тээж төрүүлж, хооллон өсгөж, хүмүүжүүлэх хэрэгтэй байсан эр нөхөр, үр хүүхэд нь байлаа. Орон гэр, өөрт нь хуваагдалгүй дангаараа өмчлөгдөж байхын тулд эр нөхрөө торгоон барьж байх хэрэгтэй байлаа.

	Өөрийнхөө хамаг анхаарлыг тавьсан зүйлдээ оюун ухаанаараа биш, зүрх сэтгэлээрээ улам бүр нэвтрэх тусам тэр зүйл өөрийнх нь нөлөөн дор улам бүр томрон тэлж, өөрийнх нь хүч улам дорой өчүүхэн мэт санагдах болжээ. Учир нь хамаг хүчээ нэг л зүйл дээр төвлөрүүлэн, тэгээд өөртөө хэрэгтэй гэж санагдсан тэр зүйлийг бүгдийг хийж эс амжина.

	Эмэгтэйчүүлийн эрхийн тухай, эр эм хоёрын харилцааны тухай, тэдний эрх чөлөө, эрхийн тухай ухаарал, цэгнэл тэр үед одоогийнх шиг асуудал гэж нэрлэгдээгүй байсан боловч тэр цагт мөн яг одоогийнхтой яг ижил байлаа. Гэтэл эдгээр асуудлыг Наташа сонирхдоггүй байснаар барахгүй, огтхон ч ойлгодоггүй байлаа.

	Эдгээр асуудал тэр цагт мөн одоогийнх шиг эр эм болсноор хоёр биеийнхээ амсаж буй цэнгэлийг л гэр бүл гэж үздэг, өөрөөр хэлбэл гэр бүлийн гагцхүү эхлэлийг ухаараад, айл өрх болсонд орших гэр бүлийн бүх учир холбогдлыг ухаардаггүй хүмүүсийн тулд л оршиж байлаа.

	Эдгээр цэгнэл болон хоол идэхээс аль болохоор хэрхэн сэтгэл их ханаж болох вэ? гэдэгрхүү, одоогийн асуудал хооллохын зорилго бол гэдэс цадах, эр эм болохын зорилго бол айл гэр болоход оршдог одоогийн хүмүүст байгаагүйн адилаар тэр цагт бас байсангүй.

	Хооллохын зорилго нь гэдэс цадах юм бол хоёр хүний идэхийг ганцаар идсэн хүний сэтгэл маадайн ханаж болно. Гэхдээ зорилгодоо хүрэхгүй. Учир нь тэр их идсэн хоолыг гэдэс нь шингээж чадахгүй.

	Хэрэв эр эм болохын зорилго нь гэр бүл болох бол олон нөхөр юм уу олон эхнэртэй байхыг хүссэн хүний сэтгэл их ханаж болох боловч хэзээ ч гэр бүлтэй байж чадахгүй.

	Хооллохын зорилго нь гэдэс цадах, эр эм болохын зорилго нь гэр бүл бол ходоодныхоо шингээж чадахаас илүү ихийг идэхгүй байх, гэр бүл болоход хэрэгтэйгээс илүү олон эхнэр, нөхөр авахгүй байх, өөрөөр хэлбэл нэг хүн нэгтэй байхаар бүх асуудал шийдвэрлэгдэж байна. Наташад нөхөр хэрэгтэй байлаа. Нөхөртэй ч байв. Тэгээд эр нөхөр нь гэр бүл бий болгов. Үүнээс ондоо, хэчнээн ч сайн байлаа гэсэн өөр нөхрийн хэрэгцээ байсангүйгээр барахгүй, зүрх сэтгэлийнх нь бүх хүч эр нөхөр, гэр бүлдээ хүчин зүтгэхэд чиглэгдэж байсан тул хэрэв өөр нөхөртэй байсан ахул яах байсан бол гэдгийг сэтгэлдээ ургуулан бодохын ямар ч сонирхол байсангүй, тэгж ургуулан бодож чадах ч үгүй байлаа.

	Наташа олны дунд эргэлдэх ерөөс дургүй хүн байлаа. Гэвч садан төрлийнхөн -гүн ахай Марья, ах, ээж, Соня нартайгаа байхыг их эрхэмлэдэг байлаа. Үс гэзгээ самнаж янзлаагүй чигээр, халаадтайгаа хүүхдийн өрөөнөөс баясгалантай хол хол алхлан гарч ирээд, өлгий дээр ногоон толбо байхын оронд шар толбо байгааг харуулан, «одоо хүүхдийн гэдэс хамаагүй дээрджээ» гэдэг дотор онгойлгосон үг сонсгогч хүмүүсийн дунд байхыг эрхэмлэн үздэг байлаа.

	Наташагийн хувцас хунар, үс гэзэг, солиу гажуу хэлсэн үг, түүний атаархал (Наташа Соняд, хүүхэд хүмүүжүүлэгч хүүхэн, ерөөс сайхан, муухай хүүхэн болгонд атаархана) нь ойр дотнын хүн болгоны тоглоом тохуу хийдэг ердийн зүйл болтлоо тэгж биеэ ганд нь гаргажээ. Пьерийг эхнэрийнхээ эрхшээлд орсон хүн гэж нийтээр хэлэлдэх ба үнэхээр ч тийм байлаа. Эр эм болсон бүр анхны өдрөөсөө эхлэн Наташа өөрийнхөө шаардлагыг мэдэгджээ.

	Пьер эхнэрийнхээ цоо шинэ энэ үзэлд машид гайхжээ. Тэр үзэл нь гэвэл Пьерийн амьдралын хором бүр нь хүүхэн өөрийнх нь болон гэр орныхны нь мэдэлд байх ёстой гэдэгт оршиж байлаа. Пьер эхнэрийнхээ энэ шаардлагад гайхсан авч сэтгэл баясан түүнд нь захирагджээ.

	Пьерийн эрх мэдэлгүй нь өөр хүүхэн эргүүлж зүрхлэх байтугай, өөр хүүхэнтэй инээмсэглэн байж ярихыг, клубт очиж цаг нөхцөөхийн тулд дайллага цайллагад очиж, зугаа цэнгэлд мөнгө зарж, удаан хугацаагаар ийш тийшээ юманд явж эс зүрхэлдэгт оршиж байлаа. Харин алба ажлаар явахыг нь аргагүй зөвшөөрнө. Алба ажил гэдгийн тоонд нөхрийнхөө эрдэм номоо үзэхийг оролцуулна. Эрдэм номын хувьд Наташа юу ч ойлгохгүй боловч харин их ач холбогдолтойд үзнэ. Үүний буянд Пьер орон гэртээ өөрийнхөө толгойг хүссэн зоргоороо бүрэн мэдэхээр барахгүй, бүх гэр орныхноо захирна. Наташа үүний хувьд гэртээ нөхрийнхөө боол адил өлмий сөхөрнө. Пьерийг өрөөндөө ном уншиж байх буюу юм бичиж байхад орон гэрийнх нь бүгд өлмийлдөн явна. Пьер ном эрдмийн хувьд ямар нэг юманд хорхойтох буюу дурлах аваас тэр дорхноо хүссэнчлэн хэзээ ямагт бүтнэ. Хүссэн зүйлээ хэлэв үү, үгүй юу Наташа босон харайж, бүтээхээр гүйнэ.

	Бүх гэр орныхон нь нөхрийн хуурмаг захирамж, өөрөөр хэлбэл Пьерийн хүслэнг мөрдлөг болгоно. Тэр хүслэнг Наташа тааж мэдэхийг хичээнэ. Наташагийн амьдралын загвар, байр суурь, танил тал, харилдаа холбоо, ажил төрөл, хүүхдийн хүмүүжил энэ бүхэн цөм Пьерийн илэрхийлсэн хүсэл зоригоор хийгдэх төдийгүй, яриа хөөрөөний үеэр Пьерийн гаргаж хэлсэн санаанаас юу үүсвэрлэн гарч болохыг тааварлах гэж Наташа мэрийнэ. Тэгээд Пьерийн хүслэнгийн утга санаа нь юунд байгааг үнэн зөвөөр тааварлана. Нэгэнт тааварлаж мэдэхлээрээ сонгож авсан тэр зүйлээсээ тас зууралдана. Пьерийг хүслэнгээ өөрчлөх гэвэл түүний өөдөөс өөрийнх нь зэвсгээр тэмцэнэ.

	Пьерийн санаанд үүрд хадгалагдаж үлдсэн хүнд үе Наташа анхны сул дорой хүүхдээ гаргаад, тэжээгч гурван эхийг дараалан солих хэрэг гарч, цөхрөнгөө барсандаа өвчилсөн үед өөр тэжээгч эхийн зохисгүй, хортой гэдэг Руссогийн санал бүрнээ нийлж байсан санааг эхнэртээ нэг өдөр хэлжээ. Дараачийн хүүхдийг эх нь өөрийнхөө хөхөөр тэжээхийг эх, эмч нар, нөхөр нь хүртэл тас эсэргүүцэн, тэр цагт үзэгдэж дуулдаагүй, хортой зүйл гэж хориглосон авч Наташа өөрийнхөөрөө тас зүтгэн, тэр цагаас хойш хүүхдүүдээ цөмийг хөхөөрөө тэжээн өсгөж билээ.

	Уурлаж цухалдсан үед авгай нөхөр хоёр маргалдах нь нэн олонтой гарч байсан боловч хэрэлдсэнээс хойш Пьер эхнэрийнхээ үг ярианд төдийгүй, үйл ажиллагаанд өнөөх өөрийнхөө эсэргүүцэн хэрэлдсэн санаа илэрч байгааг олж хараад гайхах, баярлах сэтгэл төрөх нь олонтой тохиолддог байлаа. Зөвхөн тэр санаагаа төдийгүй, хэрүүл, уруул, ам халсны улмаас үүссэн илүүдлийн зүйлээсээ цэвэрлэгдэн цэвэршсэн хэлбэрээр илрэхийг нь олж хардаг байлаа., 

	Пьер гэр бүл болоод долоон жил болсны дараачаар өөрийгөө илүү хүн биш юм байна гэдгээ баяртай, хатуу ухааран мэдэрчээ. Ингэж мэдэрсэн учир гэвэл эх«эрийгээ өөрийнхөө тусгал болсныг харжээ. Өөртөө сайн муу бүх юм хольцолдон, нэг нь нөгөөгөө бүрхэгдүүлж байгааг мэдэрчээ. Гэхдээ эхнэрт нь бол өөрт нь байсан үнэхээрийн сайн сайхан бүх юмс тусаж байлаа. Ингэж тусгагдахдаа утга авцалдаат бодол санаагаар биш, өөр нууц далд, шууд бус замаар тусаж байлаа.

	XI

	Хоёр сарын өмнө Пьер Ростовынхоор айлчлан очсон үе эрээ ван Федороос захиа хүлээж авбал Петербург дэх нэг нийгэмлэгийн гишүүдийн сонирхлыг татсан чухал асуудал авч хэлэлцэхийн тулд Петербургт хүрэлцэн ирнэ үү гэж урьсан байлаа. Юу гэвэл Пьер тэр нийгэмлэгийг үндэслэгчийн нэг байжээ.

	Наташа нөхөртөө ирсэн бүх захиаг уншдаг ёсоороо тэр захиаг бас уншиж үзээд нөхрийнхөө эзгүй байх ямар хүнд хэцүү байдаг ч гэсэн Петербург явах нь зүйтэй гэж өөрөө түрүүлэн хэлэв.

	Нөхрийнхөө оюун ухааны, хийсвэр ухагдахуун байсан бүх ажил төрлийг ойлгодоггүй хэр нь асар их ач холбогдолтойд үзээд, нөхрийнхөө энэ ажиллагаанд саад тотгор болох вий гэж тувт айдаг байлаа. Захиаг уншсаны дараа Пьерийн мятрангуй, асуунгуй харсны хариуд явж үз хэмээн гуйгаад, харин будаж ирэх хугацаагаа л яг таг хэлээрэй гэв.

	Хоёр долоо хоногийн урьд Пьерийн тэр эргэж ирэх хугацаа дууссанаас хойш Наташа тувт айх, гуниглах, цухалдах байдалд байлаа.

	Сүүлийн энэ хоёр долоо хоногт нь тааралдан ирсэн, энэ байдалд сэтгэл дундуур байсан чөлөөнд гарсан генерал Денисов урьд хайртай байсан хүнийхээ төсгүй зураг харах адил Наташаг гунигтай гайхан харна. Уйтгарлаж гуньсан харц, солиу гажуу хариулт, хүүхдийн тухай яриа хөөрөө урьдын ид шидэт хүнийхээ амнаас дуулах үг, харах юм нь ердөө л энэ байлаа.

	Наташа энэ хоёр долоо хоногийн хугацаанд, ялангуяа эх, ах, Соня юм уу, гүн ахай Марья нар нь сэтгэлийг нь засан Пьерийг уучлах, түүний удааширч буй шалтгааныг санаанаасаа зохиохыг хичээсэн үед бүр ч уйтгарлан цухалдана.

	Тэгээд туйлын чухаг гэдэгт нь өөрийнхөө бат нот итгэж байсан ажил үйлсийн тухай

	— Тэр бүхэн бүгд дэмий, хий хоосон зүйл. Бодож санасан бүгд нь юунд ч хүргэхгүй дэмий зүйл. Тэр тэнэг мангуу хүмүүсээс л болж байх юм гэж үглэнэ. Тэгээд хүүхдийн өрөө рүү газар дээр ганц хүү Петягаа хөхүүлэхээр явна.

	Цээжинд нь наан хэвтээд ам нь хөдлөн хамар нь шуухитнан буйг мэдэрч бадгаа гурван сартай энэ бяцхан амьтнаас өөр хэн ч өөрт нь сэтгэл тайтгаруулж, ухаалаг юм хэлж үл чадна. Энэ бяцхан амьтан: «Чи уурлаж, хардаж байна. Чи хариугаа авах сан гэж хүсэж байна, чи айж байна. Гэтэл намайг хар даа, би энэ байна...» гэж хэлэх ажээ. Энэ бол үнэнээс үнэн байлаа.

	Наташа сэтгэл зовуурьтай байсан энэ хоёр долоо хоногтоо сэтгэлээ тайтгаруулахаар хүүхэд рүү байн байн гүйж, түүнтэй дэндүү их орооцолдсон, хүүгээ хэт их хөхүүлсэн учир хүү нь өвдөж орхижээ. Хүүгийнхээ өвдсөнд хирдхийсэн авч өөрт нь ийм л юм хэрэгтэй байлаа. Хүүгээ асарч тордсон нөхрийнхөө тухай сэтгэлийн зовлонг амар хялбар туулж гарчээ.

	Пьерийн сүйх тэрэг гадаа хаалганы дэргэд ирж зогсон шуугилдах үед Наташа хүүгээ хөхүүлэн сууж байлаа. Тэгээд эзэгтэйг юугаар баярлуулахаа мэдэж байсан хүүхэд асрагч хүүхэн хөөрөн баяссаар сэмээрхэн атлаа шалмаг орж ирлээ.

	— Ирээ юу? гэж Наташа хурдан шивгэнэн асууснаа, унтаж буй хүүхдийг сэрээхгүйн тулд хөдлөхөөсөө эмээв.

	— Ирсэн, ээж минь хэмээн асрагч хүүхэн шивнэв.

	Наташагийн нүүр өөд цус ойн, хөл нь хар аяндаа хөдөлсөн авч босон харайж, гүйж болохгүй байлаа. Хүү нь дахин нүдээ нээн харснаа: «Чи эндээ байна уу» гэж хэлэх аятай болоод уруулаа дахин залхуутайгаар бумбалзуулав.

	Наташа хүүг хөхнөөсөө зөөлхөн салгаж бүүвэйлэн хөдөлгөснөө асрагч хүүхэнд өгөөд үүд өөд түргэн түргэн алхалсаар явж хүрээд, хэт баярласандаа хүүгээ дэндүү хурдан орхив уу даа гэж сэтгэл нь зовох аятай эргэн харсанд асрагч хүүхэн тохойгоо өргөн хүүхдийг орны хайс давуулан оронд нь тавьж харагдлаа.

	— Ta явж үз явж үз, ээж ээ, санаа зоволтгүй хэмээн асрагч хүүхэн эзэгтэй хоёул эрээгүй харилдаж ярьсан зангаараа инээмсэглэн байж хэлэв.

	Тэгээд Наташа үүдний өрөө рүү гүйх шахам алхалсаар хүрч очив.

	Амандаа ганс зуун ажлын өрөөнөөс танхим руу гарч очсон Денисов анх удаагаа Наташаг жинхэнэ царай төрхөө олсныг нь олж харлаа. Огт ондоо болсон царай нь баярлан хөөрч, гал дог бадран гялалзжээ.

	Наташа гүйдэл дундаа

	— Ирсэн шүү! гэж хэлбэл Денисов өөрөө төдий л их сайн байдаггүй Пьерийн хүрч ирсэнд мөн баясаж бай“ гаагаа мэдрэв. Наташа үүдний өрөөнд гүйж ороод хүзүүний ороолтоо тайлж байгаа үстэй дээлтэй өндөр хүнийг олж харав.

	«Мөн байна, мөн байна! Биеэрээ байна!» гэж аман дотроо дуугараад -харваж очин тэвэрч аваад толгойг нь цээжиндээ нааснаа дараа нь хойш болгосноо Пьерийн цан хяруу болсон баяр хөөртэй ягаан царайг дахин харж «Биеэрээ байна, баяр хөөртэй, сэтгэл тэнүүн...» гэж бодлоо.

	Тэгснээ сүүлийн хоёр долоо хоногт хэрхэн хүлээн үйлээ үзэн цөхөрч байснаа санаад баясан хөөрсөн царай нь хувьсхийн замхарч барайснаа зэмлэн эгдүүцсэн үгс урсгаж гарлаа.

	— Чамд яах вэ баяр хөөртэй зугаа цэнгэлтэй байгаа... Гэтэл би гэдэг амьтан? Ядаж хүүхдүүдээ хайрладаг байх даа. Би хөхөөрөө тэжээж байдаг, гэтэл хөхний сүү ч гарахаа байчхаад байдаг... Петя цааш хардгийн толгой дээр нэг нь сэхээд байна. Гэтэл чи бөөн баяр хөөр болж явдаг. Аргагүй, чамд зугаатай байлгүй яах вэ... хэмээн ойж бууж гарав.

	Пьер эртхэн ирж амжихгүй байсан тул гэм буруутай байсан гэдгээ мэдэж байлаа. Эхнэрийнхээ ингэж ойж буудаг нь зохисгүй хэрэг гэдгийг мэдэж байлаа. Гэхдээ энэ тэсэрсэн уур нь дарагдана гэдгийг ч мэдэж байлаа. Хамгийн гол нь өөрөө баяр хөөр, аз жаргалтай байна гэдгээ мэдэж байлаа. Пьер инээмээр байсан боловч тэр тухай бодох ч зүрх хүрсэнгүй. Тэгээд царай нь өрөвдөлтэй, арчаагүй болон бөхийв.

	— Би амжсангүй, бурхан минь! Тэгээд Петя яаж байна?

	— Одоо зүгээр, явъя. Чи яасан санаа зовдоггүй хүн бэ! Чамайг эзгүйд би яаж зовж зүдэрч байсныг чи харсан сан болоосой...

	— Бие чинь зүгээр үү?

	— Явъя, явъя хэмээн гарыг нь тавилгүй хэлнэ. Тэгээд хоёул өрөөндөө явж орлоо.

	Николай эхнэртэйгээ хоёул Пьерийг хаа байна гэж эрж ирэхэд Пьер хүүхдийнхээ өрөөнд хүүгээ бүдүүн хадуун баруун алган дээрээ тавиад, бүүвэйлж байлаа.

	Хүү нь шүдгүй амаа ангайн, мариатай өргөн нүүрэндээ баясгалантай инээмсэглэл хадгалжээ. Наташа уур хилэнгээ аль түрүүний юүлж дуусаад, нөхөр, хүү хоёроо өхөөрдөн харж нүүр дүүрэн баясгалантай инээмсэглэнэ.

	— Ван Федортой цөмийг ярилдаж яг таг тохиролцоо юу?

	Тэгсэн, яг таг тохиролдсон.

	— Харж байна уу, дааж байна шүү (Наташа хүүгийнхээ толгойгоо дааж буйг хэлжээ). Наадах чинь намайг ямар их айлгасан гэж санана.

	— Ноёхойтой уулзаа юу?.. Тэрүүнд маш их дурласан гэдэг нээрэн үү?

	— Нээрэн, санаанд орохын...

	Энэ үеэр Николай гүн ахай Марья хоёр орж ирэв. Пьер хүүгээ тавилгүй тэр чигээр бөхийн тэр хоёртой үнсэлцээд асуултад нь хариулж гарлаа. Ярилцууштай сонин юм зөндөө байсан ч гэсэн толгой нь хаашаа л бол хаашаа савлан буй шовгор малгайт хүү Пьерийн хамаг анхаарлыг татчихаад байгаа нь илт байлаа.

	Гүн ахай Марья хүүхдийг ширтэн, түүнийг өхөөрдөн тоглох зуураа

	— Ямар хөөрхөн юм бэ! гэснээ нөхөр өөдөө эргэн 

	— Ийм хөөрхөн, гайхамшигтай амьтдын энэ хөөрхний нь чи яагаад ойлгодоггүй юм бэ? Би ер ойлгохгүй юм, Николас! гэв.

	— Ойлгох ч үгүй юм, чадах ч үгүй л байна, бөөн мах л байна хэмээн Николай хүүхэд өөд хайнга хүйтэн харан хариулаад. За тэр ч яах вэ, Пьер явъя гэв.

	Гүн ах;ай Марья нөхрөө цагаатган

	— Гэхдээ гол нь их эелдэг дөлгөөн сайн эцэг шүү. Харин жилтэй юм уу эсвэл... гэтэл

	— Үгүй, Пьер эднийг их эвтэйхэн асарч бөөцийлдөг юм. Өөрийнхөө гарыг хүүхэд алган дээрээ бөмбөрүүлж байхын тулд заяагдсан юм гэж энэ маань ярьдаг юм гэж Наташа өгүүлэв..

	— За яршиг даа, харин ч тэгэхийн тулд заяагдаагүй юм шүү гэж хүүгээ дээш нь хий чулуудасхийн шүүрэн барьж аваад асрагч хүүхэнд өгөнгөө Пьер цочир инээмсэглэн хэлэв.

	XII

	Жинхэнэ айл өрх бүрд байдгийн адилаар Халзан уулын энэ байшинд огт өөр янзын хэд хэдэн хүн нэг дээвэр дор аж төрөн, тус бүрдээ өөр өөрийнхөө онцлогийг сахин, бие биедээ буулт хийн нийцмэл нэгэн бүхэл бүтэн зүйл ;болж байлаа. Энэ айлд тохиолдсон үйл явдал бүр тэр хүмүүст ав адилхан чухал, адилхан баяртай юм уу гунигтай байлаа. Гэхдээ хүн тус бүрийн ямар нэг үйл явдалд баярлах буюу гуниглах нь бусдаасаа хамаарахгүйгээр өөр өөрийн учир шалтгаантайг байлаа.

	Тийнхүү Пьерийн хүрч ирсэн нь баяртай, чухал үйл явдал байж, хүн бүхэнд тийм л байдлаар нөлөөллөө.

	Эзэд ноёдоо үг яриа, бодол санааных нь илэрхийллээр биш, үйл ажиллагаа, амьдралынх нь загвараар шүүх учир тэдний мадаггүй шүүгч болсон зарц нар Пьерийн хүрч ирсэнд баяртай байлаа. Учир нь Пьерийн байхад гүн Николай өдөр болгон аж ахуйгаа эргэхээр явчихгүй тиймээс хөөр хөгжөөнтэй, эелдэг сайхан зантай байна, бас баяраар хүн болгонд их бийлэг бэлэг өгнө гэдгийг мэдэж байлаа.

	Пьер шиг тэднийг хэн ч тэгж нийт олны амьдралд оролцуулдаггүй болохоор хүүхдүүд, хүүхэд хүмүүжүүлэгч авгай нар Безуховын ирсэнд баярлаж байлаа. Безухов клавикорд хөгжмөөр экосез (өөрийнх нь цор ганц бүжиг)-ийг ганцаархнаа тоглож чаддаг агаад тэр аялгуу дор өөрийнх нь хэлдгээр бололцоотой бүх бүжиг бүжиглэж болдог байлаа. Түүний дээр Безухов бас хүн болгонд бэлэг авчирсан байж таарна.

	Өөрийнх нь хэлдгээр Пьер өвөө өөрийнх нь бахдаж биширдэг, учиргүй их хайртай хүн нь байсан тул буржгар шар үс, хөөрхөн нүдтэй арван таван настай ухаантай хүү Николенка Пьерийн ирсэнд баяртай байлаа. Николенкаг хэн ч Пьерт хайртай сайн болгохоор ятгаагүйн дээр Пьертэй хөвүүн хааяа ганцхан уулзалдана. Хөвүүнийг хүмүүжүүлэгч гүн ахайг Марья өөрөө нөхөртөө ямар хайртай шигээ хөвүүнийг бас нөхөртөө тийм хайртай болгон хүмүүжүүлэхээр бүх хүчээ хэрэглэж байсан хир нь Николька болохоор Пьер өвөөд учиргүй хайртай байх бүлгээ. Гэхдээ Николайд яльгүй зэвүүрхэх өнгөтэй авч хайртай байна. Пьерийг бол харин эрхэмлэн шүтнэ. Николенька Николай өвөө шиг торгон цэрэг, Георгиевийн морин цэрэг байхыг биш, харин Пьер шиг ухаантай, эелдэг сайхан зантай эрдэмтэн хүн болохыг хүснэ. Пьерийг дэргэдээ байхад хэзээ ямагт баяр хөөртэй болж, Пьерийг юм асууж хөөрөхлөөр царай нь улайн, амьсгаа нь давчидна. Пьерийн ярьсан хэлсэн үгнээс ганцыг ч эс гээн, дараа нь Десальтай ярилцах үедээ юм уу санаандаа Пьерийн үг бүрийг санан дурсаж, учир холбогдлыг нь тунгаан бодно.

	Пьерийн өнгөрсөн үеийн амьдрал, 12 оныг хүртэлх золгүй явдлууд (сонсож мэдсэн үгнээсээ тэр тухай уянгын дэврүүн бүүр түүр төсөөлөл бүрдүүлжээ). Москвад Пьерт тохиолдсон адал явдал олзлогдсон, Платон Каратаев (тэр тухай Пьер өөрөөс нь дуулжээ), Наташад түүний хайр сэтгэлтэй болсон (хөвүүн Наташад бас онцгой хайртай байдаг байлаа), тэгээд гол нь эцэгтэй нь Пьерийн анд нөхөр байсан (Николенька эцгээ ямар хүн байсныг санахгүй ажээ) энэ бүгд Пьерийг өөрийнх нь хувьд баатар, ариун шүтээн болгожээ.

	Хайр дурлалын тухай дөнгөж гадарлаж эхэлж байсан хөвүүд маань эцгийнхээ тухай ба Наташагийн тухай чих дэлссэн ярианаас, талийгаачийн тухай Пьерийн сэтгэл донслон ярих ярианаас болон талийгаачийн тухай Наташагийн хянуур болгоомж, бишрэнгүй ялдам ярих ярианаас эцгээ Наташад их хайртай байсан юм байна, тэгээд таалал төгсөхдөө Наташаг анд нөхөртөө гэрээслэн үлдээсэн юм байна гэдгийг бүүр түүр ойлгох болжээ. Эцгээ ямар хүн байсныг хөвүүн үл мэдэх авч өөрт нь бурхан бүтээх мэт санагдан, тэгээд эцгийнхээ тухай бодмогц зүрх шимшрэн, уй гашуу, бахдалын нулимс зэрэг хурж ирнэ. Тийм учир Пьерийн хүрч ирсэнд хүү ч баяртай байлаа.

	Ямар ч улсыг болов хэзээ ямагт нягтруулан ойртуулж, хөөрүүлэн баясгадаг хүн болохоор нь Пьерийн ирсэнд зочид ч баяртай байлаа.

	Пьер өөрсдөд нь бэлэг авчрах бөгөөд гол нь Наташа дахин сэргэж эхлэх тул түүний ирсэнд хөгшид бас баяртай байлаа.

	Хүмүүсийн янз янзын хэсэг өөрийг нь ийнхүү янз янзаар үзэж байгааг мэдрээд хүн болгонд хүсэж хүлээснийг нь өгөх гэж яаравчиллаа.

	Туйлын салан, хайнга, мартамхай хүн хэр нь Пьер энэ удаад эхнэрийнхээ зохиосон жагсаалтаар бүх юмыг худалдан авч, ээж, ах хоёртоо хувцас хунар, Беловад бэлэглэх даашинз, ач хүүдээ тоглоом сэлт марталгүй авчээ. Худалдаж авна гэсэн юмаа нэгийг нь ч үл мартан худалдаж аваарай гэдэг эхнэрийнх нь энэ шаардлага гэрлэсэн эхэн үед хачин санагдан, эхний явдлын үеэр нөгөө юмыг нь цөмийг нь мартаж орхисон байсанд эхнэр нь үнэн голоосоо ямар их урам хугарсныг хараад ихэд гайхаж билээ. Гэхдээ хожимдоо үүнд нь дасаж билээ. Наташа өөрийнхөө тулд ямар ч захиа даалгавар өгдөггүй, харин Пьерийн өөрөө ам гарсан үед л гагцхүү бусдын төлөөнөө захиа даалгавар өгдгийг нь мэдэх тул гэр орныхондоо цөмд нь ийнхүү бэлэг худалдан авсан үедээ хүүхэд адил өөрийнхөө санаанд ч оромгүйгээр баярлан хөөрдөг болж, тэгээд хэзээ боловч юу ч мартдаггүй болжээ. Хэрэв Наташад зэмлүүлэх хэрэг хийсэн байвал илүү юм уу, дэндүү үнэтэй юм авсандаа л тэгдэг байлаа. Олонх хүн Пьерийн дутагдал гэж, Пьер өөрөө араншнаа гэж үздэг тэр салан задгай, цалгар назгай байдал дээр нь Наташа бас гар татамхай, нарийн занд сурган нэмэр нэрмээс болгожээ.

	Пьер их зардал шаардах өнөр гэр бүлтэй суух болсон цагаасаа авхуулан урьдынхаас хоёр дахийг бага зардал гарган амьдрах болж, сүүлийн үед буснин сарнисан (ялангуяа анхны эхнэрийн тавьсан өрнөөс болоод) ажил үйлс нь засран өөдөлж эхэлснийг хараад гайхна.

	Амьдрал нь одоо хөлөө олсон учир хямд төсөр амь зууж байлаа. Юу гэвэл хором бүрийд өөрийг нь баллан сүйтгэж мэдэхээр амьдарч байсан нөгөө бийлэг тансаг амьдралаа Пьер одоо нэгэнт орхисны дээр тэгж амьдрахыг хүсэхээ больжээ. Амьдралынхаа загварыг одоо үүрд, үхэн үхтлээ тодорхойлогдсон, түүнийг өөрчлөх эрх мэдэлгүй болсон, учир нь энэ амьдрал хямд төсөр гэдгийг Пьер мэдэрч байлаа.

	Пьер худалдан авсан бэлгүүдээ баясгалантай царайлан инээмсэглэсээр задална.

	Мухлагийн эзэн адил хэдэн ам даавуу дэлгэн хэр вэ! гэж дуугарна. Наташа том охиноо өвдөг дээрээ тэврэн, өөдөөс нь харан суухдаа нөхөр, үзүүлж буй эд бараа хоёрыг ээлжлэн баясан харна.

	— Үүнийг Беловад авсан юм уу? Их гоё хэмээн барилж үзэн ясыг нь үзнэ.

	— Энэ нэг рублийн үнэтэй юү, тийм үү?

	Пьер үнийг нь хэлнэ.

	— Яасан үнэтэй юм бэ? Гэхдээ хүүхдүүд маань, ээж яасан их баярлах болоо. Чи харин үүнийг над шал дэмий авч дээ хэмээн Наташа тэр үед дөнгөж л маяг болон тархаж эхэлж байсан сувдан шигтгээтэй алтан самыг шохоорхон баярласан инээмсэглэлээ барьж чадалгүй нэмж дуугарна.

	— Адель миний толгойг эргүүлж, худалдаж ав, ав гэсээр байгаад энэ байхгүй юу даа гэж Пьер хэлэв.

	— Би энийг чинь хэзээ зүүх хэрэг вэ? гээд самыг Наташа гэзэгтээ хатгав.

	— Энэ Машенькаг хөлд орохоор уу, тэгэхэд аягүй бол дахиад л хүүхэд гэдсэндээ тээх биз. За тэр ч яах вэ, явъя гэв.

	Тэгээд хоёул бэлгээ хумьж аваад, эхлээд хүүхдийн өрөө, дараа нь гүн ахайн өрөө рүү очлоо.

	Пьер Наташа хоёрыг боодолтой юм сугавчлан зочдын өрөөнд орж очиход гүн ахай хэзээ язааныхаараа Беловатай хөзрөөр мэргэлэн сууж байлаа.

	Гүн ахайн нас сүүдэр эдүгээ жар гарчээ. Үс нь дун дагаан болж, хамаг нүүрийг нь халхалсан хуниастай хошмог оройвч өмсжээ. Нүүрэнд нь туждаа үрчлээс суун, дээд уруул унжиж, нүд сүүмийжээ.

	Эр нөхөр хүү хоёр нь дараа дараалан хорвоогоос хальж эмгэн энэ хорвоогийн үнсэнд хаягдсан ямар ч зорилго, учир утгагүй амьтан гэж өөрийгөө бодох болжээ. Ууж идэн, унтаж, сэрүүн байвч амьдарч буй нь үгүй. Амьдрал түүнд ямар ч сэтгэгдэл үл төрүүлнэ. Амар жимэр байхаас өөр юу ч амьдралаас хэрэгцээгүй байлаа. Гэтэл нас барсан хойно л сая амар заяа үзэж болох байлаа. Гэтэл одоохондоо үхэл ирээгүй байгаа тул амьдрах хэрэгтэй, өөрөөр хэлбэл амьд гэдгээ үзүүлэх хэрэгтэй байлаа. Бүр нялхаараа хүүхэд бүр, өтөлж гүйцсэн хөгшчүүд хоёрт байдаг зүйл эмгэнээс дээд зэрэг содон анзаарагдана. Эмгэний амьдралаас гадаад ямар ч зорилго эс харагдана. Харин янз бүрийн дур хүсэл, авьяас чадвараа дасгалжуулах хэрэгцээ л их байна. Эмгэнд идэж уун, унтах, бодох, ярих, уйлах, уурлах сэлт л хэрэгтэй байлаа. Учир нь түүнд ходоод гэдэс, уураг тархи, булчин, мэдрэл, элэг буй. Энэ бүхнийг эмгэн бусад хүн өөрийн тэмүүлж байгаа зорилгын улмаас амьдралынхаа бүх хүчийг дайчлан хийдэг шигээр гадаад зорилгын улмаас хийж байсангүй, хүчээ зориулах өөр зорилго байсангүй. Уушги, хэл амаа ажиллуулах хэрэгтэй байсан учраас л юм ярина. Нулимсаа гоожуулах хэрэгтэй байсан учраас л уйлж унжина. Бусад хүнд зорилго гэж төгс хүчээрээ ухаарагддаг байсан зүйл эмгэнд шалтаг төдий л байсан бололтой.

	Өглөөгүүр, ялангуяа түрүүхэнд нь өөхтэй тостой юм идээд бялуурчихсан байвал уурлах хэрэгцээ заавал гарна. Тэгсэн цагт давын өмнө аян шалтаг болгодог юм нь Беловагийн дүлийг далимдуулна.

	Эмгэн өрөөний нөгөө булангаас Беловад юм бүдэгхэн хэлнэ.

	— Өнөөдөр чинь дулаахан байх шиг бололтой, хонгор минь гэж шивгэнэн хэлнэ. Тэгээд Беловагийн «Яалаа гэж дээ, ирэлгүй яах вэ» гэж хариулахын хамт— Бурхан минь, ямар дүлий дүмбэ, мангуу амьтан бэ? гэж уурсан үглэж гарна.

	Уурлах өөр нэг шалтаг нь хамрын тамхи агаад тэр нь нэг бол хуурай, үгүй бол чийгтэй эсгүүл сайн нунтаглаагүй мэт санагдана. Ингэж уурлан цухалдсаных нь дараа цөс нь нүүр өөд ойж, дахиад Белова хэдийд дүлийгээ дуудуулах, хамрын тамхи хэдийд дахиад чийгтэй болох, эмгэний нүүр дахиад хэдийд шарлаж ирэхийг гэрийн зарц мадаггүй шинжүүдээр нь урьдаас мэднэ. Уур уцаараа гаргахын тулд үлдэж хоцорсон жаал сэтгэхүйн авьяасаа заримдаа зэгсэн гаргана. Тэгээд тэгэх шалтаг нь хөзрөөр мэргэлэх шалтаг болж өгнө. Уйлж унжих хэрэгтэй болсон цагт шалтаг нь талийгаач гүн болж өгнө. Сэтгэлээ үймрээн түгших хэрэгтэй болсон цагт шалтаг нь Николай, түүний эрүүл мэнд болж өгнө. Эгдүүтэй ярих хэрэгтэй болсон үед шалтаг нь гүн ахай Марья болно. Дууныхаа эрхтнийг дасгалжуулах хэрэгтэй болсон үед (энэ нь төлөв долоон цагт, хоол идээд харанхуй өрөөнд амарсан үед тохиолдоно) Шалтаг нь нөгөө л эл дол болсон намтрыг нөгөө л ярьдаг хэддээ ярьдаг яриа болж өгнө.

	Эмгэний энэ байдлын тухай хэзээ ч эс ярих авч гэрийнхэн бүгд ойлгон, эмгэний тэр хэрэгцээг хангахын тулд бүгд болох бүтэх хүч чармайлтаа тавина. Николай, Пьер, Наташа, гүн ахай Марья нар хааяа бие бие өөдөө харам, гунигтайяа үл мэдэг инээмсэглэн эмгэний энэ байдлыг харилцан ойлгож байгаагаа илэрхийлнэ.

	Энэ харц үүнээс гадна бас өөр зүйлийг хэлж байв үүнд: эмгэн амьдралдаа хийдэг юмаа хийчихсэн, одоо харагдаж байгаа бүхэн эмгэний уг чанар байгаа юм биш, бид бүгдийн болно, эмгэний ая занд захирагдаж байх баясгалантай хэрэг, урьд бидэн шиг л амьдрал дүүрэн, үнэ цэнтэй байсан, одоо арчаагүй амьтан болсон энэ хүний төлөө биеэ барих хэрэгтэй, хэнд ч үхэл ирнэ гэдгийг санаж явах хэрэгтэй гэж хэлэх бүлгээ.

	Гэр орныхон дотроос гагцхүү усан тэнэг, мангуу хүн, учир мэдэхгүй бяцхан хүүхэд л үүний нь эс ойлгон эмгэнийг гадуурхана.

	XIII

	Пьерийг эхнэртэйгээ зочдын өрөөнд орж очиход гүн ахай хөзрөөр тоглон оюуны ажил эрхлэх хэрэгцээтэй дадал бодсон нөгөө л байдалдаа байж байлаа. Тийм учраас Пьер юм уу хүүгээ юманд яваад эргэж ирэхэд хэзээ язааны хэлдэг амны уншлага болсон ч билээ: «Болоо болоо, хонгор минь, хүлээж цөхрөнгөө барлаа. За яамай даа, хүрээд ирээ юү» гэдэг үгээ хэлэв. Өөрт нь бэлэг барихад өөр бас нэг амны уншлага болсон «Эмгэн над ямар л үнэтэй бэлэг бариа ч дээ, хонгор минь... за баярлалаа...» гэж хэлэв.

	Юу гэвэл мэргэлж гүйцээгүй байсан хөзрөөс нь анхаарлыг сатааруулсан тул энэ хоромд Пьерийн орж ирсэнд сэтгэл таагүй байсан бололтой. Тэгээд хөзрөө шившин мэргэлж дууссанаа сая бэлгийг задлав. Тэр бэлэг нь хөзрийн гоёхон хийцтэй хайрцаг, малчны зураг, таг сэлттэй, тунгалаг хөх будагтай Севр нутгийн модон аяга, гүнгийн хөрөг буулгасан, хамрын тамхины алтан хөөрөг зэргээс бүрджээ. Пьер Петербургийн бяцхан уран зураг буулгаач нарт энэ зураг буулгуулахаар захиалсан байжээ. (Гүн ахай тэгж буулгуулахыг аль эртний хүссэн байжээ). Эмгэн одоо зураг өөд хайнгад харан, гол нь хөөргийн гэрийг сониучирхаж байсан учир уйлахын хүслэн байсангүй.

	— Буян чинь дэлгэрэг хонгор минь, сэтгэлийг минь тайтгарууллаа хэмээн хэзээ язааныхаараа өгүүлнэ. 

	— За хамгийн гол нь өөрөө хүрч ирсэн чинь л яамай. Эс тэгвэл юу болох байсан бүү мэд; Чи ядаж цаад эхнэрээ загнаач. Юу гээч болж байна? Чамайг эзгүйд зүгээр солио галзуу амьтан шиг л байх юм. Барьсан тавьснаа ч анзаарахгүй, санахгүй гиюүрээд л хэмээн эмгэн эл дөл болсон үгс хэлж

	— Анна Тимофеевна, хараа, хүү маань бидэнд ямар гоё тэр авчирч өгснийг гэж нэмж дуугарав.

	Белова бэлгийг магтаад, эхээ бахдан сайрхана. 

	Пьер, Наташа, гүн ахай Марья, Денисов нарт гүн ахайн дэргэд ярилцаагүй өөр үй түмэн юм ярилцах хэрэгтэй байсан ч гэсэн заншил ёсоор зочдын өрөөнд халуун тогооноос цай уун сууж байхдаа эмгэнд өөрт нь ч хэрэггүй, хэн ч үл сонирхох гүн ахайн шалгаасан асуултуудад хариуллаа. Пьер ван Василий өвгөрч өтөлжээ, гүн ахай Марья Алексеевна мэнд хүргэн дурсаж байна билээ гэж ярина. Тэд гүн ахайгаас нуусандаа тэгж дэргэд нь юм ярилцдаггүй байсан биш, харин эмгэн зөндөө юм дуулалгүй хоцорсон байх учир дэргэд нь хэрэв ямар нэг юм ярьж эхэлбэл яриан дундуур орон тасалсан олон асуултад нь хариулж, түүнд ярьсан юмаа ахин дахин ярьж зовлон удах хэрэг гардаг тул тийнхүү эс ярилцах бүлгээ.

	Хэнд ч сонирхолгүй авч ярихаас л аргагүй ийм юмыг дай уух зуур ярина. Гэрийн насанд хүрсэн бүх хүн дуугүй ширээ тойрон сууж цай уух ба халуун савны дэргэд Соня суун цай аягална. Хүүхдүүд, хүүхэд хүмүүжүүлэгч эрэгтэй эмэгтэй багш нар, цайгаа ууж дуусчхаад гарсан тул зэргэлдээ буйдан сандалт өрөөнд дуу нь дуулдана. Цай уух үеэр бүгд суудаг суудаг сандал дээрээ сууна. Николай зуухны дэргэд бяцхан ширээний ард суун, цайг нь тэр ширээн дээр тавьж өгнө. Милкагийн анхны төлөг, эдүгээ толгой хавийнх нь үс дун цайсан, түүнээс болоод том хар нүд нь бүр ч бүлтийн харагдах бөгөөд хөгшин жөмөө Милка хэмээх тайган нохой хөвүүний дэргэд хүнхэр сандал дээр хэвтэнэ. “Бужгар үс, сахал, хуузных нь тэн хагас бууралтсан Денисов генерал хүрмийн энгэр задгайлан гүн ахай Марьягийн дэргэд сууна. Пьер эхнэр, хөгшин гүн ахай хоёрынхоо дунд суун, эмгэний сонирхож болох, ойлгож чадах юмс (юу байдгийг нь мэднэ) ярина. Пьер гадаад нийгмийн үйл явдлуудын тухай, нэгэн цагт хөгшин гүн ахайн үетнийхэн болж байсан хүмүүсийн тухай ярина. Тэр хүмүүс нэгэн цагт нээрэн л хөл хөдөлгөөнтэй бие даасан тусдаа бүлэг болж байсан агаад одоо бол ихэнхдээ ертөнцөөр нэг цацагдан, эмгэний адил өөрийнхөө үеийг өнгөрөөн, амьд ахуй цагтаа тарьсан тэр бусад тариан түрүүгээ цуглуулж байлаа. Гэтэл тэр үе тэнгийнхэн нь хөгшин гүн ахайд үнэхээрийн буурь суурьтай, жинхэнэ ертөнц мэт санагдана. Пьерийн аялал сонирхолтой болжээ, олон юм ярих сан гэж хүсэвч гүн ахайн дэргэд ярьж зүрхлэхгүй байна гэдгийг Наташа нөхрийнхөө хөөрч баяссан байцаас харж байлаа. Денисов энэ гэрийн хүн биш болохоор Пьерийн хянуур болгоомж байна аа учрыг эс ойлгон, түүний дээр бас сэтгэл дундуур байх мэтээр Петербургт юу болж байгааг нэн ч сониучирхан, Семеновын хооронд дөнгөж сая тохиолдсон явдлын тухай, Аракчеевийн тухай, Бурхны хөлгөн судрын нийгэмлэгийн тухай яриа руу Пьерийг тувт эргүүлэх ажээ. Пьер заримдаа ам нь халан ярьж эхлэх авч Николай Наташа хоёр тэр бүрийн тоолон ван Иван, гүн ахай Марья Антоновнагийн эрүүл мэндийн тухай яриа руу буцааж оруулна.

	— Госнер, Татаринова, эд чинь бүгд л ухаан мулгуу хүмүүс шүү дээ, гэтэл одоо болтол үргэлжилсээр л байна гэж үү? гэж Денисов асууна.

	— Юу үргэлжилж байна гэж? хэмээн Пьер түрүү түрүүчийнхээс чангаар дуу алдаад - Бурхны хөлгөн судрын нийгэмлэг гэдэг чинь одоо бүх засгийн газар гэсэн үг шүү дээ гэлээ.

	— Энэ чинь юу болж байна аа, хонгор минь? Засгийн газар гэж чи юу ярьж байгаа чинь энэ вэ, би үүнийг чинь ойлгохгүй байна хэмээн цайгаа ууж дууссан эмгэн юм идэж уусныхаа дараа уурлах шалтаг олж ядаж буй бололтой асуулаа. 

	Эхийнхээ ойлгохоор хэрхэн хөрвүүлэх хэрэгтэйг мэдэх Николай ярианд оролцон, 

	— Энэ чинь байна аа ээж ээ, ван Александр Николаевич Голицын нийгэмлэг байгуулахгүй юу даа, түүнийг их чадалтай хүн гэж улс ярилцдаг юм гэв.

	— Аракчеев Голицын нар чинь одоо бүгд засгийн газар гэсэн үг. Тэгээд ямар засгийн газар гэж санана!

	Юм бүхнийг л хуйвалдаан гэж үзэж, юм болгоноос айдаг болчихсон улс хэмээн Пьер гэнэ алдан хэлж орхив.

	— Ван Александр Николаевич чинь юугаараа гэм буруутай юм? Маш хүндтэй хүн шүү дээ. Би тэгэхэд Марья Антоновнагийнд түүнтэй уулзсан хэмээн гүн ахай гоморхонгуй хэлэв. Тэгээд бүгд юм хэлсэнгүй дуугүй байсанд бүр ч гоморхон — Одоо ч хүн болгоныг л муулдаг болжээ. Бурхны хөлгөн судрын нийгэмлэгт муу юм нь юу байгаа юм? гэснээ босож (бүгд бас даган бослоо), ширүүн царайлсаар буйдант өрөө рүү ширээндээ суухаар гарч явав.

	Бүгд уйтгартай дуугүй болоход зэргэлдээ өрөөнөөс хүүхдүүдийн инээх хөхрөх, шуугилдах сонстоно. Хүүхдүүд нэг юманд баярлан сэтгэл хөөрсөн бололтой байлаа.

	— Бэлхэн боллоо, бэлхэн боллоо! гэх бяцхан Наташагийн баяртай хашхирах чимээ бүгдийн дуунаас ялгаран сонстсонд Пьер гүн ахай Марья, Николай хоёрын өөдөөс (Наташаг тувт харсаар байлаа) харан, жаргал дүүрэн инээмсэглэж

	— Мөн ч гайхалтай хөгжим юмаа! гэж хэлэв.

	— Анна Макаровна оймсоо нэхээд дуусаж байгаа нь тэр байхгүй юу хэмээн гүн ахай Марья хэллээ.

	— Хөөе, очиж үзье хэмээн Пьер босон харайнгаа хэллээ. Тэгээд үүдний тэнд хүрснээ түр зогсож азнан — Энэ хөгжимд миний ондгой дуртай байдаг учрыг чи мэдэх үү? Бүх юм сайн сайхан байгаа гэдгийг энэ хөгжим хамгаас түрүүнд над мэдүүлдэг юм. Өнөөдөр ирж явахдаа гэрт ойртох тусам айдас маань ихсэн явлаа. Тэгээд үүдний өрөөнд ороод иртэл Андрюша маань тас тас хөхөрч байхаар нь: За ингэхийг бодоход бүгд сайн сайхан байгаа юм байна... гэж дотор онгойгоод явчихсан... гэж хэлэв.

	— Тийм сэрэл төрдгийг мэдэж байна, тэгдэг юм гэж Николай бататгав.

	— Би очиж болохгүй, оймс гэдэг чинь над сонин бэлэг шүү.

	Пьерийг хүүхдүүд дээр орж очиход инээд хөхрөөн шуугиан бүр ч чангарлаа. — Алив, Анна Макаровна гэх Пьерийн дуу сонстоод— наашаа, энэ дунд ирж зогс.

	Нэг, хоёр гэсэн командаар, намайг гурав гэж хэлэхээр энд ирж зогсоорой. Чамд ашигтай юм шүү. За, нэг, хоёр... гэж Пьер дуугарах нь сонстоно. Тэгснээ чимээ-гүй болов. - Гур-ваа! гэхэд хүүхдүүдийн баярлан хөөрөх дуу өрөөгөөр нэг хадав.

	— Хоёр, хоёр! гэж хүүхдүүд хашхиралдана.

	Энэ бол Анна Макаровна нэг зэрэг хоёр оймс нэхээд оймсоо нэхэж гүйцмэгц хүүхдүүдийн нүдэн дээр нэгийг нь нөгөөгөөс гаргаж ирдэг ганцхан түүний өөрийнх нь мэддэг нууц арга байлаа.

	
XIV

	Үүний дараа түдэлгүй хүүхдүүд унтахаар хүрч ирлээ. Хүүхдүүд хүн болгонд хадраа үнсүүлж, хариу шовхийтэл үнсэн хүмүүжүүлэгч эрэгтэй, эмэгтэй багш нар мэхийн ёслоод гарч одлоо. Ганцхан Десаль л шавьтайгаа үлдсэнд хүмүүжүүлэгч багш нь шавиа доош буухыг шивгэнэн францаар урив.

	— Үгүй, Десаль гуай, би нагац эгчээс хоцрох зөвшөөрөл гуйя гэж Николенька Болконский бас шивгэнэн францаар хэллээ.

	Николенька нагад эгч дээрээ хүрч очин

	— Нагац эгч ээ, би хоцорч болох уу? гэж асуулаа. Царай нь аргадаж, сэтгэл догдлон хөөрсөн байртай байна. Гүн ахай Марья өөдөөс нь харснаа Пьерт хандан

	— Таныг энд байхаар л энэ холдож ер чадахгүй юм аа... гэж хэллээ.

	— Би одоохон тад дээр аваачиж өгүүз, Десаль гуай. Тавтай нойрсоорой гэж Пьер хэлээд хаалгачтай гар барьснаа Николенка өөд эргэн инээмсэглэж — Чи бид хоёр...уулзаагүй удлаа. Мари, ямар адилхан болж байна вэ хэмээн гүн ахай Марьяд хандан нэмж хэллээ.

	— Аавтай юу? гэж хэлээд хөвүүний царай улайн Пьерийг дороос нь олийн бахдан биширсэн гал цогтой нүдээр харсанд Пьер хариу толгой дохиод хүүхдүүд тасалдуулчихсан яриагаа цааш үргэлжлэв. Гүн ахай Марья сарзгай даавуугаар юм хийж байв. Наташа нөхрөө нүд салгалгүй ширтэнэ. Николай Денисов хоёр босож, ганс асаагаад тамхи татан, халуун тогооны дэргэд хөдлөлгүй дүнсийн суух Сонягоор цай аягалуулан авч Пьерээс юм асууж лавлана. Буржгар үстэй эмгэг хүү нүд нь дүрлэлзэн буланд суухыг хэн ч эс анзаарав. Сөхдөг захнаасаа цухуйх нарийхан хүзүүтэй буржгар үст толгойгоо Пьерийн байгаа зүг эргэлдүүлэн хааяа ил татвагахийснээ, ямар нэг шинэ, айхавтар сэтгэгдэл төрсөн бололтой амандаа юм шивгэнэнэ.

	Яриа дээд захиргааны одоогийн хов живийн хүрээнд эргэлдэх нь тэрхүү хов живийг олонх хүн дотоод бодлогын хамгийн чухал эрх ашиг гэж төлөв үзэх бүлгээ! Алба ажил нь бүтэлгүйтсэний төлөө засгийн газарт дургүй байдаг Денисов одоо Петербургт болж буй, өөрийнх нь бодлоор тэр бүх тэнэг мангуу явдлыг дуулаад баясан, Пьерийн ярьсан зүйлийн хувьд ширүүн хатуу үгээр тавласан саналаа хэлнэ.

	— Урьд германчууд Татаринова, хатагтай Крюднер нартай цуг байх хэрэгтэй байсан бол одоо бүжиглэх... Экарстгаузен ахан дүүсийг унших хэрэгтэй. Пүү! мань сайн эр Бонапартыг дахиад тавьчхаасай билээ! Тэгвэл тэнэгүүдийг бүгдийг хуу балбаад өгөх сөн. Юутай төстэй юм болж байна даа? Семенозын хороог цэрэг Шварцад өгсний үлгэр болж байна гэж Денисов эгдүүцнэ.

	Николай бол Денисов шиг хүн бүгдийг тэнэг гэж үзэх хүслэнгүй ч билээ гэх нь ээ засгийн газрын тухай цэгнэн ярихыг нэн ч зохистой, чухал хэрэг гэж үзэн, А...тийм сайдаар томилогдсон, Б... жанжин захирагчаар тийшээ томилогдсон, хаан эзэн тэгж хэлсэн, тэр сайд тэгж хэлсэн энээ тэрээ гэсэн энэ бүх хэргийг маш чухалд тооцно. Эдгээрийг сонирхох хэрэгтэй гэж үзэн, Пьерээс асууж шалгаана. Ярилцагч энэ хоёрын асууж шалгаахаас болоод яриа засгийн газрын дээд хүрээний хов живийн ердийн хүрээнээс цааш үл хэтэрнэ.

	Гэвч нөхрийнхөө бүх бодол санаа, арга барилыг мэдэх Наташа Пьер яриаг өөр зам руу оруулах Петербург руу өөрийн шинэ анд ван Федортой зөвлөлдөхөөр явсан хэргийнхээ нандин чухаг санааг гарган хэлэх гэж аль түрүүний хүсэвч тэгж чадах/гүй байгааг харж байлаа. Тэгээд хүүхэн «Ван Федортой уулзсан хэрэг чинь юу болсон бэ?» гэсэн асуултаараа нөхөртөө тус болов.

	 

	— Юун тухай юм бэ? гэж Николай асуусанд, 

	— Нөгөө л явдлын тухай байхгүй юу даа. Уг хэрэг их бүтэл муутай байгаа учраас зөнд нь орхиж болохгүй, шударга бүх хүний үүрэг бол чадлынхаа хэрээр эсэргүүцэх явдал мөн гэдгийг хүн бүхэн харж байна хэмээн Пьер эргэн тойруулан харснаа хэлэв

	— Шударга хүмүүс тэгээд юу хийж болох хэрэг вэ? Юу хийж болох хэрэг вэ? хэмээн Николай хөмсгөө үл мэдэг зангидан асуулаа.

	— Юу хийж болох байна вэ гэвэл...

	— Өрөө рүү очъё гэж Николай хэлэв. Хүүхдээ хөхүүл гэж дуудахаар хүрч ирнэ гэдгийг аль түрүүний тааварлаж байсан Наташа асрагч хүүхний дуудах чимээг сонсоод хүүхдийн өрөө рүү хүрч очив. Гүн ахай Марья өөртэй нь цуг явав. Эрчүүл ажлын өрөөндөө орж, Николенька Болконский авга ахдаа анзаарагдалгүй мөн тийшээ очиж, бичгийн ширээний дэргэд цонхны хавьцаа сүүдэрт сууж авлаа.

	— За тэгээд чи юу хийх вэ? гэж Денисов асуув.

	— Үүрдийн хоосон мөрөөсөл гэж Николай дуугарав.

	Пьер суулгүй, нэг бол өрөөн дундуур хойш урагш холхин, үгүй бол зогсон, тэгээд ярих үеэрээ дальдчин гараа түргэн түргэн занган байж

	— Ингэхэд байна аа, Петербургийн байдал гэвэл иймэрхүү байна: хаан эзэн юунд ч оролцохгүй байна. Түүний бие агийн ёсонд үнэн голоосоо автаж (Агийн ёсны үзэлтэй болсон хэнийг боловч Пьер эс хүлцэх ажээ), ердөө л амгалан байдлыг эрэлхийлж байна. Гэтэл амгалан байдлыг түүнд нэр төр, зовох сэтгэлгүй хүмүүс л бий болгож өгч чадна. Магницкий, Аракчеев мэтийн хүмүүс бүгдийг далайж далайж байгаад давчин цааш харуулж байна... Чи аж ахуй хөөцөлдөөгүй, гагцхүү амгалан суухыг хүссэн бол чиний даамал ширүүн байх тусам зорилгодоо амархан хүрэх байсан сан гэдгийг чи зөвшөөрөх үү? хэмээн Николайгаас асуулаа.

	— Чи үүнийг юу гэх гэж ярьж байгаа юм бэ?

	— Бүгд сөнөнө. Хөлөг онгоцонд хулгай, армид бороохой шийдэм, цэргийн суурин, алхаа гишгээний сургуулиас өөр юу ч байхгүй, ард түмнийг зовоож, гэгээрэл боловсролыг унтрааж байна. Шинэ залуу, үнэн шударга бүхнийг хөнөөж байна! Ийм маягаар явж болохгүй гэдгийг цөмөөрөө харж байна. Бүгд дэндүү сунгагдсан болохоор заавал тас үсэрнэ. Би Петербургт тэдэнд түүнийг л ярьсан гэж Пьер ярих ажээ. (Аль нэг засгийн газрын үйлдлийг шинжин харахдаа хүмүүс уг засгийн газрын оршин тогтнож буй цагийнхаас хойшхыг ярьдаг нь хэзээний билээ).

	— Хэнд тэр вэ? гэж Денисов асуусанд, 

	— Хэнд гэдгийг та мэдэж байгаа шүү дээ хэмээн Пьер духан дороосоо учиртай ширтэн харсаар хэлсэн нь Ван Федор тэдэнд цөмд нь гэсэн үг болж байлаа.

	— Гэгээрэлтэй уралдах, өглөг тэтгэмж өгөх эд бүхэн мэдээж сайн хэрэг. Сайхан зорилго, тэгээд л гүйцэх нь тэр, гэтэл одоогийн нөхцөлд өөр юм хэрэгтэй.

	Ач хүүгийнхээ энд байгааг Николай энэ үеэр анзаарав. Царай нь барайн, дэргэд нь хүрч очоод

	— Чи энд юу хийж байгаа юм гэв.

	— Яах гэсэн юм? Орхиоч гэж хэлээд Пьер Николайн гараас барьж аваад цааш нь залган 

	— Энэ ч гайгүй, би тэдэнд: одоо өөр юм хэрэгтэй байна. Та «арын зогсоод, хүлээсээр байтал чинь нөгөө сунгаж татсан утас тас үсэрнэ, гарцаагүй гарах эргэлтийг цөмөөр хүлээж байгаа цагтаа нийтийн сүйрлийг эсэргүүцэн зогсохын тулд ард түмэн аль болохоор гар гараасаа чанга барилдах хэрэгтэй. Шинэ залуу, хүчтэй бүхэн тийш татагдан, завхарч байна. Заримынх нь дурыг хүүхэн, нөгөөгийнх нь нэр төр, гурав дахийг нь ихэмсэг зан, мөнгө булаан — тэгээд тэд нөгөө тэр лагерьд шилжиж байна гэж хэлсэн дээ. Ta бидэн шиг бие даасан, чөлөөт хүн үлдэхээ бүрмөсөн болих нь. Би тэдэнд: нийгэмлэгийнхээ хүрээг өргөтгөгтүн. Ганц сайн үйл төдийгүй, хараат бус байдал, эрчимтэй үйл ажиллагаа гэсэн уриатай байх хэрэгтэй гэж хэлсэн.

	Николай ач хүүгээ орхин, түшлэгтэй хүнхэр сандлаа ууртайяа хойш болгон түүнд сууснаа дургүйцэнгүй ханиалган улам бүр царай нь барайсаар байлаа.

	— Ямар зорилгоор ажиллах хэрэг вэ? Та нар тэгээд засгийн газартай ямархуу маягаар хандах болох юм бэ? гэж хорсонгуй дуу алдав.

	— Ямархуу гэвэл байна аа! Туслагчийн маягаар. Засгийн газар зөвшөөрдөг юм бол тэр нийгэмлэг нууц биш байж болно. Нийгэмлэг засгийн газарт дайсагнахгүйгээр барахгүй ёстой хуучныг баримтлагчдын нийгэмлэг байх болно. Боловсон ёсорхуу хүмүүс гэдэг энэ үгийн төгс утгаар бүрдсэн хүмүүсийн нийгэмлэг байх болно. Пугачев чи бидний хүүхдийг алж хядахаар битгий ирээсэй, Аракчеев намайг цэргийн сууринд битгий явуулаасай гэдгийн төлөө л бид байгаа юм. Бид ганцхан энэ зорилгын төлөөнөө, нийтийн тус, нийтийн аюулгүй байдлын нэгэн зорилгын үүднээс гар гараасаа барилцаж байгаа юм.

	— Тийм байдаг байжээ. Гэхдээ нууц, тийм болохоор дайсагнагч, хортой нийгэмлэг бол гагцхүү хорт үйлийг л үүсгэж мэднэ.

	— Яагаад тэр билээ? Европыг аварсан тугендбунд (тэр үед Европыг орос аварлаа гэж бодож ч зүрхлэхгүй байсан билээ) хортой юм хийсэн гэж үү? Тугендбунд гэдэг бол сайн үйлстний холбоо, харилцан туслах, хайрлах явдал. Энэ бол Христос загалмай дээрээ номлосон сургаал...

	Ярианы дунд үеэр орж ирсэн Наташа нөхөр өөдөө баяртайяа харлаа. Хүүхэн нөхрийнхөө ярьсан зүйлд баяссан нь бус, харин энэ бүхэн туйлын энгийн, энэ бүхнийг өөрөө аль хэзээний мэддэг юм шиг санагдаж байсан учраас (энэ бүхэн юунаас гарч ирж байгааг буюу Пьерийн бүх зүрх сэтгэлийг мэддэг байсан учраас тэгж санагдаж байлаа) тэр яриаг сонирхох ч үгүй байлаа. Хүүхэн нөхрийнхөө баяр хөөртэй байдлыг хараад баярлажээ. 

	Сөхмөл захнаасаа цухуйх гоонон хүзүүт, хүн бүхний мартсан тэр хөвүүн бүр ч баяр - баясгалантайгаар Пьерийг ширтэнэ. Пьерийн үг бүр хөвүүний зүрхийг төөнөн, нагац ахынхаа ширээн дээр тааралдсан өдөн үзэг, лад сэлтийг өөрөө ч эс анзааран хугалж, бяцлах ажээ.

	— Чиний тэр бодож байгаа огт биш, харин Германы Тугендбунд гэдэг юу байсан, миний санал болгож байгаа зүйл гэвэл энэ байгаа юм.

	— За өвгөн минь. Тугендбунд гэдэг чинь хиамчин нарт сайн л юм биз. Би харин түүнийг чинь ойлгох ч юм алга. Тэгэхдээ зэмлэх ч юм алга гэх Денисовын шийдмэг, чанга дуу дуулдлаа. Бүгд л олхиогүй өөдгүй байна гэдгийн хувьд би санал нийлж байна. Харин Тугендбунд гэдгийг чинь ойлгохгүй юм байна санаанд ч нийцэхгүй байна бунт7 л гэхээр самуун л гэсэн үг биз! Тийм бол би таны талд! гэж сүүлчийн энэ өгүүлбэрийг францаар хэллээ.

	Пьер инээж Наташа хөхөрсөн боловч Николай хөмсгөө улам бүр зангидан, ямар ч эргэлт ойрын үед гарах шинж харагдахгүй байна. Пьерийн ярьж байгаа бүх аюул түүний ухаан санаанд тэгж дүрслэгдсэнээс цаашгүй гэдгийг Пьерт нотолж гарлаа. Пьер тонгоруугаар нотлон, тэгээд оюун ухааны авьяас чадвар нь илүү сайн, овсгоолог байсан учир Николай өөрийгөө мухардав гэж үзлээ. Энэ явдал уурыг нь улам ч хүргэнэ, юу гэвэл сэтгэлийнхээ гүнд тунгаан цэгнэснээрээ биш, тунгаан цэгнэхийг бодохдоо илүү их хүчтэй нэг зүйлээр бодлынхоо маргаангүй зөв болохыг мэдэх бүлгээ.

	— Би чамд юу хэлэх байна вэ гэвэл гээд Николай босож, гар нь салганан гансныхаа үнсийг буцаан дарснаа сүүлд нь хаяж орхив. - Би чамд нотолж чадахгүй. Манайд юм бүхэн олхиогүй байна, эргэлт гарна гэж чи хэлж байна. Гэтэл эргэлт гарах гэж байгаа юм над харагдахгүй байна. Тангараг бол болзлын хэрэг гэж чи ярьж байна. Үүний чинь хувьд би чамд хэлэхэд байна аа: Чи бол миний сайн анд, чи үүнийг өөрөө эс мэдэх биш, гэхдээ та нар нууц нийгэмлэг байгуулж, ямар ч засгийн газар байдаг байлаа гэсэн түүнийг эсэргүүцээд эхлэгтүн. Миний үүрэг бол засгийн газарт захирагдах явдал гэдгээ би мэдэж байна. Тэгээд та нарын толгойг цавчуулахаар намайг Аракчеев морьт сумантай явуулдаг юм бол би агшин зуур ч эргэцүүлэн бодолгүйгээр хөдөлнө шүү. Тэр цагт юу л гэнэ гээрэй.

	Энэ үгийг хэлсний дараа эвгүй байдалд орцгоон дуугүй болов. Наташа нөхрөө хамгаалан, ахдаа давшлан хамгийн түрүүнд ам нээв. Хүүхний өмгөөлөл хамгаалал дорой, эвгүй байсан авч зорьсондоо хүрлээ. Яриа дахин сэргэлээ. Тэгэхдээ Николайн сүүлчийн үгээ хэлсэн шиг ёозгүй дайсагнасан өнгөөр биш, найрсгаар ярилцлаа.

	Оройн хоолонд орохоор цөмөөр боссон үед Николай Болконскийн нүд нь гал цогтой гялалзан царай зэвхийрэн Пьерийн дэргэд хүрч ирээд

	— Нагац ах Пьер... та...үгүй... хэрэв аав минь амьд байсан бол... тэр талтай санал нийлэх байсан уу? гэж асуулаа.

	Ярианы үеэр энэ хөвүүний толгойд ямар ондгой, бие даасан, нарийн айхавтар ухаан, санаа төрж байсан байж таарахыг гэнэтхэн ойлгож, өөрийнхөө ярьсан бүгдийг эргэн санаснаа хөвүүн энэ бүхнийг нь сонссонд халаглан харамсав. Гэхдээ хариу хэлэх хэрэгтэй байлаа.

	— Санал нийлэх байсан байх гэж би бодож байна гэж дуртай дургүй хэлээд, ажлынхаа өрөөнөөс гарав.

	Хөвүүн бөхийснөө, ширээн дээр ямар хэрэг тарьснаа сая л анзаарах шиг болон хирдхийн, Николайн дэргэд хүрч очоод

	— Нагац ах аа, намайг өршөө, би санаандгүй ингэчихлээ хэмээн бяцарсан лац, хугарсан өдөн үзгийг заан хэллээ.

	Николай уурсан давхийв.

	Тэгснээ

	— За яамай, яамай гэж хэлээд бяцарсан лац, хугарсан өд гуурсыг ширээн доогуур хаяснаа, оволзож ирсэн уурaa арай ядан барив бололтой цааш хараад

	— Чиний энд байхын хэрэг ерөөс байгаагүй юм гэж хэллээ.

	XV

	Оройн хоолон дээр улс төрийн бодлого, нийгэмлэгийн тухай яриа дахиад болсонгүй харин ч бүр Николайд хамгийн таатай сайхан-12 оны дурсамжийн тухай яриа үүсжээ. Тэр дурсамжийг Денисов сэдэн үүсгэж, уг ярианы үеэр Пьер бүр ч ялдам дөлгөөн, хөгтэй байв. Тэгээд ураг төрлийнхөн туйлын найрсаг харилцаатайгаар хоолноос гарлаа.

	Оройн хоолны дараа Николай ажлынхаа өрөөнд хувцсаа тайлан, хүсэж хүлээж гүйцсэн хэрэг эрхлэгчдээ тушаал захирамж өгч гүйцээд халаад нөмрөн унтлагын өрөөнд орж ирвэл эхнэр нь бичгийн ширээнд суун, нэг юм бичсээр байх ажээ.

	— Мари, чи юу бичээ вэ? гэж Николай асуувал гүн ахайн царай улсхийв. Өөрийнхөө ийнхүү бичиж буйд, түүнээ ойлгохгүй, нөхрийгөө сайшаахгүй буй заа гэдгээс эмээнэ.

	Бичиж буй юмаа нөхрөөсөө нуумаар байсан боловч нөгөө талаар ийнхүү бичиж байгаад тааралдсан, түүнд учраа хэлэх хэрэгтэй болсонд баярлах ажээ.

	— Өдрийн тэмдэглэл, Николас аа гэж хэлээд тэгшхэн, томоор бичсэн хөх дэвтрийг нөхөртөө өглөө.

	— Тэмдэглэл ий?... хэмээн Николай доогтой өнгөөр хэлээд, дэвтрийг авав. Тэмдэглэлийг францаар хөтөлжээ.

	«Арван хоёрдугаар сарын 4. Өнөөдөр Андрюша (том хүү) сэрээд хувцсаа өмсөхөө дургүйцсэн учир Луйза авгай намайг дуудуулжээ. Хүү муухай зан нь хөдлөн зөрүүд загнах ажээ. Би сүрдүүлэх санаатай оролдсон чинь хүү бүр ч их уурлав. Тэгэхлээр нь би өөртэйгөө хоцроон асрагч хүүхэдтэй цуг бусад хүүхдийг босгож эхлэв. Хүүд би «чамд хайргүй» гэж хэллээ. Хүү үүнд гайхсан байртай удтал дуугүй байснаа ухасхийн тэвэрч аваад, учиргүй мэгштэл уйлж орхилоо. Би түүнийг мөд тайвшруулж чадсангүй. Намайг гомдоосондоо сэтгэл нь юу юунаас илүү зовоон янзтай байлаа. Орой нь намайг билет өгөхөд намайг үнсэн дахин өрөвдөлтэйгөөр уйллаа. Түүний хувьд бүх юмыг зөөлөн аргаар хийж болио».

	— Билет гэж юү юм бэ? гэж Николай асуулаа.

	— Тэднийг өдөртөө ямархуу байсан тухай нь би томуудад нь зурвас өгч эхэлсэн юм.

	Николай өөдөөсөө ширтэх тормолзсон нүдийг ажиглан харснаа хуудсыг эргүүлэн цааш уншиж гарав. Өдрийн тэмдэглэлд хүүхдийн зан араншныг илэрхийлэн, хүмүүжих арга барилын тухай ерөнхий санаа руу хөтлөн эхийн хувьд тэмдэглэлтэй гэж үзсэн хүүхдийн амьдралын тэр бүх явдлыг бичжээ. Тэр зүйлс нь ихэнхдээ хамгийн өчүүхэн үл шалих зүйлс байлаа. Хүүхдийн тухай тэмдэглэлийн энэ дэвтрийг одоо эхлээд уншихад эхэд нь ч, эцэгт нь ч тийм өчүүхэн үл ялих зүйл мэт санагдсангүй.

	Арван хоёрдугаар сарын таванд бичихдээ

	«Митя ширээнд суусан хойноо дүрсгүйтсэнд аав нь түүнд амтат бялуу бүү өг гэв. Тэр ёсоор эс өгсөнд хүү бусдыг идэж байх зуур хачин өрөвдөлтэй шүлс залгин хомхойрхон харж байлаа! Амтат зүйл өгөлгүй залхаана гэдэг хүүхдийн хомхой занг даамжруулахаас цаашгүй зүйл гэж би боддог. Николайд энэ тухай хэлэх юм шүү» гэжээ.

	Николай тэмдэглэлийн дэвтрийг хойш тавиад эхнэр өөдөө харвал тормолзсон цогтой харцаар (тэмдэглэлийг сайшааж байна уу, үгүй юу? гэж) өөдөөс нь асуунгуй ширтэж байлаа. Эхнэрээ сайшаагаад зогсохгүй, бишрэн бахдаж байна гэдгийн хувьд эргэлзээ байсангүй.

	«Ийм айхавтар ёсорхуу бичихийн хэрэггүй байсан байж мэднэ. Ерөөс бичихийн хэрэггүй байж ч мэдэх юм» гэж Николай бодно. Гэхдээ хүүхдүүдээ ёс суртахууны хувьд сайн сайхнаар хүмүүжүүлэх гэсэн ганц зорилго бүхий хүүхний сэтгэлийн энэ мятаршгүй цагийн дөрвөн мөнхийн түгшүүр Николайн бишрэл бахдалыг төрүүлж байлаа. Хэрвээ Николай сэтгэлээ ухаарч чаддаг байсан ахул эхнэрээ чин бат, элэгсэг, бахархан хайрладаг хайрынх нь цаад гол үндэс хүүхний юмыг чин зүрхний угаас хийдэг зан, түүний зая суртахууных нь эрхэм нандин ертөнцийг гайхан биширдэг өөрийнхөө сэтгэлд хэзээд оршиж байсныг ойлгох байсан буй заа.

	Эхнэрийнхээ ухаанаар бахархан, түүний оюун санааны ертөнцийн дэргэд өөрийнхөө өчүүхэн доордыг сайтар ухааран, хүүхэн бүх зүрх сэтгэлээ өөрт нь өгснөөр барахгүй өөрийнх нь нэг хэсэг болж байсанд Николай тэр тусмаа баярлана.

	— Хонгор минь, туйлын, маш сайшаалтай хэрэг хэмээн буурьтай царайлан хэлэв. Тэгээд бүр дуугүй болсноо

	— Би сая олхиогүй зан гаргажээ. Чи ажлын өрөөнд байгаагүй. Пьер бид хоёр марган, би тэгээд шазруун загнаж орхилоо. Тэгэхгүй байхын арга байсангүй. Пьер ч яг л хүүхэд гэсэн үг юм аа. Хэрэв Наташа атгадаа барьж байгаагүй бол юу болох хүн юм бүү мэд. Яах гэж Петербург явсныг нь гадарлаж байна уу... Тэд тэнд... байгуулжээ.

	— Тийм ээ, би мэдэж байна. Над Наташа ярьсан хэмээн гүн ахай Марья хэллээ.

	Николай маргааны тухай нэг юм санаад шар нь хөөрөн цааш залган, 

	— Аливаа үнэнч шударга хүний үүрэг бол засгийн газрын өөдөөс хандахад оршдог юм гэж цаадах чинь над сэнхрүүлэхийг хүсэж байгааг чи тэгвэл мэдэж байгаа юм уу, гэтэл өрлөсөн тангараг, хүлээсэн үүрэг маань... чи тэнд байлдаагүй нь тоогүй. Над руу Денисов ч. Наташа ч цөмөөрөө дайрсан. Наташа их хөгтэй. Хар хүнээ цаадах чинь эрхэндээ яаж тас атгаж байдаг билээ дээ. Гэтэл эргэцүүлэн тунгааж бодох юман дээр тулаад очихтой зэрэг өөрийн үг гэж юу ч байхгүй, хар хүнийхээ амаар будаа идэх юм гээч хэмээн Николай хамгийн дотно, ойр төрлийн хүмүүсийн тухай бодол цэгнэлээ хэлэх болгодог тэр баригдашгүй эрмэлзэлдээ автан нэмж хэлэв. Николай ингэж ярихдаа, Наташагийн тухай хэлсэн энэ үгийг эхнэрийн тухайд нь ив ижилхэн хэлж болохоо мартаж орхижээ.

	— Тийм ээ, би түүнийг анзаарсан гэж гүн ахай Марья хэлэв.

	— Өргөсөн тангараг, хүлээсэн үүрэг л бүхнээс дээгүүр чухаг гэж намайг хэлэхэд Пьер бурхан хэрхэхийг мэднэ гэж над нотолж байна билээ. Чи байгаагүй нь тоогүй. Чи байсан бол юу гэж хэлэх байсан бэ?

	— Миний бодоход, чиний хэлдэг яах аргагүй зөв. Би Наташад ингэж хэлсэн. Хүн болгон зовж зүдэрч, үйл тамаа эдлэн, завхарч байна, бидний үүрэг бол ойр төрлийнхөндөө туслах явдал мөн гэж Пьер хэлж байна. Түүний хэлдэг зөв л дөө. Гэхдээ бурхан өөрөө бидэнд зааж өгсөн, өөр ойрхны үүрэг бидэнд биш, бид өөрсдөө зүрхлээд үзэж болох авч хүүхдүүдээрээ золиосолж болохгүй гэдгийг Пьер мартаж байна гэж ахай Марья хэлэв.

	— За яг л даа, би наадахыг чинь л түүнд хэлсэн хэмээн Николай нээрэн л яг ийм үг хэлсэн шиг санагдан уухайн тас шүүрч авлаа. Гэтэл цаад хоёр чинь садан төрлийнхөн, христос бурхандаа хайртай байх явдал мөн гэж өөрийнхөөрөө зүтгээд тэгэх тэгэхдээ Николенькагийн дэргэд шүү. Хөвүүн өрөөнд яагаад ч юм сэм орж ирээд, хамаг юм хугачиж орхисон.

	— Пээ, Николас, чи мэдэж байна уу, Николенька намайг мөн ч олон зовоож байна даа гэж гүн ахай Марья хэллээ. — Нэг ер бусын хүүхэд шүү хөөрхий. Өөрийнхөө хүүхдүүдийг гэсээр байгаад би түүнийг мартаж орхих вий гэж айх юм. Бид цөмөөрөө үр хүүхэд, садан төрөлтэй. Гэтэл түүнд хэн ч байхгүй. Өөрийн бодлоосоо өөр юу ч үгүй үүрд ганцаар амьтан даа.

	— Түүний төлөөнөөс чамд өөрийгөө зэмлэх юм байхгүй болов уу гэж над санагдах юм. Хамгийн энэрэнгүй эх хүн хүүгийнхээ төлөө хийж болох юмыг чи түүний төлөөнөө хийсэн, хийж ч байна. Би үүнд чинь мэдээж баярлалгүй яах вэ. Цаадах чинь их сайн хүү. Өнөөдөр Пьерийн ярихыг ухаангүй сонирхон сонсож байна билээ. Чи бод л доо. Бид оройн хоолондоо орохоор гарах үед харсан чинь миний ширээн дээрх юмыг, юу ч үгүй юүлээд хаячихсан байна билээ. Тэгээд хөвүүн учраа доорхноо хэлсэн л дээ. Түүний худал хэлж байхыг би хэзээ ч үзээгүй. Их сайн шүү! гэж Николай дахин хэлэв. Николенька санаанд нь нийцээгүй боловч сайн гэж зөвшөөрөн хүлээх сэн гэж хэзээ ямагт хүсэх байлаа.

	— Юм бүхнийг эх шиг нь би хийж чадахгүй байна. Нэг л санаанд нь хүрэхгүй байна гэдгээ би мэдрээд байгаа юм. Энэ л намайг шаналаах юм. Гайхалтай сайн хөвүүн. Гэхдээ би түүний төлөөнөөс аюултай эмээх юм. Олны дунд байх түүнд ашигтай сан гэж гүн Ахай Марья хэллээ.

	— Наг их удахгүй, энэ зун би түүнийг Петербургт аваачуузай. Пьер нээрэн хэзээ ямагт мөрөөдөгч байсан, тэр л чигээрээ үлджээ хэмээн ажлын өрөөндөө ярьсан, сэтгэлийг нь үймрүүлээд байгаа бололтой нөгөө яриандаа эргэн оров. 

	— Аракчеев муу гэдэг юм уу ерөөс тэнд болж байгаа бүх юм над ямар пад байна аа, би эхнэр авч, өр маань үстэй толгой шиг болж шоронд суулгах гэж байсан үед, үүнийг ээж маань, харахгүй, ойлгохгүй байсан тэр үед энэ бүхэн над ямар падтай байх билээ. Тэгээд дараа нь чи, хүүхдүүд, ажил төрөл гараад ирлээ. Би зугаагаа гаргахын тулд өглөөнөөс орой болтол гадуур ажил төрөл хөөцөлдөн, үгүй бол конторт сууж байна уу? үгүй ээ, эхийнхээ сэтгэлийг тайтгаруулах, чиний ачийг ачаар хариулж үр хүүхдээ өөрийнхөө тийм байсан шиг гуйланчин хоцроохгүйн тулд нуруугаа хотойтол ажиллах ёстой гэдгээ би мэдэж байна.

	Хүн ганцхан талхаар гэдэс цатгалан явдаг юм биш, бас сэтгэл цатгалан явах гэж нэг юм байдаг юм. Энэ ажил төрөл гэдгийг дэндүү чухалд үзэх юм гэж гүн ахай Марья хэлье үү гэснээ үүнийг хэлэхийн хэрэггүй, хэлээд ашиггүй гэдгийг мэдэж байлаа. Хүүхэн ердөө л нөхрийнхөө гарыг барьж аван үнсэв. Эхнэрийнхээ энэ үйлдлийг өөрийнхөө бодлыг сайшаан бататгасны тэмдэг гэж үзээд, хэдэн хором юм дуугүй болсноо санаснаа ил гарган хэлэв.

	Өнөөдөр Илья Митрофаныч (тэр нь хэрэг эрхлэгч) Тамбовын тосгоноос хүрч ирсэн. Тэнд ойн үнэнд наян мянгыг өгч байна гэнэ ээ. Мари гэснээ Николай ойрын үед Жавхлан эдлэнг худалдан авах бололцооны тухай баясан ярьж гарлаа. Дахиад арван жил амьдрахад би хэдэн муу хүүхдээ хүний царай харахгүй... сайхан байдалтай болгоноо.

	Гүн ахай Марья нөхрийнхөө ярихыг сонсон, өөртөө ярьсан бүгдийг нь ойлгож байлаа. Нөхөр нь бодсоноо ингэж ил гаргаж хэлсэн үедээ юу хэлснээ заримдаа асуун, хүүхнийг өөрөөр бодож байгааг анзаарсан үедээ уурладгийг нь Марья мэдэх билээ. Гэхдээ тэгж уурлуулахгүйн тулд хүүхэн их чармайлт тавина. Учир нь нөхрийнхөө ярьж байгаа зүйлийг огтхон ч сонирхдоггүй байлаа. Хүүхэн нөхөр өөдөө харахдаа өөр юмны тухай бодоогүй ч гэсэн өөр юмны тухай мэдэрч байлаа. Өөрийнх нь ойлгож байгаа бүхнийг хэзээ ч эс ойлгох энэ хүнийг наалинхай эелдэг дотноор хайрлаж байгаагаа мэдэрч байлаа. Тийнхүү ойлгохгүйгээс нь болоод түүнийг учиргүй наалинхайлан бүр ч их хайрлах мэт ажээ. Нөхрийнхөө төлөвлөгөөний нарийн учрыг ойлгоход нь саад хийж, өөрийг нь тэр аяар нь эзэмдсэн энэхүү бодлоос гадна нөхрийнхөө ярьж байгаатай огтхон ч эс хавьтах өөр нэгэн бодол толгойд нь зурсхийн орж ирлээ. Хүүхэн ач хүүгийнхээ тухай бодон (Пьерийн ярианы үеэр хөвүүний сэтгэл их хөдөлсөн тухай нөхрийнх нь яриа хүүхний гайхлыг их төрүүлжээ) тэгээд хөвүүний эелдэг зөөлөн, эмзэг аашны янз бүрийн шинж тэмдэг санаанд нь урган орж ирлээ. Хүүхэн ач хүүгээ өөрийн хүүхдүүдтэй жишиж үзээгүй авч тэднийг гэх сэтгэлээ жишиж үзээд, Николенькаг гэх сэтгэлд нь нэг л юм дутаад байгааг мэдэн сэтгэл гунив.

	Ийм ялгаа тэдний насны зөрөөнөөс болж байна гэсэн бодол заримдаг хүүхний толгойд орж ирнэ. Тэгээд үүнийгээ засаж залруулан, бүтэхгүй юм хийхээр сэтгэлийнхээ гүнд амлана. Өөрөөр хэлбэл энэ яваа насандаа эр нөхөртөө ч, хүүхдүүддээ ч, Николенькад ч хайртай байж, ерөөс Христос хүн төрөлхтөнд ямар хайртай байсан шиг ойр төрлийнхнөө бүгдийг хайрлахаар амлана. Гүн ахай Марьягийн сэтгэл хэзээ ямагт эцэс төгсгөлгүй, мөнхийн төгс боловсронгуй юм эрмэлзэх тул сэтгэл нь хэзээ боловч амар тайван байж үл чадна. Бие махбодод нь даралт болсон сэтгэлийн нууцгай гүн шаналгааны битүү илэрхийлэл нүүрэнд нь тодорч ирлээ. 

	«Бурхан минь! Ийм царайтай байхдаа үхчих болов уу гэж над санагддагчлан үүнийг үхээд хэвтвэл бид гэдэг амьтад юу болох вэ» хэмээн бодсоноо Николай босож бурхны хөргийн өмнө очиж, оройн мөргөл уншиж эхлэв.

	XVI

	Наташа нөхөртэйгөө хоёулхнаа үлдсэн цагтаа эр эм хоёр л чухамхүү хэрхэн ярьдгийн адил л ярилцах бүлгээ. Өөрөөр хэлбэл бодол санаагаа хачин түргэн, ер бусын тод тодорхой ойлгон, бодсон санаснаа бие биедээ уламжлан, учирлан, дүгнэх, эргэцүүлэн тунгаах дүгнэж барихгүйгээр сэтгэл зүйн бүх дүрмээс гажуудаар, огт ондоо аргаар ярилцана. Наташа нөхөртэйгөө энэ аргаар ярилцаж бүр дасчихдаг тул эр эм хоёрын хооронд ямар нэг эв нийцгүй явдал байсан бол түүний мадаггүй шинж нь Пьерийн санаж бодож буй юмны авцалдаа болж өгнө. Пьер нэг юм нотлон, уужуу тайвуу тунгаан бодож байж ярьж хэлэх, хүүхэн өөрийнх нь дуурайлд автагдан мөн тэгж ярьж эхэлбэл энэ явдал заавал хэл аманд хүргэдэг гэдгийг Наташа мэдэж байлаа.

	Тэр хоёр хоёулхан үлдэж, Наташа магнай тэнэгэр жаргал дүүрэн тормолзон харсаар нөхрийнхөө дэргэд сэмээрхэн гэнэт хүрч очоод, толгойг нь шурхийн тэврэн авч цээжиндээ наагаад «Одоо тэр аяараа минийх! Хаашаа ч явахгүй шүү чи!» гэж хэлсэн тэр хурмаас авхуулан сэтгэхүйн зүйн хуульд тэс гаж энэ яриа эхэлсэн билээ. Гажийн учир нь нэг зэрэг тэс ондоо юмны тухай ярилцаж байлаа. Ийнхүү нэг зэрэг олон юм ярилцсан нь тов тодорхой ойлгоход саад хийсэнгүйгээр барахгүй, харин ч бие биеэ бүрэн ойлгож буйн мадаггүй шинж болж байлаа.

	Зүүдийг жолоодож байгаа бодлоос бусад бүх юм зүүдэнд буруу, утга учиргүй, зөрчилтэй байдгийн адил тунгаан бодохын бүх хуульд харш энэхүү ярилцаанд үг яриа нь бус, харин түүнийг жолоодож буй бодол нь л дэс дараалалтай тод тодорхой байлаа.

	Наташа Пьерт ахынхаа амьдрал ахуйн тухай, өөрийнхөө хэрхэн зүдэрч (Нөхрийнхөө эзгүйд амьдарсан амьдраагүйн хооронд байснаа, Марьяд улам их хайртай сайн болсноо, Мари аль ч талаар өөрсдөөс нь илүү дээрийн тухай ярина. Наташа ингэж ярихдаа Марьяг давуу сайн гэж үзэж байгаагаа үнэн голоороо зөвшөөрөх авч бас өөрийгөө Марья болон бусад бүх хүүхнээс илүү гэж Пьерээр хэлүүлэх, Петербургт олон хүүхэнтэй уулзаж учраад ирсний нь дараа ялангуяа одоо дахиад тэгж хэлүүлэхийг шаардах ажээ.

	Пьер Наташагийн үгэнд хариулан Петербургт үдэшлэг, зоогийн үеэр хатагтай нартай байх нь ямар тэвчихийн аргагүй, хэцүү зүйл байсныг ярина.

	— Би ч бүр хатагтай нартай ярьж чадахаа больсон байна, тэдэнтэй ярих гэдэг бөөн уйтгар. Ярихаар ч тийм зав чөлөөтэй байсангүй гэж Пьер хэлэв.

	Наташа өөдөөс нь шинжин ширтсэнээ залган

	— Мари ч ёстой сайн хүүхэн дээ. Хүүхдийг ойлгохыг нь яана аа. Тэдний санааг нэвт харж байгаа юм шиг л мэднэ шүү. Өчигдөр жишээ нь Митенькагийн зан нь хөдөлж эхлэхэд... гэтэл Пьер үгийг нь таслан

	— Пээ, цаадах чинь эцэгтэйгээ ямар адилхан юм бэ гэв.

	Митенькаг Николайтай адилхан юм гэсэн үгийг Пьерийн юунд хэлснийг Наташа ойлголоо. Юу гэвэл ахтайгаа Митенькагийн муудалцсан тухай дурсамж Пьерт ёозгүй байсны дээр энэ тухай Наташагийн бодлыг мэдэх сэн гэжээ.

	— Хэрэв нийтээр журамлан дагаагүй бол Николенька хэрхэвч зөвшөөрдөггүй тийм нэг сул тал түүнд бий. Авьяас билэг нээгдэхийг чиний чухамдаа л эрхэмлэдгийг би ойлгож байна хэмээн Пьерийн нэг удаа хэлсэн авьяас билэг нээгдэх гэдэг үгийг давтан хэлэв.

	— Тийм биш, Николайн хувьд сэтгэхүй тунгаан бодох нь зугаа, бараг л цаг нөгчөөх зүйл нь байгаа юм. Ухаан нь ном цуглуулан номын сантай болохдоо худалдаж авсан номоо уншилгүйгээр шинэ ном худалдаж авахгүй гэдгийг дүрэм болгосон. Сисмондийн ч, Руссогийн ч, Монтескьегийн ч тэр,.. хэмээн Пьер инээмсэглэн нэмж хэлэв. Би түүнийг... яадгийг чи мэднэ шүү дээ... хэмээн Пьер хэлсэн үгээ зөөлрүүлж эхэлтэл Наташа ингэсний хэрэггүй гэдгийг мэдрүүлэн үгийг нь таслав.

	— Тэгэхлээр чи сэтгэх гэдэг түүний хувьд зугаа гэж хэлж байгаа юм биз дээ.

	— Тийм ээ, харин миний хувьд гэвэл түүнээс бусад бүх юм зугаа. Би Петербургт байх бүх үеийнхээ турш та нарыг зүүдэлж байсан. Бодож сэтгэж байгаа үед маань бусад бүх юм зугаа байдаг.

	— Хүүхдүүдтэйгээ чиний хэрхэн уулзсаныг чинь хараагүй минь ямар тоогүй вэ? Хэн нь илүү их баярлаж байна? Лиза л байлгүй? гэж Наташа асуулаа.

	— Тийм ээ гэж хэлснээ Пьер санаж бодож байгаа юм аа цааш нь ярив. Биднийг юм бодох ёсгүй гэж Николай хэлж байна. Гэтэл би бодохгүй байж чадахгүй. Петербургт байхдаа миний мэдэрсэн зүйлийн тухай (би чамд үүнийг хэлж болно) ярилтгүй юм гэхэд миний эзгүй хойгуур бүгд задарч, тус бүрдээ өөр өөр тийшээ чангааж зүтгэжээ. Гэхдээ би тэднийг цөмийг нь нэгтгэж чадсан л даа. Тэгээд дараа нь миний бодол тийм энгийн, тодорхой болсон юм. Бид тийм тийм юмыг эсэргүүцэн зогсоох ёстой гэж би хэлээгүй билээ. Бид алдаж эндэж болно. Би харин «сайн үйлийг хүсэж байгаа хүмүүс гар гараасаа барилдан, ажилч сайн үйлстэн гэсэн нэг тугтай болдог» гэж хэлж байгаа юм. Ван Сергий бол ухаантай сайн хүн.

	Пьерийн бодол бол лут сайхан бодол гэдэгт Наташа эргэлзэхгүй сэн боловч нэг зүйл л өөрийнх нь сэтгэлийг зовооно. Юу гэвэл Пьер өөрийнх нь нөхөр билээ. «Тэр нийгэмлэгт тийм чухал хэрэгтэй хүн юм байх даа. Тэгтэл бас миний эр нөхөр байдаг? Яаж ингэж таарав аа?» гэж бодогдоно. Нөхөртөө энэ эргэлзээгээ хэлмээр санагдана. «Үүнийг маань тэднээс цөмөөс нь үнэхээр илүү ухаантай гэдгийг хэн шийдэж чадах вэ, тэр хүмүүс нь хэн бэ?» гэж өөрөөсөө асуун, их хүндэтгэдэг хүмүүсийг санаан дотроо эргэцүүлнэ. Пьерийн өөрийнх нь ярианаас цэгнэхэд тэр бүх хүн дотроос Платон Каратаеваас өөр хэнийг ч тэгж их хүндэлдэггүй бололтой байлаа.

	— Чи миний юун тухай бодож байгааг мэдэж байна уу? Платон Каратаевын тухай. Тэр хүн одоо чиний энэ бодлыг сайшаах уу? гэж Наташа асуулаа.

	Пьер энэ асуултад огтхон ч гайхсангүй. Юу гэвэл эхнэрийнхээ юу бодож байгааг ойлголоо.

	— Платон Каратаев? гэж хэлснээ энэ зүйлийн тухай Каратаевын юу гэх байсныг төсөөлөн бодохыг үнэн голоосоо хичээсэн бололтой бодлого болов. Тэгснээ:

	— Тэр хүн ойлгохгүй байсан байх. Гэхдээ бас ойлгох ч байсан байж мэдэх юм даа гэв.

	Наташа гэнэтхэн

	— Би чамд ухаан жолоогүй хайртай, ухаангүй, ухаан жолоогүй! гэж хэлэв.

	— Үгүй, сайшаахгүй байсан гэж хэлээд Пьер бодсоноо 

	— Харин чи бид хоёрын гэр бүлийн амьдралыг сайшаах байсан байх. Тэр хүн, хүн болгоныг ариун сайхан, аз жаргалтай, амар жимэр амьдраасай гэж хүсдэг байсан юм. Тийм болохоор би гэр орныхноо түүнд бахархан үзүүлэх байсан сан. Чи эзгүй байлаа гэж ярьж байна, Гэтэл би эзгүй яваад ирсний дараа ямар онцгой өөр сэтгэлтэй байгааг минь чи итгэхгүй байх.

	— Өө тийм бас өөр нэг... байна аа гэж Наташа эхлэв.

	— Үгүй, тэр биш. Би чамд хэзээ ч хайргүй болохгүй. Үүнээс илүү ч хайртай дуртай болж чадахгүй. Энэ онцгой... тийм ээ... гэснээ үгээ дуусгасангүй. Юу гэвэл хоёр биеийнх нь тулгарсан харц бусдыг нь гүйцээн хэлэв.

	— Гэрлэсэн эхний сардаа хамгийн жаргалтай байдаг гэдэг ямар тэнэг үг вэ. Харин ч одоо хамгийн сайхан үе нь байна. Ганцхан чи маань л ийш тийшээ явахгүй байвал болоо. Чи бид хоёр яаж хэл ам болдог байснаа санаж байна уу? Тэгээд би дандаа гэм буруутай байдаг сан. Юунаас болоод хэрэлддэг байснаа ч би санахгүй юм гэж Наташа гэнэтхэн хэлэв.

	— Дандаа л нэг юмнаас болдог сон. Хард... гэж Пьер инээмсэглэн хэлэв.

	— Битгий ярь, хүлцэж ч чадахгүй нь хэмээн Наташа дуу алдав. Тэгээд нүд нь хорсолтой зэвүүнээр гялсхийв.

	— Чи тэр хүүхэнтэй уулзаа юу? хэмээн жаахан азнаснаа асуулаа.

	— Үгүй, уулзлаа ч би танихгүй байх.

	Хоёул дуугүй боллоо.

	Наташа хардахын үүлэнд дарагдсанаа хөөн зайлуулахыг хичээх бололтой.

	— Чамайг ажлынхаа өрөөнд юм ярьж байхад нь би тувт чамайг харж байлаа. Чи хөвүүнтэй (хүүгээ тэгж хэлдэг байлаа) усны хоёр дусал шиг хачин адилхан юм аа. Пээ, хөвүүн дээр очих цаг болчихжээ... Одоо яая гэхэв... Явмааргүй л байна санж.

	Хүүхэн хэдэн агшин дуугүй болсноо дараа нь хоёр бие рүүгээ зэрэг эргэн харж нэг юм ярьж эхэллээ. Пьер сэтгэл хангалуун, ам халаагүй, Наташа жаргалтайяа инээмсэглэн бүдэгхэн ярьж эхлэв. Яриагаа мөргөлдөхөөр хоёул зогсон бие биедээ ярих боломж олгоно.

	— Үгүй, чи яав? Ярь, ярь.

	— Үгүй, би зүгээр л шал дэмий юм гэж Наташа хэллээ.

	Пьер эхэлсэн юмаа ярив. Энэ бол Петербургт олсон амжилтаа сэтгэл маадгар цэгнэн бодсон ярианых нь үргэлжлэл байлаа. Пьер өөрийгөө оросын бүх нийгэм, дэлхий дахинд шинэ чиглэл өгөх учиртай хүн мэтээр энэ хоромд бодож байлаа.

	— Асар их үр дагавартай байдаг алив бүх бодол хэзээд энгийн байдаг гэдгийг л би хэлэх гэж хүссэн юм. Хэрэв хүмүүс хоорондоо бат зузаан холбоотойдоо хүчтэй байгаа сан бол шударга хүмүүс тэгэх л ёстой гэдэгт л миний бүх бодол оршиж байгаа юм. Хачин энгийн бодол байгаа биз дээ.

	— Тийм байна.

	— Чи харин юу хэлэх гэсэн бэ?

	— Би зүгээр л, шал дэмий юм.

	— Тэглээ ч гэсэн, хэл л дээ.

	Үгүй дээ, шал дэмий юм хэмээн Наташа бүр ч царай тэнийн инээмсэглэснээ 

	— Би Петягийн тухай л хэлэх гэсэн юм. Өнөөдөр асрагч нь хүрч ирээд надаас түүнийг авах гэсэн чинь хүү хөхрөөд онийсноо над наалдаж орхидог байгаа нуугдаж байна гэж лав бодсон байх. Хачин хөөрхөн хүү тэгээд хашхирсан. За тэр ч яах вэ баяртай! гэснээ өрөөнөөс гарч одлоо.

	Тэр үеэр доор, Николенька Болконскийн тасагт, түүний унтлагын өрөөнд хэзээ язааныхаараа дэн асааж байлаа. (хөвүүн харанхуйд айх ба тэр дутагдлаас нь салгаж үл чадна) Десаль дөрвөн дэр давхарлан, толгойгоо их дээр тавьж, хянган хамар нь жигдхэн хурхирна. Николенька дөнгөж сая сэрээд, хүйтэн хөлс нь урсан дүрлийтэл гөлрөн харж орон дотроо сууж байлаа. Хүү зүүдлэн, өөрийгөө болон Пьерийг Плутархын номд зурсан шиг яг тийм төмөр малгай өмсчихсөн Пьер өвөө хоёул үй түмэн цэргийн урд яваагаар зүүдэлжээ. Тэр цэргүүд нь Лесалийн нөгөө дагинын шүлс гэж нэрлэдэг, намар цаг зөндөө байдаг тэр аалзаар агаарыг пиг дүүргэсэн ташуу цагаан шугамаас бүтсэн байх ажээ. Урд нь мөн тэр утас шиг, гэхдээ арай нягт алдар цуу байх бүлгээ. Тэд (Пьер тэр хоёр) зорьсондоо улам бур ойртож их амархан баясгалантай явна. Тэгтэл тэднийг хөдөлгөж байсан утас гэнэт сулран орооцолдож, явахад бэрх болов. Тэгтэл Николай Ильич өвөө тэр хоёрын өмнө догшин сүртэй байдлаар зогсож байв.

	— Үүнийг та нар ингэсэн үү? хэмээн бяцалсан лац, хугалсан өдийг заан асуугаад -Би уг нь та нарт хайртай юм сан, гэтэл Аракчеев намайг явуулсан болохоор хэн түрүүлж урагш алхсаныг чинь олно гэсэнд Николенька Пьер өөд харвал Пьер алга болчихсон байлаа. Пьер ван Андрейн эцэг байсан агаад гэтэл эцэг нь хэлбэр, дүрсгүй болсон байв. Тэгэхэд байсан шигээ л байв. Түүнийг хараад Николенька хайр хүрэн бие нь суларч: өөрийгөө чадал тэнхэлгүй, ясгүй, шингэн болчихсоныг мэдрэв. Эцэг нь хайрлан энхрийлж, өрөвдөх ажээ. Гэтэл Николай Ильич өвөө тэр хоёрт улам улам ойртон ирж байлаа. Николенькагийн айдас хүрэн, тэгээд сэрж орхив.

	«Аав. Аав минь! (гэрт нь хоёр ижилхэн зураг байдаг байсан боловч ван Андрейг, хүү хэзээ ч хүний дүрээр урвуулан боддоггүй байжээ) надтай цуг байж, намайг энхрийлэв. Аав намайг бас Пьер өвөөг сайшаалаа. Лав юу ч гэж хэлдэг байлаа гэсэн би зүүдэлснээ заавал бүтээнэ. Муций Сцевола гараа шатаасан. Миний амьдралд бас яагаад тийм юм болдоггүй билээ? Энд намайг сургуульд суулгахыг хүсэж байгааг би мэдэж байна. Би сургуульд сууна л даа. Гэхдээ нэгэн цагт болино. Тэр цагт би энэ зүүдэлснээ заавал бүтээнэ. Би бурхнаас ганцхан юм хүсэж байна. Плутархийн хүмүүст тохиолдсон явдал над тохиолдоосой билээ. Би бас түүнийг хийнэ. Би түүнээс ч дээр бүтээнэ. Бүгд намайг таньж, цөмөөр над хайртай болж, цөмөөрөө намайг бахадна» гэж бодсоноо гэнэт цээж нь багтран яраглаад явчхав. Тэгээд уйлж орхив.

	— Ta өвдөө юү? гэх Десалийн дуу сонстсонд

	— Үгүй ээ гэж Николенька хариулаад дэрэн дээрээ хэвтэв. «Энэ эелдэг, сайн, би түүнд хайртай» гэж Десалийн тухай бодно. «Өөр Пьер өвөө! Ёстой гайхалтай хүн! Харин aав! Аав! Аав! Би аавынхаа сэтгэл ханатал нь түүнийг бүтээнэ дээ...» гэж бодлоо.

	 

	Хоёрдугаар хэсэг

	I

	Түүхийн судлах зүйл бол ард түмэн, хүн төрөлхтний амьдрал билээ. Нийт хүн төрөлхтөн байтугай нэг ард түмний амьдралыг үгээр шууд дүрслэн бичнэ гэдэг баршгүй даваа шиг санагдана.

	Ухаарах боломжгүй мэт санагдаж байгаа зүйлийг дүрслэн бичих, ухаарахын тулд урьдын түүхчид нэг энгийн аргыг олонтоо хэрэглэж байлаа. Тэд ард түмнийг захирч байсан ганц нэг хүний үйл ажиллагааг дүрслэн бичдэг байв. Тэр үйл ажиллагаа нь тэдэнд нийт ард түмний үйл ажиллагааг илэрхийлж буй мэт санагдаж байлаа.

	Ганц нэг хүн ард түмнийг хүсэл зоригоороо хэрхэн хөдөлгөж байв, тэдгээр хүний хүсэл зориг өөрөө юугаар жолоодогдож байв гэдэг асуултад түүхчид хариулахдаа нэгдүгээр асуултад: сонгомол нэг хүний хүсэл зоригт ард түмнийг захируулж байсан бурхны хүсэл зоригийг зөвшөөрөн хүлээснээр гэж, хоёрдугаар асуултад сонгодог хүмүүсийн хүсэл зоригийг товлосон зорилго өөд нь чиглүүлэгч мөн тэр бурхны хүсэл зоригийг зөвшөөрөн хүлээсээр байв гэдэг юм.

	Ийнхүү эдгээр асуудлыг хүн төрөлхтний үйлст бурхан шууд оролцдог гэсэн бишрэлээр шийдвэрлэж байлаа. 

	Түүхийн шинэ шинжлэх ухаан энэ хоёр үндэслэлийг өөрийн онолоор хэрэгсэхгүй болгосон юм.

	Хүмүүс бурханд захирагддаг тухай, ард түмнийг хөтлөгддөг тодорхой зорилго байдаг тухай эртний хүмүүсийн бишрэлийг шинэ шинжлэх ухаан хэрэгсэхгүй болгохдоо эрх засгийн илрэлийг нь биш, уг эрх засгийг үүсгэсэн шалтгааныг нь судлах ёстой мэт санагдах сан билээ. Гэвч уг шинжлэх ухаан үүнийг хийсэнгүй, урьдын түүхчдийн үзэл бодлыг онолын талаар хэрэгсэхгүй болгоод бодит байдлыг мөрдлөг болгож байна.

	Бурхны эрх засгаар онгод хийж, бурхны хүсэл зоригийг шууд мөрдлөг болгосон хүмүүсийн оронд шинэ түүх, нэг бол ер бусын хүний бус авьяас чадвараар онгод хийсэн, үгүй бол олон түмнийг удирдагч хаанаас эхлээд сэтгүүлч хүртэл хамгийн зүсэн зүйлийн жир хүмүүсийг баатар болгон тавьжээ. Бурхны таалалд нийцсэн ард түмний урьдын иуда, герег, ром зорилго буюу зорилгыг хүн төрөлхтний дэвшил хөгжлийн зорилго гэж эртний хүмүүст анхаарагдаж байсан зорилгын оронд шинэ түүх өөрийн зорилго франц, герман, английн сайн үйлийг хамгийн дээд хийсвэрлэлийн үедээ нийт хүн төрөлхтний цэцэглэлийн сайн үйлийг тавьжээ. Хүн төрөлхтний цэцэглэл гэдэгт их тивийн баруун хойд буланг эзэгнэн суугч ард түмнийг төлөв ойлгож байлаа.

	Шинэ түүх урьдын бишрэлийн оронд шинэ үзэл бодол бий болголгүйгээр түүнийг хэрэгсэхгүй болгожээ. Тэгээд үйл байдлын учир зүй нь хаадын бурхнаас заяасан эрх мэдэл, эртний хүмүүсийн үйлийн үрийг хуурамчаар хэрэгсэхгүй болгосон түүхчдийг 1. Ард түмнийг ганц нэг хүн төлөөлдөг, 2 ард түмэн, хүн төрөлхтний зорьж яваа тодорхой зорилго бий гэдэг нөгөө л зүйлийг зөвшөөрөн хүлээхэд өөр замаар хүргэжээ.

	Гибоноос авхуулаад Боклийг хүртэл шинэхэн үеийн бүх түүхчид хоорондоо зөрөлдөөнтэй, үзэл бодол нь шинэ юм шиг санагдавч тэдний зохиолын үндсэнд нь энэ хоёр үндэслэл л гарцаагүй оршиж байна.

	Нэгдүгээрт түүхчид хүн төрөлхтнийг удирдан жолоодогч гэж өөрсдийнхөө санадаг ганц нэг хүний үйл ажиллагааг дүрслэн бичиж байна. Ийм түүхчдийн нэг хэсэг нь дан ганц хаан, жанжин сайд нарыг, нөгөө хэсэг нь хаанаас гадна илтгэгч, шинэчлэл хийгч эрдэмтэн, мөн гүн ухаантан, яруу найрагч нарыг тийм удирдах хүн гэж тооцдог. Xoëpдугаарт хүн төрөлхтний зорьж яваа зорилго түүхчдэд тодорхой ажээ. Зарим түүхчдийн хувьд энэ зорилго нь Ром, Испани, Франц улсын сүр хүчин, нөгөөгийнх нь хувьд энэ бол эрх чөлөө, тэгш ёс, Европ гэж нэрлэгдэх ертөнцийн бяцхан булангийн зохих маягийн цэцэглэл ажээ.

	1789 онд Парист самуун дэгдэж, өсөж томрон, халин, газар авч, өрнөөс дорно зүг хөдөлсөн ард түмний хөллөгөөнөөс илэрхийлэгдэв. Энэ хөдөлгөөн хэд дахин дорно зүг хөдлөн, дорноос өрнө зүг хөдөлсөн сөрөг хөдөлгөөнтэй мөргөлджээ. 12 онд энэ хөдөлгөөн эцсийн зааг москвад хүрэн, гайхалтай хэм тэгшрэн дорноос өрнө зүг сөрөг хөдөлгөөн болж, яг эхний хөдөлгөөнийх шигээ дундыг барьсан ард түмнийг хойноосоо дагалдуулав. Сөөргөө хөдөлгөөн нь өрнө зүгээс эхэлсэн нэг Парис хүрэн, тэгээд тэндээ замхарна.

	Энэ хорин жилийн хугацаанд тариалангийн асар их газар хагалагдалгүй өнгөрч, орон байшин шатан худалдаа арилжаа чиглэлээ өөрчлөн, сая сая хүн үгүйрч хоосрон, нөгөө хэсэг нь баяжин, нүүдэл cyудал болон, садан төрлийнхнөө энхрийлж хайрлахын жам ёсыг номлогч христосын мөргөлт сая сая хүн бие биеэ алж хядав.

	Энэ бүхэн юу гэсэн үг вэ? энэ бүхэн юу болоод ингэв? энэ хүмүүсийг ямар юм тэгж орон байшинг галдан шатааж, өөртэйгөө эгээ адилхан хүмүүсийг алж хядах болгов?

	Дээрх хөдөлгөөний өнгөрөөн үеийн дурсгал, домог сэлттэй тааралдахаараа хүн өөрөөсөө өөрийн эрхгүй асуудаг, цайлган цагаан сэтгэлийн хамгийн хууль ёсны асуудал гэвэл энэ байгаа юм.

	Эдгээр асуудлыг шийдвэрлэхийн тулд ард түмэн, хүн төрөлхтнийг танин мэдэх зорилго бүхий түүхийн ухааныг аваад үзье.

	Хэрэв түүх хуучин үзэл бодлоо баримталж байсан бол бурхан ард түмнээ шагнаж буюу шийтгэж, Наполеонд эрх засаг өгөн, бурхнаас заяасан зорилгоо хэрэгжүүлэхийн тулд түүний хүсэл зоригийг жолоодсон юм гэж хэлэх байсан билээ. Тэгээд хариулт нь ч бүрэн, хурц тодорхой байх байлаа. Наполеоны бурханлаг ач холбогдолтойд итгэж ч болох байсан, итгэхгүй ч байсан болох байлаа. Түүнд итгэгчийн хувьд гэвэл энэ үеийн бүх түүхийн бүх юм ойлгогдож, ганц ч зөрчил байж таарахгүй байлаа.

	Гэтэл түүхийн шинэ шинжлэх ухаан ийм маягаар хариулж чадахгүй. Хүн төрөлхтний үйлс хэрэгт бурхан шууд оролцдог гэдэг эртний хүмүүсийн үзэл бодлыг шинжлэх ухаан үл зөвшөөрөх тул заавал өөр хариулт өгөх ёстой билээ. 

	Түүхийн шинэ шинжлэх ухаан эдгээр асуултад хариулахдаа: энэ хөдөлгөөн гэж юу юм бэ, юунаас үүссэн юм бэ, энэ үйл явдлыг ямар хүч үүсгэсэн юм бэ? гэдгийг мэдэх гэж та хүсэж байна уу? Ta тэгвэл сонсож бай. 

	«XIV Людовик маш бахархуу бардам ихэмсэг зантай хүн байсан юм. Түүнд тийм тийм амраг хүүхэн, сайд байсан, Франц орныг энэ хаан өөдтэй удирдаж чадаагүй юм. Людовикийн угсаа залгамжлагчид нь бас өөдгүй хүмүүс байсан учир францыг бас өөдтэй жолоодож чадаагүй. Тэдэнд бас тийм тийм амраг хүүхэн байсан. Тэгэх тэгэхдээ зарим хүн энэ үед ном бичсэн. XVIII зууны адгаар Парист хорь хэрийн хүн цуглаж хүн болгон эрх тэгш, эрх чөлөөтэй гэдэг тухай ярилцсан юм. Үүнээс болоод бүх франц даяар хүмүүс бие биеэ яргалан алж, галдан шатаах боллоо. Тэр хүмүүс хаан вангууд өөр олон хүнийг алж хядав. Энэ үед францад Наполеон гэдэг суут хүн байж байлаа. Энэ хүн газар бүр хэн бүхнийг ялж байлаа. Өөрөөр хэлбэл үй олон хүнийг алж хядаж байлаа. Учир нь тэр хүн маш суу ухаантай байлаа. Тэгээд яагаад ч юм африкчуудыг хядахаар явж, тэднийг маш чадмагаар алж хядан, маш ухаалаг, заль мэхтэй байсан учир Францдаа хүрч ирээд өөртөө хүн болгоныг захирагдах зарлиг буулгажээ. Тэгээд тэд нь ч бүгдээр захирагджээ. Наполеон эзэн хаан болж аваад Итали, Австри, Пруссийн ард түмнийг хядахаар дахин морджээ. Тэндээ олон ч хүнийг алж хяджээ. Орос оронд эзэн хаан Александр гэдэг хүн байсан нь европт журам дэглээд сэргээхээр шийдэн, тэр учраас Наполеонтой дайтжээ. Гэтэл долоон онд гэнэт түүнтэй найрамдан, арван нэгэн онд дахин муудалцан тэр хоёр дахиад олон хүн алж хяджээ. Наполеон зургаан зуун мянган хүнийг орост авчран, Москваг байлдан дагуулжээ. Тэгснээ дараа нь гэнэт Москвагаас зугтав. Тэгэхлээр нь эзэн хаан Александр Штейн болон бусад хүний зөвлөгөөний туслалцаатайгаар европын энх амгаланг эвдэгчийн өөдөөс зэвсэглэн хөдөлгөхийн тулд европ дахиныг нэгтгэжээ. Наполеоны хамаг холбоотон гэнэт эргээд дайсан нь болж орхижээ. Холбоотнууд Наполеоныг ялж, Парист орж очин, түүнийг хаан ширээнээс нь огцруулан Эльба арал руу илгээжээ.

	Түүнээс таван жилийн өмнө, үүнээс хойш нэг жилийн дараа түүнийг хуулиар үл хамгаалах дээрэмчин гэж үзэж байсан хэр нь эзэн хааных нь хэргэм зэргийг хасалгүй, элдэв дээдийн хүндэтгэл үзүүлсээр байлаа. Тэгээд эдүгээ болтол францчууд болон холбоотнууд нь гагцхүү инээд доог хийж байсан XVIII Людовик хаанчилж эхэллээ. Наполеон харин хуучин торгон цэргийнхээ өмнө нулимс асгаруулан байж хаан ширээнээс огцроод цөллөгт оджээ. Дараа нь төрийн овжин хүмүүс болон дипломатч нар (ялангуяа бусдаас түрүүлэн зохих суудалд сууж авч амжсан, тэгснээрээ Францын хил хязгаарыг тэлж чадсан Талейран Венад яриа хөөрөө хийн, тэр яриагаараа нэг бол ард түмнийг жаргалтай, үгүй бол жаргалгүй болгожээ. Тэгтэл дипломатч нар, хаад золтой л муудалцсангүй. Тэд бие биеэ алж хядахыг цэргүүддээ тушаахад бэлхэн байлаа. Гэтэл энэ үеэр Наполеон батальон цэрэгтэй францад хүрч ирэн, түүнийг үзэн ядавч францчууд тэр даруй түүнийг даган захирагджээ. Гэтэл холбоотны хаад үүнд уурсан дахиад л францчуудтай тулалдахаар хөдөлжээ. Тэгээд суут ухаант Наполеоныг ялж, түүнийг дээрэмчин гэж үзэн Елена арал дээр аваачив. Хайрт Франц орон, өршөөлт сэтгэлээс хагацсан цөлөгдөгч маань тэнд хадан хавцал дунд тарчлан үхэж, агуу их үйлсийг удам судрынхандаа уламжлан өгчээ. Гэтэл Европт харгислал гарч, бүх хаан эзэн ард түмнээ гомдоож эхлэв» гэжээ.

	Энэ бол түүхийг тодорхойлон бичсэнийг элэг доог хийсэн, даажигнасан явдал мөн гэж бодвол дэмий хэрэг болох сон билээ. Харин ч энэ бол аль нэг улсын түүх, дуртгалаас авхуулаад тэр үеийн соёлын шинэ маягийн ерөнхий түүхийг зохиогчдыг хүртэлх бүх түүхээс уг асуултад өгч буй хариултад нийцэгч, зорчилдогч хариултын хамгийн зөөлөн үгний илэрхийлэл нь юм.

	Шинэ түүх хэн ч өөрөөс нь юм асуугаагүй байхад хариулдаг дүлий хүнтэй адил байгаагаас эдгээр хариултын хачин хөгтэй байдал үүсвэрлэн гарч байна.

	Түүхийн зорилго хүн төрөлхтөн, ард түмний хөдөлгөөнийг дүрслэн бичихэд оршиж байгаа юм бол нэгдүгээр асуултад хариулахгүйгээр бусад асуудал болон ард түмнийг ямар хүчин хөдөлгөж байна? гэдэг дараах асуулт нь ч ойлгогдохгүй. Энэ асуултад шинэ түүх нэг бол Наполеоныг маш суут хүн байсан гэх буюу эсхүл XIV Людовикийг маш бардам зантай байсан гэж, эсхүл тийм тийм зохиолч тийм тийм юм бичжээ гэж хичээнгүйлэн өгүүлдэг.

	Энэ бүхэн тийм байж тун болзошгүй, хүн төрөлхтөн үүнийг зөвшөөрөхөд бэлхэн байж болох юм. Гэхдээ хүн төрөлхтөн энэ тухай асуугаагүй билээ. Өөрөө өөртөө тулгуурласан, хэзээ ямагт ижил, ард түмнээ Наполеон, Людовик, зохиолчдоор дамжуулан жолооддог бурхнаас заяасан эрх засгийг бид хүлээн зөвшөөрөх юм бол энэ бүхэн сонирхолтой байж болох юм. Гэтэл бид энэ эрх засгийг зөвшөөрөн хүлээдэггүй, тийм учраас Наполеон, Людовик болон зохиолчдын тухай ярихаасаа өмнө энэ хүмүүс болон ард түмний хөдөлгөөний хооронд оршиж буй холбоог үзүүлэх хэрэгтэй юм.

	Бурхнаас заяасан эрх засгийн оронд өөр хүчин гарч ирсэн юм бол энэ хүчин нь юунд оршиж байгааг тайлбарлах хэрэгтэй. Учир нь чухамдаа л энэ хүчинд түүхийн бүх сонирхол оршиж байгаа юм.

	Энэ хүч заяандаа илэрхий, хүн болгонд мэдэгдэж байгаа гэж түүх үзэж байгаа мэт ажээ. Гэтэл энэ шинэ хүчийг л мэдэгдсээр байна гэж зөвшөөрөн хүлээх гэсэн бүх хүслийг үл харгалзан түүхийн маш олон зохиол бүтээл уншсан хүн түүхчдийн өөрсдийнх нь янз бүрээр ойлгодог энэ шинэ хүч хүн болгонд туйлын тодорхой байсан гэдэгт өөрийн эрхгүй эргэлзэнэ.

	II

	Ард түмнийг ямар хүч хөдөлгөж байна вэ?

	Намтар зүйн хувийн түүхчид болон зарим ард түмний түүхчид энэ хүчийг эзэн, баатруудад л заяадаг эрх засаг мэтээр ойлгож байна. Тэдний дүрслэн бичсэнээр, Наполеон, Александрчуулын буюу хувийн түүхчдийн дүрслэн бичдэг ерөөл, тэр хүмүүсийн хүсэл зоригоор л үйл явдал гагцхүү хийгдэж байна, Үйл явдлыг хөдөлгөж байгаа тэр хүчний тухай иймэрхүү маягийн түүхчдийн өгч байгаа хариулт нь үйл явдал тус бүрээр нэг түүхчин оршиж байсан цагт л гагцхүү хангалттай юм. Харин янз бүрийн үндэстэн, янз бүрийн үзэл бодол баримтлагч түүхчид нэг үйл явдлыг бичиж эхэлмэгц тэдний өгч байгаа хариулт бүх учир холбогдлоо алдана. Учир нь энэ хүчнийг тэдгээр түүхчин тус бүр өөр өөрөөр төдийгүй, төлөв огт эсрэг тэсрэгээр ойлгодог. Нэг түүхчин нь үйл явдал Наполеоны эрх засгийн хүчээр хийгдсэн гэж, нөгөө нь Александрын эрх засгийн хүчээр хийгдсэн гэж, гурав дахь нь өөр нэг гурав дахь хүний эрх засгийн хүчээр хийгдсэн гэж нотолж байна. Түүнээс гадна энэхүү маягийн түүхчид нэг хүний эрх засгийн тулгуурлаж байгаа хүчнийг тайлбарлахдаа ч бие биетэйгээ зөрчилддөг. Тьер, бонапартч нар ярихдаа, Наполеоны эрх засаг нь түүний сайн үйл, суут ухаанд тулгуурлагдсан юм гэж, Ланфреи, бүгд найрамдах үзэлтэн нар ярихдаа, Наполеоны эрх засаг түүний луйвар, ард түмнийг мэхлэгч заль мэхэнд нь тулгуурласан юм гэдэг. Тийнхүү энэ маягийн түүхчид бие биеийнхээ үндэслэлийг харилцан устгаж, тэгснээрээ үйл явдлыг бүтээгч хүчний тухай ойлголтыг устган, түүхийн ултай асуултад ямар ч хариу өгөхгүй байна.

	Бүх ард түмний үйл хэргийг бичигч ерөнхий түүхчид үйл явдлыг бүтээгч хүчийг үзэх хувийн түүхчдийн үзэл бодлын шударга бусыг зөвшөөрөн хүлээж байгаа мэт байх ажээ. Ерөнхий түүхчид эзэд, баатруудад заяасан эрх засгийг хүч гэж зөвшөөрөн хүлээдэггүй, харин олон хүч янз бүрээр чиглэсний үр дүн нь эрх засаг мөн гэж үздэг. Тэд дайн юм уу ард түмнийг байлдан дагуулсныг бичихдээ үйл явдлын шалтгааныг нэг хүний эрх засгаас биш, харин үйл явдалтай холбогдсон олон хүн бие биетэйгээ харилцан үйлчлэхээс эрж хайдаг.

	Энэхүү үзлийн ёсоор түүхт хүмүүсийн эрх засаг нь олон хүчний үйлдэл бүтээл болохын хувьд үйл явдлыг заяандаа бүтээгч хүч гэж үзэж нэгэнт болохгүй мэтээр санагдах сан билээ. Тэгтэл ерөнхий түүхчид дийлэнхдээ эрх засгийн тухай ойлголтыг үйл явдал заяандаа бүтээгч хүч, түүнд холбогдогч шалтгаан мэтээр хэрэглэдэг. Тэдний тодорхойлон бичсэнээр түүхт хүмүүс нэг бол тухайн үеийнхээ бүтээл, түүний эрх засаг бол ердөө л янз бүрийн хүчний бүтээл мөн, үгүй бол түүхт хүмүүсийн эрх засаг нь үйл явдлыг бүтээгч хүч мөн ажээ. Жишээ нь Гервинуе, Шлосер болон бусад хүн номлохдоо, Наполеон бол хувьсгалын бүтээл 1789 он болон бусад орны үзэл санаа мөн гэж нотлон үгүй бол 12 оны аялал болон Наполеоны санаанд нийцээгүй бусад үйл явдал нь Наполеоны хуурамчаар чиглүүлсэн хүсэл санааны бүтээлийн уг чанар мөн. 1789 оны уг үзэл санаа Наполеоны дураар загнасны улмаас цаашид гүнзгийрэлгүй зогссон юм. Хувьсгалын үзэл санаа, ерөнхий амьсгал санаа л Наполеоны эрх засгийг бий болгосон, Наполеоны эрх засаг бол хувьсгалын үзэл санаа, ерөнхий амьсгал санааг даран сөнөөсөн юм гэж шууд хэлж байна.

	Ингэж хачин зөрчилддөг нь санаандгүй хэрэг биш ээ. Энэ зөрчилдөөн алхам бүрийд тохиолдоод зогсохгүй, харин ерөнхий түүхчдийн тодорхойлон бичсэн бүх зүйл хэд хэдэн ийм дэс дараалалтай зөрчилдөөнөөс бүрджээ. Ерөнхий түүхчид задлан шинжлэх замд орсноо замынхаа дунд хүрээд зогссоны улмаас энэ зөрчил гарч байна.

	Хүчнийг бүрэлдүүлэгч нь зохих ёсны бүрэлдэхүүний буюу тэнцүү үйлчлэгч хүчийг бий болгохын тулд бүрэлдүүлэгчийн нийлбэр нь бүрэлдэхүүнтэйгээ тэнцүү байх ёстой. Энэ нөхцөлийг ерөнхий түүхчид сахисан байх нь хэзээ ч үгүй, бас ийм учраас тэнцүү үйлчлэгч хүчнийг тайлбарлахын тулд тэд хангалттай бус бүрэлдүүлэгчээс гадна бүрэлдэхүүний журмаар үйлчлэгч хараахан тайлбарлагдаагүй хүчтэй байх ёстой.

	Хувийн түүхчид 13 оны аяллыг ч байдаг юм уу, аль Бурбоны сэргэснийг дүрслэн бичихдээ эдгээр үйл явдлыг Александрын хүсэл зорилгоор бүтсэн гэж шулуухан хэлж байна: Ерөнхий түүхч Гервинус хувийн түүхчний энэ үзэл бодлыг няцаахдаа 13 оны аялал, Бурбоны сэргэсэн нь Александрын хүсэл зоригоос гадна Штейн Меттерних m-me stël, Талейран, Фихте, Шатобриан болон бусад хүний үйл ажиллагааны учир шалтгаантай байсан гэж харуулахыг эрмэлзэж байна. Түүхчин янз нь Александрын эрх засгийг Талейран, Шатобрианы гэхчлэн бүрэлдэхүүн хэсэг болгон задалжээ. Эдгээр бүрэлдэхүүний нийлбэр, өөрөөр хэлбэл Шатобриан, Талейран, m-me stël, болон бусад хүний үйлдэл нь бүх ижил үйлчлэгчтэй, өөрөөр хэлбэл сая сая франц хүн Бурбонд даган захирагдсан үзэгдэлтэй тэнцэхгүй байгаа бололтой. Тийм ч учраас эдгээр бүрэлдэхүүн хэсгээс сая сая хүний даган захирагдах явдал үүсвэрлэн гарсныг, өөрөөр хэлбэл, ганцхан А-тай тэнцүү бүрэлдэхүүнээс мянган А-тай тэнцүү ижил үйлчлэгчид үүсэн гарсныг тайлбарлахын тулд түүхчин өөрийнхөө үгүйсгэж байгаа нөгөө эрх засгийнхаа хүчийг зөвшөөрөн, эрх засгийн үр дүн бол хүч мөн гэдгийг зөвшөөрөн хүлээх ёстой. Өөрөөр хэлбэл, бүрэлдэхүүний журмаар үйлчлэгч тайлбарлагдаагүй хүчийг зөвшөөрөх ёстой болно. Ерөнхий түүхчид ийм л юм хийж байна. Үүний улмаас болоод хувийн түүхчидтэй төдийгүй өөрөө өөртэйгөө зөрчилдөж байна.

	Борооны тухай тодорхой ойлголтгүй хөдөөгийн хүмүүс бороо хуртай нартай цэлмэг байхын алиныг хүсэж байгаагаас болон салхи үүлийг хөөгөөд тараачихлаа, салхи үүл тууж авчирлаа гэж ярьдаг. Түүн шиг яг ерөнхий түүхчид өөрийнхөө хүссэн үед, өөрийн нь онолд таарсан үед заримдаа эрх засаг бол үйл явдлын үр дүн мөн гэж ярьдаг. Заримдаа үүнээс өөрөөр нотлох хэрэгтэй болсон үедээ эрх засаг бол үйл явдлыг бүтээдэг гэж ярьдаг.

	Соёлын түүхчид гэж нэрлэгддэг гурав дахь түүхчид заримдаа зохиолч, хатагтай нарыг үйл явдал бүтээгч хүч гэж үздэг ерөнхий түүхчдийн замнасан замаар замнахдаа энэ хүчийг бүр огт өөрөөр ойлгодог. Тэд соёл гэгчийг оюун ухааны үйл ажиллагааны хүч гэж үздэг.

	Соёлын түүхчид өөрийн удам судрынхан-ерөнхий түүхчдийг баримтлахын хувьд маш тууштай билээ. Учир нь зарим хүн бие биедээ тэгж тэгж хандсан, гэдгээр түүхийн үйл явдлыг тодорхойлж болдог юм бол тийм тийм хүмүүс тийм тийм ном бичсэн гэдгээр түүхийн үйл явдлыг яагаад тайлбарлаж болдоггүй хэрэг билээ? Энэ түүхчид алив амьд үзэгдлийг дагалдагч үй олон бүх шинж тэмдгийн дотроос оюун ухааны үйл ажиллагааны шинж тэмдгийг сонгон авч, тэгээд энэ шинж тэмдэг бол шалтгаан мөн гэж хэлдэг. Үйл явдлын шалтгаан нь оюун ухааны үйл ажиллагаанд оршиж байсан гэж тэд харуулахыг хичээдэг ч гэсэн оюун ухааны үйл ажиллагаа ард түмний хөдөлгөөний хооронд ерөнхий зүйл бий гэдгийг гагцхүү их буулт хийн зөвшөөрч болох авч хүмүүсийн үйл ажиллагааг оюун ухааны үйл ажиллагаа удирдан жолоодсон гэж үзэж хэрхэвч болохгүй. Учир нь хүний эрх тэгшийн тухай номлосноос үүсвэрлэн гарсан Францын хувьсгалын хэрцгий яргалаан, хайр энхрийллийн тухай номлолоос үүсвэрлэн гарсан догшин хэрцгий дайн, цаазаар хороох ял зэрэг ийм үзэгдэл энэ бодолтой зөрчилдөнө.

	Энэ түүхийн дүүрсэн, овжин сүлжилдсэн бүх бодол цэгнэлийг үнэн шударга байж гэж, ард түмнийг үзэл санаа гэж нэрлэгдэг ч үл тодорхойлогдох хүч удирдан жолоодож байдаг гэж үзлээ ч гэсэн түүхийн ултай асуулт аанай л хариултгүй чигээр үлдэн хаадын урьдын эрх засаг юм уу ерөнхий түүхчдийн нэвтрүүлж байгаа зөвлөгчид болон бусад хүмүүсийн нөлөөнд үзэл санааны өөр шинэ хүч нэгдэж байна. Тэр шинэ хүч олон түмэнтэй ямар холбоотойг нь тайлбарлах явдал шаардагдаж байна. Наполеон эрх засагтай байсан учраас үйл явдал болсон гэдгийг ойлгох боломжтой. Наполеон өөр бусад шалтгаантай нийлэн үйл явдлын шалтгаан болсон гэдгийг зарим талаар буулт хийн ойлгож болно. Харин нийгмийн гэрээ гэдэг ном яагаад францчуудыг бие биеэ шатааж эхлэх болгосныг үйл явдалтай энэ шинэ хүч ямар шалтгаантай холбоотойг тайлбарлалгүйгээр ойлгож барахгүй.

	Нэг зэрэг аж төрж байсан бүхний хооронд холбоо байдаг нь дамжиггүй. Тийм учраас худалдаа, гар урлал, жимс цэцэрлэг өөр юу ч байдаг юм эд бүхэн болон хүн төрөлхтний хөдөлгөөний хоорондын зарим холбоог олох боломж бий. Гэтэл хүмүүсийн оюун ухааны үйл ажиллагаа түүхт бүх хөдөлгөөний шалтгаан юм уу илэрхийлэл болж соёлын түүхчдэд ухаарагддаггүй учрыг ойлгоход бэрх юм. Түүхчний ийм дүгнэлтийг ердөө доорх хэдэн зүйлээр тайлбарлаж болно гэж үү үүнд: 1). Түүхийг эрдэмтэд бичдэг, тийм болохоор тэд өөрсдийнхөө язгуурын үйл ажиллагааг нийт хүн төрөлхтний хөдөлгөөний үндэс суурь мөн гэж бодох нь худалдаачин, тариачин, цэрэгт (тэд түүхийг бичдэггүй учраас цэрэг, худалдаачид үүнээ ил гаргаж хэлдэггүй) ямар зүй ёсны сэтгэлд таатай байдгийн адилаар эрдэмтдэд зүй ёсны агаад сэтгэлд таатай ажээ. 2). Сэтгэл санааны үйл ажиллагаа, гэгээрэл, цэцэглэл, соёл, тодорхой бус ойлголт ба эдгээрийн тугийн дор үүнээс ч тодорхой бус ойлголт бүхий, тийм учраас аливаа үзлийн үүднээс амархнаа ухаж болох үгийг хэрэглэхэд нэн ч нийцтэй байдаг.

	Гэхдээ энэ маягийн түүхийн дотоодын чанар чансааны тухай ярилгүйгээр ярихад (ийм түүх хэн нэг хүнд юм уу ямар нэг юманд хэрэгтэй байж ч болох юм) ерөнхий бүх түүхийн улам бүр ижилсэн хувьсаж байгаа соёлын түүх нь шашин, гүн ухаан, улс төрийн янз бүрийн сургаалыг үйл явдлын шалтгаан гэж үзэн дэлгэрэнгүй, ул суурьтай задлан шинжихдээ жишээ нь 12 оны аялал зэрэг түүхт үнэн үйл явдлыг бичих, бүрийнхээ тоолон энэ аялал бол Наполеоны бүтээл мөн гэж шууд хэлэн түүнийг эрх засгийн бүтээл гэж санаандгүй бичдэгээрээ тэмдэглэлтэй юм. Соёлын түүхчид ийм маягаар ярихдаа өөрөө өөрсөдтэйгөө санаандгүй зөрчилдөн, өөрсдийнхөө бодож олсон хүчнийг түүхийн үйл явдлыг илэрхийлдэггүй, харин түүхийг ойлгох цорын ганц хэрэгсэл бол өөрсдийнхөө зөвшөөрөн хүлээдэггүй юм мэт тэр эрх засаг мөн гэж нотолдог.

	III

	Уурын тэрэг явж байна. Яагаад тэр хөдөлж байна вэ? гэсэн асуулт гарна. Түүнийг чөтгөр хөдөлгөж байна гэж тариачин эр хэлж байна. Түүний дугуй нь хөдөлж байгаа учраас уурын тэрэг явж байна гэж нөгөө хүн хэлж байна. Хөдөлж байгаа шалтгаан нь салхины хийсгэж байгаа угаанд байна гэж гурав дахь нь нотолж байна.

	Тариачин эр няцаагдашгүй нь бүрэн тайлбар санаанаасаа бодож олжээ. Түүний тайлбарыг няцаахын тулд чөтгөр байхгүй гэдгийг хэн нэг хүн түүнд нотлон өгөх юм уу уурын тэргийг чөтгөр биш, герман хүн хөдөлгөж байдгийг өөр нэг тариачин нь түүнд тайлбарлаж өгөх хэрэгтэй. Тэгвэл энэ зөрчлөөс болоод хоёулынхаа буруу байгааг ойлгоно. Уурын тэрэг явж байгаагийн шалтгаан нь дугуйны хөдөлгөөн мөн гэж ярьж байгаа хүн өөрөө өөрийгөө няцааж байна. Учир нь тэр хүн задлан шинжилж үзэх замд орох юм бол улам бүр цааш цаашлан ухаарч дугуй хөдөлж (байгаа шалтгааныг тайлбарлах ёстой. Тэгээд уурын тэрэгний хөдөлж байгаа сүүлчийн шалтгаан уурын тогоонд шахсан хийн тухай олж мэдэхээс нааш уг учир шалтгааныг эрж хайхаа зогсох эрх байхгүй. Уурын тэрэгний хөдөлж байгааг салхинд гэдрэг туугдаж байгаа утаагаар тайлбарласан хүн дугуйны тухай тайлбар учир шалтгаан болж өгөхгүй байгааг ажаад доорх маягаар хандсан бололтой үүнд: гартаа хамгийн түрүүнд орж ирсэн бэлэн тэмдгийг барьж аван, тэгээд түүнийг өөрийн зүгээс шалтгаан болгон гаргаж иржээ.

	Уурын тэрэгний хөдөлгөөнийг тайлбарлаж болох цорын ганц ойлголт бол харагдаж буй хөдөлгөөнтэй тэнцүү хүчний ойлголт мөн.

	Ард түмний хөдөлгөөнийг тайлбарлаж болох цорын ганц ойлголт бол ард түмний бүх хөдөлгөөнтэй тэнцүү хүчний ойлголт мөн.

	Гэтэл энэ ойлголтод янз бүрийн түүхчид харагдаж буй хөдөлгөөнтэй ерөөс тэнцүү бус огт нь онд ондоо хүчийг ойлгож байна. Түүхчдийн зарим нь уурын тэргийг чөтгөр хөдөлгөж байна гэдэг тариачин эр шиг баатарчуулд шууд заяасан хүч гэж ойлгож байна. Нөгөө зарим нь өөр бусад хүчнээс үүссэн хүч дугуйны хөдөлгөөний хүч шиг хүчийг; гурав дахь нь салхинд туугдсан утаа шиг оюун ухааны нөлөөг ойлгож байна.

	Нэг ч хүнийг орхилгүй бүх хүчний бүгдийнх нь түүхийг бичээгүй Кесари, Александр нарын байна уу Лютер, Вольтер нарын ч байна уу, аль нэг хүний түүхийг бичиж байсан цагт бусад хүнийг үйл ажиллагаагаа нэгэн зорилго өөд чиглүүлэх болгосон хүчийг ганц нэг хүнийх болгон бичихгүй байхын бололцоогүй. Тэгтэл түүхчдэд цорын ганц мэдэгдэж байгаа ийм ойлголт нь эрх засаг билээ.

	Энэ ойлголт бол түүхийг одоогийн маягаар бичиж байгаа үед түүхийн материалыг эзэмшиж болох цорын ганц бариул нь юм. Энэ бариул түүхийн материалыг эзэмших өөр арга барилыг эс мэдэх учир Бокль шигээр энэ бариулыг хугалсан хүн бол түүхийн материал эзэмших сүүлчийн бололцоогоо алдана. Түүхийн үзэгдлийг тайлбарлахад эрх засгийн тухай ойлголт гарцаагүй гэдгийг түүхчид ерөнхий юу юунаас илүүгээр өөрсдөө, бас эрх засгийн тухай ойлголтоос хуурамчаар няцан, тэгсэн атлаа түүнийг алхам бүртээ тайлбаргүй ашигласаар байгаа соёлын түүхчид нотолж байна.

	Түүхийн ухаан хүн төрөлхтний асуудалд хандахын хувьд цаасан мөнгө, зэс мөнгө зэрэг мөнгө эдлэгчдийн адил одоо хэр явж иржээ. Намтар зүйл ба ардын хувийн түүх нь цаасан мөнгөтэй адил буюу. Энэ түүх юугаар хангагдаж вэ? гэдэг асуудлыг үүсэх тэр цагийг хүртэл хэнд ч хор хүргэлгүйгээр, тэр байтугай ашиг тустай хэрэглэгдэн өөрийн зориулалтыг ханган гүйлгээнд явж, эргэлдэж болно. Баатруудын хүсэл зориг ямар замаар үйл явдлыг үүсгэн бүтээж байна вэ? гэдэг асуудлын тухай мартмагц Тьерийн түүх сонирхолтой, сургамжтай болж, түүнээс гадна яруу найргийн өнгө аястай болно. Цаасан мөнгийг хийх нь амар хялбар байдаг буюу түүнийг дэндүү олноор хийж буйгаас эсхүл түүний оронд алт мөнгөний жинхэнэ өв тэгш эргэлддэг шигээр энэ маягийн түүх дэндүү олон юм уу, аль хэн нэг хүн сэтгэл гүндүүгүйдээ болоод үүнийг Наполеон ямар хүчээр хийсэн юм бэ? гэж асууснаас болоод эсхүл гүйлгээтэй цаасан мөнгийг жинхэнэ ойлголтын цэвэр алтаар солих гэж хүссэнээс болоод уг түүхийн үнэнхүү ач холбогдолд нь эргэлзэх явдал үүсдэг.

	Цаасан мөнгийг зохимжгүй гэж үзээд түүний оронд алтны нягт сайн чанаргүй, металлаас хангинуур зоос хийх гэж шийдсэн хүмүүстэй л ерөнхий түүхчид, соёлын түүхчид адил буюу. Зоос үнэхээр хангинуур болно. Гэхдээ хангинуураас цаашгүй. Цаасан мөнгөөр мэдэхгүй хүнийг хуурч болно. Хангинуур зоос, тэгэхдээ үнэ цэнгүй зоосоор хэнийг ч хуурч болохгүй. Алтыг гагцхүү арилжихын тулд биш, бас ажил хэргийн үүднээс хэрэглэх болсон цагт л сая алт байдгийн яг адил ерөнхий түүх; эрх засаг гэж юу юм? гэсэн түүхийн ултай асуултад хариулж чадахуйц байсан цагт нь сая алт болж чадна. Ерөнхий түүхчид энэ асуултад зөрчилтэй хариулдаг ба харин соёлын түүхчид энэ асуултад тэс ондоо юм хариулан түүнийг ерөөс зайлуулдаг. Алттай адил дугариг тэмдгийг алт гэж үзэхээр зөвшөөрсөн хүмүүс ч хоорондоо, мөн алтны чанарыг мэддэггүй хүмүүс хоорондоо гүйлгэн хэрэглэж болохын адилаар ерөнхий түүхчид болон соёлын түүхчид хүн төрөлхтний ултай асуултад хариу өгөлгүйгээр, өөрсдийнхөө аль нэг зорилгод хүчин зүтгэн өөрсдийнхөө нэрлэдгээр ул суурьтай бичигдсэн номыг унших хорхойтон баахан уншигчид их сургуулиудад гүйдэг зоос болж байна.

	IV

	Ард түмний хүсэл зориг нэг сонгомол хүнд бурхны жамаар захирагддаг, тэр сонгомол хүнийх нь хүсэл зориг бурханд захирагддаг тухай урьдын үзлээсээ түүх няцахдаа зөрчилгүйгээр нэг ч алхам хийж эс чадах ба хүн төрөлхтний үйлст бурхан шууд оролцдог гэдэг урьдын бишрэлдээ нэг бол эргэж орох, эсхүл түүхт үйл явдлыг үүсгэн бүтээгч эрх засаг гэж нэрлэгдэгч тэр хүчний ач холбогдлыг тодорхой тайлбарлах энэ хоёрын нэгийг сонгож авдаг.

	Гэхдээ эхнийх рүү эргэн орохын бололцоогүй, юу гэвэл бишрэл алдагдсан байдаг. Тийм учраас эрх засгийн ач холбогдлыг тайлбарлах нь чухал болдог.

	Наполеон их цэргийг цуглуулж дайтахаар хөдлөх тушаал өгчээ. Энэ явдал бидэнд бүр ижил дасал болж, энэ үзэлд бид дадаж дөжирсөн учраас Наполеоныг нэг үг хэлмэгд зургаан зуун мянган хүн яагаад дайтахаар хөдөлсөн гэдэг асуудал тавих нь бидэнд учир утгагүй юм шиг санагдаж байна. Наполеон эрх мэдэлтэй байсан учраас түүний буулгасан зарлиг биелжээ.

	Бурхнаас түүнд эрх засаг олгосон гэдэгт бид итгэх юм бол энэ хариулт сэтгэлд туйлын хангамжтай болно. Харин үүнийг зөвшөөрөхгүй болмогц бусдыг захирах нэг хүний эрх засаг гэж юу юм гэдгийг тодорхойлох хэрэгтэй болно.

	Энэ засаг бол хүч давуу нь хүч султайгаа давамгайлах бяр чадлаа гаргах буюу гаргахаар сүрдүүлэхэд дулдуйдан давамгайлах шууд бяр чадлын эрх засаг, Геркулесийн эрх засаг шиг эрх засаг байж таарахгүй. Түүхийн зүтгэлтэн бол баатар мөн, өөрөөр хэлбэл, суут ухаан гэж нэрлэгдэх оюун ухаан, сэтгэл санааны онцгой хүчээр омголон жигүүрлэсэн хүмүүс мөн гэж хар борог сэтгэлийнхээ улмаас хэлэн зарим түүхчний хэлдэг шигээр энэ эрх засаг бол бас зан суртахууны хүч давамгайлахад тулгуурлаж чадахгүй. Энэ эрх засаг зан суртахууны хүч давамгайлахад тулгуурлаж чадахгүй. Учир нь зам суртахууны нь мөн чанарын тухай бодол нэн ч өөр өөр байдаг Наполеон шиг баатар хүмүүсийн тухай эс ярилаа гэхэд XI Людовик ч, сая сая хүнийг жолоодож байсан Меттерних ч сэтгэл санааны хүчний ямар ч онцгой чанартай байгаагүй, харин ч бүр удирдаж жолоодож байсан олон сая хүн тус бүрээсээ дийлэнхдээ зан суртахууны хувьд сул дорой байсныг түүх бидэнд харуулж байна.

	Эрх засгийн эх сурвалж нь эрх засаг эзэмшигч уг хүний бяр чадлын ч, зан суртахууны чанарт ч оршдоггүй юм бол энэ эрх засгийн эх сурвалж нь хүндээ биш эрх засгийг эзэмшигч хүний оршин буй олон түмэнтэй харилцах харилцаанд оршиж буй нь илт байна.

	Эрх засгийг ойлгох түүхийн ойлголтыг цэвэр алтаар арилжих гэж амлаж байгаа түүхийн хамгийн арилжаатай касс болох эрхийн тухай ухаан эрх засгийг яг ингэж ойлгож байна.

	Эрх засаг гэдэг бол олон түмэн өөрийн сонгосон захирагчдад үгээр илэрхийлэн буюу дугуй зөвшөөрөн шилжүүлсэн олон түмний хүсэл зоригийн цогцолбор юм.

	Төр, засгийг эмхлэн байгуулж болдог юм бол тэр бүхнийг хэрхэн эмхлэн байгуулах хэрэгтэй вэ гэдэг тухай сэтгэлгээнээс бүрдсэн эрхийн ухааны салбарт гэвэл энэ бүхэн маш тодорхой юм. Гэтэл эрх засгийн энэ тодорхойлолтыг түүхийн хувьд хэрэглэх болохоор тайлбар шаарддаг.

	Эрхийн ухаан төр, засгийг авч үзэхдээ эртний хүмүүс галыг хэрхэн үзэж байсан шигээр ямар нэг туйлын оршигч зүйл мэтээр авч үздэг, Манай үеийн бодисын зүйн ухаанд гал бол байгалийн хүчин биш, үзэгдэл мөний яг адилаар түүхийн хувьд төр, засаг бол ердөө л үзэгдэл мөн.

	Түүх, эрхийн ухаан хоёрын үзэл бодлын энэ үндсэн зөрүүгээс болоод эрхийн ухаан өөрийнхөө бодлоор эрх засгийг хэрхэн эмхлэн байгуулах хэрэгтэй, цаг үеийн гадна хөдөлгөөнгүй оршигч эрх засаг гэж юу юм гэдгийг дэлгэрэнгүй ярьж чадна. Харин цаг үеийг даган дүрс нь өөрчлөгдөгч эрх засгийн ач холбогдлын тухай түүхийн асуудалд эрхийн ухаан юу ч хариулж чадахгүй.

	Хэрэв эрх засаг нь захирагчдад шилжүүлсэн хүсэл зоригийн цогцолбор юм бол Пугачев олон түмний хүсэл зоригийн төлөөлөгч мөн гэж үү? Хэрэв биш юм бол I Наполеон яагаад тийм төлөөлөгч байдаг юм? III Наполеоныг Булонд баривчлах үе яагаад гэмт этгээд байсан, дараа нь түүний баривчилсан хүмүүс гэмт этгээдүүд болсон хэрэг вэ?

	Заримдаа хоёр гуравхан хүн оролцдог ордны хувьсгал, бас шинэ хүнд олон түмний хүсэл зориг шилждэг хэрэг үү? Олон улсын харилцаанд ард олны хүсэл зориг байлдан дагуулагчдаа шилждэг хэрэг үү? 1808 онд Рейний холбооны хүсэл зориг Наполеонд шилжсэн гэж үү? Манай их цэрэг францчуудтай холбоотойгоор Австрийн эсрэг дайтахаар хөдөлсөн 1809 оны үед оросын ард олны хүсэл зориг Наполеонд шилжсэн гэж үү?

	Эдгээр асуултад гурван талтай хариулж болно. Үүнд: Нэг бол 1) Олон түмний хүсэл зориг өөрсдийнх нь сонгосон аль нэг захирагчид хэзээ ямагт үг дуугүй шилждэг, тийм учраас аливаа эрх засгийн үүсэх, нэгэнт шилжүүлэн өгсөн эрх засгийн эсрэг хийх алив тэмцлийг жинхэнэ эрх засгийн зөрчсөн хэрэг мөн гэж гагцхүү үзэх; Үгүй бол 2). Олон түмний хүсэл, зориг тодорхой, зохих нөхцөлийн дор захирагчдад шилждэг гэдгийг зөвшөөрөн, эрх засгийг хавчих, түүнтэй мөргөлдөх, тэр байтугай устгах нь захирагчид уг эрх засгийг шилжүүлсэн нөхцөлийг тэд сахиагүйгээс болж байна гэдгийг харуулах.

	Эсвэл 3). Олон түмний хүсэл зориг захирагчид болзолтойгоор, тэгэхдээ үл мэдэгдэх, тодорхой бус болзлын дор шилждэг, олон эрх засаг үүсэх, тэдний тэмцэлдэх, уг эрх засгийн унах нь олон түмний хүсэл зориг нэг хүнээс нөгөөд шилждэг үл мэдэгдэх болзлыг захирагч их, бага аль нэг хэмжээгээр биелүүлээгүйгээс л гагцхүү болдог гэдгийг зөвшөөрөн хүлээх хэрэгтэй.

	Захирагчдыг олон түмний үзэх үзлийг ч түүхчид ийм талтай тайлбарлаж байна.

	Зарим түүхчин бор баазхан бодлынхоо улмаас эрх засгийн ач холбогдлын тухай асуудлыг үл ойлгон, дээр өгүүлсэн хувийн ба намтар зүйн түүхчид олон түмний хүсэл зоригийн цогцолбор нь түүхт хүмүүст болзолгүйгээр шилждэг мэтээр зөвшөөрөн хүлээдэг. Тийм учраас аль нэг эрх засгийг дүрслэн бичихдээ энэ түүхчид энэхүү эрх засаг бол туйлын жинхэнэ ганц засаг мөн, харин энэ жинхэнэ засагт харшлагч аливаа бусад хүч бол эрх засаг биш, эрх засгийг зөрчсөн хүч түрэмгийлэл мөн гэж боддог байна.

	Түүхийн эртний болон нам тайван үед нийцэх тэдний онол янз бүрийн эрх засаг нэг зэрэг үүсэн, тэмцэлддэг ард түмний амьдралын нарийн төвөгтэй, ширүүн үед хэрэглэхээр зохисгүй явдал гарч ирдэг нь хааны угсаа залгамжлалыг хууль ёсны гэж үзэгч түүхчид болохоор Конвент, Директори, Бонапарт бол ердөө л эрх засгийг зөрчсөн гэж, бүгд найрамдах засгийн үзэлтэн, бонапартчуул болохоор нэг нь Конзентыг нөгөө нь эзэнт гүрнийг ёстой эрх засаг байсан юм, бусад нь бүгд эрх засгийг зөрчсөн явдал мөн гэж нотлох болно. Ийнхүү бие биеэ харилцан үгүйсгэх замаар эдгээр түүхчин эрх засгийг тайлбарлах нь хамгийн нялх балчир насны хүүхдэд л нийцэх буй заа.

	Түүхийг үзэх энэ үзлийн хуурамчийг зөвшөөрөн хүлээхдээ өөр маягийн түүхчид эрх засаг бол олон түмний хүсэл зоригийг болзолтойгоор шилжүүлэхэд тулгуурладаг, түүхт хүмүүс бол ард түмний хүсэл зориг дуугүйхэн зөвшөөрөн хүлээлгэсэн хөтөлбөрийг биелүүлэх болзолтойгоор л эрх засаг эдэлдэг гэж ярьж байна. Энэ болзол нь юу байгааг бидэнд түүхчид хэлж өгөхгүй байна. Хэрэв хэлж өгдөг юм аа гэхэд бие биетэйгээ тувт зөрчилдөж байна.

	Ард түмний хөдөлгөөний зорилго юу болж байна гэдгийг үзэх үзлээс нь болоод түүхчин бүрд энэ болзол франц юм уу өөр улсын сүр хүчин, хөрөнгө баялаг, иргэний гэгээрэл гэх зэрэг янз янзаар ухаарагдаж байна. Эдгээр болзлын талаарх түүхчдийн зөрчилдөөний тухай ярихаа болиод эдгээр болзлын хувьд бүгдэд нь нэг ижил хөтөлбөр байдаг гэж үзлээ ч гэсэн түүхийн баримтууд энэ онолд бараг хэзээ ямагт харшилж байгааг бид үзэж байна. Эрх засгийг шилжүүлж байгаа болзол хэрэв эд баялаг ард түмний гэгээрэл, эрх чөлөөнд оршиж байгаа юм бол XIV Людовик, IV Ионна нар амгалангаар хаанчлан нас барж, XVI Людовик, I Карл нарыг ард түмэн яагаад цаазаар авахгүй байгаа юм бэ? Энэ асуултад түүхчид хариулахдаа хөтөлбөрт зөрчилдөгч XIV Людовикийн үйл ажиллагаа нь XVI Людовикийн үйл ажиллагаанд нөлөөлсөн юм гэж хариулж байна. Гэтэл яагаад XIV, XV Людовикийн ажиллагаанд нөлөөлөөгүй чухамдаа яагаад XVI Людовикийн үйл ажиллагаанд нөлөөлөх ёстой болсон юм бэ? Хэдий хэр хугацаанд тийнхүү нөлөөлсөн бэ? Эдгээр асуултад хариу алга, байж ч таарахгүй.

	Хэд хэдэн зууны үеийн хүсэл зоригийн цогцолбор захирагчид, түүний угсаагаа залгамжлагчдын гарт үлдэж байснаа дараа нь гэнэт, тавин жилийн туршид Конвент, Директори, Наполеон, Александр, XVIII Людовикт, дараа нь дахиад Наполеонд, X Карл, Людовик Филипп, бүгд найрамдахчуудын засгийн газар, III Наполеонд шилждэгийн шалтгааныг энэ үзэл гавьтай тайлбарлаж өгөхгүй байна. Ялангуяа олон улсын харилцаа, байлдан дагуулж холбоо тогтоох үед нэг хүнээс нөгөөд энэ хүсэл зориг ийнхүү түргэн шилждэгийг тайлбарлахдаа түүхчид энэ үзэгдлийн зарим хэсэг нь хүсэл зоригийг зөвөөр шилжүүлсэн нь бус, харин дипломатч, эсхүл хаан, эсхүл намын удирдагчийн, нэг бол заль мэх, үгүй бол алдаа, эсхүл хорт муу санаа, үгүй бол сул доройгоос шалтгаалсан санаандгүй явдал мөн гэдгийг өөрийн эрхгүй хүлээн зөвшөөрөх ёстой билээ. Тийм болохоор түүхийн үзэгдлийн олонх хэсэг хоорондоо хяхалцах, хувьсгал, байлдан дагуулал зэрэг нь эдгээр түүхчинд эрх чөлөөт хүсэл зоригийг шилжүүлсний бүтээл биш, нэг юм уу, хэд хэдэн хүний хүсэл зоригийг хуурамчаар чиглүүлсний бүтээл, өөрөөр хэлбэл засгийг зөрчсөн явдал гэж аанай ухаарагдаж байна. Тиймээс энэ маягийн түүхчдэд түүхийн үйл явдал онолоос гажсан зүйл шиг санагдаж байна.

	Зарим ургамал хоёр хэсэг навчтай ургадгийг ажаад ургаж буй бүхэн хоёр навч болон салаалж ургадаг гэж зүтгэн, дал мод, мөөг, тэр ч байтугай царс мод гүйцэд ургасан үедээ ийм хоёр навчтай болж салаалаагүй байх юм бол онолоос гажсан хэрэг гэж үздэг ургамал судлагчтай ийм түүхчид адил буюу.

	Гурав дахь түүхчид болохоор олон түмний хүсэл зориг түүхт хүнд болзолтойгоор шилждэг, гэхдээ болзол бидэнд мэдэгддэггүй гэж үздэг.

	Түүхчид хүмүүс олон түмнээс өөрсдөдөө шилжүүлсэн хүсэл зоригийг биелүүлж байгаа учраас л эрх засагтай байгаа юм гэж тэд хэлдэг.

	Ард түмнийг хөдөлгөж байгаа хүч түүхт хүмүүст биш, ард түмэн өөрсдөд нь байгаа юм бол түүхт тэр хүмүүсийн ач холбогдол нь юундаа байгаа хэрэг вэ?

	Түүхт хүмүүс олон түмний хүсэл зоригийг биелүүлж байна. Түүхт хүмүүсийн үйл ажиллагаа нь олон түмний үйл ажиллагааны төлөөлөгч болж байна гэж энэ түүхчид хэлдэг.

	Хэрэвзээ тийм бол түүхт хүмүүсийн бүх үйл ажиллагаа олон түмний хүсэл зоригийн илэрхийлэл болдог уу, аль үйл ажиллагааных нь зохих хэсэг нь үү? гэдэг асуулт гарч ирж байна. Зарим түүхчийн боддогчлон түүхт хүний үйл ажиллагааны бүх тал олон түмний хүсэл зоригийн илэрхийлэл болдог юм бол Наполеон, Екатерин нарын намтар ордныхны бүх хов живтэйгээ нэгд нэгэнгүй нийлээд ард түмний амьдралын илэрхийлэл болдог гэдэг нь улаан цайм утга учиргүй зүйл мөн. Зарим хуурмаг түүхчний боддогчлон түүхт хүмүүсийн үйл ажиллагааны зөвхөн нэг тал нь ард түмний амьдралын илэрхийлэл болдог юм бол түүхт хүмүүсийн үйл ажиллагааны аль тал нь ард түмний амьдралыг илэрхийлж байна вэ гэдгийг тодорхойлохын тулд ард түмний амьдрал юунд оршиж байна вэ? гэдгийг юуны урьд мэдэх хэрэгтэй болно.

	Энэ маягийн түүхчид ийм бэрхшээлтэй учрахлаараа хамгийн тодорхой бус, мэдрэгдэж буй, ерөнхий хийсвэр зүйлийг санаанаасаа зохион гаргаж ирдэг. Тэд тэр хийсвэр юмандаа хамгийн олон үйл явдлыг оруулж болзошгүй байдаг. Тэгээд тэр хийсвэр юмандаа хүн төрөлхтний зорилго оршиж байна гэж хэлдэг. Бараг бүх түүхчний хэрэглэдэг хамгийн ердийн ерөнхий хийсвэрлэл нь эрх чөлөө, тэгш эрх, гэгээрэл, дэвшил, цэцэглэл, соёл юм. Түүхчид хийсвэрлэл зүйлийг хүн төрөлхтний хөдөлгөөний зорилго болгон тавиад өөртөө хамгийн олон хөшөө дурсгал үлдээсэн хүмүүс — хаан, сайд, цэргийн жанжин, зохиолч, шинэчлэл хийгч, лам, сэтгүүлч нарыг судалдаг. Энэ хүмүүс тэдний бодлоор зохих хийсвэрлэлд дөхөм үзүүлж үү, чагт тавьж уу гэдгийнх нь хэрээр судалдаг. Хүн төрөлхтний зорилго эрх чөлөө, тэгш эрх, гэгээрэл, цэцэглэлд оршиж байна гэдэг нь юугаар ч нотлогдоогүй болохоор хүн төрөлхтнийг гэгээрүүлэгч болон захирагчидтай олон түмний тогтоосон холбоо нь зоргоороо зохиосон таамаг дээр тулгуурлаж байгаа, олон түмний хүсэл зоригийн цогцолбор нь бидэнд анзаарагдаж байгаа тэр хүмүүст хэзээ ямагт шилжиж байгаа болохоор нүүдэл суудал хийж, орон байшин шатаан, газар тариалангаа орхин, бие биеэ устгаж байгаа сая сая хүний үйл ажиллагаа нь орон байшин шатаагүй, газар тариалан эрхлээгүй, өөртэйгөө адил хүмүүсийг алж хядаагүй хэдэн арван хүний үйл ажиллагааг дүрслэн бичихээр хэзээ ч илэрхийлэгдэхгүй.

	Үүнийг түүх алхам бүрийд нотолж байна. Өнгөрсөн зууны адгаар өрнөдийн ард түмэн үймэн, дорно зүг тэмүүлсэн нь XIV, XV, XVI Людовик нар тэдний амраг хүүхэн, сайд нарын үйл ажиллагаа, Наполеон, Руссо, Дидерот, Бомарше нарын үйл ажиллагаагаар тайлбарлагдана гэж үү?

	Дорно зүг, Казань, Сибирь тийш Оросын ард түмийн хийсэн хөдөлгөөн, IV Ионны эмгэг өвчтэй зан араншин, Курбскийтэй түүний харилцсан захидлын нарийн ширийн юмаар илэрхийлэгдэнэ гэж үү?

	Загалмайн аян дайны үеэрх ард түмний хөдөлгөөн готфридчүүл, людовикчуул, тэдний хатагтай нарын амьдралыг судлахаар тайлбарлагдана гэж үү? Ард түмэн ямар ч зорилгогүй, тэргүүлэгчгүйгээр, баахан тэнүүлч, Петр Пустынниктэй өрнөдөөс дорнод руу хөдөлсөн нь бидэнд ойлгомжгүй хэвээр үлдэж байна. Аяллын ухаалаг, ариун зорилго - Иерусалимыг чөлөөлөх зорилгыг түүхт зүтгэлтнүүдээс тодорхой тавьсан үед энэ хөдөлгөөн зогссон нь бидэнд бүр ч ойлгомжгүй хэвээр хоцорч байна. Лам, ван, баатар эрс ариун газрыг чөлөөлөхөд ард түмнийг сэдэн түлхсэн авч ард түмэн хөдөлсөнгүй, учир нь ард түмнийг урьд нь сэдэн хөдөлгөсөн үл мэдэгдэх шалтгаан эдүгээ нэгэнт үгүй болсон байлаа, Готфридчүүл, миннезенгерчүүлийн түүх өөртөө ард түмний түүхийг багтааж чадахгүй билээ. Готфридчүүд, миннезенгерчүүлийн түүх тэдний түүх хэвээр үлдэж ард түмний амьдрал, тэдний санаа сэтгэлийн түүх мэдэгдэхгүй хэвээр үлджээ.

	Зохиолч, шинэчлэл хийгчдийн түүх бидэнд ард түмний амьдралыг бүр ч багаар тайлбарлаж өгнө.

	Соёлын түүх бидэнд зохиолч, шинэчлэл хийгчдийн бодол, амьдралын нөхцөл, санаа сэтгэлийг тайлбарлаж өгнө. Лютер цочмог түргэн зантай хүн байсан, тийм тийм үг хэлсэн гэдгийг, Руссо хүнд итгэдэггүй хүн байсан, тийм тийм ном бичсэн гэдгийг бид олж мэднэ. Харин реформацын дараа яагаад ард түмнийг бид олж мэднэ. Харин реформацын дараа яагаад ард түмнийг хядаж эхэлсэн, яагаад францын хувьсгалын дараа хүмүүс бие биеэ цаазаар авдаг болсны учрыг бид олж мэдэхгүй.

	Шинэхэн түүхийн хийж байгаа шиг энэ хоёр түүхийг нэгтгэвэл энэ маань ард түмний амьдралын түүх биш, хаан, зохиолчдын түүх болно.

	V

	Ард түмний амьдрал хэд хэдэн хүний амьдрал дотор багтахгүй. Учир нь энэ хэдхэн хүн, ард түмний хоорондын холбоо олдоогүй. Энэ холбоо хүсэл зоригийн цогцолборыг түүхт хүмүүст шилжүүлэхэд тулгуурласан гэдэг тухай онол бол түүхийн туршлагаар батлагдаагүй таамаглал юм.

	Олон түмний хүсэл зоригийг түүхт хүмүүст шилжүүлэх тухай онол нь эрхийн ухааны салбарт нэн ч олон зүйлийг тайлбарлаж болзошгүй ба өөрийнхөө зорилгын үүднээс чухал хэрэгтэй байж мэднэ. Хувьсгал, байлдан дагуулал, өөр хоорондын хядалцаан гарч ирмэгц, түүх эхэлмэгц түүхэнд хэрэглэгдэхийн хувьд энэ онол юу ч тайлбарлаж өгөхгүй.

	Ард түмний хүсэл зоригийг шилжүүлэх ажиллагаа шалгагдаж таарахгүй учраас л энэ онол няцаагдашгүй мэт санагдаж байна.

	Ямар ч үйл явдал боллоо гэсэн, уг үйл явдлын толгойд хэн ч гарлаа гэсэн үйл явдлын толгойд уул хүн гарсан нь хүсэл зоригийг түүнд шилжүүлснээс болжээ гэж онол хэзээ ч хэлж болно.

	Түүхт асуултад энэ онолын өгч байгаа хариулт бэлчиж яваа мал сүргийг хараад тэр талын янз бүрийн хэсэгт өвс бэлчээрийн шим янз бүр байгаа, малчны хариулга ямар байгааг үл анхааран сүргийн түрүүнд ямар мал явж байгаагаар сүргийн явж буй аль нэг зүгийн шалтгааныг тайлбарладаг хүний хариулттай адил буюу.

	«Сүрэг энэ зүгт явж байгаагийн учир бол түрүүнд нь явж байгаа тэр нэг мал тэднийг хөтлөн тэргүүлж бусад бүх малын хүсэл зоригийн цогцолбор нь захирагч тэр малд шилжсэнийх юм» гэж эрх засаг маргаангүй шилждэгийг хүлээн зөвшөөрөгч түүхчдийн эхний маягийнхан хариулж байна.

	«Сүргийн толгойд яваа мал солигдсон бол энэ нь уг мал бүх сүргийн сонгож авсан чигээр удирдан дагуулж явж байна уу, үгүй юу гэдгээс болон бүх сүргийн хүсэл зоригийн цогцолбор нэг захирагчаас нөгөөд шилжсэнээс болж байгаа юм» гэж олон түмний хүсэл зоригийн цогцолборыг өөрсдөдөө мэдэгдэж байгаа гэсэн нөхцөлийн дор өөр захирагчид шилждэг гэж үздэг түүхчид хариулж байна. (Ийм маягаар ажиглах үед ажиглагч хүн өөрийнхөө сонгож авсан чигтэй нийцүүлэн сэтгэж, тэгээд олны чиг өөрчлөгдөхөд түрүүний биш, хажуугийн, заримдаа сүүлд яваа малыг ч толгойлогч нь гэж үзэх явдал олонтой байдаг).

	«Сүргийн түрүүнд яваа мал зогсоо зайгүй өөрчлөгдөн, бүх сүргийн чиг тувт өөрчлөгдөж байгаа бол энэ нь бидэнд мэдэгдэж байгаа зүгийг олохын тулд уг мал өөрийнхөө хүсэл зоригийг бидэнд анзаарагдаж байгаа малд шилжүүлэн өгч байгаагаас болж байгаа юм. Тийм учраас сүргийн яваа зүг чигийг судлахын тулд сүрэг зүг бүрд яван, анзаарч байгаа малаа цөмийг нь судлах ёстой гэж хаанаас аваад сэтгүүлч хүртэл түүхт бүх хүнийг өөрийнхөө цаг үеийн илэрхийлэл гэж үзэгч гурав дахь маягийн түүхчид хэлж байна.

	Олон түмний хүсэл зориг түүхт хүнд шилждэг гэдэг онол бол асуултын үгийг ердөө л өөр үгээр илэрхийлсэн хоосон үг мөн.

	Түүхт үйл явдлын шалтгаан нь юу вэ? — Эрх засаг мөн. Эрх засаг гэж юу вэ? Эрх засаг гэдэг бол хүсэл зоригийн цогцолбор нэг хүнээс нөгөөд шилжсэн нь юм. Олон түмний хүсэл зориг болзолтойгоор нэгээс нөгөө хүнд шилждэг үү?

	— Бүх хүний хүсэл зоригийг нэг хүн илэрхийлэх болзолтойгоор шилждэг. Өөр үгээр хэлбэл эрх засаг бол эрх засаг юм. Өөрөөр хэлбэл эрх засаг гэдэг бол ач холбогдол -нь бидэнд үл мэдэгдэх үг юм.

	Хүний мэдлэгийн хүрээ дан ганц хийсвэр сэтгэлгээгээр хязгаарлагддаг юм бол бидэнд шинжлэх ухааны өгч байгаа эрх засгийн тухай тайлбарыг шүүмжлэн үзвэл эрх засаг гэдэг бол ердөө л үг, бодитой оршиж байдаггүй гэсэн дүгнэлтэд хүн төрөлхтөн хүрнэ. Үзэгдэл юмыг танин мэдэхийн тулд хүн хийсвэр ойлголтоос гадна туршлагын зэвсэгтэй байдаг. Түүгээрээ сэтгэхүйнхээ үр дүнг шалган үздэг. Тэгээд эрх засаг гэдэг бол үг биш, үнэхээр бодитой оршин буй үзэгдэл юм гэж туршлага хэлж байна.

	Хүмүүсийн хамтын үйл ажиллагааг дүрслэн бичих аль ч бичлэг гэлээ эрх засгийн ойлголтгүйгээр байж чадахгүй гэдгийг хэлэхийн хэрэггүй ба эрх засгийн оршиж байдгийг түүхээр ч, орчин үеийн үйл явдлын ажиглалтаар ч «отлогдож байна.

	Үйл явдал болох бүрд хэзээ ямагт хүн юм уу хүмүүс гарч ирэн, тэдний хүсэл зоригоор үйл явдал болсон гэж тухайлагддаг. III Наполеон зарлиг буулган францчууд Мексик өөд хөдөлгөв. Пруссийн ван, Бисмарк нар зарлиг буулган, их цэрэг нь Богемийн зүг хөдөлсөн.

	I Наполеон зарлиг буулган, их цэрэг нь opod орны зүг хөдөлсөн. I Александр тушаал буулган, францчуудыг Бурбон байлдан эзэлсэн, ямар ч үйл явдал боллоо гэсэн түүнийг үйлдүүлэхээр тушаасан нэг юм уу хэдэн хүний хүсэл зоригтой хэзээ ямагт холбоотой байдгийг туршлага бидэнд харуулж байна.

	Хүн төрөлхтний үйлст бурхан оролцдог гэдгийг хуучин заншлаараа зөвшөөрдөг түүхчид эрх засаг эзэгнэсэн хүний хүсэл зоригийн илэрхийлэл бол үйл явдлын шалтгаан мөн гэж үзэхийг хүсдэг. Гэтэл энэ дүгнэлт сэтгэхүйгээр ч, туршлагаар ч батлагдахгүй байна.

	Нэг талаас, хүний хүсэл зоригийн илэрхийлэл — түүний үг болж, жишээ нь дайн юм уу хувьсгал шиг үйл явдлаар илэрхийлэгдсэн нийт үйл ажиллагааны зөвхөн нэг хэсэг мөн гэдгийг тунгаан бодох бодлого харуулж байна. Тийм учраас үл ойлгогдох, ер бусын хүч, ид шидийг хүлээн зөвшөөрөхгүйгээр сая сая хүний хөдөлгөөний шууд учир шалтгаан нь үг байж болох юм гэдгийг зөвшөөрч болохгүй. Нөгөө талаас, үйл явдлын шалтгаан нь үг байж болох юм гэдгийг зөвшөөрдөг юм аа ч гэсэн түүхт хүний хүсэл зоригийн илэрхийлэл олонх тохиолдолд ямар ч үйлдэл үүсгэдэггүй, өөрөөр хэлбэл түүхт хүний тушаал зарлиг нь биелэгдэхгүй байх явдал олонтой гарахаар барахгүй заримдаа бүр тэдний тушааснаас тэс ондоогоор болох нь ч байдгийг түүх харуулж байна.

	Хүн төрөлхтний үйлст бурхан оролцдог гэдгийг эс зөвшөөрөхдөө бид эрх засгийг үйл явдлын шалтгаан гэж үзэж таарахгүй.

	Туршлагын үүднээс эрх засаг бол хүний хүсэл зоригийн илэрхийлэл, энэ хүсэл зоригийг бусад хүн биелүүлэх энэ хоёрын хоорондын уялдаа л юм.

	Бид энэ уялдааны нөхцөлийг өөртөө тайлбарлахын тулд юуны урьд хүсэл зоригийн илэрхийлэл гэдэг ойлголтыг бурханд биш, хүнд хамааруулан сэргээн тогтоох ёстой.

	Хэрэв бурхан тушаал өгч, өөрийнхөө хүсэл зоригийг илэрхийлдэг атал эртний түүх бидэнд харуулж байгаачлан энэ хүсэл зоригийн илэрхийлэл нь цаг үеэс ч шалтгаалдаггүй, юуны улмаас ч үүсэж бий болоогүй билээ. Учир нь бурхан үйл явдалтай ямар ч холбоо байхгүй. Цаг үетэй нийцүүлэн, хоорондоо холбоотой үйлчилдэг хүмүүсийн хүсэл зоригийн илэрхийлэл - тушаалын тухай ярихдаа, бид үйл явдалтай тушаалын ямар холбоотойг тайлбарлан мэдэхийн тулд 1) болж байгаа бүх юмны нөхцөл үүнд: тухайн цаг үед үйл явдал болон хийгдэж байгаа хөдөлгөөний ба тушааж буй хүний хөдөлгөөний үл тасалдах байдал, 2) тушаалыг нь биелүүлж байгаа хүмүүстэй тушааж буй хүний оршиж буй чухал холбооны нөхцөлийг сэргээн тогтоох ёстой.

	VI

	Цаг үеэс шалтгаалагч гагцхүү бурхны хүсэл зориг л хэдэн жил юм уу, зуун жилийн дараа болох бүхэл бүтэн үйл явдалд холбогдож болох ба юуны улмаас ч үүсээгүй гагцхүү бурхан л өөрийнхөө хүсэл зоригоор хүн төрөлхтний хөдөлгөөний чиглэлийг тодорхойлж чадна. Хүн бол харин даг үеийг даган ажиллаж, үйл явдалд өөрөө оролцдог.

	Эхний гээгдсэн нөхцөл — цаг үеийн нөхцөлийг сэргээн босгосноор дараах туршлага биелэх боломжтой болсон өмнөх үеийн тушаалуудгүйгээр нэг ч тушаал биелж чадахгүй гэдгийг бид харж байна.

	Нэг ч тушаал хар аяндаа гарч ирэхгүйн дээр өөртөө бүхэл бүтэн үйл явдлуудыг багтааж чаддаггүй. Гэхдээ тушаал бүр нөгөөгөөс үүсвэрлэн гарах ба бүхэл бүтэн үйл явдалд хэзээ ч эс холбогдон, үйл явдлын ганцхан үед нь л хэзээ ямагт холбогддог.

	Жишээ нь дайнд мордохыг Наполеон их цэрэгтээ тушаасан гэж бид ярихдаа, бие биеэсээ шалтгаалсан, дэс дараалсан хэд хэдэн тушаал нэг зэрэг илэрхийлэгдсэнийг нэгд нь нэгтгэж байгаа юм. Наполеон орос орны зүг аян дайн хийхийг тушааж чадахгүй, тэгж хэзээ ч тушаагаагүй. Наполеон Вена, Берлин, Петербург руу явуулах тийм тийм бичгийг одоо бичигтүн, арми, флот, арын албаныханд явуулах тийм тийм хууль, тушаалыг маргааш бичигтүн гэхчлэн францын их цэргийг орос орон руу оруулсан хэд хэдэн үйл явдалд нийцсэн хэд хэдэн тушаалын бүрдсэн тэр олон мянган тушаалыг буулгасан билээ.

	Наполеон хаанчилж байх бүх үеийнхээ турш Англи руу хөдлөх тушаал өгөөд өөрийнхөө нэг ч үйлдэлд үүн шиг их хүч чармайлт, цаг хугацаа зарцуулаагүй хэр нь хаанчилж байх бүх үеийнхээ турш өөрийнхөө нэг ч бодлыг биелүүлэх гэж үл хичээн, Орос орны зүг хөдлөн, өөрийнх нь нэг бус удаа илэрхийлэн хэлсэн итгэл ёсоор холбоотон байхыг ашигтайд үздэг бол энэ нь эхний тушаал хэд хэдэн үйл явдалд нийцэхгүй байсан, хоёрдугаар нь нийцэж байсны улмаас болжээ.

	Тушаалаа лавтай биелэгдсэн байлгахын тулд уг хүн биелэгдэж болохуйц тийм тушаал илэрхийлэх хэрэгтэй. Олон сая хүн оролцон Орос орон руу хийсэн Наполеоны аян дайнд төдийгүй, хамгийн төвөгтэй бус үйл явдалд ч юу биелж болох, болохгүйг мэдэхийн аргагүй. Учир нь үүний аль алиныг биелүүлэхэд үй түмэн бэрхшээл учирч хэзээ ямагт болно. Биелэгдсэн аль ч тушаалд болов биелээгүй үй олон зүйл хэзээ ямагт үлддэг. Биелэх боломжгүй бүх тушаал үйл явдалтай эс уялдан, тэгээд биелэгддэггүй. Гагцхүү биелж болох тушаал л хэд хэдэн үйл явдалд нийцсэн дэс дараалалтай хэд хэдэн тушаал болон уялдаж, тэгээд биелэгддэг.

	Үйл явдлын урьдчилгаа болсон тушаал нь үйл явдлын шалтгаан мөн гэсэн бидний хуурмаг төсөөлөл нь үйл явдал болсон үед мянга түмэн тушаалаас үйл явдалтай уялдсан хэд нь биелж буйгаас болж байгаа юм бол бид биелэгдээгүйнх нь тухай мартаж байна. Учир нь биелж чадахгүй байлаа. Түүнээс гадна түүхийн тодорхойлон бичсэн зүйлд, жишээ нь Францын их цэргийг Орост очуулсан бүх зүйл шиг тоо томшгүй зүсэн зүйлийн, өчүүхэн жижиг үйл явдлыг эдгээр үйл явдлын үүссэн үр дүнгээр нь нэг үйл явдал болгон баяжуулж, тэгээд тийнхүү баяжуулсантайгаа нийцүүлэн өдий төдий олон тушаалыг цөмийг нь хүсэл зоригийн нэг илэрхийлэл болгон баяжуулдгаас болоод үүний хувь дахь бидний төөрөгдлийн гол эх сурвалж нь үүнээс гарч байна.

	Наполеон Орос руу аян дайн хийх гэж хүсээд тэр ёсоороо хийсэн гэж бид ярьж байна. Үнэн чанартаа бол энэ хүсэл зоригийн илэрхийлэлтэй төстэй юм юуг ч Наполеоны бүх үйл ажиллагаанаас олж харахгүй, харин хамгийн өөр өөр маягаар, тодорхой бусаар чиглэсэн түүний хүсэл зоригийн илэрхийлэл буюу зарим тушаалыг л олж үзнэ.

	Наполеоны тушаалууд бусад, биелэгдээгүй тушаалуудаасаа ямар нэг юмаар ялгавартай байсандаа биш, эдгээр тушаал Францын их цэргийг Орос оронд очуулсан зарим үйл явдалтай давхацсан учраас л Наполеоны үй олон тушаал дотроос 12 оны аян дайнд зориулан тодорхой тооны биелсэн тушаалыг бүрдүүлж авчээ.

	Мод, төмөр самбар дээр аль нэг дүрсийг зурахдаа аль том руу нь, тосон будгаар яаж нялсан байдлаар нь биш, хар, ин уг самбар дээр сийлбэрлэсэн дүрсийнх нь дагуу зүг бүр будгаар нялан зурдагтай яг адил буюу.

	Яваа яваандаа үйл явдалд тушаал хэрхэн холбогдохыг авч үзэхдээ, уг тушаал үйл явдлын шалтгаан байж хэрхэвч таарахгүй харин тэр хоёрын хооронд зохих хэмжээ, тодорхой хараат байдал байгааг олж үзнэ.

	Энэ хараат байдал нь юунд байгааг ойлгохын тулд бурхнаас биш, хүнээс гарч байгаа, уг тушаагч хүн нь үйл явдалд оролцож байгаа алив тушаалын өөр нэг гээгдсэн нөхцөлийг сэргээн тогтоох нь чухал юм.

	Тушааж буй хүмүүстэй тушаагчийн харилдах энэ харилцаа л чухамдаа өнөө эрх засаг гэж нэрлэгдэгч зүйл маань юм. Энэ харилцаа нь доорх зүйлд оршино. Үүнд:

	Хүмүүсийн нийтийн үйл ажиллагаанд хэзээ ямагт зохих нэгдэл бүрэлдэн тогтдог нь хамтран ажиллахын тулд тавьсан зорилго өөр өөр байлаа ч гэсэн үйл явдалд оролцож байгаа хүмүүсийн хоорондын харилцаа хэзээ ямагт адилхан байдаг.

	Хүмүүс ийм нэгдэлд эмхлэгдэхдээ уг зорилгоор эмхлэгдэж буй хамтын үйл ажиллагаандаа хамгийн олон хүн нь хамгаас шууд оролцдог, хамгийн цөөн хүн нь хамгаас багаар шууд оролцдог тийм нэгэн харилцааг хоорондоо хэзээ ямагт тогтоодог.

	Хамтын үйлдэл хийхийн тулд хүмүүсийн эмхлэгддэг бүх нэгдлээс хамгийн эрс хурц, тодорхой нь цэрэг юм.

	Аливаа их цэрэг цэргийн цолын хувьд доод гишүүд жагсаалынхаас бүрдэх нь хэзээ ямагт хамгийн олон тоотой байдаг.

	Цэргийн цолоор дараачийн тушаал нь бага түрүүч, түрүүч нар ба бага түрүүчээсээ түрүүч нь цөөн байдаг. Үүнээс дээш дээших дол тушаалынхан улам бүр цөөрсөөр цэргийн дээд эрх засагт тулахаараа ганц хүний гарт төвлөрдөг.

	Цэргийн зохион байгуулалтыг шовгор хэлбэрт дүрсээр яг тодорхойлж болох ба хамгийн өргөн диаметртэй ул суурь нь жагсаалын цэргээс бүрдэнэ. Улнаас дээш шовгорын орой хүртлээ хөндлөн огтлолууд нь армийн дээш шатлан ахих гол тушаал болж, шовгорын шовх оройн дэг нь жанжин болно.

	Хамгийн олон тоотон цэргүүд нь шовгорын доод цэг, түүний ул нь болно. Цэргүүд өөрсдөө шууд алж, яргалж, шатааж, дээрэмдэж байдаг, ингэж ажиллах тушаалыг дээрээ байгаа даргаас авдаг, цэрэг өөрөө бол хэзээ ч тушаадаггүй. Бага дарга (бага даргын тоо цэргээсээ цөөн болдог) хүн цэргээ бодох нь ээ уг үйлдлийг цөөн хийнэ. Офицер бол уг үйлдлийг бүр ч цөөн үйлдэж, улам бүр олонтоо тушаана. Цэрэгтээ зорилгыг нь зааж өгнө, хөдлөх тушаал өгдөг генерал хүн зэвсэг бараг хэзээ ч хэрэглэдэггүй. Уг үйлдэлд хэзээ ч шууд оролцож эс чадах жанжин бол олон түмний хөдлөх тухай ерөнхий захирамж л өгнө. Газар тариалан, худалдаа, ерөөс аливаа захиргаа зэрэг нийтийн үйл ажиллагаанд хүмүүсийн ямарваа нэгдэл хоорондоо ийм л маягаар харилцана.

	Ийнхүү шовгорын нийлсэн бүх цэг— армийн бүх зэрэг тушаал юм уу ямар ч захиргааны байлаа гэсэн цол зэрэг зиндааг, эсхүл нийтийн үйлсийг дороос нь аваад дээр нь хүртэл зохиомлоор хуваахгүй юм бол доорх нэгэн хууль гарч ирнэ. Үүнд: хамтын үйлдэл хийхийн тулд хүмүүс хоорондоо хэзээ ямагт нэгэн харилцаа тогтоон нийлдэг нь уг харилцааны ёсоор үйлдэл хийхэд тэд хэчнээн шууд оролцох тусмаа багаар тушаан, тооны хувьд төчнөөн олон байдаг, уг үйлдэлд шууд оролцох нь хэчнээн бага байх тусмаа тушаах нь төчнөөн ихсэж, тооны хувьд төчнөөн цөөхүүл байдаг. Ийм байдлаар доод давхаргаас дээш шатлан өгсөж үйл явдалд хамгаас багаар шууд оролцож, үйл ажиллагаагаа бүгдээс илүүгээр тушаахад чиглүүлж буй эцсийн ганц хүнийг хүрнэ.

	Тушааж буй хүмүүстэйгээ тушаагчийн харилцах энэ харилцаа л чухамдаа эрх засаг гэж нэрлэгдэгч ойлголтын мөн чанар нь болдог.

	Бүх үйл явдлын болсон цаг үеийн нөхцөлийг сэргээн тогтоосноор бид тушаал зохих хэмжээний нийцсэн үйл явдалдаа холбогдсон үед л сая биелэгддэгийг олж мэдлээ. Тушааж байгаа, биелүүлж байгаа хоёрын харилцаа холбооны зохих нөхцөлийг сэргээн тогтоосноороо тушаагч нь өөрийн уг чанарын ёсоор уг үйл явдалд хамгийн бага оролцон түүний үйл ажиллагаа тушаал өгөхөд гагцхүү чиглэж байдгийг бид олж мэдлээ.

	VII

	Ямар нэг үйл явдал болж, энэ үйл явдлын тухай хүмүүс бодол, хүслэнгээ илэрхийлж буй үед үйл явдал нь олон хүний хамтын үйлдлээс урган гарч байгаа болохоор илэрхийлэгдсэн бодол буюу хүслийн нэг нь ойролцоогоор ч болох нь ээ заавал биелдэг. Илэрхийлэгдсэн бодлын нэг нь биелэгдсэн үед энэ бодлыг бид оюун ухаандаа үйл явдалтай холбон, үйл явдлын урьдчилгаа болсон тушаал гэж үздэг.

	Хүмүүс дүнз зөөж байхад хэрхэн, хааш нь зөөх тухай хүн болгон бодол саналаа хэлнэ. Хүмүүс дүнзийг суга татан авбал энэ нь тэдний нэгнийхний хэлсэн ёсоор хийгдсэн ажээ. Юу гэвэл тэр хүн тушаажээ. Тушаал, эрх засаг хоёр яг анх үүсвэрийнхээ үеийн хэлбэрээр байгаа нь яг энэ.

	Гараараа хамгийн их ажилласан нь өөрийнхөө юу хийснийг хамгийн багаар тунгаан бодож, нийтийн үйл ажиллагаанаас халин гарч, тушааж болох юмны тухай хамгийн багаар сэтгэнэ. Өөрийн үйл ажиллагааны улмаас үгээр бусдаас илүү тушаасан хүн гараараа хамгаас бага ажилласан бололтой. Үйл ажиллагаагаа нэгэн зорилгод чиглүүлсэн хүмүүсийн том бөөгнөрлийн үед хүмүүсийн зэрэг зиндаа улам содон ялгарах, нийтийн үйл ажиллагаанд шууд оролцох нь бага байх тусам үйл ажиллагаа нь тушаахад төчнөөн ихээр чиглэгдэнэ.

	Хүн ганцаархнаа ажиллаж байгаа үед өнгөрсөн үйл ажиллагааг нь удирдсан гэж өөрт нь санагдах, одооших нь үйл ажиллагааг зөвтгөх, ирээдүйнх нь үйлдлийн тухай таамаглалыг удирдан залахад нь хэрэг болох зохих маягийн санаа бодлыг өөртөө хэзээ ямагт агуулж байдаг.

	Үүн шиг бөөн хүн хамтынхаа үйл ажиллагааны тухай бодол цагаатгал, таамаглалыг бодож тунгаах боломжийг үйлдэлд оролцохгүй байгаа нэг хүндээ олгодог.

	Бидэнд мэдэгдэх буюу үл мэдэгдэх шалтгаанаар францчууд бие биеэ алж хядан, шатааж эхэлжээ. Энэ бол Францын сайн сайхны тулд, эрх чөлөө, тэгш эрхийн төлөөнөө чухал хэрэгтэй юм гэсэн тухай хүмүүсийн хүсэл зоригоор илэрхийлэгдсэн цагаатгал уг үйл явдалд нийцэн дагалджээ. Нэгдмэл эрх засаг тогтоон, Европ дахинд няцаалт өгөх хэрэгтэй болсноор хүмүүс бие биеэ алж хядахаа зогсон, тэгээд уг үйл явдлыг цагаатгах цагаатгал ийнхүү дагалдан гарч иржээ. Хүмүүс дорноос өрнө зүг хөдлөн өөртэйгөө адилхан хүмүүсийг алж хядаж, тэгээд энэ үйл явдлыг Францын алдар дуу, Английн дорд байдлын тухай үг дагалдан гарч иржээ. Үйл явдлын энэ цагаатгал ерөнхий ямар ч утга учиргүй, хүний эрхийг зөвшөөрөн хүлээсний улмаас хүнийг алж яргалах, Английг басамжлахын тулд Орос оронд олон сая хүнийг алж яргалсны адилаар өөрөө өөртөө харшилж байна. Гэхдээ эдгээр цагаатгал нь орчин үеийн утга санаагаар бол чухал ач холбогдолтой юм.

	Эдгээр цагаатгал уг үйл явдлыг хийсэн хүмүүсээс зан суртахууных нь хариуцлагыг арилгаж өгч байна. Эдгээр түр зуурын зорилго нь галт тэрэг өнгөрөхийн өмнө зам цэвэрлэхээр явдаг сойзны адил үүнд тэдгээр цагаатгал хүмүүсийн зан суртахууны хариуцлагын замыг цэвэрлэж байна. Эдгээр цагаатгалгүйгээр үйл явдал бүрийг авч үзэхэд гарч ирдэг сая сая хүн хэрхэн хамтран гэмт хэрэг, дайн, аллага хядлага хийж байна вэ? гэдэг хамгийн энгийн асуултыг тайлбарлаж болохгүй сэн билээ.

	Европын төр, нийгмийн амьдралын одоогийн ээдрээтэй байдлын үед хаан эзэн, сайд, парламент, сониноос заасан, тушаасан, зааварласан ямар нэг үйл явдлыг санаанаасаа бодож олох бололцоотой юу? Төр улсын нэгдэл, үндэстэн ястан, Европын тэнцвэр, цэцэглэл боловсролоор цагаадаж болох ямар нэг хамтын үйлдэл байна уу? Болсон аливаа үйл явдал илэрхийлэгдсэн ямар нэг хүслэнтэй гарцаагүй давхцаж байгаа болохоор цагаадах арга замаа олон, тэгээд нэг юм уу хэд хэдэн хүний хүсэл зоригийн бүтээл мэт болж байна.

	Хөлөг онгоц хаашаа ч явлаа гэсэн өөрийнх нь зүсэж байгаа урсгал ямагт урд нь харагдах болно. Хөлөг онгоц дээр яваа хүмүүст энэ урсгалын хөдөлгөөн бол цорын ганц ажиглаж байгаа хөдөлгөөн нь болно.

	Энэ урсгалын хөдөлгөөнийг их ойрхноос, агшин тус бүрийг нь ажин энэ хөдөлгөөнийг хөлөг онгоцны хөдөлгөөнтэй жишмээж нь урсгалын хөдөлгөөний агшин бүр нь хөлөг онгоцны хөдөлгөөнөөр тодорхойлогдож байна, бид өөрсдөө үл анзаарагдам хөдөлж байгаа нь биднийг төөрөгдөлд оруулжээ гэдэгт үнэмшинэ.

	Түүхт хүмүүсийн хөдөлгөөний үе бүрийг нь ажин дөрвөн цагийн турш хөдөлгөөн тасалдахгүй байгаа өөрөөр хэлбэл болж байгаа бүх зүйлийн чухал нөхцөлийг сэргээн тогтоосноор) олон түмэнтэй түүхт хүмүүсийн тогтоосон чухал холбоог хараанаасаа үл гаргаснаар бид мөн тийм юмыг олж харах болно.

	Хөлөг онгоц ганцхан чиглэлээр яваа үед өмнө нь нэг л ижил урсгал байгаад байх болно. Харин зүг чигээ олонтой өөрчлөх юм бол өмнө нь мяралзах урсгал ч олонтой өөрчлөгдөнө. Хөлөг онгоц хаашаа эргэлээ ч гэсэн өмнө нь хаа сайгүй урсгал байх болно.

	Юу ч боллоо гэсэн энэ явдал хэзээ ямагт урьдчилан харагдсан, тушаасан мэт санагдана. Хөлөг онгоц хаашаа ч явлаа гэсэн урсгал хөдөлгөөнийг нь удирдан залалгүй, ширүүсэлгүйгээр урд нь оволзон, алсаас харахад бидэнд заяандаа хөдөлж байгаа төдийгүй, хөлөг онгоцны хөдөлгөөнийг удирдан залж байгаа юм шиг санагдана.

	Үйл явдалд тушаал мэтээр холбогдуулж болох түүхт хүмүүсийн хүсэл зоригийн илэрхийллийг авч үзэхдээ түүхчид үйл явдал тушаалаас хараат оршиж байна гэж бодож байлаа. Уг үйл явдал ба түүхт хүн олон түмэн хоёрын тогтоосон хэлхээ холбоог авч үзээд, бид түүхт хүн, түүний тушаал үйл явдлаас хараат оршиж байна гэдгийг олж мэдсэн билээ. Энэ дүгнэлтийн мадаггүй нотолгоо бол хэчнээн ч олон тушаал гарлаа гэсэн үйл явдлын үүсэн гарах өөр бусад шалтгаан байгаагүй бол үйл явдал гарахгүй, харин ямар ч, үйлдэл боллоо гэсэн янз бүрийн хүний зогсоо зайгүй илэрхийлэгдэгч бүх хүсэл зоригийн дотроос цаг үе, утга учрын хувьд уул үйл явдалд тушаал мэтээр холбогдуулж болох тийм хүсэл зориг олддог явдал юм.

	Ийм дүгнэлтэд хүрээд бид:

	1. Эрх засаг гэж юу юм бэ?

	2. Ард түмний хөдөлгөөнийг ямар хүч үүсгэж байна вэ гэсэн түүхийн буурьтай асуултад шууд, нааштайгаар хариулж болно.

	1. Эрх засаг гэдэг бол уг хүн болж байгаа үйл явдлыг цагаатгах цагаатгал дутмаг, хүсэл бодлыг хэчнээн багаар илэрхийлэх тусам тухайн үйлдэлд төчнөөн багаар оролцоог харилцааг өөр хүний хувьд тогтоодог харилцаа юм.

	2. Ард түмний хөдөлгөөн бол эрх засгийг ч, оюун ухааны үйл ажиллагааг ч, тэр байтугай түүхчдийн бодсончлон аль нэг нэгдлийг ч үүсгэдэггүй, гэхдээ үйл явдалд оролцон, нэгдэгчдийн үйл ажиллагааг нь хэзээ ямагт ямархуу байдаг вэ гэвэл үйл явдалд хамгийн их оролцдог нь хамгийн бага хариуцлага хүлээн, үйл явдалд бага оролцогч нь их хариуцлага хүлээдэг.

	Зан суртахууны хувьд үйл явдлын шалтгаан нь эрх засаг шиг санагддаг. Яг биет зүйлийн хувьд бол эрх засагт захирагдагч нь шиг санагддаг. Гэхдээ зан суртахууны ажиллагаа нь биет ажиллагаагүйгээр сэтгэшгүй учраас үйл явдлын шалтгаан нь энэ хоёрын аль нэгэнд биш, тэр хоёрын нэгдэлд оршдог.

	Эсхүл, өөр үгээр хэлбэл, бидний авч үзэж байгаа үзэгдэлд шалтгааны ойлголтыг хэрэглэж боломгүй юм.

	Бид сүүлчийн задлан шинжилгээгээрээ мөнхийн тойрог туйлын заагт хүрч очно. Туйлын тэр зааг хүрсэн үед сэтгэхүйн аливаа салбарт хэрэв өөрийн судлах зүйлээр тоглоом хийгээгүй бол хүний оюун ухаан гарч ирнэ. Цахилгаан дулааныг, дулаан цахилгааныг үүсгэдэг. Атом биедээ татдаг өөрөөсөө түлхдэг.

	Бид дулаан, цахилгаан юм уу атомын энгийн үйлдлийн тухай ярихдаа эдгээр үйлдэл яагаад үүсэж байгааг ярьж эс таарах тул эдгээр үзэгдлийн мөн чанар нь ийм, энэ бол тэдний жам хууль мөн гэж ярьдаг. Түүхт үзэгдлийн тухайд ч мөн ажээ. Дайн, хувьсгал яагаад гардаг вэ? Бид үүнийг мэдэхгүй. Энэ хоёр үйлдлийн алиныг нь ч хийхийн тулд хүмүүс зохих нэгдэлд эмхлэгдэн, цөмөөр оролцдог гэдгийг л гагцхүү мэднэ. Тэгээд хүмүүсийн мөн чанар нь ийм, энэ бол хууль гэж ярьдаг.

	VIII

	Хэрэв түүх гадаад үзэгдлийг авч үзэж байгаа бол энэ энгийн бөгөөд илт хуулийг гарган тавьснаар уг зүйл хангалттай болж, бид тунгаан бодохоо дуусгавар болгох байсан сан билээ. Гэтэл түүхийн хууль хүнд холбогддог билээ. Материйн нэг хэсэг нь ерөөс татах, түлхэхийн хэрэгцээг үл мэдэрнэ, энэ бол худал гэж бидэнд хэлж таарахгүй. Түүхийн үзэх судлах зүйл болсон хүн би бол эрх чөлөөтэй тийм учраас хуульд захирагдахгүй гэж шулуухан хэлж байна.

	Хүний хүсэл зориг эрх дураарын тухай асуудлыг ил гаргаж хэлээгүй байлаа ч уг асуудал байж байгаа нь түүхийн алхам бүрд мэдрэгдэж байна.

	Ултай суурьтай сэтгэгч түүхчид бүгд өөрийн эрхгүй энэ асуудлыг тавьж байлаа. Түүхийн бүх зөрчил, тодорхойгүй зүйлс, түүхийн ухааны явж буй хуурамч зам нь энэ асуудлыг шийдвэрлээгүйд үндэслэж байна.

	Хүн бүрийн хүсэл зориг дур зоргоороо байсан, өөрөөр хэлбэл, хүн бүр хүссэн зоргоороо загнаж болох байсан бол бүх түүх холбоо уялдаагүй тохиолдол байх сан билээ.

	Сая хүнээс ганц нь мянган жилийн хугацаанд дур зоргоороо загнах, өөрөөр хэлбэл хүссэн зоргоороо загнах боломжтой байсан бол энэ хүний хуульд харш дур зоргоороо загнасан ганц үйлдэл л нийт хүн төрөлхтөнд ямар нэг хууль оршиж байх бололцоог устгах байсан нь илэрхий.

	Хүмүүсийн үйл ажиллагааг жолооддог ганц ч билээ хууль байдаг атал дураараа загнадаг хүсэл зориг гэж байж зохихгүй. Юу гэвэл хүмүүсийн хүсэл зориг тэр хуульд захирагдах ёстой.

	Эрт дээр цагаас хүн төрөлхтний шилдэг оюун ухааныг эзэмшиж байсан, эрт дээр цагаас түүний асар их ач холбогдлоор нь тавьж ирсэн хүсэл зоргын дур зоргоор байдлын тухай асуудал энэ зөрчилд оршиж байна.

	Ажиглах зүйл болгон хүнийг бурхан, түүх, ёс суртахуун, гүн ухааны аль ч үзлийн үүднээс авч үзлээ гэсэн оршин байгаа бүх зүйлийн адилаар хүний захирагдаж байгаа зайлшгүй ерөнхий хуулийг олж үздэгт уг асуудал оршиж байна. Бид тэр хуулийг өөрийнхөө ухамсарч байгаа зүйлийн адилаар харахдаа өөрийгөө эрх зоргоор гэж боддог.

	Энэ ухамсар бол оюун ухаанаас огт нь ангид, хараат бус өөрийгөө танин мэдэхийн эх сурвалж мөн. Хүн оюун ухаанаараа дамжуулан өөрийгөө ажигладаг. Гэхдээ ухамсраар уламжлан өөрийгөө мэддэг.

	Өөрийгөө ухамсарлахгүйгээр ухаанаа хэрэглэх юм уу ямарваа ажиглалт байхын аргагүй.

	Хүн ойлгох, ажиглах, тунгаан бодохын тулд юуны урьд өөрийнхөө аж төрж байгааг ухамсарлах ёстой. Аж төрж байгаа хүн өөрийгөө хүсэгчийн ёсоор мэддэг. Өөрөөр хэлбэл өөрийнхөө хүсэл зоригийг ухамсардаг. Амьдралынхаа мөн чанар болсон хүсэл зоригоо хүн эрх чөлөөтэй гэдгээр ухамсардаг, өөрөөр ухамсарч чадахгүй билээ.

	Хүн өөрийгөө ажигласны үндсэн дээрээ хүсэл зоригоо хэзээ ямагт нэг ижил хуулиар (хоол унд идэхийн чухлыг юм уу, уураг тархины ажиллагаа, эсхүл өөр юуны ч ажиллагааг ажиглаж байлаа гэсэн) чиглүүлэгдэж байгааг харж байгаа атал хүсэл зоригоо хязгаарлуулж байна гэдгээс өөрөөр хэзээ ч ойлгож чадахгүй. Эрх чөлөөтэй байгаагүй сэн бол хязгаарлагдаж бас чадахгүй сэн билээ. Хүн хүсэл зоригоо эрх чөлөөтэй гэдгээс өөрөөр ухаардаггүй учраас л чухамдаа тэр нь хязгаарлагдмал юм шиг санагдаж байна.

	Би эрх чөлөөгүй байна гэж та ярьж байна. Гэтэл би гараа өргөөд буулгалаа. Энэ эв нийцгүй хариулт бол эрх чөлөөтэйн няцаашгүй нотолгоо мөн гэдгийг хэн бүхэн ойлгож байна.

	Энэ хариулт бол оюун ухаанд үл захирагдах ухамсрын илэрхийлэл мөн.

	Эрх чөлөөтэйгөө ухамсарлах нь оюун ухаанаас ангид, түүнээс үл хамаарагч, өөрийгөө танин мэдэхийн эх сурвалж байгаагүй сэн бол эргэцүүлэн бодох, туршлага хоёрт захирагдах байсан сан билээ. Гэтэл үнэн хэрэг дээрээ ингэж захирагдаж байгаа юм хэзээ ч алга, тэгэхийн ч бололцоогүй.

	Хүн бол ажиглагдагч зүйлийн хувьд зохих хуульд захирагддаг, тэр хүн хуульд захирагдаж, тэгээд нэгэнт өөрийнхөө танин мэдсэн татагдах юм уу үл нэвтрэхийн хуулийн өөдөөс хэзээ ч тэмцдэггүй гэдгийг зарим туршлага, тунгаан бодохуй хүн бүрийд харуулж байна. Хүн өөрийгөө тийм гэж ухамсарч буй төгс эрх чөлөө байхын бололцоогүй, түүний аливаа үйлдэл нь хүний зохион байгуулалт, зан чанар, өөрт нь үйлчилж буй учир шалтгаас үүсдэг гэдгийг мөн тэдгээр туршлага, цэгнэн бодохуй харуулж өгч байна. Гэтэл хүн эдгээр туршлага, цэгнэн бодохын дүгнэлтэд хэзээ ч захирагдахгүй байна.

	Чулуу уруугаа унадаг гэдгийг хүн туршлага, цэгнэн бодохуйгаасаа олж мэдээд, үүнд маргаангүй итгэн, таньж мэдсэн хуулийнхаа биелэгдэхийг тохиолдол бүр дээр хүлээж байдаг.

	Гэтэл хүсэл зоригоо хуульд захирагддаг гэдгийг бас маргаангүй мэдсэн хэр нь түүндээ итгэдэггүй, итгэж ч чадахгүй.

	Адилхан тийм нөхцөлд мөн тийм зан араншинтай гаар урьдынхтайгаа л яг адил юм хийнэ гэдгийг туршлага, цэгнэн бодох нь хэчнээн ч дахин харуулж өглөө гэсэн хүн хэзээ ямагт адилхан нэг янзаар дуусдаг үйлдлийг мөн тийм нөхцөлд, мөн тэр зан араншинтайгаар хийхдээ нөгөө л хүссэн зоргоороо хийж болно гэдэгтээ туршлага олохоосоо өмнөхтэйгөө адил мөн л тийм бат итгэлтэй байгаагаа яриагүй мэдэрдэг. Нэг ижилхэн нөхцөлд хоёр өөр янзаар ажиллана гэж бодохын бололцоогүй ч цэгнэн бодохуй, туршлага хоёр нь хөдөлбөргүй нотлон өгч байлаа ч гэсэн зэрлэг ч бай, сэтгэгч ч бай ямар ч хүн энэ утга учиргүй бодолгүйгээр (эрх чөлөөний мөн чанар бологч) амьдралыг ухаарч чадахгүй гэдгээ мэдэрч байдаг. Энэ ямар ч бололдоогүй байлаа гэсэн энэ ийм гэдгийг мэдэрч байдаг. Учир нь эрх чөлөөг ингэж тухайлахгүйгээр хүн ганц ч агшин амьдарч чадахгүй.

	Хүний амьдрах гэсэн бүх эрмэлзэл, амьдрах гэсэн бүх санаа бодол нь эрх чөлөөгөө арвижуулах гэсэн эрмэлзэл учраас хүн тийнхүү амьдарч чадахгүй сэн билээ. Баян-ядуу, алдар цуу - нэргүй байх, эрүүл энх өвчин, боловсрол - харанхуй мунхаг, хөдөлмөр - завтай цаг, цатгалан - өлсгөлөн, сайн үйл - муу үйл эд бүгд бол ердөө л эрх чөлөөний их, бага хэмжээ юм.

	Эрх чөлөөгүй хүнийг төсөөлөн бодох гэх юм бол амь наснаасаа хагацсан хүнийг төсөөлөн бодохтой адил буюу.

	Эрх чөлөөний ойлголт нь нэг ижилхэн нөхцөлд хоёр өөр үйлдэл хийх бололцоо шиг юм уу, шалтгаангүй үйлдэл мэтээр оюун ухаанд утга учиргүй харшлах зүйл шигээр бодогдох юм бол энэ нь ухамсар оюун ухаанд захирагддаггүй гэдгийг л нотолж байна.

	Суут сэтгэгч бүх хүний зөвшөөрөн хүлээж, тэр энэ гэлгүй бүх хүний мэдэрч байгаа, ямар ч туршлага, цэгнэн бодохуйгаар шалган үзэхийн хэрэгцээгүй, хөдөлшгүй, няцаагдашгүй эрх чөлөөний тухай энэ ухамсар, хүний тухай ямар ч төсөөллийн, түүнгүйгээр сэтгэшгүй энэ ухамсар бол асуудлын нөгөө талыг бүрдүүлж байна.

	Хүн бол бүхнээс хүчирхэг, бүхнээс буянтай, бүхнийг хөтлөгч бурхны бүтээл мөн. Хүний эрх чөлөөг ухамсарлахаас үүсвэрлэн гарах нүглийн тухай ойлголт гэдэг юу вэ? Энэ бол бурхны судрын асуудал.

	Хүмүүсийн үйл ажиллагаа нь тоо бүртгэлээр илэрхийлэгдэх ерөнхий, үл хувирах хуульд захирагдана. Эрх чөлөөг ухамсарлахаас үүсвэрлэн гарах ойлголт болох нийгмийн өмнө хүний хүлээх хариуцлага юунд орших вэ? Энэ бол эрхийн асуудал.

	Хүний үйлдэл нь түүний төрөлхийн зан чанар, түүнд нөлөөлж байгаа учир шалтгаанаас үүсвэрлэн гардаг. Эрх чөлөөг ухамсарлахаас үүсвэрлэн гарах сайн, муу үйлээ ухаарах болон нинжин сэтгэл гэж юу вэ? Энэ бол ёс суртахууны асуудал.

	Хүн бол хүн төрөлхтний нийт амьдралтай холбоотойгоор энэ амьдралыг тодорхойлогч хуульд захирагддаг. Гэхдээ энэ холбооноос хараат хүн маань бас эрх чөлөөтэй байдаг. Хүмүүсийн эрх чөлөөтэй буюу эрх чөлөөгүй үйл ажиллагааны бүтээл болсон ард түмэн, хүн төрөлхтний өнгөрсөн үеийн амьдралыг хэрхэн авч үзвэл зохих вэ? Энэ бол түүхийн асуудал.

	Эрдэм мэдлэгийг түгээж байгаа манай өнөөгийн өөртөө найдсан үед харанхуй мунхгийн хүчирхэг зэвсэг болсон ном хэвлэлийг дэлгэрүүлэн байгаагийн ачаар хүсэл зоригийн эрх чөлөөний тухай уг асуудал байж таарахгүй ийм байдалд оржээ. Манай өнөөгийн үед тэргүүний хүмүүс гэж нэрлэгдэгч хүмүүс, өөрөөр хэлбэл мунхаг баахан хүн бүх асуудлыг шийдвэрлэхийн оронд асуудлын ганц талыг судлагч байгалийн шинжлэлчдийн ажлыг хүлээн авчээ.

	Хүний амьдрал булчин шөрмөсний хөдөлгөөнөөр илэрхийлэгддэг, булчин, шөрмөсний хөдөлгөөн нь мэдрэлийн ажиллагаатай уялдаж байгаа болохоор сүнс, эрх чөлөө гэж байхгүй. Бид үл мэдэгдэх үед сармагчнаас үүсэж гарсан болохоор сүнс, эрх чөлөө гэж байхгүй хэмээн тэд хэлж, бичиж, хэвлэж байна. Тэд ингэхдээ зайлшгүй тэр хуулийн мянган жилийн урьд бүх шашин, бүх сэтгэгч хүлээн зөвшөөрөөд зогсоогүй эдүгээ бие судлалчид болон амьтны харьцангуй судлалчдын хэзээ ч үгүйсгээгүй байгааг ерөөс гадарлаа ч үгүй байж байна. Энэ асуудлын хувьд байгалийн шинжлэх ухааны гүйцэтгэх үүрэг нь асуудлын ганц талыг судлах зэвсэг болж байгааг тэд харахгүй байна. Учир нь ажиглалт, оюун ухаан, хүсэл зоригийн үзлийн үүднээс уураг тархины салбарт байгаа зүйл, хүн ерөнхий хуулийн ёсоор үл мэдэгдэх үед дорд адгууснаас хөгжиж болохыг тайлбарлахдаа оюун ухааны үүднээс хүн бол зайлшгүйн хуульд захирагддаг гэдэг тухай мянган жилийн урьд бүх шашин, тэрчлэн гүн ухааны онолын хүлээн зөвшөөрсөн чин үнэнийг өрөөсгөл ганц талаас нь тайлбарлан, эрх чөлөөг ухамсарлахад тулгуурласан асуудлын эсрэг, нөгөө талыг шийдвэрлэх явдлыг байрнаас нь хумсын чинээ ч урагш хөдөлгөхгүй байна.

	Хүн хэрэв сармагчнаас үл мэдэгдэх үед үүсэж гарсан юм бол хүн зохих нэгэн үед хэсэгхэн шорооноос үүсэж гарсан гом гэдэгт (нэгдэхэд нь цаг хугацаа X, хоёр дахид нь үүсэл нь X байгаа нь) адилхан ойлгомжтой байгаа ба хүний эрх чөлөөг ухамсарлахыг хүний захирагддаг зайлшгүйн хуультай хэрхэн нэгтгэж байгаа тухай асуудлыг бие судлагчид, амьтны харьцангуй судлагчид шийдвэрлэж чадахгүй. Учир нь бид мэлхий, чандага, сармагчинд булчин - мэдрэлийн ажиллагаа байгааг, хүнд бол булчин мэдрэлийн ажиллагаа, ухамсар байгааг ажиглаж болно.

	Энэ асуудлыг шийдвэрлэх гэж боддог байгалийн шинжлэлчид, тэднийг бишрэгчид нь сүмийн ханын нэг талыг будуулахаар тавьсан шаварчин хүн ажил хариуцсан ерөнхий захирагчийнхаа эзгүйд хэт хичээн улайрсандаа болоод цонх, бурхны хөрөг, мод, бас буд гэж хэлээгүй ханыг нь шавардаж орхиод шаваасны онолын үүднээс тэр бүх шаваасаа ямар жигд, толигор болсонд баясан хөөрөхтэй эгээн адил буюу.

	IX

	Эрх чөлөө, зайлшгүйн тухай асуудлыг шийдвэрлэхийн хувьд түүх уг асуудлыг шийдвэрлэдэг бусад салбарын өмнө давуу талтай нь түүхийн хувьд энэ асуудал хүний хүсэл зоригийн уг мөн чанарт биш, өнгөрсөн үед зохих нөхцөлд энэ хүсэл зоригийн хэрхэн илрэн гарсан тухай төсөөлөлд холбогддог.

	Энэ асуудлыг шийдвэрлэхийн хувьд түүх бусад ухааны өмнө ямархуу байдалд ордог вэ гэвэл туршлагын ухаан, хийсвэр ухааны хувьд ямар байдалд ордогтой адил буюу.

	Түүхийн үзэх судлах зүйл бол хүний хүсэл зориг биш, түүний тухай бидний төсөөлөл юм.

	Тийм учраас бурхны судар, ёс суртахуун, гүн ухаанд эрх чөлөө, зайлшгүйн нэгдлийн тухай тайлагдаагүй нууц байдаггүйн адил түүхэнд бас байдаггүй. Түүх хүний амьдралын тухай төсөөллийг авч үздэг нь хүний амьдралд энэ хоёр зөрчил нэгэнт нэгдчихсэн байдаг билээ.

	Жинхэнэ амьдрал дээр түүхийн үйл явдал бүрийг, хүний үйлдэл бүрийг нэн ч тод, тодорхой ойлгодог. Уг нь бол үйл явдал бүр зарим талаар эрх чөлөөтэй, зарим талаар зайлшгүй мэтээр санагдах авч өчүүхэн төдий ч зөрчил мэдэгддэггүй.

	Эрх чөлөө, зайлшгүй хоёр хэрхэн нэгддэг, энэ хоёр ойлголтын мөн чанарыг юу бүрдүүлдэг тухай асуудлыг шийдвэрлэхийн тулд түүхийн гүн ухаан нь бусад ухааны замнасны сөрөг замаар явж болно, явах ч ёстой. Эрх чөлөө, зайлшгүйн тухай ойлголтыг өөртөө тодорхойлон, амьдралын үзэгдлийг зохиосон тодорхойлолтод оруулахын оронд түүх бол эрх чөлөө, зайлшгүйгээс хэзээ ямагт хараат төсөөлөгддөг, өөртөө хамаарагдах үй түмэн үзэгдлийн дотроос эрх чөлөөний тухай, зайлшгүйн тухай уг ойлголтын тодорхойлолтыг гаргаж авах ёстой.

	Бид нэг юм уу олон хүний үйл ажиллагааны тухай төсөөллийг яаж ч авч үзлээ гэсэн зарим талаар хүний эрх чөлөөний бүтээл, зарим талаар зайлшгүйн хуулийн бүтээл гэдгээс өөрөөр эс ойлгоно.

	Бид III Наполеоны захирамжийн ч тухай байна уу, зэрлэгчүүдийн довтолгоо юм уу ард түмний нүүдэл суудлын тухай ч байна уу, эсхүл зугаалгын хэд хэдэн чиглэлээс нэгийг нь сонгож авсанд орших, ганц цагийн өмнө үйлдсэн үйлдлийн тухай ч ярилаа гэсэн өчүүхэн төдий ч зөрчил олж харахгүй байна. Энэ хүмүүсийн үйлдлийг удирдан залж байгаа эрх чөлөө, зайлшгүйн хэмжүүр бидний хувьд тодорхой тогтоогджээ.

	Их, бага эрх чөлөөний тухай төсөөллийг уг үзэгдлийг авч үзэж буй янз бүрийн үзлийнхээ үүднээс өөр өөрөөр авч үзэх нь нэн ч олонтоо байдаг. Гэхдээ хүний үйлдэл тус бүр нь эрх чөлөө, зайлшгүйн зохих нэгдэл болж ухаарагдахаас өөрөөр ухаарагддаггүй, хэзээ ямагт адилхан байдаг. Бид авч үзэж байгаа үйлдэл бүрийдээ эрх чөлөөний зохих хувь, зайлшгүйн зохих хувь байгааг олж үздэг. Тэгэхдээ ямар ч үйлдэл байлаа гэсэн эрх чөлөөг нь хэчнээн илүү байх тусам зайлшгүй нь төчнөөн бага, зайлшгүй нь их байх тусам эрх чөлөө нь бага байхыг хэзээ ямагт олж харна.

	Уг үйлдлийг ямар үзлийн үүднээс авч үзэж байна вэ гэдгээс болон эрх чөлөө зайлшгүй хоёрын харилцаа ихсэж багасдаг. Гэхдээ энэ харилдаа хэзээ ямагт урвуу харьцаатай хэвээр үлддэг.

	Живж байгаа хүн өөр хүнээс шүүрч аван түүнийг живүүлэх юм уу хүүхдээ хөхүүлсээр өлдөж сульдсан, эх, эсхүл сахилгад сургачихсан хүн жагсаалд явах үедээ командаар хамгаалах зэвсэггүй хүнийг олж хядах зэрэг нь энэ хүмүүсийн оршиж байсан нөхцөлийг мэдэж байгаа хүнд гэм буруугүй, өөрөөр хэлбэл эрх чөлөө багатай юм уу зайлшгүйн хуульд ихээхэн нийцэх юм шигээр санагдах ба уг хүн өөрөө живж байсан, ээж нь өлсгөлөн байсан, цэрэг жагсаалдаа явж байсан, гэдгийг эс мэдэх хүнд бол ихээхэн эрх чөлөөтэй юм шиг санагдана. Мөн үүн шиг хорин жилийн өмнө хүн амины хэрэг үйлдээд, түүнээсээ хойш нийгмийн дунд уужуу тайвуу, гэм хоргүй амьдарч байгаа хүн гэм буруугаар багатай, хорин жил өнгөрсний дараагаар үйлдлийг нь авч үзэж байгаа хүнд үйлдэл нь зайлшгүйн хуульд ихээхэн хамаатай юм шиг, үйлдлийг нь болсноос хойш нэг өдрийн дараа авч үзэж байгаа хүнд бол ихээхэн эрх чөлөөтэй мэт санагдана. Яг үүн шиг солиотой, согтуу, сэтгэл нь их үймэрсэн хүний үйлдэл бүр нь уг үйлдэл хийсэн хүний сэтгэл санааны байдлыг мэдэж байгаа хүнд бол эрх чөлөөгөөр бага, зайлшгүйн хуульд ихээхэн хамаарах юм шиг, мэдэхгүй хүнд бол эрх чөлөөгөөр их, зайлшгүй хуульд хамаарах нь ихээхэн бага юм шиг санагдана. Энэ бүх тохиолдолд эрх чөлөөний тухай ойлголт нэг бол ихсэн, үгүй бол багасна. Үүнтэй нийцэн зайлшгүйн тухай ойлголт уг үйлдлийг авч үзэж байгаа үзлийн дагуу нэг бол ихсэн, үгүй бол багасна. Зайлшгүй нь их юм шигээр санагдах тусам эрх чөлөө нь төчнөөн бага санагдана, эсхүл яг тонгоруу байна.

	Зайлшгүй эрх чөлөө хоёрын энэ харилцааг шашин, хүн төрөлхтний эрүүл саруул ухаан, эрхийн ухаан, түүх өөрөө адилхан ойлгодог.

	Эрх чөлөө, зайлшгүйн тухай бидний ойлголт ихсэж юм уу багасаж байгаа аль ч тохиолдол нь ердөө гуравхан үндэстэй байдаг. Үүнд:

	1. Үйлдэл хийгч хүнээс гадаад ертөнцтэй

	2. Цаг үетэй

	3. Үйл явдлыг үүсгэгч шалтгаантай харилцах харилцаа болно.

	1) Нэгдүгээр үндэс нь гадаад ертөнцтэй хүний харилцах их бага ямар боловч бидэнд харагдаж байгаа харилцаа, өөртэйгөө нэгэн зэрэг оршиж байгаа юм бүхний хувьд хүн тус бүрийн эзэлж байгаа тодорхой байр суурийн тухай их бага ямар ч болов тодорхой ойлголт юм. Энэ бол хуурай газар зогсож буй хүнийг бодох нь ээ живж байгаа хүн эрх чөлөөгөөр бага, зайлшгүйн хуульд хамаарагдах нь илүү байдаг нь илэрхий болдог үндэслэл юм. Энэ бол хүн ам шигүү суудаг газрын бусад хүнтэй нягт холбоотой оршин суудаг хүний үйлдэл, гэр бүл, албан ажил, үйлдвэрийн газартайгаа холбоотой хүний үйлдэл нь зожиг, ганц хүний үйлдлийг бодох нь ээ эрх чөлөөгөөр яриагүй бага, зайлшгүйн хуульд захирагдах нь илүү их юм шиг санагддаг үндэслэл юм.

	Хэрэв бид хүнийг хүрээлэн байгаа бүх юмтай нь харилцаагүйгээр ганцаарыг нь авч үзэх юм бол түүний үйлдэл бүр бидэнд чөлөөтэй юм шиг санагдана. Харин хүрээлэн байгаа юмстай ямар нэг харилцаатай байгааг нь үзэх юм бол тэр харилцаа нь ярилцаж байгаа хүн, уншиж байгаа ном, хийж байгаа ажил, хүрээлэн буй агаар, хүрээлэн байгаа юман дээр нь тусаж байгаа гэрэлтэй ч байна уу, юутай ч байлаа гэсэн харилцаа холбоо байгааг нь олж үзэх юм бол эдгээр нөхцөл бүр нь уг хүнд нөлөөтэй байж, үйл ажиллагааных нь нэг талыг ч болох нь ээ удирдан жолоодож байгааг олж харна.

	Эдгээр нөлөөг хэчнээн их олж харах тусам эрх чөлөөнийх нь тухай бидний төсөөлөл төчнөөн багасан, түүний хамаарагдаж байгаа зайлшгүйн хуулийн тухай бидний төсөөлөл төчнөөн ихэснэ.

	2) Хоёрдугаар үндэслэл нь: дэлхий ертөнцтэй хүний харилцах түр зуурын их бага ямар боловч бидэнд харагдаж буй харилцаа цаг үеийн хувьд хүний үйлдлийн эзлэх байр суурийн тухай их бага ямар ч болов тодорхой ойлголт юм. Энэ бол үр дагаврынхаа хувьд хүний удам угсааны үүсэл бологч эхний хүний уналт нь орчин цагийн хүний гэр бүл болохыг бодох нь ээ эрх чөлөөгөөр лав бага юм шиг санагддаг уг үндэслэл юм. Энэ бол бүтэн зуун жилийн урьд амьдарч байсан, тэгээд цаг үеийн эрхээр надтай холбоотой байсан хүмүүсийн амьдрал, үйл ажиллагаа, үр дагавар нь над хараахан мэдэгдэхгүй байгаа одоо цагийн амьдрал шиг тийм эрх чөлөөтэй мэт санагдаж буй тэр үндэслэл юм.

	Үүний хувьд их бага эрх чөлөө зайлшгүйн тухай төсөөллийн алгуур аажим байдал нь үйл явдал болохоос түүний тухай тунгаан бодох хүртэлх их бага зурвас хугацаанаас шалтгаална.

	— Одоогийн оршиж байгаа энэ нөхцөлтэй маань ойролцоо нөхцөлд минутын урьд хийсэн үйлдлээ би авч үзэж байгаа бол үйлдэл маань яриангүй эрх чөлөөтэй юм шиг санагдана. Өөр нөхцөлд оршиж байгаад сарын урьд хийсэн үйлдлээ авч үзэж байгаа бол, энэ үйлдэл хийгдээгүй байсан бол уг үйлдлээс урган гарсан ашигтай таатай, тэр байтугай чухал хэрэгтэй олон зүйл байхгүй байх байсан гэдгийг би өөрийн эрхгүй хүлээн зөвшөөрч байна. Арав ч юм уу, түүнээс өмнөх олон жилийнхээ үйлдлийг дурсан санах юм бол үйлдлийн маань үр дагавар над бүр ч ил санагдана. Хэрэв үйлдэл хийгээгүй бол ямар нэг юм төсөөлөн бодох нь бэрх байх байсан билээ.

	Хэчнээн л урьдын юм дурсан санах буюу аль эсхүл хэчнээн л хожим хойдын юм тунгаан бодох тусам үйлдлийн эрх чөлөөний тухай бодол маань төчнөөн л эргэлзээтэй санагдах болно, 

	Хүн төрөлхтний ерөнхий үйлст чөлөөт хүсэл зоргын оролцсон тухай үнэмшил маань иймэрхүү их бага байдгийн адил түүхэнд ч мөн яг тийм байдаг. Одоо цагийн болсон бүх үйл явдал цуунд гарсан бүхний яриагүй бүтээл мэтээр бидэнд санагддаг. Харин ихээхэн эрт цагт болсон үйл явдлын бол гарцаагүй үр дагаврыг нь олж хардаг. Тэр үр дагавраас өөр юмыг бид төсөөлөн бодож чадахгүй. Бид хэчнээн л урьдын үйл явдлыг авч үзэх тусам төчнөөн дур зоргоор юм шиг санагдана.

	Австр-Пруссийн дайн заль мэхт Бисмаркийн үйлдлийн яриангүй үр дагавар шиг бидэнд санагдана.

	Наполеоны дайн хэдийгээр эргэлзээтэй ч гэсэн баатруудын хүсэл зоригийн бүтээл мэт бидэнд санагдсаар байна. Он дарааллын бичигчдэд загалмайтны аян дайн уг нь хэдхэн хүний хүсэл зоригийн бүтээл мэтээр санагдаж байсан авч загалмайтны аян дайнд харин тодорхой байр сууриа эзлэгч, түүнгүйгээр Европын шинэ түүх сэтгэшгүй үйл явдал байгааг бид олж харж байна. Ард түмний их нүүдлийн тухай яриа гарах үед Европ дахиныг шинэчлэн өөрчлөх явдал Атиллагийн зоргоор бодлоос шалтгаалсан гэдэг бодол бидний энэ үед хэний ч толгойд орохгүй билээ. Бид түүхийн ажиглах зүйлийн хувьд хэчнээн л эртний зүйлийг дурсах тусам үйл явдлыг бүтээгч хүмүүсийн эрх чөлөө төчнөөн эргэлзээтэй болж, зайлшгүйн хууль төчнөөн мадаггүй болдог.

	3) Гурав дахь үндэслэл бол бидэнд их бага ямар боловч ойлгомжтой шалтгаануудын эцэс төгсгөлгүй холбоо агаад эдгээр шалтгаан оюун ухааны гарцаагүй шаардлага болж, уг шалтгааны дотор ойлгож буй үзэгдэл бүр, тийм учраас хүний үйлдэл бүр өмнөхийнхөө үр дагавар, хойдхынхоо шалтгаан болохын хувьд тодорхой байр суурь эзлэх ёстой.

	Энэ бол нэг талаас ажиглалтаасаа бидний гаргаж авсан хүний захирагдаж байгаа бие судлал, сэтгэл зүй, түүхийн хуулиуд хэчнээн их мэдэгдэж байх тусам, үйлдлийн бие судлал, сэтгэл зүй буюу түүхийн шалтгааныг хэчнээн үнэн зөв авч үзсэн байх тусмаа нөгөө талаас уг ажиглаж байгаа үйлдэл хэчнээн хялбар, үйлдлийг нь авч үзэж байгаа хүний зан ааш, ухаан санаагаар нарийн биш бидний болон өрөөл бусдын үйлдэл бидэнд төчнөөн эрх чөлөөтэй, зайлшгүйн хуульд төчнөөн бага захирагддаг мэтээр санагдана.

	Хортой үйл ч байна уу, сайн үйл ч байна уу, тэр байтугай сайн, муу үйлэнд холбогдолгүй ч үйлдэл байна уу ер ялгаагүй аль ч үйлдлийн шалтгааныг бид огт ойлгохгүй байх атал бид ийм үйлдэлд эрх чөлөөний хувь хамгийн их байгааг зөвшөөрөн хүлээнэ. Хорон үйл байх юм бол бид ийм үйлдлийг цээрлүүлэхийг шаарддаг. Сайн үйл байх юм бол ийм үйлдлийг юу юунаас илүү ихээр үнэлдэг. Сайн муу үйл холбогдолгүй байх юм бол ийм үйлдлийг хамгийн их бодгаль, өвөрмөц, эрх чөлөөтэйг нь зөвшөөрөн хүлээдэг. Тоо томшгүй олон шалтгаанаас ядаж нэг нь ч билээ бидэнд мэдэгдэж байвал зайлшгүйн хуулийн зохих хувь байгааг зөвшөөрөн хүлээж, гэмт хэргийнх нь төлөө хариу төлөөс авахыг багаар шаардан, сайн үйлт үйлдлийн гавьяаг багаар хүлээн зөвшөөрч, өвөрмөц мэт санагдсан үйлдлийн эрх чөлөөг багаар үздэг. Хэрэгтэн хүн хорт этгээдүүдийн дунд хүмүүжсэн гэдэг нь түүний гэм нүглийг хөнгөвчилж байна. Эцэг, эхийн амь хайргүй тэмцэл, шагнал хүртэл болзошгүй, амь хайргүй зориг баатарлаг зэрэг нь учир шалтгаангүй зориг баатарласныг бодохдоо илүү ойлгомжтой. Тийм учраас нэг их өрөвдмөөр биш, нэг их эрх чөлөөтэй биш мэт санагдана. Нам, шашны бүлэглэлийг үндэслэгч, зохион бүтээгч нарын үйл ажиллагаа хэрхэн юугаар бэлтгэгдсэнийг бид мэдэж байвал тэдний ажиллагаа бидэнд нэг их гайхал төрүүлэхгүй. Бид их хэмжээний туршлагатай байгаад, хүмүүсийн үйл ажиллагааны шалтгаан, үр дагавар хоёрын хоорондын харьцааг эрж хайхад бидний ажиглалт байнга чиглэж байх юм бол үр дагаврыг шалтгаантай нь хэчнээн мадаггүй холбон үзэх тусмаа хүмүүсийн үйл ажиллагаа бидэнд төчнөөн зайлшгүй, эрх чөлөөгөөр бага санагдана. Авч үзэж буй үйлдэл энгийн, бид ажиглахын тулд үй олон тооны ийм үйлдэлтэй байсан бол тэдний зайлшгүйн тухай бидний ойлголт бүр ч бүрэн гүйцэд байх байсан билээ. Нэр төрөө алдсан эцгийн хүүгийнх нь нэр төргүй үйлдэл, зохисгүй орчинд орсон хүүхний тусгүй үйлдэл, архичин хүн архинд дахиж орох зэрэг нь тэдгээрийн учир шалтгаан бидэнд ойлгомжтой байх тусмаа эрх чөлөө бага юм шиг санагдана. Үйлдлийг нь авч үзэж байгаа хүн маань хүүхэд шиг, солиотой хүн шиг, тэнэг хүнийх шиг ухааных нь хөгжил хамгийн доод шатанд байх юм бол бид үйлдлийн шалтгаан, ухаан, зан чанарынх нь сайн бусыг мэдэж байгаа болохоор зайлшгүйн хувь их, эрх чөлөөний хувь бага байгааг бэлээхнээ олж харах учир үйлдлийг гаргах ёстой шалтгаан бидэнд хэчнээн түргэн мэдэгдэх тусам зан үйлдлийг нь урьдаас хэлж болох билээ.

	Дагаж мөрдөж буй бүх хууль дүрэмд заасан хариуцлага хүлээх учиргүй гэмт хэрэг болон гэм бурууг багасгасан нөхцөл байдал нь гагцхүү энэ гурван үндэслэлд тулгуурлана.

	Зан үйлдлийг нь шүүмжлэн хэлэлцэж байгаа уг хүний оршиж байсан нөхцөлийг их бага хэр мэдэж байгаа, үйл явдал болсон цагаас хойш энэ тухай тунгаан үзэх хүртэл их бага хэр зэрэг хугацаа өнгөрсөн, үйлдлийн шалтгааныг их бага хэр зэрэг ойлгож байгаагаас болон уг хэргийн хүлээх хариуцлага их юм уу багаар төсөөлөгдөнө.

	X

	Ийнхүү гадаад ертөнцтэй их бага ямар харилцаатай байгаагаас, цаг хугацаа хэр зэрэг алслагдсанаас хүний амьдралын үзэгдлийн бидний авч үзэж байгаа шалтгаанаас их бага хэр хараат байгаагаас уламжлан эрх чөлөө, зайлшгүйн тухай бидний ойлголт алгуурхан ихсэх буюу багасна.

	Хэрэв уг хүний гадаад ертөнцтэй харилцах харилдаа нь хамгийн тодорхой мэдэгдэж байгаа, үйл явдал болсноос хойш түүнийг авч хэлэлцсэн цаг хамгийн тодорхой, үйл явдлын шалтгаан хамгаас илэрхий байгаа тийм байдлыг авч үзэх юм бол эрх чөлөөгөөр хамгаас, бага, зайлшгүй нь хамгийн их байгаа тухай төсөөлөл олж авна. Хэрэв уг хүнийг гадаад нөхцөлөөс хамгийн бага хараат, үйлдэл нь одоо үеийн хувьд хамгийн ойрын хугацаанд болсон, үйлдлийнх нь шалтгаан бидэнд мэдэгдэхгүй байгаа бол бид эрх чөлөөгөөр хамгийн их, зайлшгүй нь хамгийн бага байгаа чухал төсөөлөл олж авна.

	Энэ хоёр тохиолдлын алинд ч бид үзлээ яаж ч өөрчиллөө гэсэн гадаад ертөнцтэй уг хүн ямар холбоотой байгааг яаж ч магадлан тогтоолоо гэсэн, эсхүл бидэнд ямар ч ойлгомжтой санагдлаа гэсэн, цаг хугацааг нь яаж ч уртасгаж богиносголоо гэсэн, шалтгаан нь бидэнд ямар ч ойлгомжтой байгаа буюу ойлгомжгүй байлаа гэсэн эрх чөлөө, зайлшгүй хоёрын алиныг ч бүрэн гүйцэд төсөөлж хэзээ ч чадахгүй.

	1) Бид хүнийг гадаад ертөнцийн нөлөөнөөс ямар ч ангид төсөөлөн авч үзлээ гэсэн орон зай дахь эрх чөлөөний тухай ойлголт хэзээ ч олж авч чадахгүй. Хүний аливаа үйлдэл нь хүний өөрийнх нь бие, түүнийг хүрээлэн байгаа зүйлстэй уялдаж байдаг. Би гараа өргөөд буулгахад миний энэ үйлдэл над чөлөөтэй юм шиг санагддаг, Гэтэл би гараа чиглэл бүрээр өргөж чадах уу? гэж асуугаад үзвэл би гараа биедээ болон хүрээлэн байгаа орчинд орших аль бэрхшээлтэй чиглэлээр өргөснөө мэднэ. Яагаад гэвэл миний биеийн байдал тийм ажээ.

	Бололцоотой бүх чиглэлээс би ганцыг нь сонгож авсан бол түүний учир нь энэ чигт бэрхшээл бага байжээ. Үйлдэл маань чөлөөтэй байхын тулд ямар ч бэрхшээлтэй тулгарахгүй байх нь чухал. Хүнийг чөлөөтэй байдлаар төсөөлөхийн тулд бид орчныхоо гадна төсөөлөх ёстой ажээ. Гэтэл орчны гадна байгаагаар ойлгохын аргагүй юм.

	2) Бид авч хэлэлцэж байгаа цаг үеэ үйл явдлын болсон үед хэчнээн ч ойртуулж үзлээ гэсэн цаг үеийн эрх чөлөөний ойлголтыг хэзээ ч олж авахгүй. Учир нь хэрэв би агшны урьд болсон үйлдлийг авч үзэж байгаа бол үйлдлийн эрх чөлөөг зөвшөөрөн хүлээх ёстой. Яагаад гэвэл үйлдэл өөрийнхөө болсон цаг үедээ баригджээ. Би гараа өргөж чадах уу? Би гараа үзэв. Тэгэхдээ болж өнгөрсөн үед нь өргөж чадах уу? гэж өөрөөсөө асуув. Түүнд үнэмшихийн тулд дараачийн агшинд нь өргөхөө больчихов.

	Гэтэл эрх чөлөөний тухай өөрөөсөө асуусан эхний тэр хоромд өргөсөнгүй. Цаг хугацааг би барьж байж чадахгүй болохоор хугацаа өнгөрч, тэр үед миний өргөсөн гар, уг хөдөлгөөнийг миний хийсэн тэр агаар бол одоо намайг хүрээлж буй энэ агаар биш, одоо миний хөдөлгөхгүй байгаа энэ гар биш билээ. Анхны хөдөлгөөн үйлдсэн тэр хормыг эргүүлэн авчрамгүй, би тэр хоромд ганц л хөдөлгөөн үйлдэж чадах ба ямар ч хөдөлгөөн үйлдлээ гэсэн тэр нь ердөө ганцхан л хөдөлгөөн байх болно. Би дараачийн хоромд гараа өргөөгүй гэдэг маань гараа өргөж чадаагүй гэдгийг нотлоогүй билээ. Цаг хугацааны ганц агшинд хөдөлгөөн маань ердөө ганц л байж чадах учраас өөр хөдөлгөөн үйлдэж чадахгүй, Өөрийгөө чөлөөтэй гэж төсөөлөхийн тулд өөрийгөө одоо үед, өнгөрсөн ирээдүй хоёрын зааг дээр, өөрөөр хэлбэл цаг хугацааны гадна ухаарах хэрэгтэй. Гэтэл ингэхийн боломжгүй.

	3) Шалтгааныг ухаарахын бэрхшээл хэчнээн ч нэмэгдлээ гэсэн бид төгс эрх чөлөөг ухаарахад, өөрөөр хэлбэл шалтгаан байхгүй гэж ухаарахад хэзээ ч хүрэхгүй. Бидний ч байна уу, хүний ч байна уу ямар ч үйлдэлд хүсэл зориг илэрхийлэгдэх шалтгаан бидэнд яагаад ч ухаарагдахгүй байлаа гэсэн ухаан санааны анхны шаардлага бол шалтгааныг таамаглах, эрж хайх явдал юм, юу гэвэл тийм шалтгаангүйгээр ямар ч үзэгдэл сэтгэшгүй билээ. Би алив шалтгаанаас үл хамаарах үйлдэл хийхийн тулд гараа өргөлөө гэхэд шалтгаан байхгүй үйлдэл хийх гэсэн маань л миний үйлдлийн шалтгаан мөн.

	Тэр ч байтугай уг хүний алив нөлөөллөөс огт нь ангид төсөөлөөд, ердөө одоо үед хийсэн агшин зуурын нь үйлдлийг ямар ч шалтгаангүй хийгдсэн гэж бодон, зайлшгүйн чигтэй тэнцүү өчүүхэн төдий үлдэгдэл байна гэж үзлээ ч гэсэн тэр хүний төгс эрх чөлөөний тухай ойлголтод хүрч чадахгүй сэн билээ. Учир нь гадаад ертөнцийн нөлөөг өөртөө хүлээн авдаггүй, цаг үеийн гадна оршдог, шалтгаанаас үл хамаарагч бол хүн биш.

	— Үүнтэй адил эрх чөлөөний оролцоогүйгээр болдог, ганцхан зайлшгүйн хуульд захирагддаг хүний тийм ажиллагааг бид хэзээ ч төсөөлж чадахгүй.

	1) Хүний оршиж буй орон зайн нөхцөлийг мэдэх бидний мэдлэг хэчнээн ч ихэслээ гэсэн энэ мэдлэг хэзээ ч бүрэн гүйцэд байж чадахгүй. Учир нь орон зай эцэс хязгааргүй байдгийн адил тэдгээр нөхцөлийн тоо бас эцэс төгсгөлгүй их байдаг. Тийм учраас хүнд нөлөөлөх нөлөө, нөхцөл бүгдээр нэн даруй тодорхойлогдоогүй байсан цагт төгс зайлшгүй гэж байхгүй, харин эрх чөлөөний зохих хувь л байдаг.

	2) Бид авч үзэж байгаа үзэгдлээсээ цаг хугацааг нь хэчнээн ч уртасгалаа гэсэн авч хэлэлцэх цаг хүртэлх энэ хугацаа эцсийнх нь ба ерөөс цаг хугацаа бол эцэс төгсгөлгүй, тийм учраас үүний хувьд төгс зайлшгүйн гэж хэзээ ч байх учиргүй.

	3) Ямар ч үйлдлийн гэлээ гэсэн цуврал шалтгаан нь хэчнээн ойлгомжтой байлаа ч бид тэр бүх цувралыг хэзээ ч мэдэж чадахгүй. Учир нь уг цуврал эцэс төгсгөлгүй. Тийм болохоор төгс зайлшгүй гэж ахиад л байхгүй.

	Түүнээс гадна, хамгийн бага эрх чөлөөний үлдэгдлийг тэгтэй тэнцүү байна гэж үзлээ ч гэсэн жишээ нь амьсгал хурааж буй хүн, хүний үр хөврөл, тэнэг хүн эдгээрийн аль ч тохиолдолд болов эрх чөлөө огт нь байхгүй байна гэж хүлээн зөвшөөрөх юм бол бид тэгснээрээ авч үзэж байгаа хүнийхээ тухай уг ойлголтыг устгах сан билээ. Учир нь эрх чөлөө байхгүй болмогц хүн байхгүй болно. Учир нь эрх чөлөөний хумсын чинээ ч үлдэгдэлгүй ганцхан зайлшгүйн хуульд захирагдах хүний үйлдлийн тухай төсөөлөл нь хүний төгс эрх чөлөөт үйлдлийн тухай төсөөллийн адилаар байх бололцоогүй юм.

	Ийнхүү эрх чөлөөгүй, ганцхан зайлшгүйн хуульд захирагдагч тийм хүний үйлдэл байна гэж ухаарахын тулд бид эцэс төгсгөлгүй, тооны орон зайн нөхцөл, эцэс төгсгөлгүй их зайтай цуг хугацаа, эцэс төгсгөлгүй, олон шалтгааны мэдлэг байна гэж үзэх ёстой.

	Зайлшгүйн хуульд үл захирагдагч туйлын эрх чөлөөтэй хүн байдаг гэж ухаарахын тулд бид ганцхан өөрийгөө орон зай, цаг үеийн гадна, шалтгаанаас хамаарагдахгүйгээр түүнийг ухаарах ёстой.

	Эхний тохиолдолд, эрх чөлөөгүй зайлшгүй гэж байх бололцоотой юм бол бид зайлшгүйн хуулийг мөн тэр зайлшгүйгээр нь, өөрөөр хэлбэл агуулгагүй ганцхан хэлбэрээр нь тодорхойлж болох сон билээ.

	Хоёр дахь тохиолдолд, зайлшгүй байхгүй эрх чөлөө гэж байх бололцоотой атал бид орон зай, цаг үе, шалтгааны гадна орших болзолгүй эрх чөлөө байдаг, тийм болохоор өөртөө л зөвхөн болзолгүй байж, юунд ч эс хязгаарлагдах гэдэг маань нэг бол юу ч биш, үгүй бол хэлбэргүй агуулга байх сан билээ.

	Ийнхүү бид ертөнцийг үзэх хүний бүх үзлийн бүрэлдэн тогтдог тэр хоёр үндэслэл: амьдралын мөн чанар ухагдашгүй гэдэг, нөгөө нь энэ мөн чанарыг тодорхойлогч хууль гэдэг ерөөс энэ хоёр дүгнэлтэд хүрэх сэн билээ.

	Оюун ухаан өгүүлэхдээ: 

	1) Орон зай нь түүнийг нүдэнд харагдах дүрс - матер болгож байгаа бүх хэлбэрийнхээ хамт эцэс төгсгөлгүй ба өөрөөр байж сэтгэшгүй.

	2) Шалтгаан үр дагавар хоёрын холбоо агшингүй эцэс төгсгөлгүй хөдөлгөөн мөн. Үүнээс өөрөөр байж сэтгэшгүй.

	3) Шалтгаан үр дагавар хоёрын холбоо нь эхлэлгүй ба бас төгсгөлтэй байж зохихгүй гэж байна.

	Ухамсар өгүүлэхдээ: 1) Би ганцаархнаа оршиж байгаа бүх юм бол ганцхан би, ингэхлээр би орон зайг ч өөртөө багтааж байна. 2) Би урагшлан явж буй цаг хугацааг одоогийн хөдөлгөөнгүй агшнаар эзэмшиж байна. Одоогийн агшинд ганц ба өөрийгөө л амьд байгааг ухаарч байна, ингэхлээр би цаг хугацааны гадна байна. 3) Би шалтгааны гадна байна. Учир нь би өөрийгөө амьдралынхаа алив илэрхийллийн шалтгаан гэдгийг мэдэрч байна гэж байна.

	Оюун ухаан нь зайлшгүйн хуулийг илэрхийлж байна. Ухамсар нь эрх чөлөөний мөн чанарыг илэрхийлж байна.

	Юунд ч хязгаарлагдаагүй эрх чөлөө бол хүний ухамсар дахь амьдралын мөн чанар мөн. Агуулгагүй зайлшгүй бол хүний оюун ухаан гурван хэлбэртэйгээ байгаа нь юм.

	Эрх чөлөө гэдэг бол авч үзэгдэж байгаа, зайлшгүй гэдэг бол авч үзэж байгаа тэр зүйл маань юм. Эрх чөлөө бол агуулга, зайлшгүй бол хэлбэр мөн.

	Хэлбэр нь агуулгадаа хэрхэн хамаарахын адил бие биедээ хамаарагч танин мэдэхийн хоёр эх сурвалжийг салгасан цагт л эрх чөлөө, зайлшгүйн тухай бие биеэ харилцан үгүйсгэгч, үл ухагдах салангид ойлголт гарч ирнэ.

	Энэ хоёрыг нэгтгэсэн цагт л хүний амьдралын тухай тодорхой төсөөлөл гарч ирнэ.

	Хэлбэр нь агуулгатайгаа нэгдэхийн адил бие биеэ харилцан тодорхойлогч энэ хоёрын нэгдлийн гадна амьдралын ямар ч төсөөлөл ойлгогдох боломжгүй.

	Хүний амьдралын тухай бидний мэдэж байгаа бүхэн бол ердөө л эрх чөлөө зайлшгүй хоёрын, өөрөөр хэлбэл оюун ухааны хууль ухамсар хоёрын харилцаа юм.

	Байгалийн гадаад ертөнцийн тухай бидний мэдэж байгаа бүхэн бол байгаль зайлшгүй хоёрын буюу эсхүл амьдралын мөн чанар, оюун ухааны хууль хоёрын зохих харилцаа мөн.

	Байгалийн амьдралын хууль бидний гадна байх бол бидэнд үл ухаарагдана. Бид энэ хүчийг таталт, эрч, цахилгаан, адгуусны бяр чадал гэх мэтээр нэрлэдэг. Харин хүний амьдралын хүч бидэнд ухаарагдах ба бид түүнийг эрх чөлөө гэж нэрлэдэг. Аливаа хүний мэдэрч байгаа таталтын хүч нь угтаа ухагдашгүй ба түүний захирагдаж байгаа зайлшгүйн хуулийг (бүх бие хүнд гэдэг анхны мэдлэгээс авхуулан Ньютоны хууль хүртэл) бидний хир мэдэхийн хэрээр ойлгогдохын адил. Хүн бүрийн ухамсарч буй эрх чөлөөний хүч нь угтаа ухагдашгүй ба түүний захирагдаж байгаа зайлшгүйн хуулийг (хүн болгон үхдэг гэдгээс авхуулан эдийн засгийн юм уу түүхийн хамгийн нарийн хуулийг мэдэх хүртэл) бидний хэр мэдэхийн хэрээр ойлгогддог юм.

	Алив мэдлэг бол амьдралын мөн чанарыг оюун ухааны хуулиар дүгнэсэн нь юм.

	Эрх чөлөөний хүч хүнд ухамсрагддагаараа аливаа бусад хүчнээс ялгагдана. Харин энэ хүч оюун ухаанд бол аливаа бусад хүчнээс юугаараа ч ялгагдахгүй.

	Таталт цахилгааны буюу химийн нэг төрлийн хүчийг оюун ухаан янз бүрээр тодорхойлдгоороо бие биеэсээ ялгагддаг. Үүн шиг хүний эрх чөлөөний хүч оюун ухааны хувьд түүний өгч байгаа тодорхойлолтоор л байгалийн бусад хүчнээс ялгагддаг. Зайлшгүй байхгүй эрх чөлөө өөрөөр хэлбэл түүнийг тодорхойлогч оюун ухааны хуульгүй эрх чөлөө бол таталтаас, эсхүл дулаанаас, эсхүл өсөлтийн хүчнээс юугаар ч ялгагдахгүй. Ийм эрх чөлөө бол оюун ухааны хувьд амьдралын агшин зуурын, тодорхойлж эс болох сэрэл мөн.

	Тэнгэрийн эрхсийг хөдөлгөж байгаа хүчний үл тодорхойлогдох мөн чанар, дулаан, цахилгааны хүчний үл тодорхойлогдох мөн чанар, эсхүл хамгийн нэг төрлийн хүч, эсхүл амьдралын хүч нь одон орны судлал бодис зүй, хувилах ухаан, ургамал судлал, амьтан судлалын агуулга байдгийн адилаар эрх дөлөөний хүчний мөн чанар нь түүхийн агуулга болдог. Аливаа шинжлэх ухааны үзэх судлах зүйл нь амьдралын энэ үл мэдэгдэх мөн чанарын илрэл байдаг, энэ мөн чанар өөрөө гагцхүү метафизикийн үзэх судлах зүйл байж болохын адилаар орон зай, цаг хугацааны дотор, шалтгаанаас хараат байдлаар хүний эрх чөлөөний хүч илрэх нь түүхийн үзэх судлах зүйл болох ба эрх чөлөө өөрөө метафизикийн үзэх судлах зүйл болдог юм.

	Амьд (биеийн тухай ухаанаас бидэнд мэдэгдэж байгаа тэр зүйлсийг бид зайлшгүйн хууль гэж нэрлэдэг, бидэнд мэдэгдэхгүй байгааг нь амьдралын хүч гэж нэрлэдэг. Амьдралын хүч гэдэг бол амьдралын мөн чанарын тухай бидний мэдэж байгаа зүйлээс үлдсэн үл мэдэгдэх үлдэгдлийнх нь ердөө л илэрхийлэл нь юм.

	Түүхэнд ч мөн ялгаагүй үүнд: бидэнд мэдэгдэж байгаа зүйлийг нь бид зайлшгүйн хууль гэж, мэдэгдэхгүй байгааг нь эрх чөлөө гэж нэрлэж байна. Түүхийн хувьд эрх чөлөө гэдэг бол хүний амьдралын хуулийн тухай бидний мэдэж байгаа зүйлээс үлдсэн үл мэдэгдэх үлдэгдлийн ердөө л илэрхийлэл нь юм.

	XI

	Түүх хүний эрх чөлөөний илэрхийллийг цаг үед нь, шалтгаанаас хараат байдлаар гадаад ертөнцтэй холбон авч үздэг, өөрөөр хэлбэл энэ эрх чөлөөг оюун ухааны хуулиар тодорхойлдог. Тийм учраас энэ чөлөөг уг хууль хэр зэрэг тодорхойлсны хирээр түүх бол шинжлэх ухаан болдог.

	Хүмүүсийн эрх чөлөөг түүхт үйл явдалд нөлөөлөх чадалтай, өөрөөр хэлбэл, хуульд үл захирагдагч хүч гэж түүхийн зөвшөөрөн хүлээх нь тэнгэрийн эрхсийн хөдөлгөөнийг чөлөөт хүч гэж одон орны судлалын зөвшөөрөн хүлээхтэй эгээн адил юм.

	Ингэж зөвшөөрөн хүлээх нь хуульд оршин байх бололцоог, өөрөөр хэлбэл ямар ч мэдлэг байлаа гэсэн түүнийг устгаж байгаа юм. Чөлөөтэй хөдлөн байдаг нэг л эрхэс байдаг юмаа гэвэл Кеплер, Ньютон нарын хууль байж чадахгүй, тэнгэрийн эрхсийн хөдөлгөөний тухай ямар ч төсөөлөл байж чадахгүй. Хүний эрх зоргоор нэг ч үйлдэл байдаг атал түүхийн нэг ч хууль байхгүй, түүхт үйл явдлын тухай ямар ч төсөөлөл байхгүй.

	Түүхийн хувьд хүний хүсэл зоригийн хөдөлгөөний шугам оршиж байдаг. Энэ шугамын нэг үзүүр нь мэдэгдэхийн манан дотор нуугдаж байдаг, нөгөө үзүүрт нь орон зай, цаг үеийн дотор, шалтгаанаас байдалд одоо үеийн хүний эрх чөлөөг ухаарах явдал хөдөлж байдаг.

	Энэ хөдөлгөөний талбар бидний нүдний өмнө хэчнээн ихээр сөхөгдөн харагдах тусам энэ хөдөлгөөний хууль төчнөөн илт болдог юм. Энэ хуулийг ухаарах, тодорхойлох нь түүхийн зорилт болдог.

	Түүх одоо үзэж судлах зүйлээ үзэж байгаа тэр үзлээр нь, хүмүүсийн чөлөөт хүсэл- зориг доторх үзэгдлийн шалтгааныг эрэн хайхдаа түүхийн замнаж байгаа замаар, нь шинжлэх ухааны хувьд хуулийг илэрхийлэхийн бололцоогүй. Учир нь бид хүний эрх чөлөөг хэчнээн хязгаарлалаа ч гэсэн түүнийг бид хуульд үл захирагдагч хүч гэж зөвшөөрөн хүлээмэгц хууль оршин байх бололцоогүй болдог.

	Энэ эрх чөлөөг эцэс төгсгөлгүй болтол нь хязгаарлаад, өөрөөр хэлбэл, түүнийг эцэс төгсгөлгүй бага хэмжигдэхүүн болгомогц, шалтгаан нь огт ухагдамгүйг итгэмэгц түүх шалтгааныг эрж хайхын оронд хуулийг эрж хайх зорилтыг тавьдаг юм.

	Эдгээр хуулийг эрж хайх ажил аль эртний эхэлсэн ба түүхийн эзэмшвэл зохих сэтгэлгээний шинэ аргууд нь үзэгдлийн шалтгааныг бутлан бутачсаар хуучин ухаан яваандаа өөрийгөө устгахтай зэрэгцэн боловсорч байна.

	Хүн төрөлхтний бүх шинжлэх ухаан энэ замаар явж ирлээ. Шинжлэх ухааны дотроос хамгийн мадаггүй нарийн ухаан болох тооны ухаан эцэс төгсгөлгүй жижиг зүйлд хүрч очихдоо бутархайн үйлдлийг орхин үл мэдэгдэх, эцэс төгсгөлгүй жижиг зүйлсийг нийлүүлэх шинэ үйлдэлд шилжин орж байна. Тооны ухаан шалтгааны тухай ойлголтоос няцахдаа хуулийг, өөрөөр хэлбэл үл мэдэгдэх эцэс төгсгөлгүй жижиг элементэд түгээмэл ерөнхий шинжийг нь эрж хайж байна.

	Бусад шинжлэх ухаан хэдий өөр хэлбэрээр боловч сэтгэлгээний тэр л замаар замнаж ирсэн билээ. Ньютон таталтын хуулиа илэрхийлэн хэлэхдээ нар юм уу дэлхий татах увдистай гэж хэлээгүй билээ. Ньютон асар том зүйл хүртэл нэг нь нөгөөгөө татах увдистай гэж хэлсэн билээ. Өөрөөр хэлбэл, биесийн хөдөлгөөний шалтгааны тухай асуудлыг хажуу тийш нь тавиад эцэс төгсгөлгүй аварга том зүйлээс авхуулаад эцэс төгсгөлгүй өчүүхэн бага зүйлийг хүртэл бүх биед түгээмэл ерөнхий шинжийг илэрхийлжээ. Байгалийн шинжлэх ухаан ч мөн ингэж байна. Үүнд: тэд шалтгааны тухай асуудлыг орхиод хуулийг нь эрж хайж байна. Түүх ч бас ийм зам дээр зогсож байна. Хэрэв түүх хүмүүсийн амьдралын аль нэг үйл явдлыг дүрслэн бичихийг биш, ард түмэн, хүн төрөлхтний хөдөлгөөнийг үзэх судлах зүйлээ болгож байгаа атал шалтгааны тухай ойлголтыг хойш тавиад, хоорондоо салшгүй холбогдсон эцэс төгсгөлгүй өчүүхэн жижиг хэсэгт, түгээмэл бүгдэд нь ижил ерөнхий хуулийг эрж хайх ёстой билээ.

	XII

	Коперникийн систем нотлогдсон тэр цагаас хойш нар биш, дэлхий хөдөлж байна гэдгийг ердөө л зөвшөөрөн хүлээсэн нь эртний бүх сансар зүйг устгасан юм. Системийг нь няцаагаад, биеийн хөдөлгөөнийг үзэх хуучин үзлийг баримтлан үлдэж болох байлаа. Гэтэл тэр системийг няцаалгүйгээр птолемейнхний ертөнцийг үргэлжлэн судалж болохгүй юм шиг санагдаж байлаа. Гэтэл Коперникийн нээлтийн дараагаар ч Птоломейнхний ертөнцийг удтал үргэлжлэн судалсан билээ.

	Хүн төрөх, гэмт хэрэг үйлдэх тоо нь тооны ухааны хуульд захирагдана, газар зүй, улс төр - эдийн засгийн зохих нөхцөл нь засаглан захирахын аль нэг загварыг тодорхойлж өгнө, дэлхийн хувьд хүн амын зохих харилцаа нь ард түмний хөдөлгөөнийг үүсгэнэ гэж өгүүлсэн, тэгж нотолсон цагаас хойш түүхийн тулгуурлаж байсан үндэслэл уг чанартаа устжээ.

	Шинэ хуулийг хэрэгсэхгүй болгон, түүхийг үзэх урьдын үзлээ баримталсаар байж болох байлаа. Гэтэл тэдгээрийг хэрэгсээгүй байж хүмүүсийн чөлөөт хүсэл зоригийн бүтээл болсон түүхт үйл явдлыг үргэлжлүүлэн судалж болохгүй юм шиг санагдаж байлаа. Учир нь газар зүй, угсаатны юм уу эдийн засгийн ямар нэг нөхцөлийн улмаас засаг захиргааны аль нэг маяг тогтсон юм уу ард түмний хөдөлгөөн үүссэн байх юм бол засаг захиргааны уг маягийг тогтоосон юм уу ард түмний хөдөлгөөнийг үүсгэн сэдсэн юм шиг бидэнд санагдаж байгаа хүмүүсийн хүсэл зоригийг шалтгаан гэж авч үзэж таарахгүй.

	Гэтэл урьдын түүх маань тоо бүртгэл, газар зүй, улс төрийн эдийн засаг, харьцангуй хэл судлал, геологийн хуулиудтай эн тэнцүүгээр түүнд харшлагч үндэслэлүүдийг нь үргэлжлэн судалсаар байна.

	Бодис зүйн гүн ухаанд хуучин шинэ үзлийн хоорондын тэмцэл удтал шаргуу явагдаж байлаа. Шашны номлол хуучин үзлийг хамгаалан зогсож, далдыг мэдэх явдлыг бусниуллаа гэж шинэ үзлийг зэмлэж байлаа. Харин үнэн мөн дийлсэн хойно шашны номлол шинэ хөрсөн дээр бас баттай суурилж авсан билээ.

	Одоо үед бас түүхийг үзэх хуучин шинэ хоёр үзлийн хооронд удаан хугацааны шаргуу тэмцэл явагдаж байгаагийн адил шашны сургаал бас хуучин үзлийг хамгаалан, зогсож, далдыг мэдэх явдлыг бусниуллаа гэж шинэ үзлийн зэмлэж байна.

	Энэ хоёрын аль алинд нь тэмцэл, хоёр талаас шунал үүсэн, үнэн мөнийг дарагдуулж байна. Нэг талаас олон үеийн турш уламжлан лавширч ирсэн нөгөө юм бүхний төлөө айх, өрөвдөх сэтгэл гарч ирэн, нөгөө талаас эвдлэн бусниулах шунал гарч ирж байна.

	Бодис зүйн гүн ухааны үүсэл гарч ирсэн чин үнэнтэй тэмцэлдсэн хүмүүс энэ үнэнийг зөвшөөрөн хүлээх юм бол бурхан, Есүс Навины ид шид, далдын хүчний бүтээл зэрэгт итгэх бишрэл бусних юм шиг санагдаж байлаа. Коперник, Ньютон нарын хуулийг хамгаалагч Вольтерт жишээ нь, одон орны хууль шашныг бусниулж байгаа юм шиг санагдан, тэгээд таталтын хуулийг шашны эсрэг зэвсэг болгон хэрэглэж байлаа.

	Мөн үүн шиг одоо зайлшгүйн хуулийг зөвшөөрөн хүлээмэгц сүнсний тухай, сайн муу үйлийн тухай ойлголт, энэ ойлголтод тулгуурлан гарч ирсэн төрийн ба шашны байгууллагын тухай ойлголт нурж байгаа юм шиг санагдаж байна.

	Вольтер тухайн үедээ тэгж байсан шиг одоо бас зайлшгүй хуулийн уриалгагүй хамгаалагчид зайлшгүйн хуулийг шашны эсрэг зэвсэг болгон хэрэглэж байна.

	Тэр үед одон орны судлалд Коперникийн хууль гэж байсны яг адилаар түүхэн дэх зайлшгүйн хууль нь төр, шашны байгууллагын тулгуурлан гарч ирж байгаа тэрхүү үндэс суурийг устгахгүй байгаагаар барахгүй харин ч батжуулж байна.

	Тэр үед одон орны судлалд Коперникийн хууль хэрхэж байсны адилаар одоо бас түүхэн үзэл бодлын бүх зөрөө нь үзэгдэж байгаа үзэгдлийн хэмжүүр болж өгөгч туйлын нэгжийг зөвшөөрөн хүлээх буюу үгүйд тулгуурлаж байна. Одон орны судлалд тэр нь дэлхий хөдөлдөггүй гэдэг, түүхэнд хувь хүн хараат бус — эрх чөлөөтэй гэдэг туйлын нэгж байлаа.

	Одон орны судлалд дэлхийн хөдөлгөөнийг зөвшөөрөн хүлээхийн бэрхшээл нь дэлхийн хөдөлдөггүй гэдэг шууд мэдрэхүй, гараг ертөнц хөдөлдөг гэдэг мөн тийм мэдрэхүйгээс татгалзахад оршиж байсан бол хувь хүн орон зай, цаг үе, шалтгааны хуульд захирагддаг гэдгийг хүлээн зөвшөөрөхийн бэрхшээл нь хувь хүн өөрийнхөө шууд хараат байдлыг шууд мэдрэхээс татгалзахад оршиж байлаа. Одон орны судлалын шинэ зүйл «Бид үнэндээ дэлхийн хөдөлж байгааг мэдрэхгүй байна гэхдээ бид түүнийг хөдөлдөггүй гэж зөвшөөрөн хүлээснээрээ утга учиргүй байдалд орж байна; Хөдөлж байгааг нь мэдрэхгүй байсан хэр нь хөдөлж байна гэж үзсэнээрээ бид хуучинд хүрч байна» гэж өгүүлж буйн адилаар түүхийн шинэ үзэл: «Бид үнэндээ хараат байдлаа мэдрэхгүй байна, гэхдээ бид өөрсдийгөө эрх чөлөөтэй гэж үзсэнээрээ утга учиргүй байдалд орж байна. Гадаад ертөнц, орон зай, шалтгаанаас өөрийгөө хараат гэж үзсэнээрээ хуульд хүрч байна» гэж өгүүлж байна.

	Эхнийх дээр нь орон зайд хөдөлгөөнгүй байдаг гэдгийг ухаарахаас татгалзан, хөдөлгөөн мэдрэгдэхгүй байгааг хүлээн зөвшөөрөх, одоогийнх дээр нь ухамсарч байгаа эрх чөлөөнөөс татгалзан, бидний мэдрэхгүй байгаа хараат байдлыг зөвшөөрөн хүлээх нь бас чухал юм.

Заметки

		[←1]
	 Ангина — Хоолойн бахуу




	[←2]
	 Казак — Москвагийн Оросын үе буюу эрт цагт Украйнд улс гүрний хил хязгаар нутгаар нүүдэллэн суурьшсан эрх дураар хүмүүсийг ийн нэрлэжээ. Тэд улсын хилийг хамгаалах зэргээр байлдан тулалдахдаа гарамгай байжээ.




	[←3]
	 Хаврын гэсэн үг — орч.




	[←4]
	 Нэг аяыг хэдэн хоолойгоор дэс дараатай давтаж аялахыг хэлнэ. Орч.




	[←5]
	 Вильсоны тэмдэглэл




	[←6]
	 Ноёд, хатагтай нар аа




	[←7]
	 Бунд гэдэг нь германаар холбоо, бунт гэдэг нь оросоор самуун гэсэн үг. — орч.

